
ᐊᐅᓪᓚᖅᑎᑕᒃᓴᑦ ᑎᑎᖅᑲᑦ
ᑏᓰᒻᕙ 1, 2013

ᐃᓛᒃᑯᑦ 32 ᓄᓇᕗᒻᒥ ᓄᓇᑖᕐᓂᕐᒧᑦ ᐊᖏᕈᑎᓂ ᑲᑎᒪᔨᑕᖃᕆᐊᖃᖅᑎᑕᐅᒻᒪᑦ ᓄᓇᕗᒻᒥ ᐃᓅᓯᓕᕆᔨᒃᑯᑦ
ᑲᑎᒪᔨᖏᓐᓂᒃ. ᐃᓛᒃᑯᑦ 32.3.4 ᑲᑎᒪᔩᑦ ᐃᒪᐃᒋᐊᖃᖅᑎᑕᐅᕗᑦ, “ᑎᑎᕋᕐᓗᑎᒃ ᐊᒻᒪᓗ ᑐᓂᓯᓗᑎᒃ
ᐊᕐᕌᒍᑕᒫᕐᓯᐅᑎᓂᒃ ᐅᓂᒃᑳᓂᒃ ᖃᓄᐃᓕᕐᓂᖏᓐᓂᒃ ᐃᓄᐃᑦ ᐃᓕᖅᑯᓯᖓ ᐊᒻᒪᓗ ᐃᓄᖏᑦ ᓄᓇᕗᑦ ᓄᓇᖓᓂ
ᓯᕗᓕᖅᑎᖓᓄᑦ ᓄᓇᕗᑦ ᒐᕙᒪᒃᑯᑦ ᓴᖅᑭᕋᑦᓴᖓᓂᒃ ᒪᓕᒐᓕᐅᕐᕕᖕᒥ, ᐊᒻᒪᓗ ᐃᓄᓕᕆᔨᑐᖃᒃᑯᑦ ᒥᓂᔅᑕᖓᓄᑦ
ᓴᖅᑭᕋᑦᓴᖓᓂᒃ ᐱᖁᔭᓕᐅᕐᕕᒡᔪᐊᕐᒧᑦ ᑲᓇᑕᒥ.”

ᐊᒻᒪᓗ ᐱᓇᓱᐊᕋᑦᓴᕆᒐᖅᑎᒍ ᓄᓇᕗᒻᒥ ᓄᓇᑖᕐᓂᕐᒧᑦ ᐊᖏᕈᑎᑎᒍᑦ, ᑲᑎᒪᔩᑦ, ᓄᓇᕗᑦ ᑐᓐᖓᕕᒃᑯᑎᒍᑦ,
ᐊᖏᕈᑎᖃᕐᓯᒪᒻᒪᑕ ᐱᕚᓪᓕᕈᑎᒃᓴᖏᓐᓂᒃ ᐃᓄᐃᑦ ᓄᓇᕗᒻᒥ ᐃᓅᓯᖏᓐᓄᑦ, ᐱᓗᐊᖅᑐᒥ ᐃᓄᐃᑦ ᐃᓅᓯᖏᓐᓄᑦ
ᐃᓕᖅᑯᓯᖏᓐᓄᓪᓗ.

ᑖᒃᑯᑎᒎᓇ ᐃᓛᒃᑯᑦ 32.3.4, ᐊᒻᒪᓗ ᐋᖅᑭᑦᓯᒪᑦᓯᐊᕈᑎᒃᓴᖏᓐᓂᒃ ᐱᖕᒪᕆᐅᔪᑦ ᐃᓄᐃᑦ ᖃᓄᐃᓐᓂᖏᑦ
ᐃᓅᓯᖏᓐᓅᖓᔪᓂᒃ ᐃᓕᖅᑯᓯᖏᓐᓄᓪᓗ, ᑖᒃᑯᓂᖓ ᑐᓂᓯᓂᕆᔭᕗᑦ ᐅᐱᒋᕙᕗᑦ ᐊᕐᕌᒍᑕᒫᕐᓯᐅᑏᑦ ᐅᓂᒃᑲᑦ
ᖃᓄᐃᓐᓂᖏᓐᓂᒃ ᐃᓄᐃᑦ ᐃᓕᖅᑯᓯᖓ ᐃᓄᖏᓪᓗ, ᑕᐃᔭᐅᔪᑦ, ᓄᓇᕗᒻᒥ ᐃᓄᐃᑦ ᐃᓗᓯᖏᓐᓂᒃ ᖃᐅᔨᓴᕐᓂᖅ:
ᑐᑭᓯᒪᓂᖅ ᑲᔪᖏᓴᐅᑕᐅᔪᓂᒃ ᐃᖅᑲᕋᑦᓴᓂᓪᓗ. ᐊᕐᕌᒍᑕᒫᕐᓯᐅᑏᑦ ᐅᓂᒃᑳᑦ ᑮᓇᐅᔭᓕᕆᓐᓇᐃᑦ ᐊᕐᕌᒍᖏᓐᓅᖓᔪᑦ
2011/12 ᐊᒻᒪᓗ 2012/13. 

ᑎᑎᕋᖅᑐᖅ,

ᑲᑎᒪᔩᑦ

ᓄᓇᕗᑦ ᑐᓐᖓᕕᒃ ᑎᒥᖓ

ᓄᓇᕗᒻᒥ ᐃᓅᓯᓕᕆᔨᒃᑯᑦ ᑲᑎᒪᔨᖏᑦ

ᓄᓇᕗᒻᒥ ᐃᓄᐃᑦ ᐋᓐᓂᐊᖃᓐᖏᓐᓂᖏᓐᓄᑦ ᖃᐅᔨᓴᐃᓂᕕᓂᖅ: 
ᑐᑭᓯᓇᓱᖕᓂᖅ ᑭᓱᒧᑦ ᑕᐃᒪᐃᔾᔪᑎᖃᕐᒪᖔᖓ ᐅᓪᓗᒥ ᐃᒻᒪᑲᓪᓚᒡᓗ 

ᓇᐃᒡᓕᑎᖅᓯᒪᔪᑦ
ᑐᑭᓯᓇᓱᒃᖢᑎᒃ, ᓄᓇᕗᑦ ᑐᓐᖓᕕᒃᑯᑦ ᐅᓂᒃᑳᓕᐊᑉ ᓇᑉᐸᖏᓐᓂᒃ ᐊᑐᓚᐅᖅᑐᑦ 
ᐃᓄᐃᑦ ᖃᓄᐃᑉᐱᑕᓕᒃᑯᑦ ᖃᐅᔨᓴᐃᓂᒃᑯᑦ ᖃᐅᔨᔭᐅᔪᑦ ᐃᓕᖅᑭᒃᑕᐅᔪᓐᓇᕐᓂᐊᕐᒪᑕ
ᐱᕙᓪᓕᐊᓂᐅᓚᐅᖅᓯᒪᔪᓄᑦ, ᐃᓅᖃᑎᒌᖕᓂᕐᒧᑦ ᐊᒻᒪ ᒐᕙᒪᒃᑯᑦ ᐃᓗᐊᒍ, ᖃᐅᔨᔭᕕᓃᑦ
ᐊᑑᑎᖃᑦᑎᐊᕐᓂᖅᓴᐅᓕᕈᓐᓇᕐᓂᐊᕐᒪᑕ ᐃᓅᖃᑎᒌᓄᑦ ᐊᒻᒪ ᐊᑐᐊᒐᓕᐅᖅᑎᓄᑦ.

ᖃᐅᔨᓵᕕᓃᑦ ᓯᐊᒻᒪᒃᑎᖅᑕᐅᓚᐅᕐᓂᖏᓐᓅᖓᔪᑦ ᐱᕐᔪᐊᖑᔪᖅ ᖃᐅᔨᓴᐃᔨᓄᑦ,
ᐃᑲᔫᑎᓪᓚᕆᐅᔪᓐᓇᕐᒪᑕ ᓄᓇᓕᑦᑕ ᐊᓯᔾᔨᖅᐸᓪᓕᐊᓂᖏᓐᓄᑦ.  ᖃᐅᔨᓴᐃᔩᑦ
ᐱᐅᒋᔭᐅᓗᐊᕌᓗᓐᖏᑦᑐᑦ ᓄᓇᕗᒻᒥ, ᑕᐃᒪᐃᔾᔪᑎᖃᓗᐊᖅᖢᑎᒃ ᓵᓚᐅᓗᐊᖃᑦᑕᖅᓯᒪᓂᖏᑦ
ᐃᓄᐃᑦ ᖃᐅᔨᓴᐃᔨᓄᑦ.  ᒪᒥᐊᓇᖅᑑᒐᓗᐊᖅ, ᑕᒪᓐᓇ ᐅᔾᔨᕆᓐᓇᕐᒪᑦ ᐃᓄᐃᑦ ᐋᓐᓂᐊᒃᑯᑦ
ᖃᐅᔨᓴᖅᑕᐅᓂᕕᓂᕆᓚᐅᖅᑕᖏᑦᑎᒍᑦ ᖃᓄᐃᑉᐱᑕᓕᒃᑯᑦ.  ᓄᓇᕗᑦ ᑐᓐᖓᕕᒃᑯᑦ
ᑕᒪᑐᒥᖓ ᖃᐅᔨᓴᐃᓂᐅᓚᐅᖅᑑᑉ ᐅᓂᒃᑳᖏᑦᑕ ᑭᖑᓪᓕᖏᑦ ᐊᑐᓚᐅᖅᑕᖏᑦ,
ᑐᓐᖓᕕᒃᑯᓪᓗ ᑕᒪᑐᒥᖓ ᑲᔪᓯᑦᑎᐊᕐᓂᕋᐃᓚᐅᖅᖢᑎᒃ ᐊᒻᒪ ᐱᐅᓐᖏᓐᓂᖏᓐᓂᒃ
ᓇᓗᓇᐃᔭᐃᓚᐅᖅᖢᑎᒃ ᐃᓕᑉᐹᓪᓕᐅᑕᐅᒃᑲᓐᓂᕈᓐᓇᕐᓂᐊᕐᒪᑦ ᓯᕗᓂᒃᓴᑦᑎᓐᓂ
ᖃᐅᔨᓴᐃᓂᕐᓄᑦ ᖃᐅᔨᓴᐃᔨᓄᓪᓗ.  ᓄᓇᕗᑦ ᑐᓐᖓᕕᒃᑯᑦ ᓇᓗᓇᐃᔭᐃᓕᓚᐅᕐᒥᔪᑦ
ᖃᓄᐃᓕᐅᕆᐊᖃᕐᒪᖔᖏᑦ ᐃᓄᐃᑦ ᖃᐅᔨᓴᐃᓂᒃᑯᑦ ᓄᓇᒥᖕᓂᒃ ᐊᒃᑐᐃᓂᖃᕐᓂᐊᖅᑐᓂᒃ,
ᐊᒻᒪ ᓇᓗᓇᐃᖅᓯᓪᓗᑎᒃ ᐊᑐᖅᑐᓂᒃ ᐊᑐᐊᒐᓂᒃ ᑐᑭᒧᐊᕈᑎᓂᒡᓗ ᖃᐅᔨᓴᔾᔪᓯᒃᓴᓂᒃ
ᑕᒪᑐᒧᖓ ᐃᑲᔪᖅᓲᑕᐅᓂᐊᖅᑐᓂᒃ.  ᑕᒪᓐᓇ ᐊᑐᕆᐊᓕᒃ ᐃᓄᐃᑦ ᖃᐅᔨᓴᐃᓂᕐᒥ
ᓯᕗᒃᑲᖅᑕᖅᑎᐅᓂᖅᓴᐅᓂᐊᕐᒪᑕ ᓄᓇᒥᖕᓂ ᖃᐅᔨᓴᐃᔪᖃᕐᓂᐊᖅᑎᓪᓗᒍ, ᐊᒻᒪ
ᑲᑐᔾᔨᖃᑎᖃᕐᓂᖅᓴᐅᓗᑎᒃ ᖃᐅᔨᓴᐃᔨᓂᒃ ᖃᐅᔨᓴᐃᕝᕕᖕᓂᒡᓗ ᑕᐃᒫᑦᑎᐊᖑᓂᐊᕈᑎᒃ.

ᓄᓇᕗᑦ ᑐᓐᖓᕕᒃᑯᑦ 2011/2012-ᒥ, 2012/2013-ᒥ ᐃᓄᐃᑦ ᐱᖅᑯᓯᑐᖃᖏᑕ
ᐃᓅᖃᑎᒌᒍᓯᖏᑕᓗ ᖃᓄᐃᓕᖓᓕᕐᓂᖓᓄᑦ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ
ᒪᕐᕈᐃᓕᖓᓪᓗᐊᑕᖅᑐᓄᑦ ᓵᓐᖓᕗᑦ:  ᓄᓇᕗᒻᒧᑦ ᐊᑐᖅᑐᑦ 2007/2008 ᐃᓄᐃᑦ
ᖃᓄᐃᓕᖅᐱᑕᑎᒍᑦ ᖃᐅᔨᓴᐃᓂᕕᓂᐅᓚᐅᖅᑐᑦ, ᐊᒻᒪ ᐃᓄᐃᑦ ᓄᓇᓕᖏᓐᓂ
ᖃᐅᔨᓴᐃᓂᖅ ᖃᓄᖅ ᐊᑐᖅᑕᐅᖃᑦᑕᕐᓂᖏᑦ.  ᐃᓄᐃᑦ ᐋᓐᓂᐊᒃᑯᑦ ᖃᐅᔨᓴᖅᑕᐅᓂ -
ᕕᓂᕆᓚᐅᖅᑕᖏᑦ “ᖃᓄᐃᓕᖅᐱᑕᒃᑯᑦ” ᖃᐅᔨᓴᖅᑕᐅᓂᕆᓚᐅᖅᑕᖏᑦ ᐊᒃᓱᐊᓗᒃ
ᐊᑑᑎᖃᖅᑐᑦ ᐊᔾᔨᒌᓐᖏᑦᑐᓄᑦ ᐊᒃᑐᖅᑕᐅᓯᒪᖕᒪᑕ ᐃᓄᐃᑦ ᑎᒥᒃᑯᑦ ᐃᓱᒪᒃᑯᓪᓗ, ᐊᒻᒪ
ᑕᐃᒃᑯᑎᒎᓇᖅ ᖃᐅᔨᔭᐅᓚᐅᖅᓯᒪᔪᑦ ᐊᑐᖅᑕᐅᑐᐃᓐᓇᕆᐊᖃᖅᖢᑎᒃ ᑕᖅᑲᒃᑯᓄᖓ
ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᐊᑐᐊᒐᓕᐅᓕᕈᑎᒃ ᐊᑑᑎᖃᑦᑎᐊᕐᓂᐊᕐᒪᑦ.

ᑕᐃᒪᐃᒃᑲᓗᐊᖅᑎᓪᓗᒍ, ᐃᓄᐃᑦ ᐋᓐᓂᐊᒃᑯᑦ ᖃᐅᔨᓴᖅᑕᐅᓂᕕᓂᕆᓚᐅᖅᑕᖏᑦ
“ᖃᓄᐃᓕᖅᐱᑕᒃᑯᑦ” ᐅᖃᓕᒫᒐᒃᓴᓐᖑᖅᑎᑕᐅᓪᓗᐊᓚᐅᖅᓯᒪᔪᑦ ᓯᐊᒻᒪᒃᑎᖅᑕᐅᓪᓗᑎᒡᓗ
ᖃᐅᔨᓴᐃᔨᕈᔪᖕᓄᑦ ᐃᓕᓐᓂᐊᖅᑐᓄᓪᓗ, ᓴᖅᑭᑎᑦᑎᓇᓲᑕᐅᓐᖏᖔᖅᖢᑎᒃ ᐃᓗᐃᒃᑲᓂᒃ
ᓇᓗᓇᐃᖅᓯᓂᐊᖅᑐᓂᒃ ᐃᓄᐃᑦ ᖃᓄᐃᓕᕐᒪᖔᖏᑦ ᐋᓐᓂᐊᖅ ᐱᔾᔪᑎᒋᓪᓗᒍ. ᐆᒃᑑᑎᒋᓗᒍ,
ᐃᓄᐃᑦ ᐋᓐᓂᐊᒃᑯᑦ ᖃᐅᔨᓴᖅᑕᐅᓂᕕᓂᕆᓚᐅᖅᑕᖏᑦ ᓂᕿᓕᕆᔪᑦ ᓇᓗᓇᐃᖅᓯᕗᑦ
ᐅᓄᓗᐊᖅᑐᑦ ᐃᓄᐃᑦ ᐃᒡᓗᒥᐅᑕᖃᑎᒌᑦ ᓂᕿᖃᑦᑎᐊᓐᖏᓗᐊᕐᓂᖏᓐᓂᒃ, ᑭᓯᐊᓂᓗ
ᖃᐅᔨᓴᐃᓂᖅ ᓇᓗᓇᐃᖅᓯᓚᐅᓐᖏᑦᑐᖅ ᑕᒪᓐᓇ ᓂᕿᖃᓐᖏᓗᐊᕐᓂᖅ ᐱᔾᔪᑎᖃᕐᒪᖔᖓ
ᐃᓕᓐᓂᐊᕐᓂᕐᒧᑦ, ᐃᖅᑲᓇᐃᔮᖃᕐᓂᕐᒧᑦ ᐊᒃᖢᓗᐊᕐᓂᕐᒧᓪᓗ, ᐅᕝᕙᓘᓐᓃᑦ ᖃᓄᖅ ᑕᒪᒃᑯᐊ
ᐊᒃᑐᐃᓂᖃᕐᒪᖔᖏᑦ ᒐᕙᒪᒃᑯᑦ ᐊᑐᐊᒐᖏᓐᓂᒃ ᐱᕚᓪᓕᐅᑕᐅᔪᓐᓇᕐᒪᖔᖏᓪᓗ
ᐃᓱᒻᒥᐅᑎᒃᓴᖅᓯᐅᕐᓂᒃᑯᑦ ᑲᑐᔾᔨᖃᑎᒌᖕᓂᒃᑯᓪᓗ.  ᑕᒪᒃᑯᐊ ᖃᓄᖅ ᐱᑐᒃᓯᒪᐅᕐᒪᖔᖏᓐᓂᒃ

ᓄᓇᓕᓐᓂ ᖃᐅᔨᓴᖅᑎᓄᑦ ᐃᑲᔪᖅᑎ ᑖᓖᓐ ᕼᐅᑲᓇᒃ ᐊᒻᒪᓗ ᑭᐊᓂ ᑕᑉᑑᓇ ᖁᕐᓗᑐᕐᒥᐅᑦ ᐊᓃᕐᓇᕐᓂᖓᓂᒃ ᓯᕿᓐᓂᑎᓪᓗᒍ ᐊᓃᖅᑑᐊᖅᑑᒃ.

ᐱᒋᐊᕐᓂᖓ
ᐃᓄᐃᑦ ᐋᓐᓂᐊᒃᑯᑦ ᖃᐅᔨᓴᖅᑕᐅᓂᕕᓂᕆᓚᐅᖅᑕᖏᑦ ᖃᓄᐃᑉᐱᑕᓕᒃᑯᑦ ᓄᓇᕗᒻᒦᑦᑐᓂ
25 ᓄᓇᓕᖕᓂ ᖃᐅᔨᓴᐃᓚᐅᖅᓯᒪᔪᑦ 2007/2008-ᒥ, ᐊᒻᒪ ᑲᑎᖅᓱᐃᓚᐅᖅᖢᑎᒃ
ᐊᔾᔨᒌᓐᖏᕈᓘᔭᖅᑐᓂᒃ ᑎᒥᐅᑉ ᐋᓐᓂᐊᖏᓐᓄᑦ ᐊᒃᑐᐃᓂᓕᖕᓂᒃ, ᓲᕐᓗ ᐃᒡᓗᓕᕆᓂᖅ,
ᐃᓕᓐᓂᐊᖅᓯᒪᓂᖅ, ᐊᕙᑎᒥ ᓱᕈᕐᓇᐅᑏᑦ, ᓂᕿᖃᑦᑎᐊᕐᓂᖅ ᓂᕿᖃᑦᑎᐊᓐᖏᓐᓂᕐᓘᓐᓃᑦ,
ᖃᑕᓐᖑᑎᒌᑦ ᐋᓐᓂᐊᖅᑖᕈᓯᖏᑦ, ᓂᕿᑦᑎᐊᕙᐃᑦ ᐊᒻᒪ ᓂᕆᔭᑦ 1,923-ᓂᑦ ᐃᓄᖕᓂᑦ.
ᐃᓱᒪᒃᑯᑦ ᐋᓐᓂᐊᖃᕐᓂᖅ ᐊᒻᒪ ᓄᓇᓖᑦ ᐃᓅᓯᖃᑦᑎᐊᕐᓂᖏᓐᓅᖓᔪᑦ 1,710-ᓂᑦ
ᐃᓄᖕᓂᑦ ᐱᔭᐅᓚᐅᖅᓯᒪᔪᑦ.  ᑕᒪᑐᒪ ᖃᐅᔨᓴᐃᓂᐅᑉ ᐊᔾᔨᐸᓗᖏᑎᑐᑦ ᐋᖅᑭᒃᓯᒪᔪᓂᒃ
ᖃᐅᔨᓴᐃᓂᖃᓚᐅᕐᒥᔪᑦ ᐃᓄᕕᐊᓗᖕᓂ ᐊᒻᒪ ᓄᓇᑦᓯᐊᕗᒻᒥ.  ᓯᑯᓯᐅᑎᒃᑰᖅᖢᑎᒃ
ᐊᒧᓐᓴᓐᒥᒃ ᐊᑎᓕᒃᑯᑐᑦ, ᖃᐅᔨᓴᐃᔩᑦ ᓄᓇᓕᖕᓄᐊᖅᑕᓚᐅᖅᑐᑦ ᐅᑭᐅᖅᑕᖅᑐᒥ
ᑐᑭᓯᒃᑲᓐᓂᕐᓂᐊᒪᑕ ᐃᓄᐃᑦ ᐋᓐᓂᐊᒃᑯᑦ ᖃᓄᐃᓕᖓᓕᕐᒪᖔᖏᑦ.  ᓄᓇᕗᑦ ᑐᓐᖓᕕᒃᑯᑦ,
ᓄᓇᕗᑦ ᒐᕙᒪᒃᑯᑦ ᐊᒻᒪ ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᖏᑦ ᓄᓇᕗᒻᒥ ᑐᑭᒧᐊᒃᑏᑦ
ᑲᑎᒪᔨᕋᓛᖏᓐᓂᒃ ᓴᖅᑭᑦᑎᓚᐅᖅᓯᒪᔪᑦ ᐃᓚᖃᖅᖢᑎᒃ ᒪᒋᐅᓪ ᓯᓚᑦᑐᖅᓴᕐᕕᒡᔪᐊᖓᓂ
ᖃᐅᔨᓴᐃᔨᓂᒃ ᐊᒻᒪ ᑐᕌᓐᑑᑉ ᓯᓚᑦᑐᖅᓴᕐᕕᒡᔪᐊᖓᓂ ᐋᖅᑭᒃᓱᐃᓂᐊᕋᒥᒃ
ᑐᑭᒧᐊᒃᑎᒋᔭᐅᓂᐊᕋᒥᒡᓗ ᓄᓇᕐᔪᐊᕐᒥ ᐅᑭᐅᖅᑕᖅᑐᒧᑦ ᑐᕌᖓᔪᑦ ᐊᑐᕐᓗᒋᑦ
ᑮᓇᐅᔭᖃᖅᑎᑦᑎᔪᓐᓇᕐᓂᐊᕋᒥᒃ ᑕᒪᑐᒥᖓ ᐱᒋᐊᕐᓂᖓᓂᑦ ᐃᓱᓕᕝᕕᖓᓄᑦ ᑎᑭᓪᓗᒍ.

ᐃᓄᐃᑦ ᐋᓐᓂᐊᒃᑯᑦ ᖃᐅᔨᓴᖅᑕᐅᓂᕕᓂᕆᓚᐅᖅᑕᖏᑦ ᖃᓄᐃᑉᐱᑕᓕᒃᑯᑦ
ᐃᑲᔫᑎᖃᖅᓯᒪᔪᑦ ᐃᓚᖏᓐᓄᑦ ᐊᔭᐅᖅᑐᐃᓇᓱᖕᓂᑦᑎᓐᓄᑦ ᐊᑐᐊᒐᓕᐅᖅᑎᓄᓪᓗ,
ᑐᑭᓯᓇᕐᓂᖅᓴᐅᓕᖅᑎᑕᐅᓯᒪᖕᒪᑕ ᐊᒥᓱᑦ ᐃᓄᐃᑦ ᑎᒥᒥᒍᑦ ᐃᓱᒪᒥᒍᓪᓗ ᓇᐅᒃᑯᑦ
ᐊᒃᓱᕈᖅᑎᑕᐅᓗᐊᕐᒪᖔᖏᑦ.  ᐃᓄᐃᑦ ᐋᓐᓂᐊᒃᑯᑦ ᖃᐅᔨᓴᖅᑕᐅᓂᕕᓂᕆᓚᐅᖅᑕᖏᑦ
ᖃᓄᐃᑉᐱᑕᓕᒃᑯᑦ ᑐᑭᓯᔭᐅᔪᑦ ᓇᐃᒡᓕᑎᖅᑕᐅᓯᒪᓪᓗᑎᒃ ᐅᓂᒃᑳᓕᐊᕆᔭᐅᓚᐅᖅᓯᒪᔪᑦ
2010-ᒥ, 2012-ᖑᓕᖅᑎᓪᓗᒍ ᓄᓇᓕᒃᑎᒎᖅᑎᑕᐅᓪᓗᑎᒃ ᐅᓂᒃᑳᓕᐊᕆᔭᐅᓕᖅᖢᑎᒃ 
ᐊᒻᒪ ᐃᓅᓯᖃᑦᑎᐊᕐᓂᕐᒨᖓᔪᓂᒃ ᓇᐃᒡᓕᑎᖅᓯᒪᔪᓂᒃ ᓴᖅᑭᑦᑎᓚᐅᕆᓪᓗᑎᒃ.  ᐅᑯᐊ
ᐊᕐᕌᒍᑕᒫᖅᓯᐅᑏᑦ ᑎᑎᕋᖅᑕᐅᕙᓪᓕᐊᓕᖅᑎᓪᓗᒋᑦ, 13-ᓂᒃ ᐸᐃᑉᐹᓂᒃ
ᑎᑎᕋᖅᓯᒪᔪᖅᑕᖃᓕᖅᑐᑦ ᐃᓄᐃᑦ ᐋᓐᓂᐊᒃᑯᑦ ᖃᐅᔨᓴᖅᑕᐅᓂᕕᓂᕆᓚᐅᖅᑕᖏᑦ
ᐊᔾᔨᒌᓐᖏᓐᓂᖏᓐᓂᒃ ᓇᓗᓇᐃᔭᐃᓯᒪᔪᓂᒃ ᐊᒻᒪ ᐊᔾᔨᒌᓐᖏᑦᑐᓂ ᐃᓕᓐᓂᐊᖅᑐᓄᑦ
ᑐᕌᖓᔪᒃ ᓴᖅᑭᑦᑐᖃᖅᓯᒪᓕᖅᖢᓂ.  ᑕᐃᒃᑯᐊ ᑖᒃᑯᓇᓂ ᑎᑎᕋᐅᓯᐅᓚᐅᖅᑐᑦ
ᐊᒃᓱᕐᔪᐊᕌᓗᒃ ᐱᕐᔪᐊᖑᓚᐅᖅᑐᑦ, ᑭᓯᐊᓂᓗ ᐊᑐᖅᑕᐅᔪᓐᓇᕐᓂᖏᑦ ᒪᐅᖓᑦᑎᐊᖑᓗ -
ᐊᓚᐅᖅᖢᑎᒃ ᐊᑐᖅᑕᐅᓪᓗᐊᑕᕐᒪᑕ ᐃᓕᓐᓂᐊᖅᑐᓄᑦ ᑕᐃᒃᑯᓄᖓ
ᑐᕌᖓᑎᑕᐅᓚᐅᕐᓂᖏᑦ ᐱᔾᔪᑎᒋᓪᓗᒋᑦ.  ᑖᒃᑯᓄᖔᖃᑕᐅᖕᒥᔪᖅ ᐱᒋᐊᕐᓂᕕᓂᖓ,
ᖃᐅᔨᓴᐃᔾᔪᑎᖏᑦ ᐃᓄᑑᑦᑕᖅᑎᑕᐅᓪᓗᑎᒃ ᐋᖅᑭᒃᑕᐅᓯᒪᓚᐅᕐᒪᑕ,
ᐃᓗᐃᒃᑲᐅᖃᑎᖃᕋᓗᐊᖅᑎᓪᓗᒋᑦ ᐃᓅᓯᕐᒧᑦ, ᐱᖅᑯᓯᕐᒧᑦ, ᒐᕙᒪᒃᑯᓐᓄᑦ ᐊᒻᒪ
ᖃᓄᐃᓕᖓᕙᓚᐅᖅᓯᒪᓂᖏᑦ ᐃᓄᐃᑦ ᐃᒻᒪᑲᓪᓚᒃ, ᑕᒪᒃᑯᐊ ᐱᓇᐃᓗᑕᐅᖃᑦᑕᕐᒪᑕ.

ᑐᑭᓯᒃᑲᓐᓂᕈᓐᓇᕐᓂᐊᖅᐸᑕ ᓄᓇᕗᒻᒥᐅᑦ ᐊᑐᐊᒐᓕᐅᖅᑎᓪᓗ, ᐊᒻᒪ ᐃᓄᐃᑦ ᐋᓐᓂᐊᒃᑯᑦ
ᖃᐅᔨᓴᖅᑕᐅᓂᕕᓂᕆᓚᐅᖅᑕᖏᑦᑎᒍᑦ ᖃᐅᔨᔭᕕᓃᑦ ᐊᑐᖅᑕᐅᑦᑎᐊᕐᓂᐊᖅᐸᑕ, ᓄᓇᕗᑦ
ᑐᓐᖓᕕᒃᑯᑦ ᖃᐅᔨᔭᕕᓂᕐᓂᒃ ᐃᓗᐃᒃᑲᕈᖅᑎᑦᑎᓇᓱᓚᐅᖅᑐᑦ.  ᑕᐃᒪᐃᔾᔪᑎᖃᓚᐅᖅᑐᑦ
ᐊᑑᑎᖃᑦᑎᐊᕐᓂᖅᓴᐅᓗᑎᒃ ᑐᑭᓯᔭᕕᓃᑦ ᐊᑐᖅᑕᐅᔪᓐᓇᕐᓂᐊᒪᕐᑕ, ᐊᒻᒪ ᓯᕗᓂᒃᓴᑦᑎᓐᓂ
ᓄᓇᓖᑦ ᖃᐅᔨᓴᖅᑕᐅᓂᐊᓕᕈᑎᒃ ᖃᓄᐃᑦᑐᓂᒃ ᐱᐅᓯᖃᕆᐊᖃᕐᒪᖔᖏᑦ, ᖃᐅᔨᓴᐃᔩᑦ
ᐊᒻᒪ ᖃᐅᔨᓴᐃᕝᕖᑦ ᐱᒃᓴᖅᑖᕆᓯᒪᔭᕐᒥᓂᒃ ᐊᑐᑦᑎᐊᕐᓂᐊᕐᒪᑕ ᐃᓄᖕᓄᑦ ᐊᒻᒪ ᓄᓇᓕᖕᓄᑦ,
ᐊᑐᖅᑕᐅᑦᑎᐊᒃᑲᓐᓂᕐᓗᑎᒡᓗ ᖃᐅᔨᓴᐃᔾᔪᑎᕕᓃᑦ ᐊᔭᐅᖅᑐᐃᔨᓄᑦ ᐊᑐᐊᒐᓕᐅᖅᑎᓄᓪᓗ.

ᑕᒪᒃᑯᐊ ᐱᒋᐊᕈᑎᒋᓗᒋᑦ ᐅᖃᐅᓯᕆᔭᐅᓂᐊᖅᑎᓪᓗᒋᓪᓗ ᑕᒪᒃᑯᓄᖔᖅᑐᑦ 
ᐊᒃᑐᐃᓂᓖᓪᓗ, ᐅᑯᐊ ᐅᓂᒃᑳᑦ ᓯᕗᓪᓕᖏᑦ ᓵᓐᖓᓗᐊᓐᖑᐊᖅᑐᑦ ᐃᓄᐃᑦ ᐋᓐᓂᐊᒃᑯᑦ
ᖃᐅᔨᓴᖅᑕᐅᓂᕕᓂᕆᓚᐅᖅᑕᖏᑦᑕ ᐱᕙᓪᓕᐊᓂᕆᓚᐅᖅᑕᖏᑦ, ᓇᐃᔨᓕᑎᖅᓯᒪᓪᓗᑎᒃ
ᐅᓂᒃᑲᐅᓯᕆᔭᐅᓪᓗᑎᒃ ᖃᓄᖅ ᐊᒻᒪ ᓱᖕᒪᑦ ᖃᐅᔨᓴᐃᓂᖅ ᓴᖅᑭᑕᐅᓚᐅᕐᒪᖔᖓ, ᑭᒃᑯᑦ
ᐃᓚᐅᓚᐅᕐᒪᖓᖏᑦ, ᐊᒻᒪ ᖃᓄᐃᑦᑐᓂᒃ ᐱᓇᐃᓗᑕᖃᐅᓚᐅᕐᒪᖔᑦ ᐃᓄᐃᑦ ᐋᓐᓂᐊᒃᑯᑦ
ᖃᐅᔨᓴᖅᑕᐅᓂᕕᓂᕆᓚᐅᖅᑕᖏᓐᓂᒃ ᖃᐅᔨᓴᐃᔩᑦ ᑕᑯᓐᓇᖅᑕᖓᒍᑦ. ᑖᒃᑯᓇᓂ
ᓇᓗᓇᐃᔭᐃᓕᓚᐅᕆᕗᑦ ᐃᓄᐃᑦ ᐋᓐᓂᐊᒃᑯᑦ ᖃᐅᔨᓴᖅᑕᐅᓂᕕᓂᕆᓚᐅᖅᑕᖏᑦᑎᒍᑦ
ᑐᑭᓯᔭᐅᓂᕕᓃᑦ ᑐᑭᓕᐊᖑᓂᖏᓪᓗ, ᓇᓗᓇᐃᖅᓯᔾᔪᑕᐅᖕᒪᑕ ᐃᓄᐃᑦ ᐱᖅᑯᓯᖓᑦ
ᐃᓅᖃᑎᒌᒍᓯᖓᓗ ᐅᓪᓗᒥ ᖃᓄᐃᓕᖓᓕᕐᒪᖔᑦ.  ᑖᒃᑯᐊ ᑐᑭᓕᐊᕆᔭᕕᓃᑦ
ᓇᓗᓇᐃᖅᓯᕗᑦ ᐊᒥᓱᓂᒃ ᓄᓇᕗᒻᒥ ᐋᓐᓂᐊᒃᑯᑐᑦ ᐱᓇᐃᓗᑕᐃᑦ ᓇᐅᒃᑯᑦ
ᑲᑎᓐᖓᖕᒪᖔᖏᑦ, ᐊᒻᒪ ᓇᓗᓇᐃᖅᓯᔾᔪᑕᐅᒋᓪᓗᓂ ᓄᓇᕗᑦ ᑐᓐᖓᕕᒃᑯᑦ, ᐊᕕᒃᑐᖅᓯᒪᔪᑦ
ᐃᓄᐃᑦ ᑲᑐᔾᔨᖃᑎᒌᖏᑦ, ᓄᓇᕗᑦ ᒐᕙᒪᒃᑯᑦ ᐊᒻᒪ ᑲᓇᑕᐅᑉ ᒐᕙᒪᒃᑯᖏᑦ ᖃᓄᖅ
ᑲᑐᔾᔨᖃᑎᒌᒋᐊᖃᕐᒪᖔᖏᑦ ᑕᒪᒃᑯᐊ ᐱᓇᐃᓗᑕᐃᑦ ᓵᓚᐅᔪᓐᓇᖅᓯᓂᐊᕐᒪᑕ. 

ᑭᖑᓂᑦᑎᓐᓂ ᐅᓂᒃᑳᓕᐊᖑᖃᑦᑕᕐᓂᑯᓂᒃ ᒪᓕᑐᐃᓐᓇᖅᖢᑎᒃ, ᓄᓇᕗᑦ ᑐᓐᖓᕕᒃᑯᑦ
ᓴᖅᑭᔮᖅᑎᑦᑎᓗᐊᓐᖑᐊᖅᑐᑦ ᓱᕈᓯᓛᖑᓂᖏᓐᓂ ᐱᕈᖅᐸᓪᓕᐊᓂᕕᓂᖏᓐᓂᑦ,
ᓇᓗᓇᐃᖅᓯᔾᔪᑕᐅᖕᒪᑕ ᐃᓐᓇᐅᓕᖅᑎᓪᓗᒋᑦ ᓄᑕᕋᐅᓪᓗᑎᒃ ᖃᓄᐃᓐᓂᕕᓂᖏᓐᓄᑦ
ᐊᒃᑐᐃᓂᖃᕐᒪᖔᖓ.  ᑕᐃᒪᐃᓕᐅᖅᖢᑎᒃ ᓄᓇᕗᑦ ᑐᓐᖓᕕᒃᑯᑦ ᓇᓗᓇᐃᖅᓯᔪᑦ ᐊᒥᓱᑦ
ᐱᓇᐃᓗᑕᐃᑦ ᐃᓄᐃᑦ ᐋᓐᓂᐊᒃᑯᑦ ᖃᐅᔨᓴᖅᑕᐅᓂᕕᓂᕆᓚᐅᖅᑕᖏᑦᑎᒍᑦ ᖃᐅᔨᔭᑦ ᐊᒻᒪ
ᐅᑯᑎᒎᓇᖅ ᐅᓂᒃᑳᑎᒍᑦ ᓴᖅᑭᑕᑦ ᐱᒋᐊᕈᑎᖃᕐᓂᑯᕕᓂᐅᓂᖏᓐᓂᒃ ᓱᕈᓯᐅᓂᖏᓐᓄᑦ 
ᐊᒻᒪ ᐊᕙᑎᖓᑕ ᖃᓄᐃᑦᑑᓚᐅᕐᓂᖏᓐᓄᑦ, ᑕᐃᒪᐃᓐᓂᖓᓄᓪᓗ ᓱᕈᓯᐅᓂᖏᓐᓂ
ᐋᖅᑭᒃᓱᖅᑕᐅᕙᒌᖅᐸᑕ ᐋᖅᑭᐅᑕᐅᔪᓐᓇᖅᖢᑎᒃ.  ᓄᓇᕗᑦ ᑐᓐᖓᕕᒃᑯᑦ 
ᐊᒃᓱᕉᑎᖃᖅᑐᑦ ᐅᖁᒪᐃᓐᓂᕐᓂᐊᕐᓂᒃᑯᑦ ᐊᑐᐊᒐᑦ ᐱᑦᑕᐃᓕᒪᓂᕐᒧᑦ ᓄᑕᕋᐅᓂᖏᓐᓂ
ᐱᐅᓂᖅᓴᐅᓇᓱᒋᓪᓗᓂᐅᒃ ᐊᒻᒪ ᑮᓇᐅᔭᓕᐅᕋᓱᐊᕐᓂᖅ ᐊᑐᕐᓗᒍ ᐱᕚᓪᓕᐅᑕᐅᔪᓐᓇᕐᓂᖏᑦ
ᓄᓇᕗᒻᒥᑦ ᐃᓄᐃᑦ ᐋᓐᓂᐊᒃᑯᑦ ᖃᓄᐃᓕᖓᓂᖏᓐᓄᑦ.

ᐅᐃᒍᖓ 2 ᐅᓂᒃᑳᓂ ᐅᖃᐅᓯᖃᖅᐳᑦ ᓄᓇᕗᒻᒥᐅᑦ ᐃᓄᐃᑦ ᖃᓄᖅ
ᐃᓚᐅᓂᖃᖃᑦᑕᕐᓂᐊᕐᓂᖏᑦ ᓯᕗᓂᒃᓴᑦᑎᓐᓂ ᓄᓇᑦᑎᓐᓂ ᖃᐅᔨᓴᐃᔪᖃᓕᕐᓂᖅᐸᑦ.
ᐃᓄᖕᓂᒃ ᖃᐅᔨᓴᐃᓂᖅ ᖃᐅᔨᓴᐃᔨᓪᓗ ᐊᓯᖏᓐᓂᒃ ᓄᓇᖃᖅᑳᖅᓯᒪᔪᑦ ᓄᓇᓕᖏᓐᓂ
ᐊᑐᕈᓗᑐᐃᓐᓇᕐᓂᖃᖃᑦᑕᓚᐅᖅᑐᑦ, ᖃᐅᔨᓴᐃᔩᑦ ᐃᑲᔫᓯᐊᕐᓂᖅᓴᐅᓪᓗᑎᒃ
ᓄᓇᖃᖅᑳᖅᓯᒪᔪᓂᑦ ᖃᐅᔨᓵᖑᔪᕕᓂᕐᓂᑦ.  ᐅᓪᓗᒥ ᑕᐃᒪᐃᑦᑕᕆᐊᖃᕈᓐᓃᖅᑐᖅ,
ᐅᓄᖅᓯᕙᓪᓕᐊᑐᐃᓐᓇᖅᖢᑎᒡᓗ ᓄᓇᖃᖅᑳᖅᓯᒪᔪᑦ ᓄᓇᓖᑦ ᐊᑐᐊᒐᓕᐅᖅᑐᑦ
ᑐᑭᒧᐊᕈᓯᐅᖅᑐᓪᓗ ᐱᔾᔪᑎᓕᖕᓂᒃ ᓄᓇᒥᖕᓂ ᖃᐅᔨᓴᐃᓃᑦ ᖃᓄᐃᓕᖓᖃᑦᑕᕆ -
ᐊᖃᕐᒪᖔᖏᓐᓂᒃ.  ᑕᒪᒃᑯᐊ ᐊᑐᐊᒐᑦ ᑐᑭᒧᐊᕈᑎᓪᓗ ᐃᑲᔪᖅᓱᖅᑕᐅᒃᑲᓐᓂᑐᐃᓐᓇᖅᑐᑦ
ᑲᓇᑕᒥ ᒪᓕᒐᓂᒃ ᐱᔾᔪᑎᓕᖕᓂᒃ ᖃᐅᔨᓴᐃᔾᔪᓯᕐᓂᒃ ᓄᓇᖃᖅᑳᖅᓯᒪᔪᑦ ᓄᓇᓕᖁᑎᖏᓐᓂ,
ᐱᐅᓯᐅᓕᖅᑐᖅ ᐅᕙᑦᑎᓐᓄᑦ ᐃᑲᔪᖅᓲᑕᐅᒃᑲᓐᓂᑐᐃᓐᓇᖅᑐᑦ ᓂᕆᐅᒋᔭᑦᑎᓐᓂᒃ.

ᐃᓚᖓ 1: 

ᐃᓄᐃᑦ ᐋᓐᓂᐊᒃᑯᑦ
ᖃᐅᔨᓴᖅᑕᐅᓂᕕᓂᕆᓚᐅᖅᑕᖏᑦᑕ ᐱᕐᔪᐊᖑᓂᖏᑦ
ᐃᓗᓕᖏᓪᓗ ᓯᕗᒧᐊᒃᐸᓪᓕᐊᔾᔪᑕᐅᓂᐊᖅᑐᑦ
2007/2008-ᒥ ᐃᓄᐃᑦ ᐋᓐᓂᐊᒃᑯᑦ ᖃᐅᔨᓴᖅᑕᐅᓂᕕᓂᕆᓚᐅᖅᑕᖏᓐᓂ
ᑭᑭᑕᐅᖏᓐᓇᖃᑦᑕᓚ ᐅᖅᑐᑦ ᓄᓇᕗᒻᒥᐅᑦ ᐃᓄᖏᑦᑕ ᐋᓐᓂᐊᒃᑯᑦ ᖃᓄᐃᓕᖓᖕᒪᖔᖏᑦ
ᐊᒻᒪ ᑲᓇᑕᒥᐅᑦ ᐃᓗᐃᒃᑲᐅᑎᓪᓗᒋᑦ, ᑎᒥᒃᑯᑦ ᐃᓱᒪᒃᑯᓪᓗ ᐋᓐᓂᐊᖅ ᐱᔾᔪᑎᒋᓪᓗᒍ 
ᐃᓄᐃᑦ ᐊᑦᑎᖕᓂᖅᓴᕐᔪᐊᒻᒪᕆᐊᓘᖕᒪᑕ.  ᑲᓇᑕᒥᐅᑕᐅᖃᑎᕗᑦ ᑕᑯᓐᓇᖅᖢᒋᑦ ᐃᓄᐃᕿᑦ
ᐅᓄᕐᓂᖅᓴᑦ ᖃᐅᑕᒫᖅ ᓯᒡᒐᓕᐊᖅᑐᖅᑎᐅᓂᐅᓴᑐᐃᓐᓇᖅᑐᑦ, ᓂᕿᑭᒃᓴᕐᓂᖅᓴᐅᓪᓗᑎᒃ 
ᐊᒻᒪ ᖁᐃᓂᓂᖅᓴᐅᓪᓗᑎᒃ ᖁᐃᓂᓗᐊᖅᖢᑎᒡᓘᓐᓃᑦ.  ᑲᓇᑕᒥᐅᑕᐅᖃᑎᕗᑦ ᑕᑯᓐᓇᖅᖢᒋᑦ
ᐃᓄᐃᑦ ᓂᖓᖅᑕᐅᓂᖅᓴᐅᔪᑦ ᐊᒻᒪ/ᐅᕝᕙᓘᓐᓃᑦ ᖁᓄᔪᕐᓂᐊᖅᑕᐅᓂᑰᓪᓗᑎᒃ
ᓱᕈᓯᐅᓂᖏᓐᓂ, ᓄᒫᑦᑕᒐᔪᖕᓂᖅᓴᐅᓪᓗᑎᒃ, ᐊᒻᒪ ᐃᓱᒪᒋᔭᖃᕐᓂᖅᓴᐅᓪᓗᑎᒃ
ᐃᒻᒥᓃᕋᓱᖕᓂᑰᓪᓗᑎᒡᓘᓐᓃᑦ ᐃᓅᓯᕐᒥᓂ.

ᑕᒪᒃᑯᐊ ᐊᓪᓗᖅᓯᒪᓂᐅᔪᑦ ᐃᓚᖓᒍᑦ ᑕᐃᒪᐃᔾᔪᑎᓖᑦ ᒐᕙᒪᒃᑯᑦ ᐊᑐᐊᒐᖏᑦᑎᒍᑦ
ᓇᓕᒧᒌᒃᑎᑦᑎᓐᖏᓗᐊᕐᓂᖏᓐᓄᑦ, ᓲᕐᓗ ᐃᒡᓗᑭᒃᓴᓗᐊᕐᓂᖅ ᓄᓇᕗᒻᒥ,
ᐱᖁᑎᕐᔪᐊᖃᐅᓐᖏᓐᓂᒡᓗ ᐱᔾᔪᑎᒋᓪᓗᒍ ᓄᓇᕗᒻᒥᐅᑦ ᐃᓄᔾᔪᑎᓄᑦ ᐊᑭᓕᐅᑎᒋᔭᖏᑦ
ᖁᕝᕙᓯᓗᐊᕈᑎᒋᓪᓗᒋᑦ, ᐊᒻᒪ ᐃᓅᓕᓴᐃᔨᖃᐅᑦᑎᐊᓐᖏᓗᐊᕐᓂᖅ ᐃᓄᐃᑦ
ᐊᒥᓲᒐᓗᐊᖅᑎᓪᓗᒋᑦ.  ᑕᒪᒃᑯᐊ ᐱᔾᔪᑎᒋᓪᓗᒋᑦ ᐊᓐᖑᑎᓯᒪᓐᖏᓗᐊᖅᑐᑦ ᐃᓄᐃᑦ
ᓇᐅᒃᑯᑐᐃᓐᓇᖅ, ᐃᓅᑦᑎᐊᕋᓱᖕᓂᕐᓗ ᑎᑭᑕᒃᓴᐅᔪᓐᓃᓲᖑᓪᓗᓂ ᑕᒪᒃᑯᐊ ᐱᔾᔪᑎᒋᓪᓗᒋᑦ.

ᐅᖃᐅᓯᕆᒋᐊᓚᐅᓐᖏᓐᓂᑦᑎᓐᓄᑦ ᒐᕙᒪᒃᑯᓐᓅᖓᔪᑦ ᐊᒻᒪ ᐱᕙᓪᓕᐊᔾᔪᓯᕕᓂᐅᓚᐅᖅᓯᒪᔪᑦ
ᐃᒻᒪᑲᓪᓚᒃ, ᑖᒃᑯᓇᓐᖓᑦ ᐊᓪᓗᖅᑕᐅᓯᒪᔪᑦ ᓄᐃᓐᓂᑰᖕᒪᑕ, ᓄᓇᕗᑦ ᑐᓐᖓᕕᒃᑯᑦ
ᐅᓂᒃᑲᐅᓯᖃᑲᐃᓐᓇᕈᒪᔪᑦ ᖃᓄᐃᑦᑐᓂᒃ ᑕᑯᓐᓇᒐᖃᕐᒪᖔᕐᒥ ᐃᓄᐃᑦ
ᐋᓐᓂᐊᖃᓐᖏᓐᓂᖅᓴᐅᔪᓐᓇᕐᓂᖏᑦ ᐃᓅᓯᖃᑦᑎᐊᕈᓐᓇᕐᓂᖏᓪᓗ ᓄᓇᕗᒻᒥ.

ᓄᓇᕗᑦ ᑐᓐᖓᕕᒃᑯᑦ ᑕᑯᓐᓇᒐᖏᑦ ᐱᔾᔪᑎᓖᑦ
ᓄᓇᕗᒻᒥᐅᑦ ᐃᓄᖏᑦᑕ ᐋᓐᓂᐊᓐᖏᓐᓂᖅᓴᐅ -
ᔪᓐᓇᕐᓂᖏᑦ ᐃᓅᓯᖃᑦᑎᐊᕈᓐᓇᕐᓂᖏᓪᓗ
ᓄᓇᕗᑦ ᑐᓐᖓᕕᒃᑯᑦ  ᑕᑯᓐᓇᒐᖃᖅᐳᑦ ᐃᓅᓯᒃᑯᑦ ᐱᖅᑯᓯᒃᑯᓪᓗ ᐃᓄᐃᑦ ᑭᓐᖒᒪᔭᖏᑦ
ᐊᓐᖑᑎᑕᐅᖁᓪᓗᓂᒋᑦ, ᑐᕌᒐᖃᓪᓗᐊᓐᖑᐊᕐᓗᑎᒃ ᓱᕈᓰᑦ ᐊᑦᑕᓇᓐᖏᑦᑐᒥ ᐱᕈᖅᓴᕐᓗᑎᒃ
ᐱᐅᔪᒧᑦ, ᐃᓅᓯᓕᒫᕐᒧᓪᓗ ᐊᑐᖅᑐᒃᓴᓂᒃ ᐱᕈᖅᓴᕐᕕᖃᕐᓗᑎᒃ. 

ᓄᓇᕗᑦ ᑐᓐᖓᕕᒃᑯᑦ, ᓄᓇᕗᑦ ᒐᕙᒪᒃᑯᑦ ᐊᒻᒪ ᑲᓇᑕᐅᑉ ᒐᕙᒪᒃᑯᖏᑦ ᐃᖅᑲᓇᐃ ᔭᖃᑎ -
ᒌᒋᐊᓖᑦ ᓄᓇᕐᔪᐊᕐᒥ ᑭᒃᑯᑐᐃᓐᓇᐃᑦ ᐱᔪᓐᓇᐅᑎᖃᕐᓂᖏᑦ ᐱᔾᔪᑎᒋᓪᓗᒋᑦ
ᐃᒡᓗᖃᑦᑎᐊᕐᓂᖅ, ᓂᕿᖃᑦᑎᐊᕐᓂᖅ, ᐃᓄᐃᑦ ᓇᖕᒥᓂᖅ ᐃᓕᓐᓂᐊᕐᓂᓕᕆᓂᕐᒥᒃ
ᐋᖅᑭᒃᓯᔪᓐᓇᕐᓂᖏᑦ ᐊᑐᖅᑕᐅᓂᐊᕐᒪᑕ ᐊᑐᓕᖅᑎᑕᐅᑦᑎᐊᕐᓗᑎᒡᓗ ᐱᔪᓐᓇᐅᑎᓕᕆᔾᔪᑏᑦ.
ᓄᓇᕗᑦ ᑐᓐᖓᕕᒃᑯᑦ ᑕᑯᓐᓇᖅᐳᑦ ᓄᓇᕗᒻᒥ ᓄᓇᑖᕐᓂᕐᒧᑦ ᐊᖏᕈᑏᑦ ᐃᓗᐃᓃᐊᑦᑐᖅ
ᓈᓴᐅᑎᓕᒃ 32-ᒥᒃ ᑐᓐᖓᕕᒋᔭᐅᔪᓐᓇᕐᓂᖓᓂᒃ ᑕᒪᒃᑯᐊ ᑎᒥᐅᔪᑦ ᑲᑐᔾᔨᖃᑎᒌᑦᑎ -
ᐊᓕᕈᓐᓇᕐᓂᐊᒪᕐᑕ.

ᓄᓇᕗᑦ ᑐᓐᖓᕕᒃᑯᑦ ᑕᑯᓐᓇᓐᖑᐊᖅᐳᑦ ᖃᐅᔨᓴᐃᔩᑦ, ᐊᔭᐅᖅᑐᐃᔩᑦ ᐊᒻᒪ ᐊᑐᐊᒐᓕᐅᖅᑏᑦ
ᐃᖅᑲᓇᐃᔭᖃᑎᒌᑦᑎᐊᕐᓂᖏᓐᓂᒃ ᑲᑐᔾᔨᓗᑎᒃ, ᖃᐅᔨᒪᔨᑕᕐᒥᓂᒃ ᓴᓇᕐᕈᑎᒥᓂᒡᓗ
ᐊᒥᖅᑳᕐᓗᑎᒃ ᐱᔪᓐᓇᖅᓯᑎᑕᐅᒃᑲᓐᓂᕐᓂᐊᕐᒪᑕ ᓱᕈᓰᑦ ᐃᓐᓇᐃᓪᓗ ᐃᓅᓯᒃᑯᑦ ᑮᓇᐅᔭᓕᐅ -
ᕋᓱᐊᕐᓂᒃᑯᓪᓗ ᐊᔪᖅᓴᓐᖏᓐᓂᖅᓴᐅᓂᐊᕐᒪᑕ ᑕᒪᒃᑯᐊ ᓴᖅᑭᑦᑐᓐᓇᖅᓯ ᓚᐅᓐᖏᓐᓂᖏᓐᓂ.

ᓄᓇᕗᑦ ᑐᓐᖓᕕᒃᑯᑦ ᑕᑯᓐᓇᖅᐳᑦ ᐃᓄᐃᑦ ᐋᓐᓂᐊᖃᓐᖏᓐᓂᖏᑦ ᐃᓅᓯᖃᑦᑎᐊᕐᓂᖏᓪᓗ
ᓇᓕᒧᖃᓕᕈᓐᓇᕐᓂᖏᑦ ᐃᓅᖃᑎᒌᖕᓂᕐᒧᑦ, ᐱᖅᑯᓯᖅᑎᒍᑦ ᐊᒻᒪ ᐅᒃᐱᕐᓂᒃᑯᑦ.  ᐃᓄᐃᑦ
ᐅᒃᐱᕆᔭᖏᑦ ᖃᑕᓐᖑᑎᒌᑦ ᓄᓇᓖᓪᓗ ᑲᑎᓐᖓᑦᑎᐊᕆᐊᖃᕐᓂᖏᑦ, ᐅᖃᐅᓯᕐᒥᒃ
ᐱᖅᑯᓯᑐᖃᕐᒥᒡᓗ ᖃᐅᔨᒪᓗᑎᒃ, ᐃᖕᒥᓂᒃ ᐅᐱᒋᓗᑎᒃ ᐃᒻᒥᓂᕿᔪᓐᓇᕐᓗᑎᒡᓗ ᑕᒪᓐᓇ
ᐃᒡᓗᕙᖅᓯᒪᓐᖏᓐᓂᖅ ᓴᖅᑭᓐᓂᖅᐸᑦ.

ᓄᓇᕐᔪᐊᕐᒥ ᑭᒃᑯᑐᐃᓐᓇᐃᑦ 
ᐱᔪᓐᓇᐅᑎᖏᑦ ᐊᒻᒪ ᐃᓄᐃᑦ
ᓄᓇᕐᔪᐊᕐᒥ ᑲᑐᔾᔨᖃᑎᒌᓄᑦ ᐃᓚᒋᔭᐅᖃᑕᐅᓪᓗᓂ, ᑲᓇᑕ ᐊᖏᖃᑕᐅᓯᒪᕗᖅ ᓄᓇᕐᔪᐊᕐᒥ
ᑭᒃᑯᑐᐃᓐᓇᐃᑦ ᐃᓚᐃᓐᓈᕆᔭᐅᔭᕆᐊᖃᓐᖏᓐᓂᖏᑦᑕ ᒪᓕᒐᖏᓐᓄᑦ, ᑭᓯᐊᓂᓗ
ᑕᐃᒪᐃᒃᑲᓗᐊᖅᑎᓪᓗᒍ ᐱᔪᓐᓇᐅᑎᓂᒃ ᐊᑐᖅᑎᑦᑎᓯᒪᓐᖏᑦᑐᑦ ᐱᔾᔪᑎᒋᓪᓗᒍ
ᐃᒡᓗᖃᑦᑎᐊᖅᑎᑦᑎᓂᖅ, ᐃᓕᓐᓂᐊᕐᓂᖅ, ᓂᕿᖃᑦᑎᐊᕐᓂᕐᒥᒃ, ᐃᓄᓕᕆᔨᒃᑯᓪᓗ
ᐱᔨᑦᑎᕈᑎᓂᒃ ᓄᓇᕗᒻᒥᐅᓄᑦ ᐊᑐᖅᑕᒃᓴᓂᒃ.  ᐃᓅᓯᒃᑯᑦ ᑮᓇᐅᔭᓕᐅᕋᓱᐊᕐᓂᒃᑯᓪᓗ
ᐱᓇᐃᓗᑕᐃᑦ ᐅᑯᓇᓂ ᐅᓂᒃᑳᓂ ᐅᖃᐅᓯᕆᔭᐅᓯᒪᔪᑦ ᓇᓗᓇᐃᖅᓯᓯᒪᕗᑦ ᑕᒪᒃᑯᐊ
ᐊᑐᓐᖏᑎᑕᐅᓗᐊᓐᖑᐊᖅᑐᓂᒃ, ᒪᕐᕈᐃᖕᓂᒃ ᓲᕐᓗ ᒪᓕᒐᖃᖅᑎᑦᑎᖕᒪᑕ ᐃᓄᐃᑦ ᐊᒻᒪ
ᓄᓇᖃᖅᑳᖅᓯᒪᔪᑦ ᐱᔾᔪᑎᒋᓪᓗᒋᑦ ᐊᒻᒪ ᖃᓪᓗᓈᑦ ᑕᑯᓐᓇᖅᖢᒋᑦ.

ᑕᒪᓐᓇ ᒪᕐᕈᐃᖕᓂᒃ ᒪᒐᖃᕐᓂᖅ ᓄᓇᕐᔪᐊᓕᒫᒥ ᑕᑯᓐᓇᖅᑕᐅᕙᓪᓕᐊᑐᐃᓐᓇᓕᖅᑐᖅ.
ᓄᓇᕐᔪᐊᕐᒥ ᑲᑐᔾᔨᖃᑎᒌᑦ ᓂᓪᓕᐊᑎᑦᑎᔨᖓᑦ ᓂᕿᖃᑦᑎᐊᕐᓂᐅᑉ ᒥᒃᓵᓄᑦ, ᐃᓕᕙᐃ ᑎ
ᔅᑲᑐ, ᑲᓇᑕᐅᑉ ᒐᕙᒪᒃᑯᖏᓐᓂᒃ ᓱᑯᓇᑦᑎᐊᓚᐅᖅᓯᒪᔪᖅ ᓄᓇᑲᖅᑳᖅᓯᒪᔪᑦ ᑲᒪᒋᔭᐅᑦᑎ -
ᐊᓐᖏᓐᓂᖏᑦ ᐱᔾᔪᑎᒋᓪᓗᒋᑦ 8-ᓂᒃ ᐅᓪᓗᓂᒃ ᑲᑎᒪᔭᖅᑐᖅᓯᒪᓚᐅᖅᑎᓪᓗᒋᑦ ᑲᓇᑕᒧᑦ ᒪᐃ
2012-ᖑᑎᓪᓗᒍ.  ᓄᓇᕐᔪᐊᕐᒥ ᑲᑐᔾᔨᖃᑎᒌᑦ ᓂᐱᖓᑦ ᓂᕿᐊᑦᑎᐊᖅᑎᑦᑎᔭᕆ ᐊᖃᕐᓂᖅ
ᐱᔾᔪᑎᒋᓪᓗᒍ, ᑎᒃᑯᐊᖅᑕᐅᕙᒃᐳᖅᕈᓱᓚᐅᖅᐳᖓ ᓂᕿᖃᑦᑎᐊᖅᑎ ᑕᐅᓐᖏᓐᓂᖏᑦ
ᓄᓇᖃᖅᑳᖅᓯᒪᔪᑦ ᑲᓇᑕᒥ, ᑕᒪᒃᑮᒃ ᑕᐃᒃᑯᐊ ᓄᓇᓕᐸᐅᔭᕐᓂᒃ ᓄᓇᓖᑦ ᐊᒻᒪ ᐃᖅᑭᓖᑦ
ᓄᓇᖏᓐᓃᑦᑐᑦ, ᓄᓇᖏᑦ ᖃᓂᒃᑲᓗᐊᖅᐸᑕ ᓄᓇᓕᐸᐅᔭᓃᒃᑲᓗᐊᖅᐸᑕᓗ,” ᐊᕙᓐᖓᐅᔮᓗᒃ
ᐃᒃᐱᒋᔭᐅᓐᖏᓗᐊᕐᓂᖏᓐᓄᑦ ᒐᕙᒪᒃᑯᓐᓄᑦ ᑮᓇᐅᔭᓕᐅᕋᓱᐊᕐᓂᒃᑯᓪᓗ ᐅᓪᓗᒥ
ᓄᓇᖃᖅᑳᖅᓯᒪᔪᑦ ᐊᑐᐃᓐᓇᖃᓐᖏᓐᓂᖅᓴᐅᔪᑦ ᓂᕿᓂᒃ ᑕᑯᓐᓇᕈᑦᑎᒃᑯᑦ ᐊᓯᖏᑦ
ᓄᓇᕐᔪᐊᕐᒥᐅᑕᐅᖃᑎᖏᑦ.” 1

ᑕᑯᓐᓇᒐᖅ 1 ᐊᑖᓃᑦᑐᖅ ᓇᓗᓇᐃᖅᓯᓯᒪᕗᑦ ᓄᓇᕐᔪᐊᕐᒥ ᑭᒃᑯᑐᐃᓐᓇᐃᑦ
ᐱᔪᓐᓇᐅᑎᖏᓐᓂᒃ, ᑲᓇᑕᒧᓪᓗ ᐊᖏᖅᑕᐅᓚᐅᕐᕕᖓᑕ ᐅᓪᓗᖓ ᐊᒻᒪᒪ ᐃᓗᓕᖏᑦᑕ
ᐊᒡᒍᖅᑐᖅᓯᒪᓂᖏᑦ ᐊᑐᖅᑐᑦ ᐃᓄᐃᑦ ᐋᓐᓂᐊᒃᑯᑦ ᖃᓄᐃᓕᖓᓂᖏᑦᑕ ᖃᐅᔨᓵᖑᓚ -
ᐅᖅᓯᒪᓂᖓᒍᑦ ᖃᐅᔨᔭᑦ ᑭᖑᓂᑦᑎᐊᖓᓂ ᓇᓗᓇᐃᖅᑕᐅᓯᒪᓪᓗᓂ.  ᓄᓇᕗᑦ ᑐᓐᖓᕕᒃᑯᑦ
ᐅᑯᓂᖓ ᑐᓴᐅᒪᔾᔪᑎᓂᒃ ᐃᓚᐅᔭᕆᐊᖃᕋᓱᒋᓐᓈᔪᑦ ᓄᓇᕐᔪᐊᕐᒥ ᑭᒃᑯᑐᐃᓐᓇᐃᑦ
ᐱᔪᓐᓇᐅᑎᖏᑦ ᐃᓱᒪᒋᔭᐅᖃᓯᐅᔾᔭᐅᖃᑦᑕᕐᓂᐊᕐᒪᑕ ᐱᔾᔪᑕᐅᓕᖅᑎᓪᓗᒋᑦ
ᐊᑐᐊᒐᓕᐅᖅᐸᓪᓕᐊᓂᖅ ᑭᓱᑐᐃᓐᓇᐃᑦ ᐱᐅᓯᒃᑲᓐᓂᕐᓂᐊᕐᒪᑕ, ᐊᒻᒪ ᓇᓗᓇᐃᖅᓯᓪᓗᑎᒃ
ᖃᓄᖅ ᐱᔭᒃᓴᖅᑖᖅᑎᑕᐅᓯᒪᖕᒪᖔᖏᑦ ᑲᓇᑕᒥᐅᑦ ᒐᕙᒪᖃᕐᕕᖕᓂ ᖁᕝᕙᓯᖕᓂᖅᐹᖑᔪᓂ.
ᓄᓇᕗᑦ ᑐᓐᖓᕕᒃᑯᑦ ᐅᑯᑎᒎᓇᖅ ᐅᓂᒃᑳᑎᒍᑦ ᐱᕕᖃᓐᖏᒃᑲᓗᐊᖅᑎᓪᓗᒋᑦ
ᐅᓂᒃᑲᐅᓯᕆᔭᐃᓐᓇᐅᒋᐊᖏᑦ ᖃᓄᐃᓕᖓᓂᖏᑦᑕ ᖃᐅᔨᓵᖑᓚᐅᖅᓯᒪᓂᖓᒍᑦ
ᖃᐅᔨᔭᕕᓂᕐᓂᒃ ᐊᒻᒪ ᓄᓇᕐᔪᐊᕐᒥ ᑭᒃᑯᑐᐃᓐᓇᐃᑦ ᐱᔪᓐᓇᐅᑎᖏᑦ ᑲᓇᑕᒥᐅᓄᑦ, ᐅᑯᐊ
ᐃᓗᓕᖏᑦ ᕿᒥᕐᕈᓪᓗᒋᑦ ᐃᑲᔫᑕᐅᖃᓯᐅᔾᔭᐅᔪᓐᓇᖅᑐᑦ.

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦᐃᓄᐃᑦ ᐱᖅᑯᓯᑐᖃᖏᑕ ᐃᓅᖃᑎᒌᒍᓯᖏᑕᓗ ᖃᓄᐃᓕᖓᓕᕐᓂᖓᓄᑦ

ᓄᓇᕗᒻᒥᐅᑦ ᐋᓐᓂᐊᒃᑯᑦ ᖃᓄᐃᓕᖓᓂᖓ
ᐃᓂᐊᓅᖅᑕᐅᓂᖓ
ᐊᒥᓱᐊᖅᑕᓗᐊᖅ ᐱᕙᓪᓕᐊᔪᓕᕆᔨᑦ ᐊᒻᒪ ᖃᐅᔨᓴᐃᓂᕕᓃᑦ ᐋᓐᓂᐊᖃᕐᓂᐅᔪᒥᒃ
ᒪᐅᖓᑐᐃᓐᓈᖅᑎᑦᑎᓂᐅᓴᒡᒍᔪᑦ ᐱᖅᑯᓯᕆᔭᐅᕙᓚᐅᖅᑐᓄᑦ, ᒐᕙᒪᓕᕆᓂᕐᒧᑦ
ᑮᓇᐅᔭᓕᐅᕋᓱᐊᕐᓂᕐᒧᓪᓗ ᓴᖅᑭᔮᖅᐸᒌᖅᑐᓄᑦ.  ᑕᐃᒪᐃᓕᐅᖅᑎᓪᓗᒋᑦ ᓄᓇᓖᑦ
ᐸᓯᔭᐅᖔᓕᓲᑦ ᐋᖅᑭᒋᐊᕈᑎᓕᐅᓐᖏᖢᑎᒃ ᑕᒪᒃᑯᐊ ᐊᑲᐅᓐᖏᑦᑐᑦ ᐋᖅᑭᖕᓂᐊᕐᒪᑕ,
ᑕᐃᒪᐃᓐᓂᖓᓄᓪᓗ ᐃᓄᐃᑦ ᐱᔭᕐᓂᓐᖏᑦᑐᒃᑰᓕᓲᑦ ᐋᓐᓂᐊᖅ ᐃᓅᓯᖃᑦᑎᐊᕐᓂᕐᓗ
ᐱᔾᔪᑎᒋᓪᓗᒍ.

ᐅᑯᓇᓂ ᐊᒡᒍᖅᑐᖅᓯᒪᓂᕐᓂ, ᓄᓇᕗᑦ ᑐᓐᖓᕕᒃᑯᑦ ᓇᓗᓇᐃᔭᐃᔪᑦ ᐃᓄᐃᑦ ᐃᓐᓇᐃᑦ
ᖃᓄᐃᓕᖓᖕᒪᖔᖏᑦ ᐃᓱᒪᒃᑯᑦ ᑎᒥᒃᑯᓪᓗ ᐋᓐᓂᐊᕐᓂᖏᓐᓂᒃ.  ᓯᕗᕐᖓᓂ
ᓇᓗᓇᐃᔭᖅᑳᕆᐊᖃᖅᑐᑦ ᑕᒪᒃᑯᐊ ᓈᒻᒪᒃᓯᓕᕐᓗᒋᑦ ᓴᖅᑭᔮᕐᓂᖏᑦ, ᐅᓄᖅᑐᑦ
ᐅᓪᓗᒥᐅᓕᖅᑐᖅ ᐃᓅᓯᒃᑯᑦ ᐱᓇᐃᓗᑕᐃᑦ ᐃᒻᒪᑲᓪᓚᒃ ᐅᓪᓗᒥᐅᓕᖅᑐᕐᓗ
ᖃᓄᐃᓂᓐᓂᕕᓂᕐᓄ ᐊᒃᑐᐊᖕᒪᑕ ᐃᓅᓯᒃᑯᑦ ᐊᑐᐊᒐᑦ ᐱᔾᔪᑎᒋᓪᓗᒋᑦ.6

ᓄᓇᕗᒻᒥᐅᑦ ᐃᓄᐃᑦ ᓱᑲᑦᑐᐊᓗᖕᓂᒃ ᐊᓯᔾᔨᖅᐸᓪᓕᐊᔪᓂᒃ ᐊᑐᖅᓯᒪᔪᑦ, ᐃᓅᓯᒃᑯᑦ,
ᑮᓇᐅᔭᓕᐅᕋᓱᐊᕐᓂᒃᑯᑦ ᐊᒻᒪ ᐱᖅᑯᓯᒥᒃᑎᑐᒍᑦ ᐊᕐᕌᒍᑦ 100 ᐊᓂᒍᕋᓱᖕᓂᖓᓂ,
ᐱᒋᐊᕐᕕᖃᖅᖢᑎᒃ ᐅᑭᐅᖅᑕᖅᑐᕐᒥᐅᑦ ᐃᓄᖏᑦ ᑲᑎᖅᓱᖅᑕᐅᕙᓪᓕᐊᓕᖅᑎᓪᓗᒋᑦ

ᑲᓇᑕᐅᑉ ᒐᕙᒪᒃᑯᖏᓐᓄᑦ.  ᑕᒪᒃᑯᐊ ᐊᒥᓱᑦ ᐊᓯᔾᔨᕐᓃᑦ ᐃᓱᒪᖅᓲᑕᐅᓐᖏᖢᑎᒃ
ᐊᑐᓕᖅᑎᑕᐅᓚᐅᖅᓯᒪᔪᑦ ᐊᒻᒪ ᓯᖁᒥᔾᔪᑕᐅᓚᐅᖅᖢᑎᒃ, ᑕᐃᒪᐃᓐᓂᖓᓄᓪᓗ
ᐅᓪᓗᒥᐅᓕᖅᑐᖅ ᐱᔭᕐᓂᓐᖏᔾᔪᑕᐅᓕᖅᖢᑎᒃ ᐃᓅᓯᒃᑯᑦ.  ᐊᒥᓱᑦ ᐃᓚᔮᕇᑦ
ᐊᒃᑐᖅᑕᐅᓪᓚᕆᓚᐅᓐᖏᒃᑲᓗᐊᖅᑎᓪᓗᒋᑦ, ᓯᕗᕚᖏᑦ ᐱᔪᒪᓐᖏᒃᑲᓗᐊᖅᑎᓪᓗᒋᑦ
ᓄᓇᓕᖕᓄᑦ ᓄᒃᑎᖅᑕᐅᓯᒪᔪᑦ ᐊᒻᒪ ᐊᐅᓪᓚᖅᑎᑕᐅᓪᓗᑎᒃ ᐃᓕᓐᓂᐊᕆᐊᖅᑎᑕᐅᓯᒪᔪᑦ,
ᑕᒪᒃᑯᐊᓗ ᐅᓪᓗᒥᐅᓕᖅᑐᖅ ᐊᒥᓱᓄᑦ ᐱᔭᕐᓂᓐᖏᔾᔪᑕᐅᓂᕋᖅᑕᐅᓪᓗᑎᒃ, ᓲᕐᓗ ᐅᓪᓗᒥ
ᐊᒥᓱᓗᐊᑦ ᐃᖕᒥᓃᖃᑦᑕᕐᓂᖏᓐᓄᑦ, ᑕᐃᒪᔾᔪᑎᖃᕐᒪᑦ ᐃᓅᓯᖅ ᓱᒃᑲᓗᐊᖅᑐᐊᓗᖕᒥᒃ
ᐊᓯᔾᔨᖅᑕᐅᓚᐅᖅᑎᓪᓗᒍ.7

ᓄᓇᕐᔪᐊᕐᒥ ᑐᒡᓕᐊᓂ ᐅᓇᑕᕐᔪᐊᖅᑐᖃᓚᐅᖅᑎᓐᓇᒍ, ᑲᓇᑕᐅᑉ ᒐᕙᒪᒃᑯᖏᑦ ᐃᓄᖕᓂᒃ
ᐃᒃᐱᒍᓱᓚᐅᖅᓯᒪᓐᖏᑦᑐᑦ, ᑭᓯᐊᓂ 1950 ᐊᒻᒪ 1970 ᐊᑯᓐᓂᖓᓂ ᒐᕙᒪᒃᑯᑦ
ᐱᓕᕆᐊᖃᕐᔪᐊᖅᐸᓪᓕᐊᓕᓚᐅᖅᓯᒪᔪᑦ ᑲᓇᑕᐅᑉ ᐅᑭᐅᖅᑕᖅᑐᖓᓂ, ᐊᒻᒪ ᑕᒫᓂ
ᐱᒋᐊᖅᖢᓂ ᐃᓅᓯᖅ ᐱᖅᑯᓯᕐᓗ ᐊᓯᔾᔨᖅᐸᓪᓕᐊᓪᓚᕆᓕᓚᐅᖅᓯᒪᔪᖅ ᐃᓄᖕᓄᑦ. 8 

ᐊᕐᕌᒍᑦ ᐊᕙᑎᑦ ᐃᓗᐊᓂ, ᐃᓄᐃᑦ ᐊᒥᓱᑦ ᓄᓇᓕᕋᓛᕐᒥᐅᑕᐅᓚᐅᖅᓯᒪᔫᒐᓗᐊᑦ
ᓄᓇᓕᖕᓄᐊᖅᑕᐅᓚᐅᖅᓯᒪᔪᑦ, ᐊᐅᓪᓚᔾᔮᕈᓐᓃᖅᖢᑎᒡᓗ ᐊᒻᒪ ᓄᒃᑎᖅᖢᑎᒃ
ᐋᓐᓂᐊᕕᓕᖕᓄᑦ, ᐃᓕᓐᓂᐊᕐᕕᓕᖕᓄᑦ, ᓂᐅᕕᕐᕕᓕᖕᓄᑦ, ᒥᕝᕕᓕᖕᓄᑦ ᐊᒻᒪ
ᐊᔪᕆᖅᓱᐃᔨᓕᖕᓄᑦ.  ᐃᒥᐊᓗᒃ ᐋᖓᔮᕐᓇᖅᑐᕐᓗ ᐊᑐᖅᑕᐅᕙᓪᓕᐊᓯᕗᖅ, ᐱᕐᓗᐊᕿᓂᖅ,
ᐃᓚᒌᑦ ᓂᖓᕐᓂᖏᑦ ᐊᒻᒪ ᐊᓯᖏᑦ ᐃᓅᓯᒃᑯᑦ ᐊᑲᐅᓐᖏᓕᐅᕈᑏᑦ ᓴᖅᑭᑉᐸᓪᓕᐊᓕᖅᐳᑦ
ᓄᒃᑎᖅᑕᐅᓚᐅᕐᓂᖅ ᐱᔾᔪᑕᐅᓪᓗᓂ.9

ᑕᑯᓐᓇᒐᖅ 1. ᓄᓇᕐᔪᐊᕐᒥ ᑭᒃᑯᑐᐃᓐᓇᐃᑦ ᐱᔪᓐᓇᐅᑎᖏᑦᑕ ᒪᓕᒐᖏᑦ

ᑭᒃᑯᑐᐃᓐᓇᐃᑦ ᐱᔪᓐᓇᐅᑎᖏᑦ ᒪᓕᒐᖏᑦ ᑲᓇᑕᒥᐅᓄᑦ ᐊᖏᖅᑕᐅᓚᐅᕐᕕᐊᑕ ᐅᓪᓗᐊ ᐱᔪᓐᓇᐅᑏᑦ ᐃᓕᓴᕆᔭᐅᓂᖏᑦ

ᓄᓇᕐᔪᐊᕐᒥ ᑲᑐᔾᔨᖃᑎᒌᑦ ᓇᓗᓇᐃᖅᓯᕗᑦ
ᓄᓇᖃᖅᑳᖅᓯᒪᔪᑦ ᐱᔪᓐᓇᐅᑎᖏᓐᓂᒃ2

ᓄᕕᐱᕆ 12, 2010 ᐃᓛᒃᑰᕐᓂᖓ 14: ᓄᓇᖃᖅᑳᖅᓯᒪᔪᑦ ᐊᐅᓚᑦᓯᓂᖏᑦ
ᐃᓕᓐᓂᐊᕐᓂᓕᕆᓂᕐᒥᒃ ᑎᒥᓐᖑᖅᑎᑕᐅᓯᒪᔪᓂᒡᓗ;
ᐱᔪᓐᓇᐅᑎᖃᕐᓂᖅ ᓄᓇᖃᖅᑳᖅᓯᒪᔪᑦ ᐃᓕᓐᓂᐊᕐᕕᖕᓂ
ᐅᖃᐅᓯᕐᖓᕐᒥᓂᒃ ᐊᑐᕐᓗᑎᒃ ᐃᓕᓐᓂᐊᕈᓐᓇᕐᓂᖏᓐᓂᒃ,
ᓈᒻᒪᒃᓯᓕᖅᑕᐅᓯᒪᓗᑎᒃ ᐱᖅᑯᓯᖏᑦᑕ ᐃᓕᓐᓂᐊᖅᑎᑦᑎᔾᔪᓯᖏᓐᓄᑦ
ᐃᓕᑉᐸᓪᓕᐊᔾᔪᓯᖏᓐᓄᓪᓗ.

ᐃᓛᒃᑰᕐᓂᖓ 23: ᓄᓇᖃᖅᑳᖅᓯᒪᔪᑦ ᐃᓚᐅᖃᑦᑕᕐᓗᑎᒃ
ᐋᖅᑭᒃᓱᐃᓕᖅᑎᓪᓗᒋᑦ ᐊᐅᓚᑦᓯᓕᖅᑎᓪᓗᒋᓪᓗ ᐃᓅᓯᕐᒧᑦ
ᑐᕌᖓᔪᓂᒃ ᐱᓕᕆᐊᓐᖑᖅᑎᑕᓄᑦ.

ᓄᓇᕐᔪᐊᕐᒥ ᑲᑐᔾᔨᖃᑎᒌᑦ ᓇᓗᓇᐃᖅᓯᕗᑦ 
ᑭᒃᑯᑐᐃᓐᓇᐃᑦ ᐱᔪᓐᓇᐅᑎᖏᓐᓂᒃ3

ᑎᓯᐱᕆ 10, 1948 ᐃᓛᒃᑰᕐᓂᖓ 25: ᑭᒃᑯᑐᐃᓐᓇᐃᑦ ᐱᔪᓐᓇᐅᑎᖃᕐᓂᖏᑦ ᓂᕿᓄᑦ,
ᐊᓐᓄᕌᖃᕐᓂᕐᒧᑦ, ᐃᒡᓗᖃᕐᓂᕐᒧᑦ ᐃᓄᓕᓴᖅᑕᐅᓂᕐᒧᓪᓗ ᐊᒻᒪ
ᐊᑐᕆᐊᖃᓪᓚᕆᒃᑐᓄᑦ ᐃᓅᓯᕐᒧᑦ ᐱᔨᑦᑎᕈᑎᓄᑦ.

ᓄᓇᕐᔪᐊᕐᒥ ᑲᑐᔾᔨᖃᑎᒌᑦ ᑲᑎᒪᔾᔪᑎᖃᕐᓂᖏᑦ 
ᓱᕈᓯᐅᑉ ᐱᔪᓐᓇᐅᑎᖏᑦᑕ ᒥᒃᓵᓄᑦ4

ᓄᕕᐱᕆ 20, 1989 ᐃᓛᒃᑰᕐᓂᖓ 19: ᓱᕈᓰᑦ ᐱᔪᓐᓇᐅᑎᖏᑦ ᒐᕙᒪᒃᑯᓐᓄᑦ
ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᒥᒃ ᐱᔾᔪᑕᐅᑎᓪᓗᒋᑦ ᑎᒥᒃᑯᑦ
ᐃᓱᒪᒃᑯᓪᓘᓐᓃᑦ ᐱᑦᑎᐊᖅᑕᐅᓐᖏᓐᓂᕐᒥᑦ, ᐋᓐᓂᖅᑕᐅᓂᕐᒥᑦ
ᐱᓂᕐᓗᒃᑕᐅᓂᕐᒥᓪᓘᓐᓃᑦ, ᐃᒃᓯᓐᓇᑰᓂᕐᒥᑦ ᐃᒃᓯᓐᓇᑯᑎᑐᓪᓘᓐᓃᑦ
ᑲᒪᒋᔭᐅᓂᕐᒥᑦ, ᐊᑐᕐᓂᕐᓗᒃᑕᐅᓂᕐᒥᑦ ᐅᕝᕙᓘᓐᓃᑦ
ᐊᑐᖅᑕᐅᓂᕐᓗᖕᓂᒃᑯᑦ ᑮᓇᐅᔭᓕᐅᕈᑕᐅᓂᕐᒥᑦ, ᐃᓚᓕᐅᓪᓗᒍ
ᓄᓕᐊᕐᓂᕐᓗᒃᑕᐅᓂᖅ, ᐃᓖᔭᕆᔭᐅᓂᖅ ᐊᖓᔪᖅᑳᒦᑎᓪᓗᒋᑦ,
ᑎᒍᐊᓐᖑᐊᕆᔭᐅᑎᓪᓗᒋᑦ, ᐅᕝᕙᓘᓐᓃᑦ ᐊᓯᐊᓄᑦ ᑲᒪᒋᔭᐅᑎᓪᓗᒍ
ᑖᓐᓇ ᓱᕈᓯᖅ. 

ᓄᓇᕐᔪᐊᕐᒥ ᑲᑐᔾᔨᖃᑎᒌᑦ ᓄᓇᕐᔪᐊᕐᒧᑦ 
ᒪᓕᒐᓕᐅᕐᓂᖏᑦ ᑮᓇᐅᔭᓕᐅᕋᓱᐊᕐᓂᕐᒧᑦ, 
ᐃᓅᓯᕐᒧᑦ ᐱᖅᑯᓯᑐᖃᖅᑎᒍᓪᓗ ᐱᔪᓐᓇᐅᑎᓂᒃ5

ᒪᐃ 19, 1976 ᐃᓛᒃᑰᕐᓂᖓ 11: ᑭᒃᑯᑐᐃᓐᓇᐃᑦ ᐱᔪᓐᓇᐅᖃᕐᓂᖏᑦ
ᐃᓅᓯᖃᑦᑎᐊᕐᓗᑎᒃ ᖃᑕᓐᖑᑎᒌᑦ ᐃᒻᒥᓂᒡᓗ, ᐃᓚᓕᐅᓪᓗᒍ
ᓂᕿᖃᑦᑎᐊᕐᓂᖅ, ᐊᓐᓄᕌᖃᕐᓂᖅ ᐃᒡᓗᖃᕐᓂᕐᓗ, ᐊᒻᒪ ᐃᓅᓯᖓ
ᑕᐃᒪᓐᖓᓕᒫᖅ ᐱᐅᓯᑎᑕᐅᒃᑲᓐᓃᓐᓇᕆᐊᖃᕐᓗᓂ.

ᐃᓅᓯᒃᑯᑦ, ᐱᖅᑯᓯᒃᑯᑦ ᑮᓇᐅᔭᓕᐅᕋᓱᐊᕐᓂᑯᓪᓗ ᐊᓯᔾᔨᕐᓃᑦ ᐊᐅᓚᔾᔭᒋᐊᖅᑕᐅᓚᐅᖅᓯᒪᔪᑦ
ᖃᓪᓗᓈᓄᑦ ᑎᑭᖅᑳᖅᑐᕕᓂᕐᓄᑦ, ᐊᕐᕙᖕᓂᐊᖅᑏᑦ, ᒥᑭᒋᐊᕐᓂᐊᖅᑏᑦ ᐊᒻᒪ ᐊᔪᕆᖅᓱᐃᔩᑦ
ᐃᒃᓯᕋᕐᔪᐊᓪᓗ ᐅᑭᐅᖅᑕᖅᑐᒧᐊᕐᒪᑕ 1950 ᐊᑐᓚᐅᓐᖏᑎᓪᓗᒍ ᓱᓕ, ᐊᒻᒪ ᑕᒪᓐᓇ
ᓱᒃᑲᒃᑎᒋᐊᓚᐅᖅᓯᒪᓪᓗᓂ ᑲᓇᑕᐅᑉ ᒐᕙᒪᒃᑯᖏᑦᑕ ᐊᑐᐊᒐᖏᑦ ᐊᑐᓕᖅᑎᑕᐅᕙᓪᓕ -
ᐊᓕᕐᒪᑕ, ᐃᓄᐃᑦ ᓄᓇᓕᕋᓛᕐᓃᑦᑐᑦ ᐊᑕᐅᓯᕐᒧᑦ ᓄᒃᑎᖅᑕᐅᖁᓪᓗᒋᑦ
ᐊᐅᓪᓚᒃᑲᓐᓂᔾᔮᕈᓐᓃᕐᓗᑎᒃ.  ᑲᓇᑕᐅᑉ ᒐᕙᒪᒃᑯᖏᓐᓄᑦ ᐃᖅᑲᓇᐃᔭᖅᑏᑦ ᐊᑕᐅᓯᕐᒧᑦ
ᓄᒃᑎᖅᑕᐅᖁᔨᓚᐅᖅᓯᒪᔪᑦ ᐃᓄᐃᑦ ᓇᐅᑦᑎᖅᓱᖅᑕᐅᑦᑎᐊᒃᑲᓐᓂᕈᓐᓇᕐᓂᐊᕐᒪᑕ ᐊᒻᒪ
ᐱᔨᑦᑎᕈᑎᓂᒃ ᓴᖅᑭᕝᕕᐅᔪᓐᓇᕐᓂᐊᕐᒪᑕ.

1950 ᐊᑐᓕᖅᑎᓪᓗᒍ, ᑲᓇᑕᐅᑉ ᒐᕙᒪᒃᑯᖏᑦ ᐅᑭᐅᖅᑕᖅᑐᒧᑦ ᑐᓪᓚᕆᓚᐅᖅᓯᒪᔪᑦ, ᐊᒻᒪ
1956 ᐊᒻᒪ 1957 ᐊᑯᓐᓂᖓᓂ ᓴᓇᕙᓪᓕᐊᓕᖅᖢᑎᒃ ᓈᓚᐅᑎᖃᕐᕕᖕᓂᒃ ᐅᑭᐅᖅᑕᖅᑐᖅ
ᓈᓪᖢᒍ, ᐅᓛᓯᐊᒥᐅᑦ ᑎᑭᑲᓪᓚᖕᓂᖅᐸᑕ ᓴᐳᒻᒥᐅᓯᖅᑕᐅᓯᒪᓂᐊᕋᒥᒃ.  ᑕᒪᒃᑯᐊ
ᓈᓚᐅᑎᖃᕐᕖᑦ ᓴᖅᑭᑎᓪᓗᒋᑦ ᖃᓪᓗᓈᑦ ᑕᒪᐅᓐᖓᓚᐅᖅᓯᒪᔪᑦ ᐃᖅᑲᓇᐃᔭᕆᐊᖃᖅᖢᑎᒃ
ᐊᒻᒪ ᐃᓚᖏᑦ ᐃᓄᐃᑦ ᐃᖅᑲᓇᐃᔮᖅᑖᖅᖢᑎᒃ.

ᐃᓚᖏᑦ ᐃᓄᐃᑦ ᐃᓚᔮᕇᑦ ᐃᓱᒪᖅᓱᖅᖢᑎᒃ ᓄᓇᓕᖕᓄᑦ ᓄᒃᑎᓚᐅᖅᓯᒪᔪᑦ, ᖃᓂᒃᓴᕐᓂ -
ᐊᕋᒥᒃ ᐃᓅᓕᓴᐃᕝᕕᖕᓄᑦ, ᐃᓕᓐᓂᐊᕐᕕᖕᓄᑦ ᐊᒻᒪ ᓂᐅᕕᐊᒃᓴᓄᑦ, ᒐᕙᒪᒃᑯᓐᓄᓪᓗ
ᐃᖅᑲᓇᐃᔭᖅᑏᑦ ᐊᓯᖏᓐᓂᒃ ᓄᓇᓕᖕᓄᑦ ᓄᒃᑎᖁᔨᓇᓱᒃᖢᑎᒃ, ᓄᒃᑎᓐᖏᑐᐊᖅᐸᑕ
ᓱᕈᓯᖅᓯᐅᑎᑖᕆᖃᑦᑕᖅᑕᖏᑦ ᓄᖅᑲᖅᑎᑕᐅᓂᐊᕐᓂᕋᖅᖢᒋᑦ, ᐊᒻᒪᓘᓐᓃᑦ
ᐃᒡᓗᖃᑦᑎᐊᖅᑎᑕᐅᓂᐊᕐᓂᕋᖅᑕᐅᓪᓗᑎᒃ ᓂᕿᖃᑦᑎᐊᕐᓗᑎᒡᓗ ᐊᒻᒪ ᑭᓱᖃᐅᑦᑎᐊᕐᓗᑎᒃ.
10 ᑕᐃᒪᐃᓐᖏᑦᑐᓪᓛᓘᓚᐅᖅᓯᒪᔪᖅ, ᓄᓇᓕᖕᓂ ᐃᓅᓯᖅ ᕗᕌᒃ ᑕᔅᑑᑉ (Frank J. Tester)
ᐃᒪᐃᓐᓂᕋᓚᐅᖅᓯᒪᔭᖓ “ᐃᓅᓯᕐᒧᑦ ᐱᕐᓗᐊᕿᓂᖅᓴᓕᐅᖅᑐᑦ.”11 ᐃᓄᐃᑦ
ᐃᓂᒃᖠᐅᒡᒍᓚᐅᖅᑐᑦ ᓈᒻᒪᓐᖏᑦᑐᓂᒡᓗ ᐃᒡᓗᖃᖅᑎᑕᐅᓪᓗᑎᒃ, ᐊᒥᓱᓪᓗ
ᐃᒡᓗᕋᓛᓕᐅᕆᐊᖃᖃᑦᑕᖅᖢᑎᒃ ᓴᕕᕋᔭᖕᓂᒃ, ᕿᔪᖕᓂᒃ, ᕿᑐᑦᑐᒐᐅᔭᓂᒃ ᐊᒥᕐᓂᒡᓗ
ᓴᓇᓯᒪᔪᓂᒃ ᐃᒡᓗᑭᒃᓴᕐᓂᖅ ᐱᔾᔪᑎᒋᓪᓗᒍ.

ᐃᓂᒃᖠᐅᓗᐊᕐᓂᖅ ᓴᓗᒪᓐᖏᑦᑐᒦᓐᓂᕐᓗ ᐱᔾᔪᑎᒋᓪᓗᒍ ᐳᕙᒡᓗᓕᖅᐸᓪᓕᐊᓕᓚᐅᖅᓯᒪᔪᑦ
ᐊᒻᒪ ᐊᓯᖏᓐᓂᒃ ᐋᓐᓂᐊᑖᖅᐸᓪᓕᐊᓕᖅᖢᑎᒃ ᐊᐃᑦᑐᕐᓗᒃᑕᐅᔪᓐᓇᖅᑐᓂᒃ, ᑕᐃᔅᓱᒪᓂ ᓱᓕ
ᓄᓇᑦᑎᐊᖑᑎᓪᓗᒍ, ᐊᒻᒪ ᑲᓇᑕᒥ ᐊᓯᑦᑎᓐᓂ ᐳᕙᒡᓗᒃᐸᒃᑐᑦ ᐅᓄᕈᓐᓃᖅᐸᓪᓕᐊ -
ᓕᖅᑎᓪᓗᒋᑦ.  1938 ᐊᒻᒪ 1959 ᐊᑯᓐᓂᖓᓂ, ᐳᕙᒡᓗᖕᓂᕐᒧᑦ ᐃᓅᔪᓐᓃᖅᑐᑦ ᑲᓇᑕᒥ
(ᐃᓚᓕᐅᔾᔭᐅᓯᒪᓐᖏᖢᓂ ᓄᓇᑦᓯᐊᖑᓚᐅᖅᓯᒪᔪᖅ) 45.4-ᒦᓚᐅᖅᑐᑦ 1938-ᒥ, ᐊᒻᒪ 
9.9-ᖑᖅᖢᓂ 1953-ᒥ, ᐊᒻᒪ ᐳᕙᒡᓗᖕᓂᕐᒧᑦ ᐃᓅᔪᓐᓃᖅᑐᑦ ᐊᓯᖏᑦ ᐱᓐᖏᖢᒋᑦ,
ᐃᓅᔪᓐᓃᖅᑐᑦ 9.6-ᒥᑦ 2.4-ᒧᐊᓚᐅᖅᓯᒪᔪᑦ.  ᓄᓇᑦᓯᐊᕐᒥᓕ ᐃᒡᓗᖔᖓᓄᑦ
ᐃᖏᕐᕋᓚᐅᖅᓯᒪᔪᖅ, ᐃᓄᐃᑦ ᓄᓇᑦᓯᐊᕐᒥ ᐳᕙᒡᓗᖕᓂᕐᒧᑦ ᐃᓅᔪᓐᓃᖅᑐᑦ ᖁᕝᕙᕆᐊᓚ -
ᐅᖅᓯᒪᔪᑦ 153.6-ᒥᑦ 100,000-ᐅᒃᐸᑕ 1938-ᒥ, 298.1-ᒧᑦ 1953-ᒥ, ᐳᕙᒡᓗᖕᓂᕐᒧᑦ
ᐃᓅᔪᓐᓃᖅᑐᑦ ᐊᑦᑎᒃᓯᕙᓪᓕᐊᓪᓗᑎᒃ 57.6-ᒧᑦ 100,000-ᐅᒃᐸᑕ, 56.8-ᒧᑦ
ᑖᒃᑯᐊᓴᐃᓐᓇᐃᑦ ᐊᕐᕌᒍᑦ ᐊᑐᖅᑎᓪᓗᒋᑦ.12

1960 ᐱᒋᐊᓕᓵᓚᐅᖅᑎᓪᓗᒋᑦ, ᐃᓄᐃᑦ ᓇᑉᐸᓪᓗᐊᖏᑦ ᖃᓪᓗᓈᓄᑦ ᐳᕙᒡᓗᒋᐊᖅᑐᖅᓯ -
ᒪᓚᐅᖅᓯᒪᔪᑦ. 13 ᐊᒥᓱᑦ ᐃᓅᓯᕆᓐᖏᑕᒥᓐᓅᑲᓪᓚᒃᑲᒥᒃ ᖁᒃᓴᓪᓚᒃᓯᒪᓚᐅᖅᑐᑦ,
ᐅᕕᓂᖃᑎᒋᓐᖏᑕᒥᓄᑦ ᐃᔪᕆᔭᐅᑲᑕᖕᓂᕐᒥᒃ ᐊᑐᕐᓂᑯᑦ, ᐅᖃᐅᓯᕐᒥᓂᒃ ᐊᑐᕈᓐᓇᐃᓪᓕᓂᖅ
ᐅᖃᐅᓯᖃᖃᑕᐅᓐᖏᓐᓂᕐᒥᒡᓗ ᐊᑐᓚᐅᖅᑐᑦ, ᐊᒻᒪ ᐊᑯᓂᐊᓗᒃ ᐃᓚᒥᓂᑦ
ᐊᐅᓪᓚᖅᓯᒪᖃᑦᑕᓚᐅᖅᑐᑦ, ᐃᓚᖏᓪᓗ ᑕᐃᓐᓇᐅᔪᓐᓃᕐᓂᑰᓪᓗᑎᒃ ᑕᒪᑐᒥᖓ
ᐊᑐᓚᐅᖅᓯᒪᓂᕐᒥᓂᒃ ᐱᔾᔪᑎᖃᖅᖢᑎᒃ.

ᑕᒪᒃᑯᐊᖑᑎᓪᓗᒋᑦ, ᐃᓄᐃᑦ ᓄᒃᑕᕈᓐᓇᐃᓪᓕᑎᑕᐅᓚᐅᖅᓯᒪᖕᒥᔪᑦ, ᐸᓖᓯᒃᑯᑦ ᐊᓯᖏᓪᓗ
ᐱᔪᓐᓇᕐᓂᖅᑖᖅᑎᑕᐅᔪᑦ 100-ᖏᓐᓃᑦᑐᐊᓗᖕᓂᒃ ᕿᒧᒃᓯᐅᑎᓂᒃ ᕿᒻᒥᓂᒃ
ᖁᑭᐊᓚᐅᖅᑎᓪᓗᒋᑦ. 14 ᖁᑭᐊᔭᐅᓚᐅᖅᑐᒡᒎᖅ ᕿᒻᒥᖃᕆᐊᖃᓐᖏᒻᒪᑕ ᒪᓕᒐᖅᑎᒍᑦ,
ᒪᓕᒐᐃᑦ ᐃᓄᖕᓄᑦ ᖃᐅᔨᒪᔭᐅᓐᖏᑦᑐᓄᑦ. ᕿᒧᒃᓯᐅᑏᑦ ᕿᒻᒦᑦ ᐊᑐᖅᑐᓪᓚᕆᐅᓚᐅᖅᓯᒪᔪᑦ
ᓄᒃᑕᐅᑕᐅᒐᒥᒃ ᐊᖑᓇᓱᒍᑕᐅᓪᓗᑎᒡᓗ, ᐊᒻᒪ ᐊᖑᑎᓄᑦ ᐊᖑᓇᓱᒃᑎᐅᔪᓄᑦ
ᓇᓗᓇᐃᒃᑯᑕᐅᓪᓗᑎᒃ.  ᕿᒻᒥᖃᕈᓐᓃᕋᒥᒃ ᐊᖑᑏᑦ ᐊᕐᓇᓪᓗ ᖃᓄᐃᓕᐅᖅᑎᐅᓂᖏᑦ
ᓯᖁᒥᑕᐅᓚᐅᖅᓯᒪᔪᑦ ᓄᓇᓖᑦ ᐃᓗᐊᓂ, ᐃᓄᐃᓪᓗ ᓂᖃᐃᓱᖅᑎᓐᖑᖅᖢᑎᒃ ᐊᒻᒪ

ᓂᐅᕕᕐᕕᖕᓂᓐᖔᖅᑐᓂᒃ ᐊᑭᑐᔪᓂᒃ ᑎᒥᒧᑦ ᐱᐅᓐᖏᓐᓂᖅᓴᐅᔪᓂᒃ ᓂᕿᖃᕐᓂᖅᓴ -
ᐅᓕᖅᖢᑎᒃ.  ᕿᒧᒃᓯᐅᑏᑦ ᕿᒻᒦᑦ ᓇᖕᒥᓂᖅ ᒪᑭᒪᔪᓐᓇᕐᓂᕐᒥᒃ ᐃᒻᒥᒃᑰᕈᓐᓇᕐᓂᕐᒥᒡᓗ
ᓇᓗᓇᐃᒃᑯᑕᐅᓚᐅᖅᐳᑦ ᐊᖑᓇᓱᒃᑎᓄᑦ ᐃᓚᔮᖏᓐᓄᓪᓗ, ᐊᒻᒪ ᕿᒻᒦᖅᑕᐅᒐᒥᒃ 
ᐊᒃᓱᐊᓗᒃ ᓯᖁᒥᔾᔪᑕᐅᓚᐅᖅᓯᒪᔪᖅ ᐊᒥᓱᓄᑦ ᐊᖑᓇᓱᒃᑎᓄᑦ, ᐊᖑᑕᐅᔪᓐᓃᕋᒥᒃ ᐊᒻᒪ
ᓇᓗᖅᑯᑎᓕᕈᑕᐅᓚᐅᖅᓯᒪᓪᓗᑎᒃ. 

ᐊᒥᓱᑦ ᐅᓪᓗᒥᐅᓕᖅᑐᑦ ᐃᓄᖕᓄᑦ ᓄᓇᕗᒻᒥᐅᓄᑦ ᐋᓐᓂᐊᖃᕐᓂᕆᓕᖅᑕᖏᑦ 
ᑕᕝᕗᖓ ᐃᓅᓯᒃᑯᑦ ᐱᖅᑯᓯᒃᑯᓪᓗ ᐊᓯᔾᔨᑲᓪᓚᓗᐊᕐᓂᕐᒧᑦ ᐅᑎᐅᔾᔭᐅᔪᓐᓇᖅᑐᖅ,
ᐱᕕᖃᑦᑎᐊᓐᖏᓗᐊᕐᓂᕐᓗ ᑕᒪᔾᔭᐅᖏᓐᓇᖅᖢᓂ ᒪᒥᓴᕐᓂᖅ ᐃᓱᒪᒃᓴᖅᓯᐅ -
ᕈᑎᖃᕆᐊᖃᕐᓂᕐᓗ ᐱᔾᔪᑎᒋᓪᓗᒋᑦ.  ᐊᒃᖢᓗᐊᕐᓂᕐᒧᑦ, ᐃᒡᓗᑭᒃᓴᕐᓂᖅ ᐃᓂᒃᖠᐅᓗᐊᕐᓂᕐᓗ
ᐊᒻᒪ ᓂᐅᕕᕐᕕᖕᒥ ᓂᖀᑦ ᐊᑭᑐᓗᐊᕐᓂᖏᑦ ᓱᓕ ᑕᒪᔾᔭᐅᕗᑦ ᐱᔪᓐᓃᖅᐸᓪᓕᐊᓐᖏᔾᔪ -
ᑎᒃᑲᓐᓃᑦ ᐅᓪᓗᒥ ᓄᓇᕗᒻᒥᐅᑦ ᐃᓄᖏᓐᓄᑦ.  ᑕᒪᓐᓇ ᐊᓯᔾᔨᕐᓂᕐᒧᐊᑲᓪᓚᖕᓂᖅ 
ᐃᓄᐃᑦ ᓴᓐᖏᓂᖏᓐᓂᒃ ᐲᖅᓯᔪᖅ ᐊᒻᒪ ᓯᖁᒥᔾᔪᑕᐅᓯᒪᓪᓗᑎᒃ ᐊᖑᑏᑦ ᐊᕐᓇᐃᓪᓗ
ᖃᓄᐃᓕᐅᖅᑎᐅᓚᐅᕐᓂᖏᓐᓂᒃ, ᐊᒻᒪ ᓄᓇᓕᖕᓂ ᖃᓄᐃᓕᐅᖅᑎᐅᕙᓚᐅᕐᓂᕐᒥᒃ
ᓯᖁᒥᑦᑎᑦᑎᐊᖅᖢᓂ.  ᑕᐃᒪᐃᒃᑲᓗᐊᖅᑎᓪᓗᒍ, ᐃᓄᐃᑦ ᐋᖅᑭᒃᐸᓪᓕᐊᔪᑦ ᐃᓅᔾᔪᓯᕐᒥᒍᑦ,
ᐅᔾᔨᕈᓱᖕᓂᖅᓴᐅᓕᕋᒥᒃ ᑕᒪᒃᑯᓂᖓ ᐱᓇᐃᓗᑕᓂᒃ ᐊᒻᒪ ᑐᑭᓯᒃᑲᓐᓂᖅᖢᑎᒃ ᐊᑐᐊᒐᑦ
ᐊᓯᔾᔨᖅᑕᐅᔭᕆᐊᖃᕐᓂᖏᓐᓂᒃ ᑕᒪᒃᑯᓇᓐᖓᑦ ᐱᓇᐃᓗᑕᓂᑦ ᕿᓚᕈᔾᔮᖅᑕᐅᓂᐊᕈᑎᒃ.

ᐃᓄᐃᑦ ᐋᓐᓂᐊᒃᑯᑦ ᖃᐅᔨᓴᖅᑕᐅᓂᖏᑦᑕ
ᐱᒋᐊᕐᓂᕕᓂᐊ ᐱᕙᓪᓕᐊᔾᔪᓯᖓᓗ
ᐅᑯᐊ ᐅᓂᒃᑲᐅᓯᖃᕐᓂᐊᖅᑐᑦ ᖃᓄᖅ ᐃᓄᐃᑦ ᐋᓐᓂᐊᒃᑯᑦ ᖃᐅᔨᓴᖅᑕᐅᓂᖓᑦ
ᐱᒋᐊᖅᑕᐅᓚᐅᖅᓯᒪᓂᖓᓂᒃ.  ᓇᓗᓇᐃᔭᐃᓯᒪᔪᑦ ᖃᓄᖅ ᑕᒪᓐᓇ
ᐃᓱᒻᒥᐅᑎᑖᕆᔭᐅᕐᖓᓚᐅᖅᓯᒪᖕᒪᖔᖓ ᐊᒻᒪ ᓇᓗᓇᐃᖅᓯᓯᒪᒋᓪᓗᓂ ᖃᓄᐃᑦᑐᓂᒃ
ᐱᔭᕐᓂᓐᖏᑦᑐᓂᒃ ᐊᖅᑯᓵᖅᑕᐅᖃᑦᑕᓚᐅᕐᒪᖔᖏᑦ ᖃᐅᔨᓴᐃᖃᑕᐅᓚᐅᖅᑐᑦ
ᐃᓱᓕᓐᓇᓱᖕᓂᖓᓄᑦ ᑎᑭᓪᓗᒍ.

ᐃᓄᐃᑦ ᐋᓐᓂᐊᒃᑯᑦ ᖃᐅᔨᓴᖅᑕᐅᓂᖓᑕ ᐋᖅᑭᒃᑕᐅᓯᒪᓂᖓ ᒪᓕᒃᓯᒪᕗᖅ 2004-ᒥ
ᓄᓇᕕᖕᒥ ᐃᓄᐃᑦ ᖃᐅᔨᓴᖅᑕᐅᔾᔪᓯᕆᓚᐅᖅᑕᖓᓐᓂᒃ, ᐃᓚᓕᐅᖢᒋᑦ ᖃᓄᖅ
ᖃᐅᔨᓴᐃᓂᖅ ᐊᐅᓚᑕᐅᓚᐅᕐᓂᖓ ᐊᒻᒪ ᖃᓄᐃᑦᑐᓂᒃ ᐃᓗᓕᖃᕐᓂᐊᕐᓂᖓ.15

ᖃᐅᔨᓴᐃᓂᐅᓚᐅᖅᑐᖅ ᑲᑐᔾᔭᐅᓚᐅᖅᐳᖅ ᑯᐸᐃ ᒐᕙᒪᒃᑯᖏᑦᑕ ᐃᓄᓕᕆᔨᖏᑦᑕ
ᒥᓂᔅᑕᖃᕐᕕᖓ, ᓄᓇᕕᖕᒥ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᑲᑎᒪᔩᑦ,
ᑯᐸᐃᖕᒥ ᐅᖁᒪᐃᓐᓂᓂᐊᖅᑏᑦ ᑎᒥᖁᑖ, ᐊᒻᒪ ᐅᖁᒪᐃᓐᓂᓂᐊᕐᓂᕐᒥᒃ ᖃᐅᔨᓴᐃᔩᑦ ᓚᕚᓪ
ᓯᓚᑦᑐᖅᓴᕐᕕᒡᔪᐊᖓᑕ ᐋᓐᓂᐊᕕᖓ.  ᑕᓪᓕᒪᓄᑦ ᐱᓇᓱᐊᕈᓯᕐᓄᑦ ᖃᐅᔨᓴᐃᓚᐅᖅᓯᒪᔪᑦ
ᓯᑯᓯᐅᒻᒥᒃ ᐊᒧᓐᓴᒥᒃ ᐊᑐᖅᖢᑎᒃ, ᐃᖅᑲᓇᐃᔭᖅᑎᖃᖅᖢᑎᒃ ᐋᓐᓂᐊᓯᐅᖅᑎᓂᒃ,
ᖃᐅᔨᓴᐃᔨᓂᒃ, ᐊᐱᖅᓱᖅᑎᓂᒃ ᐊᒻᒪ ᑐᓵᔨᓂᒃ, ᐊᕐᕕᑕᖅᖢᑎᒃ ᓄᓇᕕᖕᒥ 14-ᓄᑦ
ᓄᓇᓕᖕᓄᑦ.

ᐊᔾᔨᒐᓗᒋᔭᐅᓪᓗᓂ, ᓄᓇᕗᒻᒥ ᖃᐅᔨᓴᐃᓯᒋᐊᓚᐅᖅᑐᑦ ᐃᓄᖕᓂᒃ ᑲᑐᔾᔭᐅᓪᓗᓂ
ᖃᓪᓗᓈᓃᑦᑐᓄᑦ ᓯᓚᑦᑐᖅᓴᕐᕕᖕᓄᑦ ᖃᐅᔨᓴᐃᔨᓄᓪᓗ, ᐊᒻᒪ ᐅᑭᐅᖅᑕᖅᑐᒥ
ᑎᒥᓐᖑᖅᑎᑕᐅᓯᒪᔪᑦ.  ᓄᓇᕐᔪᐊᕐᒥ ᐅᑭᐅᖅᑕᖅᑑᑉ ᐊᕐᕌᒍᖃᖅᑎᑕᐅᓂᖓᓄᑦ
ᑮᓇᐅᔭᖁᑎᓂᒃ ᐊᑐᖅᖢᑎᒃ, ᑕᒪᓐᓇ ᑮᓇᐅᔭᖃᖅᑎᑕᐅᑦᑎᐊᓚᐅᖅᓯᒪᔪᑦ ᐊᒻᒪ ᓄᓇᕕᖕᒥ
ᖃᐅᔨᓴᐃᓂᐅᓚᐅᖅᑐᒥ ᐊᖏᓂᖅᓴᐅᑎᑕᐅᓪᓗᓂ ᐱᓕᕆᐊᖑᓚᐅᖅᓯᒪᔪᖅ.  ᓄᓇᕐᔪᐊᕐᒥ
ᐅᑭᐅᖅᑕᖅᑑᑉ ᐊᕐᕌᒍᖓ ᐊᑐᖅᑎᓪᓗᒍ ᖃᐅᔨᓴᐃᔨᕐᔪᐊᖑᓂᕋᖅᑕᐅᔪᓄᑦ ᐱᒋᐊᖅᑎᑕᑦ
ᐊᒥᓱᐊᓘᓚᐅᖅᓯᒪᔪᑦ, ᖃᐅᔨᓴᐃᓪᓗᐊᑕᖅᖢᑎᒃ ᐅᑭᐅᖅᑕᖅᑑᑉ ᑲᔾᔨᖏᓐᓂ ᑕᒪᒃᑮᖕᓂᒃ
2007-ᒥᑦ 2009-ᒧᑦ, ᒥᓕᐊᖏᓐᓃᑦᑐᓂᒃ ᑮᓇᐅᔭᓂᒃ ᐃᓕᓯᓪᓗᑎᒃ 200-ᖏᓐᓃᑦᑐᓄᑦ
ᖃᐅᔨᓴᐃᓂᕐᓄᑦ ᐊᒥᓱᐊᓗᖕᓄᑦ ᖃᐅᔨᓴᐃᔨᕐᔪᐊᖑᓂᕋᖅᑕᐅᔪᓄᑦ ᐱᒋᐊᖅᑕᓄᑦ, 
ᐊᒻᒪ 60 ᐅᖓᑖᓃᑦᑐᑦ ᓄᓇᕐᔪᐊᕐᒥ ᓄᓇᖅᑲᑎᒌᑦ ᖃᐅᔨᓵᖑᓪᓗᑎᒃ ᑕᖏᓖᑦ, ᐃᔨᒃᑯᑦ
ᓴᖅᑭᔮᓐᖏᑦᑐᑦ ᐊᒻᒪ ᐃᓅᓯᕐᒧᑦ ᑐᕌᖓᔪᑦ. ᑲᓇᑕᐅᑉ ᒐᕙᒪᒃᑯᖏᑦ $150 ᒥᓕᐊᓐᓂᒃ

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦᐃᓄᐃᑦ ᐱᖅᑯᓯᑐᖃᖏᑕ ᐃᓅᖃᑎᒌᒍᓯᖏᑕᓗ ᖃᓄᐃᓕᖓᓕᕐᓂᖓᓄᑦ

12
11

13
12

ᓴᕝᕙᐃᓚᐅᖅᑐᑦ 6-ᓄᑦ ᐊᕐᕌᒍᓄᑦ ᖃᐅᔨᓴᐅᑎᒃᓴᓂᒃ ᐃᓚᐅᓂᐊᕐᒪᑕ ᑲᓇᑕ, ᐃᓚᓕᐅᖢᒋᑦ
45 ᖃᐅᔨᓴᖅᑎᕐᔪᐊᕐᓄᑦ ᖃᐅᔨᓴᐃᓂᕐᓄᓪᓗ ᑐᕌᖓᔪᑦ.16

ᐃᓄᐃᑦ ᐋᓐᓂᐊᒃᑯᑦ ᖃᐅᔨᓴᖅᑕᐅᓂᖓᓄᑦ ᓯᕗᒃᑲᖅᑕᖅᑎᐅᓚᐅᖅᑐᑦ ᒍᕇᔅ ᐃᒡᓚᓐ,
ᐃᖅᑲᓇᐃᔭᖅᑐᖅ ᓄᓇᖃᖅᑳᖅᓯᒪᔪᑦ ᓂᕿᑦᑎᐊᕙᓕᕆᔨᖏᓐᓄᑦ ᐊᕙᑎᓕᕆᓂᕐᒧᑦ ᒪᒋᐅᓪ
ᓯᓚᑦᑐᖅᓴᕐᕕᒡᔪᐊᖓᓂ, ᐊᒻᒪ ᑭᐅ ᔭᖕ ᑐᕌᓐᑑᑉ ᓯᓚᑦᑐᖅᓴᕐᕕᒡᔪᐊᖓᓐᓂᓐᖔᖅᑐᖅ.  ᑖᒃᑯᐊᒃ
ᓯᕗᕐᖓᓂ ᐊᐱᖅᓱᖅᑳᓚᐅᖅᑐᑦ ᓄᓇᕗᒻᒥ ᐊᒃᑐᖅᑕᐅᓂᖅᐹᖑᓇᔭᖅᑐᓂᒃ ᐊᒻᒪ ᖃᓄᖅ
ᑕᒪᓐᓇ ᖃᐅᔨᓴᐃᓂᖅ ᐊᐅᓚᑕᐅᓪᓗᐊᕐᒪᖔᖓ ᐊᐱᖅᓱᖅᖢᑎᒃ, ᐃᓚᐅᖁᔨᓪᓗᑎᒡᓗ
ᐃᓗᓕᖏᑦ ᐋᖅᑭᒃᓱᖅᑕᐅᓕᖅᐸᑦ ᐊᒻᒪ ᐊᖏᖅᑕᐅᒃᐸᑦ.

ᓄᓇᕗᒻᒥ ᑐᑭᒧᐊᒃᑏᑦ ᑲᑎᒪᔨᕋᓛᖏᑦ ᑕᒪᑐᒥᖓ ᐊᖏᓚᐅᖅᓯᒪᔪᑦ ᐊᒻᒪ ᐃᓗᓕᖏᓐᓂᒃ
ᐋᖅᑭᒃᓱᐃᖃᑕᐅᓪᓗᑎᒃ ᓄᓇᕗᑦ ᑐᓐᖓᕕᒃᑯᑦ, ᓄᓇᕗᑦ ᒐᕙᒪᒃᑯᑦ ᐊᒻᒪ ᓄᓇᕗᒻᒥ ᓄᓇᓖᑦ
ᑲᑐᔾᔨᖃᑎᒌᖏᑦ, ᑭᒡᒐᖅᑐᐃᓪᓗᑎᒃ ᓄᓇᓕᖕᓂᒃ ᓄᓇᕗᑦ ᐃᓗᐊᓃᑦᑐᓂᒃ.

ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᖏᑦ ᐊᖅᑯᑎᒋᔭᐅᓪᓗᐊᑕᖃᑦᑕᓚᐅᖅᑐᑦ 
ᑲᑎᒪᔨᕋᓛᓄᑦ ᐊᒻᒪ ᓄᓇᕗᒻᒥᐅᑦ ᓄᓇᓕᖏᓐᓄᑦ, ᐃᑲᔪᖅᑎᒋᔭᐅᓪᓗᑎᒃ ᓄᓇᓕᖕᓂ
ᓱᓇᒃᑯᑖᖁᑎᒋᔭᐅᔪᓄᑦ, ᐊᐱᖅᓱᖅᑕᐅᓂᐊᖅᑐᓪᓗ ᐃᒡᓗᖏᑦᑕ ᓈᓴᐅᑎᖏᓐᓂᒃ
ᐊᒧᐊᖅᑎᐅᓪᓗᑎᒃ ᓄᓇᓕᓕᒫᓂ.  ᓄᓇᕗᑦ ᑐᓐᖓᕕᒃᑯᑦ ᐊᒻᒪ ᓄᓇᕗᑦ ᒐᕙᒪᒃᑯᑦ
ᐋᖅᑭᒃᓱᐃᖃᑕᐅᓚᐅᖅᑐᑦ ᖃᐅᔨᓴᐃᓂᖅ ᑭᓱᓄᑦ ᑐᕌᖓᓪᓗᐊᑕᕋᔭᕐᒪᖔᖓ ᐊᒻᒪ
ᖃᓄᐃᑦᑐᓂᒃ ᐊᐱᖅᑯᑎᖃᕋᔭᕐᒪᖔᖏᑦ, ᐊᒻᒪ ᐃᓄᐃᑦ ᑕᑯᓐᓇᖅᑕᖓᒍᑦ
ᐃᓗᓕᖃᕐᓂᐊᕐᓂᖓ ᑖᒃᑯᓄᖓ ᐋᖅᑭᒃᓱᖅᑕᐅᓪᓗᓂ.17

ᐃᓄᐃᑦ ᐋᓐᓂᐊᒃᑯᑦ ᖃᐅᔨᓴᖅᑕᐅᓂᖏᑦ ᑐᕌᒐᖃᓚᐅᖅᐳᑦ ᑲᑎᖅᓱᐃᔪᒪᓪᓗᑎᒃ ᐃᓄᐃᑦ
ᖃᓄᐃᒻᒪᖔᖏᓐᓂᒃ ᐊᒻᒪ ᑕᒪᒃᑯᐊ ᓇᓗᓇᐃᖅᑕᐅᓚᐅᖅᓯᒪᓪᓗᑎᒃ ᑐᑭᒧᐊᒃᑏᑦ
ᑲᑎᒪᔨᕋᓛᖏᓐᓄᑦ.  ᑲᑐᑎᖅᓱᖅᑕᐅᔪᑦ ᑕᒪᓐᓇ ᐊᕐᕌᒍ ᐊᑕᐅᓯᖅ ᐊᑐᖅᖢᒍ ᐃᓄᐃᑦ
ᖃᓄᐃᓕᖓᓚᐅᕐᓂᖏᓐᓂᒃ ᑐᑭᓯᓇᓱᐊᕈᑕᐅᓚᐅᖅᑐᖅ.  ᑕᒪᒃᑯᐊ ᐊᑑᑎᖃᖅᑐᑦ
ᑐᑭᓯᓇᓱᖕᓂᐊᕐᓗᓂ ᓇᐅᒃᑯᑦ ᐱᕈᓐᓇᒃᓴᐃᒃᑲᓐᓂᕈᓐᓇᕐᒪᖔᖏᑦ ᓇᐅᒃᑯᓪᓗ
ᐱᐅᓐᖏᓐᓂᖃᓗᐊᕐᒪᖔᖅ ᐃᓅᓯᖃᑦᑎᐊᕐᓂᖅ ᓯᕗᓂᒃᓴᖅ ᑕᑯᓐᓇᕐᓗᒍ, ᓯᕗᓂᒃᓴᒥᓗ
ᖃᓄᐃᓕᒃᑲᓐᓂᕆᐊᖃᕐᒪᖔᑦ ᐊᒻᒪ ᓯᕗᓂᒃᓴᒥ ᖃᓄᐃᑐᐃᓐᓇᕆᐊᖃᕐᒪᖔᖏᑦ, ᐊᒻᒪ
ᐸᕐᓇᐅᓯᐅᕐᓗᑎᒃ ᓈᒻᒪᒃᑐᓂᒃ ᑕᒪᒃᑯᓄᖓ ᓴᖅᑭᑦᑕᐃᓕᒪᔾᔪᑎᒃᓴᓂᒃ.

ᑐᑭᓯᓂᐊᕈᑦᑕ ᓄᓇᕗᒻᒥ ᐃᓄᐃᑦ ᐋᓐᓂᐊᕐᓂᒃᑯᑦ ᓱᑯᑦᑎᐊᓃᒻᒪᖔᖏᑦ, ᐊᒥᓱᓂᒃ 
ᐃᓄᖕᓂᒃ ᖃᐅᔨᓴᐃᔭᕆᐊᖃᓚᐅᖅᓯᒪᔪᒍᑦ.  ᑲᑐᑎᓕᒫᖅᖢᒋᑦ 1,372 ᐃᒡᓗᒥᐅᖃᑎᒌᑦ
ᐊᐱᖅᓱᖅᑕᐅᓚᐅᖅᑐᑦ, ᐊᒻᒪ 1,923 ᐃᓄᐃᑦ ᐃᒻᒥᒃᑰᖅᑐᑦ ᐃᓚᒋᔭᐅᖃᑕᐅᓚᐅᖅᖢᑎᒃ
ᑕᒪᑐᒧᖓ, ᐅᕝᕙᓘᓐᓃᑦ 12 ᐳᓴᓐᑎᑦ ᓄᓇᕗᒻᒥ ᐃᓄᓕᒫᑦ ᑕᑯᓐᓇᕈᑦᑎᒍᑦ.  ᑕᐃᒪᓐᓇ
ᐅᓄᖅᑎᒋᔪᑦ ᐊᐱᖅᓱᖅᑕᐅᓚᐅᖅᑎᓪᓗᒋᑦ ᑐᑭᓯᔪᓐᓇᖅᓯᓇᔭᖅᑐᒍᑦ ᓄᓇᕗᒻᒥ ᐃᓄᓕᒫᑦ
ᖃᓄᐃᓕᖓᖕᒪᖔᖏᑦ. 18 ᓄᓇᕗᒻᒥ ᐃᓄᓕᒫᑦ ᐃᒡᓗᒥᐅᑕᐅᖃᑎᒌᑦ ᐃᓚᐅᓚᐅᓐᖏᒃᑲᓗ -
ᐊᖅᑎᓪᓗᒋᑦ, ᐆᒃᑑᑎᒋᓗᒍ, ᐅᓄᕐᓂᖏᑦ ᓈᒻᒪᓚᐅᖅᑐᑦ ᐊᒻᒪ ᑐᑭᓯᓇᖅᓯᓚᐅᖅᖢᓂ
ᓂᕿᖃᑦᑎᐊᖃᑦᑕᓐᖏᓗᐊᕐᓂᖏᓐᓂᒃ ᑕᐃᒪᓐᓇ ᐅᓄᖅᑎᒋᑎᓪᓗᒋᑦ, ᐊᒻᒪ ᓄᓇᕗᓕᒫᖅ
ᑕᑯᓐᓇᕐᓗᒍ ᐃᓘᓐᓇᖏᑦ ᓂᕿᑭᒃᓴᕐᓂᖏᓐᓂᒃ ᑐᑭᓯᓇᖅᓯᓚᐅᖅᑐᖅ.

ᑕᐃᒫᑐᐃᓐᓇᖅ ᓄᓇᕕᖕᒥ ᖃᐅᔨᓴᐃᓂᐅᓚᐅᖅᑐᑐᑦ, ᐃᓄᐃᑦ ᐋᓐᓂᐊᒃᑯᑦ
ᖃᐅᔨᓴᖅᑕᐅᑎᓪᓗᒋᑦ ᐃᓚᐅᓚᐅᖅᑐᑦ ᐋᓐᓂᐊᓯᐅᖅᑏᑦ, ᖃᐅᔨᓴᐃᔩᑦ, ᐊᐱᖅᓱᖅᑏᑦ ᐊᒻᒪ
ᑐᓵᔩᑦ ᓯᑯᓯᐅᑎᒃᑯᑦ ᐊᒧᓐᓴᒃᑯᑦ, ᓄᓇᕗᒻᒥ 24-ᓄᑦ ᓄᓇᓕᖕᓄᑦ ᐅᐸᓚᐅᖅᖢᑎᒃ ᐊᐅᒡᒍᓯ
2007-ᒥᑦ ᐊᐅᒡᒍᓯ 2008-ᒧᑦ ᑎᑭᖢᒍ, ᖃᒪᓂᑐᐊᖅ ᓯᒡᔭᒥᐅᑕᐅᓐᖏᓐᓂᖓ ᐱᔾᔪᑎᒋᓪᓗᒍ
2008-ᒥ ᑎᑭᑕᐅᓚᐅᖅᖢᓂ). ᑕᐃᒃᑯᐊ ᐊᐱᖅᑯᑏᑦ ᐊᐅᓚᑕᐅᓚᐅᖅᑐᑦ ᓄᓇᒥᐅᑕᕐᓄᑦ
ᓄᓇᓕᖕᓄᐊᖃᑦᑕᓚᐅᖅᑐᓄᑦ ᐅᒥᐊᕐᔪᐊᖅ ᑎᑭᓚᐅᖅᑎᓐᓇᒍ.  ᓄᓇᒥᐅᑕᐃᑦ
ᐃᖅᑲᓇᐃᔭᖅᑎᖃᓚᐅᖅᐳᑦ ᐋᓐᓂᐊᓯᐅᖅᑎᒥᒃ ᐃᑲᔪᖅᑎᖏᓐᓂᒡᓗ ᐊᒻᒪ ᐃᓄᐃᑦ
ᐅᒥᐊᕐᔪᐊᓕᐊᖃᑦᑕᕐᓂᐊᕐᓂᖏᓐᓂᒃ ᐋᖅᑭᒃᓱᐃᕙᒌᖃᑦᑕᓚᐅᖅᖢᑎᒃ ᑎᑭᑉᐸᑦ
ᐊᑐᐃᓐᓇᐅᓂᐊᕐᒪᑕ.  ᓄᓇᒥᐅᑕᐃᑦ ᐊᐃᒃᖠᖃᑦᑕᓚᐅᕐᒥᔪᑦ ᐅᒥᐊᕐᔪᐊᓕᐊᖅᑐᒃᓴᓂᒃ
ᐃᑲᕐᕋᓕᐅᖅᑕᐅᓯᒪᓂᖏᓐᓄᑦ ᐊᓐᖑᑎᑎᒋᐊᖅᖢᒋᑦ.

ᐅᒥᐊᕐᔪᐊᕐᒧᐊᕋᒥᒃ, ᐊᐱᖅᓱᖅᑏᑦ ᐊᐱᖅᓱᖅᐸᓪᓕᐊᖃᑦᑕᓚᐅᖅᑐᑦ ᐃᓄᖕᓂᒃ,
ᖃᐅᔨᓇᓱᒃᖢᑎᒃ ᐋᓐᓂᐊᕆᔭᐅᖏᓐᓇᑐᐃᓐᓇᕆᐊᓕᖕᓂᒃ ᐱᓯᒪᖕᒪᖔᖏᑦ,
ᓂᕆᖃᑦᑕᖅᑕᖏᑦ, ᑎᒥᖓᑕ ᐃᖃᐃᓐᓂᖏᓐᓂᒃ, ᐊᒻᒪ ᐃᓱᒪᒃᑯᑦ ᖃᓄᐃᒻᒪᖔᖏᓐᓂᒃ.
ᐊᐱᖅᑯᑎᖃᖃᑦᑕᓚᐅᖅᑐᑦ ᖃᓄᐃᑦᑐᓂᒃ ᐄᔭᒐᖃᑦᑕᕐᒪᖔᖏᑦ ᐊᐅᒋᒃᓴᐅᑎᑐᕐᒪᖔᖏᓪᓗ,
ᓄᓇᓕᐅᑉ ᐃᓅᓪᓗ ᖃᓄᐃᓐᖏᑦᑎᐊᕐᓂᖓᓂᒃ, ᓂᕆᖃᑦᑕᖅᑕᖏᓪᓗ ᑭᓲᖕᒪᖔᖏᑦ.
ᑎᒥᖏᑦ ᐆᒃᑐᕋᖅᑕᐅᖃᑦᑕᓚᐅᖅᑐᑦ ᑕᐃᑲᓃᓐᓂᖏᓐᓂ, ᐊᐅᖏᖅᑕᐅᓪᓗᑎᒃ, ᐊᐅᖓᑕ
ᓴᓐᖏᓂᖓ ᖃᐅᔨᓴᖅᑕᐅᓪᓗᓂ, ᐆᒻᒪᑖᑕ ᑎᒡᓕᕐᓂᖓ, ᐊᖏᓂᖓ ᐊᒻᒪ ᐅᖁᒪᐃᓐᓂᖓ.

ᖃᐅᔨᓵᖑᔪᑦ ᐊᐅᖏᖅᑕᐅᒐᒥᒃ ᑭᖑᕐᖓᒍᑦ ᖃᐅᔨᓇᓱᒃᑕᐅᓕᓚᐅᖅᑐᑦ
ᐊᐅᖓᓃᑦᑐᖃᕐᒪᖔᖅ ᓱᕈᕐᓇᐅᑏᑦ, ᓲᕐᓗ ᐊᕿᕐᕉᔮᑦ, ᓴᕕᕋᔭᒃᓴᔭᑦ ᐊᒻᒪ ᐲᓰᐲᑦ.

ᓄᓇᓕᓐᓂ ᖃᐅᔨᓴᖅᑎᓄᑦ ᐃᑲᔪᖅᑎ ᐳᓃᔅ ᐊᒡᒐᒃ ᐃᒡᓗᓕᒑᕐᔪᒻᒥᐅᑕᖅ ᐊᒻᒪᓗ ᐹᓪ
ᐅᓈᓕᒃ ᑭᒻᒥᕈᒻᒥᐅᑕᖅ ᐃᓄᒃᓯᐅᑎᓂᒃ ᓂᕆᔫᒃ ᓂᕆᖃᑎᒌᑦᑐᓂ ᐅᒥᐊᕐᔪᐊᒥᐅᑕᓂᒃ
ᓯᑯᓯᐅᒻᒥ ᐊᒪᓐᓴᓐ. 

ᑕᖅᑭᑦ ᑕᓪᓕᒪᑦ ᑐᖔᓂ, ᖃᐅᔨᓴᖅᑕᐅᓚᐅᖅᑐᑦ ᑎᑎᖅᑲᖅᑖᓕᓚᐅᖅᓯᒪᔪᑦ ᖃᓄᐃᑦᑐᓂᒃ
ᖃᐅᔨᔭᐅᕝᕕᐅᓚᐅᕐᒪᖔᖏᑦ ᐅᖃᓕᒫᒐᕋᓛᑯᓗᒃᑖᖅᑐᖅᖢᑎᒃ.  ᑖᒃᑯᐊ ᐅᖃᓕᒫᒐᕋᓛᑦ
ᓇᓗᓇᐃᔭᐃᓚᐅᖅᑐᑦ ᐊᖏᓂᖏᓐᓂᒃ, ᐅᖁᒪᐃᓐᓂᖏᓐᓂᒃ, ᐅᖅᓱᖃᕐᓂᖏᓐᓂᒃ, ᐊᐅᖓᑕ
ᓴᓐᖏᓂᖓᓂᒃ ᐊᒻᒪ ᐊᐅᖏᖅᑕᐅᓚᐅᕐᓂᖓ ᖃᓄᐃᑦᑐᓂᒃ ᑐᑭᓯᔭᐅᕝᕕᐅᓚᐅᕐᒪᖔᖓ.
ᑎᑎᕋᐅᔭᒐᑦ ᑮᓇᓐᖑᐊᑯᓗᐃᑦ ᐊᑐᖅᑕᐅᓪᓗᑎᒃ ᑐᑭᓯᓇᖅᓯᑎᑦᑎᒃᑲᓐᓂᕋᓲᑕᐅᓚᐅᖅᑐᑦ
ᐃᓅᑉ ᖃᓄᐃᓐᖏᑎᒋᓂᖓ, ᓄᒫᓱᓐᖑᐊᖅᑐᖅ ᓇᓗᓇᐃᖅᓯᔾᔪᑕᐅᓪᓗᓂ ᐋᓐᓂᐊᕕᖕᒧᑦ
ᖃᐅᔨᓴᖅᑕᐅᔭᕆᐊᖃᕐᓂᕐᒥᒃ.  ᐃᓚᐅᓚᐅᖅᑐᑦ ᐊᖏᖅᓯᒪᓚᐅᖅᐸᑕ, ᖃᐅᔨᓴᖅᑕᐅᓂᖏᑦ
ᐋᓐᓂᐊᕕᖕᓄᑦ ᑐᓐᓂᖅᑯᑕᐅᔪᓐᓇᓚᐅᕐᒥᔪᑦ.19

ᐃᓄᐃᑦ ᐋᓐᓂᐊᒃᑯᑦ ᖃᐅᔨᓴᖅᑕᐅᓂᖏᓐᓄᑦ ᑐᑭᒧᐊᒃᑏᑦ ᑲᑎᒪᔨᕋᓛᑦ
ᐊᐅᓚᑦᑎᖃᑕᐅᓪᓚᕆᓚᐅᖅᓯᒪᔪᑦ, ᐃᑲᔪᖅᑎᖃᖅᖢᑎᒃ 100-ᖏᓐᓃᑦᑐᓂᒃ ᐃᓄᖕᓂᒃ ᐊᒻᒪ
ᓄᓇᓕᖕᓂᒃ ᐊᒥᓱᓂᒃ ᑕᒪᓐᓇ ᕿᓚᒥᕈᓗᒃ ᐊᐅᓚᑕᐅᒐᓗᐊᕐᒪᑦ.  ᐃᓄᒃᑎᑑᕈᓐᓇᖅᑐᑦ ᑐᓵᔩᑦ,
ᐃᓕᓐᓂᐊᕐᕕᒡᔪᐊᕐᒥ ᐱᔭᕇᓯᔪᑦ ᖃᐅᔨᓴᖅᑏᑦ, ᐊᒻᒪ ᓄᓇᒥᐅᑕᓕᕆᔩᑦ ᓄᓇᓕᖕᓂ
ᓯᕗᕐᖓᓂ ᐅᓂᒃᑳᕆᐊᖅᑐᖃᑦᑕᓚᐅᖅᑐᑦ ᐅᒥᐊᕐᔪᐊᖅ ᑎᑭᓚᐅᖅᑎᓐᓇᒍ,
ᖃᓄᐃᓕᐅᕐᓂᐊᕐᒪᖔᖏᑦ ᐋᖅᑭᒃᓱᖅᑕᐅᓯᒪᕙᒌᓚᐅᖅᑐᖅ ᐊᕐᕌᒍ ᓈᓚᐅᖅᑎᓐᓇᒍ.
ᓱᓇᒃᑯᑖᑦ ᐋᑭᒃᓱᖅᑕᐅᔭᕆᐊᖃᕐᓂᖏᑎᒍᑦ ᐱᔭᕐᓂᓐᖏᔾᔪᑕᐅᓚᐅᖅᑐᑦ ᐅᒥᐊᕐᔪᐊᕐᒧᑦ
ᓱᓇᒃᑯᑖᑦ ᐅᓯᓕᖅᑕᐅᕙᒌᕆᐊᖃᕐᓂᖏᑦ (ᐋᓐᓂᐊᕕᒃᑎᑐᑦ ᓱᓇᒃᑯᑖᖃᕆᐊᖃᓚᐅᕐᒪᑦ
ᐊᐅᖏᖅᓯᕕᖃᕐᓗᓂᓗ), ᐊᒻᒪ ᓴᓇᕐᕈᑎᖃᐅᑦᑎᐊᕆᐊᖃᕐᓂᖓ ᐃᓱᓕᑎᑕᐅᓂᐊᖅᐸᑦ,
ᑕᒪᒃᑯᐊ ᑕᐸᐃᕐᓇᑐᐃᓐᓇᓚᐅᖅᓯᒪᖕᒪᑕ.

ᑕᐃᒪᐃᓕᖅᑲᐅᒐᓗᐊᖅᑎᓪᓗᑕ, ᐅᒥᐊᕐᔪᐊᖅ ᓄᓇᓕᖕᓄᐊᖅᑕᖃᑦᑕᓚᐅᕐᓂᖓ
ᐃᖅᑲᐃᔾᔪᑕᐅᖃᑦᑕᓚᐅᕐᒥᔪᖅ ᓰᑏ ᕼᐊᐅ ᐅᒥᐊᕐᔪᐊᑉ ᐅᖅᑯᕐᒥᐅᑦ
ᓄᓇᓕᖏᓐᓄᐊᖃᑦᑕᓚᐅᖅᓯᒪᓂᖓᓂᒃ 1950 ᐊᒻᒪ 1960 ᐊᑐᖅᑎᓪᓗᒍ. ᑖᓐᓇ 
ᓰᑏ ᕼᐊᐅ ᐅᒥᐊᕐᔪᐊᖅ ᐊᕐᕌᒍᑕᒫᖅ ᐃᓄᐃᑦ ᓄᓇᖏᓐᓄᐊᖅᑕᖃᑦᑕᓚᐅᖅᓯᒪᔪᖅ 
ᐃᓄᖕᓂᒃ ᖃᐅᔨᓴᐃᔭᖅᑐᖅᖢᑎᒃ ᑭᒍᑎᓕᕆᔭᖅᑐᖅᖢᑎᒡᓗ, ᐃᓚᓕᐅᖢᒍ ᐳᕙᒡᓗᖕᒪᖔᖅ
ᖃᐅᔨᓴᐃᓂᖅ.  ᑕᐃᒫᑐᐃᓐᓇᖅ ᐊᒧᓐᓴᒥ ᐱᓕᕆᓂᐅᓚᐅᖅᑐᑎᑐᑦ, ᓰᑏ ᕼᐊᐅ
ᐅᒥᐊᕐᔪᐊᖅ ᐊᐅᔭᒃᑯᑦ ᐃᖏᕐᕋᖃᑦᑕᓚᐅᖅᑐᖅ ᐃᓄᖕᓂᒃ ᐃᓅᓕᓴᐃᔭᖅᑐᖅᖢᓂ, 
ᑭᓯᐊᓂᓕ ᐊᔾᔨᒋᓐᖏᓐᓂᖃᓚᐅᖅᑐᖅ.  ᓰᑏ ᕼᐊᐅᒥ ᐊᐅᓪᓚᐅᔾᔭᑦ ᐃᓚᖏᑦ
ᐅᑎᒃᑲᓐᓂᓚᐅᖅᓯᒪᓐᖏᑦᑐᑦ ᐃᓚᒥᖕᓄᑦ ᓄᓇᒥᖕᓄᓪᓗ.  ᐃᓄᐃᑦ ᐳᕙᒡᓗᒃᑐᑦ
ᓄᓈᖅᑕᐅᒃᑲᓐᓂᖃᑦᑕᓚᐅᖅᓯᒪᓐᖏᑦᑐᑦ, ᐊᐅᓪᓚᐅᔾᔭᐅᓪᓗᑎᒡᓗ ᐳᕙᒡᓗᒡᕕᖕᓄᑦ 
ᖃᓪᓗᓈᑦ ᓄᓇᖓᓐᓄᑦ.  ᐃᓄᐃᑦ ᐳᕙᒡᓗᒃᑐᖅᓯᐊᑦ ᐊᐅᓪᓚᓚᐅᓐᖏᓐᓂᕐᒥᓂ
ᖃᓄᐃᓕᐅᕆᐊᖃᖅᑕᒥᓂᒃ ᐃᖅᑲᓇᐃᔮᓂᒡᕕᖃᓚᐅᖅᓯᒪᓐᖏᑦᑐᑦ
ᑕᕝᕙᐅᕗᑏᕈᓐᓇᖅᓯᓐᖏᖢᑎᒡᓗ ᐃᓚᒥᖕᓂᒃ, ᐊᐃᑦᑐᕐᓗᐃᓂᐊᕋᓱᒋᔭᐅᓪᓗᑎᒃ.
ᑭᖑᓂᑦᑎᓐᓂ ᐅᖃᖅᑲᐅᒐᑦᑕ, ᑕᒪᓐᓇ ᐊᒃᓱᐊᓗᒃ ᓯᖁᒥᔾᔪᑕᐅᓯᒪᔪᖅ ᐊᒥᓱᓄᑦ ᐃᓄᖕᓄᑦ,
ᐊᐅᓪᓚᐅᔾᔭᐅᓚᐅᖅᓯᒪᖕᒪᑕ ᑕᑯᓚᐅᖅᓯᒪᓐᖏᑕᖏᓐᓄᑦ ᐋᓪᓚᒧᑦ, ᐊᒻᒪ ᐊᒥᓱᑦ
ᐊᐅᓪᓚᐅᔾᔭᐅᔪᑦ ᓇᓗᖃᑦᑕᓚᐅᖅᖢᑎᒃ ᐊᖏᕐᕋᒥᓄᑦ ᐅᑎᕐᓂᐊᕋᓗᐊᕐᒪᖔᕐᒥ.

ᑕᒪᒃᑯᐊ ᐊᑐᖅᑕᐅᖃᑦᑕᖅᑐᕕᓃᑦ ᓱᓕ ᐊᓂᒎᑕᐅᕌᓂᒃᓯᒪᓐᖏᑦᑐᑦ ᐊᒥᓱᓄᑦ, ᐊᒥᓱᓪᓗ
ᐃᓚᒌᑦ ᓇᓗᓪᓗᑎᒃ ᑕᐃᒃᑯᐊ ᐊᐅᓪᓚᐅᔾᔭᐅᓚᐅᖅᓯᒪᔪᑦ ᖃᓪᓗᓈᑦ ᓄᓇᖓᓐᓄᑦ
ᓇᓃᓕᕋᓗᐊᕐᒪᖔᖏᑦ.  ᑕᒪᓐᓇ ᐱᔾᔪᑎᒋᓪᓗᒍ, ᓰᑏ ᕼᐊᐅᑉ ᐅᒥᐊᕐᔪᐊᑉ ᓄᓇᕗᒻᒥᐅᑦ
ᐃᓚᔮᕇᖏᓐᓂᒃ ᓄᓇᓕᖕᓂᒡᓗ ᐊᒃᑐᐃᓂᖃᓚᐅᕐᓂᖓ ᓴᖅᑭᒃᑲᓐᓂᓕᓚᐅᖅᑐᖅ 
ᐊᒧᓐᓴᓐ ᐅᒥᐊᕐᔪᐊᖅ ᓄᓇᓕᖕᓄᐊᖅᑕᓕᖅᑎᓪᓗᒍ ᑕᐃᔅᓱᒪᓂ. ᓄᓇᓕᖕᓃᑦᑐᑦ
ᖃᓄᐃᓕᐅᖅᑎᑦᑎᖃᑦᑕᓚᐅᖅᑐᑦ ᐃᖅᑲᐅᒪᓪᓗᒋᑦ ᑕᐃᒃᑯᐊ ᐊᐅᓪᓚᐅᔾᔭᐅᓚᐅᖅᓯᒪᔪᑦ
ᐊᒃᑐᖅᑕᐅᔪᓪᓗ, ᐃᓚᓕᐅᖢᒋᑦ ᐃᓄᐃᑦ ᐋᓐᓂᐊᒃᑯᑦ ᖃᐅᔨᓴᖅᑕᐅᓂᖏᓐᓄᑦ
ᐃᖅᑲᓇᐃᔭᖅᑏᑦ ᐃᖃᓗᖕᓂ ᓯᑎᐱᕆ 2007-ᖑᑎᓪᓗᒍ.20

ᐅᑯᑎᒎᓇᖅ ᓇᐃᒡᓕᑎᖅᓯᒪᓪᓗᑎᒃ ᐅᓂᒃᑲᐅᓯᖃᖅᑐᑦ ᐃᓄᐃᑦ ᐋᓐᓂᐊᒃᑯᑦ
ᖃᐅᔨᓵᖑᓂᕆᓚᐅᖅᑕᖏᓐᓂᒃ, ᐃᓚᓕᐅᖢᒋᑦ ᖃᓄᖅ ᐱᕙᓪᓕᐊᔾᔪᓯᖃᖅᖢᑎᒃ ᖃᐅᔨᓴᕐᓂᒃ
ᐊᐅᓚᑕᐅᓚᐅᕐᒪᖔᖓ.  ᐅᑯᐊ ᐊᒡᒍᖅᑐᖅᓯᒪᔪᑦ ᖃᐅᔨᔭᕕᓂᕐᓂᒃ ᐱᕐᔪᐊᖑᓂᖏᓐᓂᒃ
ᐅᓂᒃᑲᐅᓯᓖᑦ, ᐊᒻᒪ ᖃᓄᖅ ᑕᒪᒃᑯᐊ ᖃᐅᔨᔭᕕᓃᑦ ᓇᒧᓐᖔᑎᖅᑕᐅᓚᐅᕐᒪᖔᖏᑦ
ᒐᕙᒪᓕᕆᓂᖅ ᐱᕙᓪᓕᐊᔾᔪᓯᕕᓂᐅᓚᐅᖅᑐᓪᓗ ᐃᓗᓕᖏᓐᓄᑦ.

ᓄᓇᕗᒻᒥ ᐃᓄᐃᑦ ᓱᕈᓰᑦ
ᖃᐅᔨᓴᖅᑕᐅᓂᕕᓂᖏᑦ
ᒍᕇᔅ ᐃᒡᓚᓐ ᖃᐅᔨᓴᐃᔨᓪᓗᐊᑕᕆᔭᐅᓚᐅᕐᒥᔪᖅ ᑕᒪᑐᒪᓂ, ᑕᒪᓐᓇ ᓄᓇᕗᒻᒥ ᐃᓄᐃᑦ
ᓱᕈᓰᑦ ᖃᐅᔨᓴᖅᑕᐅᓂᕆᓚᐅᖅᑕᖏᓐᓂᒃ 16-ᓂ ᓄᓇᕗᑦ ᓄᓇᓕᖏᓐᓂ 2007/2008-
ᖑᑎᓪᓗᒍ.  ᖃᐅᔨᓴᐃᓚᐅᖅᑐᑦ 388-ᓂᒃ ᐃᓕᓐᓂᐊᕆᐅᓐᖏᑦᑐᓂᒃ ᐊᕐᕌᒍᓕᖕᓂᒃ 
ᐱᖓᓱᑦ ᐊᒻᒪ ᑕᓪᓕᒪᑦ ᐊᑯᓐᓂᖏᓐᓂ ᐊᕐᕌᒍᓕᖕᓂᒃ.  ᑕᒪᓐᓇ ᖃᐅᔨᓴᐃᓂᖅ
ᐋᖅᑭᒃᓱᖅᑕᐅᓚᐅᖅᑐᖅ ᑖᒃᑯᓄᖓᔅᓴᐃᓐᓇᖅ ᑲᑎᒪᔨᕋᓛᓄᑦ ᐊᒻᒪ ᑮᓇᐅᔭᖃᖅᑎ -
ᑕᐅᓚᐅᕆᓪᓗᑎᒃ ᓄᓇᕐᔪᐊᕐᒥ ᐅᑭᐅᖅᑕᖅᑑᑉ ᐊᕐᕌᒍᖓᑕ ᑮᓇᐅᔭᖏᓐᓂᒃ ᐊᑐᖅᖢᑎᒃ,
ᑭᓯᐊᓂᓕ ᐊᔾᔨᒋᓐᖏᑕᖏᓐᓂᒃ ᐊᐱᖅᑯᑎᖃᓚᐅᖅᑐᑦ ᐊᒻᒪ ᐅᒥᐊᕐᔪᐊᕐᒥᒃ
ᐊᑐᓚᐅᓐᖏᖢᑎᒃ. ᖃᐅᔨᓴᐃᓚᐅᖅᑐᑦ ᓱᕈᓯᐅᑉ ᐱᕈᖅᐸᓪᓕᐊᓂᖓᓂᒃ ᐅᖁᒪᐃᓐᓂᖓᓂᒡᓗ,
ᑕᑯᓐᓇᕐᓂᖓᓂᒃ, ᐊᐅᖏᖅᑕᐅᓪᓗᑎᒡᓗ ᐊᐅᖓ ᓴᓐᖐᓗᐊᓐᖏᒃᑲᓗᐊᕐᒪᖔᖓ ᐊᒻᒪ
ᖃᓄᑎᒋ ᕙᐃᑕᒥᓐ D-ᖃᕐᒪᖔᖓ ᐊᐅᖓ, ᓴᐅᓂᖓᑕ ᓯᑎᓂᖓ, ᐋᓐᓂᐊᕕᓕᐊᕈᑎ -
ᒋᖃᑦᑕᖅᑕᕕᓂᖏᑦ, ᓄᔭᖏᓐᓂ ᐊᕿᕐᕉᔮᖃᕐᓂᖓ, ᐊᒻᒪ ᐃᒡᓗᒥᐅᑕᖃᑎᖏᑦ
ᓯᒡᒐᓕᐊᖅᑐᖃᑦᑕᕐᒪᖔᖏᑦ, ᐃᓂᒃᖠᐅᕐᒪᖔᖏᑦ ᐊᒻᒪ ᓂᕿᖃᑦᑎᐊᕋᓗᐊᕐᒪᖔᖏᑦ. 21

ᓄᓇᕗᑦ ᑐᓐᖓᕕᒃᑯᑦ ᓇᓗᓇᐃᖅᓯᖃᑦᑕᖅᑐᑦ ᑖᒃᑯᓇᓐᖓᑦ ᖃᐅᔨᓵᕕᓂᕐᓂᒃ ᑖᒃᑯᓇᓂᓕᒫᖅ
ᐅᓂᒃᑳᓕᐊᕕᓂᕐᓂᑦ ᐃᓚᒋᔭᐅᖃᑕᐅᓂᐊᕐᒪᑕ ᐃᓄᐃᑦ ᐋᓐᓂᐊᒃᑯᑦ
ᖃᐅᔨᓴᖅᑕᐅᓂᕕᓂᖏᓐᓄᑦ.

ᐃᓄᐃᑦ ᐋᓐᓂᐊᒃᑯᑦ ᖃᐅᔨᓴᖅᑕᕕᓂᖏᑦᑎᒍᑦ
ᖃᐅᔨᔭᐅᓗᐊᓐᖑᐊᓚᐅᖅᑐᑦ ᐱᕐᔪᐊᖑᓂᖏᑦ
ᐃᓄᐃᑦ ᐋᓐᓂᐊᒃᑯᑦ ᖃᐅᔨᓴᖅᑕᐅᓂᖏᑦᑎᒍᑦ ᖃᐅᔨᓚᐅᖅᑐᒍᑦ ᐃᓄᐃᑦ ᓱᓕ
ᐊᒃᑐᖅᑕᐅᓂᕐᓗᒃᓯᒪᓂᖏᓐᓂᒃ ᓄᓇᕗᑦ ᒐᕙᒪᒃᑯᑦ ᐊᒻᒪ ᑲᓇᑕᐅᑉ ᒐᕙᒪᒃᑯᑦ ᐊᑐᐊᒐᖅᑎᒍᑦ
ᐃᓱᒪᓕᐅᕈᓯᒋᖃᑦᑕᖅᑕᖏᑦᑎᒍᑦ, ᐊᑐᐊᒐᖏᑦ ᓱᓕ ᐊᓐᖑᑎᓯᒪᓐᖏᒻᒪᑕ ᓄᓇᕐᔪᐊᕐᒥ
ᑭᒃᑯᑐᐃᓐᓇᐃᑦ ᐱᔪᓐᓇᐅᑎᖏᑦᑕ ᒪᓕᒐᖏᓐᓂᒃ.

ᐃᓚᒌᑦ ᓂᕿᖃᑦᑎᐊᕐᓂᖏᑦ ᓴᖅᑭᔮᕐᓂᖅᐹᖑᓚᐅᖅᑐᖅ ᑕᐃᒪᓐᖓᓕᒫᖅ
ᐱᔭᕐᓂᓐᖏᔾᔪᑕᐅᖃᑦᑕᕐᒪᑦ ᐃᓄᐃᑦ ᓄᓇᓕᖕᓄᑦ ᓄᒃᑎᖅᑕᐅᓚᐅᕐᓂᖏᓐᓂᑦ.  ᓄᓇᕐᔪᐊᕐᒥ
ᑲᑐᔾᔨᖃᑎᒌᓄᑦ ᓂᕿᖃᑦᑎᐊᕐᓂᖅ ᓯᕗᓪᓕᐅᔾᔭᐅᒐᓗᐊᖅᑎᓪᓗᒍ, ᓄᓇᕗᒻᒥᐅᑦ ᐅᓄᕐᓂᖅᓴᑦ
ᓱᓕ ᓂᕿᒃᓴᖃᑦᑎᐊᖃᑦᑕᓐᖏᑦᑐᑦ.  ᐅᑯᐊ ᓴᒃᑯᓐᖑᐊᓕᖅᓱᖅᓯᒪᔪᑦ ᓇᐃᒡᓕᑎᕆᓯᒪᓪᓗᑎᒃ
ᓇᓗᓇᐃᖅᓯᕗᑦ ᖃᐅᔨᓴᐃᓂᒃᑯᑦ ᖃᐅᔨᔭᐅᓚᐅᖅᑐᓂᒃ ᓂᕿᖃᑦᑎᐊᕐᓂᖅ ᐱᔾᔪᑎᒋᓪᓗᒍ:

• ᑲᓇᑕᒥ ᐃᓄᓕᕆᔨᑐᖃᒃᑯᑦ ᐋᖅᑭᒋᐊᖅᓯᓚᐅᖅᓯᒪᔪᑦ ᒥᐊᓕᒐᐃᑦ ᐱᕈᖅᓰᔩᑦ
ᐱᓕᕆᕝᕕᖏᑕ ᓂᕿᓄᑦ ᐊᐱᖅᓲᑎᓕᐊᕆᓯᒪᔭᕕᓂᖏᓐᓂᒃ, ᐊᒻᒪ
ᐋᖅᑭᒋᐊᖅᓯᒪᔪᑦ ᐊᐱᖅᑯᑏᑦ ᐊᑐᖅᑕᐅᓚᐅᖅᖢᑎᒃ ᐃᓄᐃᑦ ᐋᓐᓂᐊᒃᑯᑦ
ᖃᓄᐃᒻᒪᖔᑦ ᐊᐱᖅᓱᖅᑕᐅᓕᕐᒪᑕ.  ᒥᐊᓕᒐᐃᑦ ᐱᕈᖅᓰᔩᑦ ᐱᓕᕆᕝᕕᖓᑦ
ᓇᓗᓇᐃᖅᓯᓯᒪᕗᑦ ᓂᕿᖃᑦᑎᐊᕐᓂᕐᒥᒃ ᐃᒫᒃ “ᐃᓄᓕᒫᑦ ᑕᐃᒪᓐᖓᓕᒫᖅ
ᓂᕿᖃᑦᑎᐊᕐᓗᑎᒃ ᓈᒻᒪᒃᑐᓂᒃ, ᐃᓅᓯᖃᑦᑎᐊᕐᓂᐊᕐᒪᑕ ᐊᒻᒪ
ᐆᒻᒪᕆᖕᓂᐊᕐᒪᑕ.”22

• ᖃᐅᔨᓴᖅᑕᑦ ᐊᐱᕆᔭᐅᓚᐅᖅᑐᑦ ᑕᖅᑭᑦ 12 ᖄᖏᖅᑐᓂ ᐃᓱᒫᓘᑎᖃᓚ -
ᐅᕐᒪᖔᖅ ᓂᖀᕈᑎᖃᖤᕆᕐᓂᐊᕆᐊᒃᓴᖅ ᑮᓇᐅᔭᖅᑖᒃᑲᓐᓂᓚᐅᓐᖏᓐᓂᕐᒥᓂ.
ᐊᐱᕆᔭᐅᓚᐅᕐᒥᔪᑦ ᑕᖅᑭᑦ 12 ᐊᓂᒍᖅᑐᓂ ᐃᓛᓐᓂᒃᑯᑦ ᐃᓚᒌᑦ
ᓂᖀᕈᑎᓚᐅᕐᒪᖔᖏᑦ ᐊᒻᒪ ᓂᕿᑖᕈᑎᒃᓴᖃᓐᖏᖢᑎᒃ, ᐊᒻᒪ ᐃᓛᓐᓂᒃᑯᑦ
ᐃᓚᒌᑦ ᐊᐱᖅᓱᖅᑕᓪᓗ ᓂᕿᑦᑎᐊᕙᖕᓂᒃ ᓂᐅᕕᕈᓐᓇᖃᑦᑕᓚᐅᓐᖏᒻᒪᖔᖏᑦ.

• ᑕᒪᒃᑯᓄᖓ ᐊᐱᖅᑯᑎᓄᑦ ᑭᐅᔾᔪᑏᑦ ᒪᓕᒃᖢᒋᑦ, ᖃᐅᔨᓴᐃᔪᑦ ᑐᑭᓯᓚᐅᖅᑐᑦ
70.2 ᐳᓴᓐᑏᑦ ᐃᓄᐃᑦ ᐃᓚᒌᑦ ᓂᕿᖃᑦᑎᐊᖃᑦᑕᓐᖏᓐᓂᖏᓐᓂᒃ, ᐊᒻᒪ 71.4
ᐳᓴᓐᑎᑦ ᐃᓚᒌᑦ ᕿᑐᕐᖓᖃᖅᑐᑦ ᓂᕿᖃᑦᑎᐊᖃᑦᑕᓐᖏᖢᑎᒃ.23

• ᐃᒡᓗᖔᖓ ᑕᑯᓐᓇᖅᖢᒍ ᑲᓇᑕᒥᐅᑕᐃᑦ ᐃᓚᒌᑦ ᓂᕿᖃᑦᑎᐊᖃᑦᑕᓐᖏᑦᑐᑦ 
9 ᐳᓴᓐᑎᖏᓐᓃᑐᐃᓐᓇᖅᑐᑦ, ᒪᓕᒃᖢᒋᑦ 2004-ᒥ ᑲᓇᑕᒥᐅᑦ ᐋᓐᓂᐊᒃᑯᑦ
ᖃᐅᔨᓴᖅᑕᐅᓯᒪᓂᕕᓂᖏᑦ. 24

ᐃᒡᓗᒥᐅᑕᖃᑎᒌᑦ ᓂᕿᖃᑦᑎᐊᖃᑦᑕᓐᖏᑎᓪᓗᒋᑦ ᓱᕈᓰᑦ ᐱᕈᖅᐸᓪᓕᐊᓂᖏᑦ ᑎᒥᖓᑕᓗ
ᖃᓄᐃᑉᐸᓪᓕᐊᓂᖓᓂᒃ ᐊᒃᑐᐃᓂᕐᓗᖃᑦᑕᕐᓂᖓ ᐃᓱᒫᓗᖕᓇᕐᓂᖅᐹᖑᔪᖅ.  ᓄᓇᕗᒻᒥ
ᐃᓄᐃᑦ ᓱᕈᓯᖏᑦ ᖃᐅᔨᓴᖅᑕᐅᑎᓪᓗᒋᑦ ᑕᒫᓂ 34 ᐳᓴᓐᑎᖏᓐᓃᑦᑐᑦ ᐊᖏᕐᕋᕆᔭᐅᔪᑦ
ᕿᑐᕐᖓᓖᑦ ᐱᖓᓱᓂᒃ ᑕᓪᓕᒪᓄᑦ ᐊᕐᕌᒍᓕᖕᓂᒃ ᓂᕿᑭᒃᓴᕕᒡᔪᐊᖃᑦᑕᕐᓂᕋᖅᑐᑦ
(ᓂᕆᓐᖏᑦᑎᐊᒻᒪᕆᒃᐸᒃᖢᑎᒃ ᐅᕝᕙᓘᓐᓃᑦ ᓂᕆᐊᕐᔪᑐᐃᓐᓇᖃᑦᑕᖅᖢᑎᒃ
ᓂᕿᖃᑦᑎᐊᓐᖏᓐᓂᖅ ᐱᔾᔪᑎᒋᓪᓗᒍ). 25 ᓱᕈᓰᑦ ᓂᕿᑦᑎᐊᕙᖕᓂᒃ ᐊᒥᒐᓐᖏᑦᑐᓂᒃ
ᓂᕆᖃᑦᑕᕆᐊᓖᑦ ᐱᕈᖅᐸᓪᓕᐊᑦᑎᐊᕐᓂᐊᕋᒥᒃ, ᓂᕿᑦᑎᐊᕙᓪᓗ
ᐊᑐᐃᓐᓴᐅᖏᓐᓇᐅᔭᓐᖏᖢᑎᒃ ᓯᓚᑎᑦᑎᓐᓂ ᖃᓄᐃᑉᐸᓪᓕᐊᓃᑦ ᐱᔾᔪᑕᐅᓪᓗᑎᒃ.

ᓄᓇᕗᒻᒥ ᓂᕿᖃᑦᑎᐊᓐᖏᔾᔪᑕᐅᓗᐊᓐᖑᐊᖃᑦᑕᖅᑐᖅ ᐃᖅᑲᓇᐃᔮᖃᓐᖏᓐᓂᖅ,
ᑮᓇᐅᔭᓕᐅᑦᑎᐊᓐᖏᓐᓂᖅ, ᐊᒻᒪ ᓂᖀᑦ ᐊᑭᑐᓗᐊᕐᓂᖏᑦ.  ᐃᓄᐃᑦ 78 ᐳᓴᓐᑎᖏᓐᓃᑉᐳᑦ
ᓄᓇᕗᒻᒥ ᐃᖅᑲᓇᐃᔭᕈᓐᓇᖅᑐᑦ ᐊᕐᕌᒍᖏᑦ ᒪᓕᒃᖢᒋᑦ, ᑭᓯᐊᓂᓗ ᑕᐃᒪᐃᒃᑲᓗᐊᖅᑎᓪᓗᒍ
64 ᐳᓴᓐᑏᓐᓇᐃᑦ ᐃᖅᑲᓇᐃᔭᖅᑐᑦ.  ᐃᓄᐃᑦ ᖃᓪᓗᓈᓂᑦ ᐅᓄᕐᓂᖅᓴᐅᒐᓗᐊᖅᑎᓪᓗᒋᑦ,
ᓲᕐᓗ ᐃᓄᐃᑦ ᐱᖓᓲᒃᐸᑕ ᖃᓪᓗᓈᖃᕋᔭᖅᑐᑦ ᐊᑕᐅᓯᕐᒥᒃ, ᓱᓖᓛᒃ ᒪᕐᕈᐊᖅᑕᓪᓗᐊᖅᖢᒋᑦ
ᖃᓪᓗᓈᑦ ᐃᖅᑲᓇᐃᔮᖃᖅᑐᑦ:  2011-ᒥ, 46.2 ᐳᓴᓐᑎᖏᓐᓃᑦᑐᑦ ᐃᖅᑲᓇᐃᔭᕈᓐᓇᖅᑐᑦ
ᐃᓄᐃᑦ ᐃᖅᑲᓇᐃᔭᓚᐅᖅᑐᑦ, ᖃᓪᓗᓈᑦ ᐃᖅᑲᓇᐃᔭᕈᓐᓇᖅᑐᑦ ᐃᖅᑲᓇᐃᔮᓖᑦ 89.2
ᐳᓴᓐᑎᖏᓐᓃᑎᓪᓗᒋᑦ.26

ᓄᓇᕗᒻᒥ ᐃᓕᓐᓂᐊᕐᕖᑦ ᐅᓄᕐᓂᖅᓴᓂᒃ ᐃᓕᓴᖅᑎᓂᒃ ᐃᓕᓐᓂᐊᖅᑎᑦᑎᑦᑎᐊᓐᖏᑦᑐᑦ,
ᒫᓐᓇᓗ ᐃᓅᓯᒃᑯᑦ ᑮᓇᐅᔭᓕᐅᕈᑎᑎᒍᓪᓗ ᐱᔭᕐᓂᓐᖏᓕᕈᑕᐅᓪᓗᓂ, ᐊᒃᑐᐃᓂᖃᕐᒪᑦ
ᐃᖅᑲᓇᐃᔮᖃᕐᓂᕐᒥᒃ ᐋᓐᓂᐊᓐᖏᓐᓂᕐᒥᒡᓗ.  1999-ᒥᑦ 2008-ᒧᑦ ᑎᑭᖢᒍ,
ᐃᓕᓐᓂᐊᕐᕕᐊᓗᖕᒥ ᐱᔭᕇᖅᐸᓪᓕᐊᔪᑦ ᓄᓇᕗᒻᒥᑦ 27.5 ᐳ27 ᓴᓐᑎᖏᓐᓃᓚᐅᖅᑐᑦ, 
13 ᐳᓴᓐᑎᓗ ᑐᖔᓃᖢᑎᒃ ᐃᓄᐃᑦ ᐊᕐᕌᒍᓖᑦ 25 ᐊᒻᒪ 64 ᐊᑯᓐᓂᖏᓐᓂ
ᓯᓚᑦᑐᖅᓴᕐᕕᒡᔪᐊᕐᒥ ᓇᓗᓇᐃᒃᑯᑕᖅᑖᖅᓯᒪᓪᓗᑎᒃ ᖁᕝᕙᓯᖕᓂᖅᓴᖅᓯᐅ -
ᑎᑖᖅᓯᒪᓪᓗᑎᒡᓘᓐᓃᑦ.28

ᑕᐃᒪᐃᓐᓂᖓᓄᑦ, ᐃᓄᐃᑦ ᐃᖅᑲᓇᐃᔮᓖᑦ ᐃᓕᓐᓂᐊᖅᓯᒪᓪᓚᕆᒃᑐᖅᓯᐅᑎᖃᓐᖏᑦᑐᑦ
ᖁᕝᕙᓯᒃᑐᒦᓐᓇᑎᒡᓗ, ᐃᓕᓐᓂᐊᕐᕕᐊᓗᖕᒥ ᓯᓚᑦᑐᖅᓴᕐᕕᒡᔪᐊᕐᒥᓪᓘᓐᓃᑦ
ᐱᔭᕇᖅᓯᒪᔾᔪᑎᖃᕆᐊᖃᕐᒪᑕ, ᐊᒻᒪ ᑕᐃᒪᐃᓐᓂᖓᓄᑦ ᐃᖅᑲᓇᐃᔮᒃᑯᑦ
ᓇᓖᕌᕈᑎᒃᓴᖃᓗᐊᓐᖏᑦᑐᑦ ᑮᓇᐅᔭᓕᐅᓪᓗᐊᕋᑎᒡᓗ.  ᑲᓇᑕᓕᒫᒥ, ᑲᓇᑕᒥᐅᑦ ᒪᕐᕉᒍᑎᒃ
ᐅᓄᒃᑲᓐᓂᖅᐸᑕᓘᓐᓃᑦ ᐃᒡᓗᒥᐅᑕᖃᑎᒌᑦ ᑮᓇᐅᔭᓕᐅᕋᔭᖅᑐᑦ $69,850-ᓂᒃ, ᓄᓇᕗᒻᒥ
$62,680-ᐅᓪᓗᑎᒃ, ᑮᓇᐅᔾᔭᒃᓴᓐᖏᓐᓂᖅᓴᐅᓂᖏᑦ $7,000 ᐅᖓᑖᓃᖢᑎᒃ.29

ᐃᖅᑲᓇᐃᔭᖅᑐᑦ ᑮᓇᐅᔾᔭᒃᓵᕆᔭᐅᔪᓪᓗ ᖃᓂᒌᓐᖏᓐᓂᖏᑦ ᓇᓗᓇᐃᖅᑕᐅᑦᑎᐊᖅᓯᒪᔪᑦ
ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑐᓄᑦ ᑭᒡᓕᓯᓂᐊᕐᓂᕕᓂᖏᓐᓂ, ᒐᕙᒪᒃᑯᑦ ᐊᒥᓲᓛᓂᒃ
ᐃᖅᑲᓇᐃᔭᖅᑎᑦᑎᔨᐅᖕᒪᑕ.  ᐃᓄᐃᑦ ᓄᓇᕗᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑐᑦ
ᐊᑦᑎᖕᓂᖏᓐᓂ ᖁᕝᕙᓯᖕᓂᖏᓐᓂᓗ ᐊᑯᓐᓂᐊᓃᑦᑐᑦ ᐊᒻᒪ ᐊᓪᓚᕕᖕᒥ ᐃᑲᔪᖅᑎᐅ -
ᓂᕐᓰᖢᑎᒃ, ᑕᐃᒪᐃᑦᑐᓃᖢᑎᒡᓗ ᐃᓕᓐᓂᐊᕌᓂᒍᑎᒃᓴᓂᒃ ᐸᐃᑉᐹᖃᓐᖏᓐᓇᒥᒃ,
ᐅᓄᕐᓂᖅᐹᑦ ᐱᓕᒻᒪᒃᓯᒪᑦᑎᐊᖅᑐᓄᑦ ᐸᐃᑉᐹᓕᖕᓄᑦ ᐊᖓᔪᖅᑲᐅᑎᓄᑦ, ᖁᕝᕙᓯᖕᓂᖅᓴᓄᑦ
ᐊᖓᔪᖅᑳᕐᔪᐊᓄᓪᓗ ᐃᓂᒋᔭᐅᔪᑦ ᐃᓐᓄᒃᑕᐅᓯᒪᓪᓗᑎᒃ ᐃᓅᓐᖏᑦᑐᓄᑦ.30

ᐱᔭᕐᓂᓐᖏᒍᑕᐅᒃᑲᓐᓂᖅᑐᖅ ᑲᓇᑕᓕᒫᖅ ᑕᑯᓐᓇᖅᖢᒍ ᓄᓇᕗᒻᒥ ᓂᖀᑦ ᐊᑭᑐᓗᐊᕐᓂᖏᑦ,
ᓄᓇᕗᒻᒥᑦ ᐃᓚᒌᒃ ᒪᕐᕈᐊᖅᑕᓪᓗᐊᖅ ᓂᕿᓄᑦ ᐊᑭᓖᖃᑦᑕᖅᖢᑎᒃ, ᐱᖓᓱᐊᖅᑕᓐᖏᒃᑯᓂᒃ
ᖃᓪᓗᓈᓂ ᓂᕿᓄᑦ ᓂᐅᕕᖅᑕᐅᕙᒃᑐᑦ ᑕᑯᓐᓇᕈᑦᑎᒍᑦ, ᐊᒻᒪ ᐊᑭᑐᓂᖅᐹᓂᒃ
ᓂᕿᑖᕈᑎᖃᖃᑦᑕᖅᖢᑎᒃ ᑮᓇᐅᔭᓕᐊᖏᑦ ᐊᑦᑎᖕᓂᖅᓴᕐᔪᐊᒻᒪᕆᐊᓘᒐᓗᐊᕐᒪᑕ.  ᐃᓚᒌᑦ
ᐊᑭᓖᕐᔪᐊᖃᑦᑕᖅᑐᑦ ᓂᕿᐅᓐᖏᑦᑐᓄᑦ, ᓲᕐᓗ ᖁᐃᖏᓕᓴᕐᓄᑦ, ᐊᓐᓄᕌᓄᑦ ᐅᐊᓴᐅᑎᓄᑦ,
ᐊᒻᒪ ᑎᒥᒧᑦ ᓴᓗᒻᒪᖅᓴᐅᑎᒐᓚᖕᓄᑦ.

ᐃᓄᐃᑦ ᖃᐅᔨᓴᖅᑕᐅᑎᓪᓗᒋᑦ ᕿᒥᕐᕈᓇᒃᑕᐅᖃᓯᐅᔾᔭᐅᓚᐅᖅᑐᖅ ᖃᔅᓰᖃᑦᑕᕐᒪᖔᖏᑦ
ᓂᕿᓄᑦ, ᑐᑭᓯᓚᐅᖅᖢᑎᒡᓗ ᐃᒡᓗᒥᐅᑕᐅᖃᑎᒌᑦ ᓄᓇᕗᒻᒥ ᑕᒫᓂ $1,875-ᓂᒃ
ᑕᖅᑭᑕᒫᖅ ᓂᕿᑖᕈᑎᖃᖃᑦᑕᕐᓂᖏᓐᓂᒃ, ᑲᓇᑕᒥᓕ ᑕᖅᑭᑕᒫᖅ $609-ᓂᒃ
ᐊᑭᓖᖃᑦᑕᖅᖢᑎᒃ, ᓲᕐᓗ ᒪᕐᕈᐊᖅᑕᖅ ᐱᖓᓱᐊᖅᑕᕐᓘᓐᓃᑦ ᐊᑭᑭᓐᓂᖅᓴᓂᒃ.31

ᐃᓕᓐᓂᐊᖅᓯᒪᓂᖏᑦᑕ ᐊᑦᑎᓗᐊᕐᓂᖏᑦ, ᐃᖅᑲᓇᐃᔭᖅᑐᑦ ᐅᓄᓐᖏᓐᓂᖏᑦ, ᐊᒻᒪ
ᑮᓇᐅᔭᓕᐅᑦᑎᐊᓐᖏᓗᐊᕐᓂᖅ ᐃᓅᔾᔪᑏᑦ ᐊᑭᑐᑎᓪᓗᒋᑦ ᓄᓇᕗᒻᒥ ᐊᒃᖢᓂᖅ
ᐅᐊᓗᐊᕌᓘᔪᖅ, ᐊᒻᒪ ᐊᓯᔾᔨᐅᑕᐅᓪᓗᓂ ᐃᓄᐃᑦ ᓂᕆᖃᑦᑕᖅᑕᖏᓐᓄᑦ
ᐋᓐᓂᐊᖃᓐᖏᓐᓂᖏᓐᓄᓪᓗ.  ᐃᓄᖕᓂᒃ ᖃᐅᔨᓴᐃᓂᐅᓚᐅᖅᑐᖅ ᓇᓗᓇᐃᖅᓯᕗᖅ
ᓂᕿᖃᑦᑎᐊᓐᖏᓐᓂᖅ ᐊᒻᒪ ᐃᓄᒃᓯᐅᑎᑐᓐᖏᓐᓂᖅᓴᐅᕙᓪᓕᐊᓕᕐᓂᖏᓐᓂᒃ,
ᖃᓪᓗᓈᖅᓯᐅᑎᑐᕐᓂᖅᓴᐅᕙᓪᓕᐊᓕᖅᖢᑎᒃ, ᑕᒪᓐᓇᓗ ᐊᓯᔾᔨᕐᓂᖅ ᒫᓐᓇ
ᐃᓱᒫᓗᖕᓇᓪᓚᕆᒃᖢᓂ ᐅᑯᐊ ᐊᑖᓂ ᑎᑎᕋᖅᓯᒪᔪᑦ ᐱᔾᔪᑎᒋᓪᓗᒋᑦ.

ᓄᓇᕗᒻᒥᐅᑦ ᐃᓄᖏᑦᑕ ᓂᕿᑦᑎᐊᕙᖕᓂᒃ
ᐊᑐᕈᓐᓃᖅᐸᓪᓕᐊᓂᖏᑦ
ᐋᓐᓂᐊᖃᓐᖏᓐᓂᖏᓐᓂᒃ ᐊᒃᑐᐃᕗᖅ
ᐊᐱᕆᔭᐅᒐᒥᒃ ᓇᓕᐊᖕᓂᒃ ᑲᔾᔮᕐᓂᖅᓴᐅᖕᒪᖔᖏᑦ, 20 ᐳᓴᓐᑎᖏᓐᓃᑦᑐᑦ ᐊᐱᖅᓱᖅᑕᐅᔪᑦ
ᐃᓄᒃᓯᐅᑎᓂᒃ ᑲᔾᔮᕈᓱᖕᓂᖅᓴᐅᓂᕋᓚᐅᖅᑐᑦ, ᐊᒥᐊᒃᑯᑦ ᑕᒪᒃᑮᖅᖢᑎᒃ ᐃᓄᒃᓯᐅᑎᓂᒃ ᐊᒻᒪ
ᓂᐅᕕᕐᕕᖕᒥ ᓂᐅᕕᖅᑕᐅᖃᑦᑕᖅᑐᓂᒃ.32 ᐃᓄᒃᓯᐅᑏᑦ ᐃᓚᖃᖅᐳᑦ ᐃᖃᓗᒃᐱᖕᓂᒃ ᐊᒻᒪ
ᓂᕐᔪᑎᓂᒃ, ᓲᕐᓗ ᐃᖃᓗᖕᓂᒃ, ᑐᒃᑐᓂᒃ, ᕿᓚᓗᒐᕐᓂᒃ ᓇᑦᑎᕐᓂᒡᓗ, ᑕᒪᒃᑯᐊ ᑎᒥᒧᑦ
ᐱᐅᔪᓂᒃ ᐅᖅᓱᑦᑎᐊᕙᖕᓂᒡᓗ ᑎᒥᒧᑦ ᐱᐅᔪᓂᒃ ᐱᖃᐅᕐᒪᑕ.  ᑕᒪᒃᑯᐊ ᓂᖀᑦ
ᐆᒻᒪᑎᕐᓗᖕᓇᓐᖏᓐᓂᖅᓴᐅᔪᑦ ᐊᐅᖕᒧᓪᓗ ᓱᑲᖃᓗᐊᕐᓇᓐᖏᖢᑎᒃ ᐅᖅᓱᑦᑎᐊᕙ>ᖃᕐᓂᕐᓄᑦ,
ᑕᖃᓄᑦ ᓂᐱᔭᓐᖏᑦᑐᓄᑦ ᐊᒻᒪ ᐅᖅᓱᕐᓗᖃᓐᖏᓐᓂᖅᓴᐅᓪᓗᑎᒃ.  ᐃᓄᒃᓯᐅᑏᑦ ᑎᒥᒧᑦ
ᓴᓐᖏᒃᑎᓐᓇᖅᑐᖃᐅᖅᑐᑦ, ᐱᐅᔪᓂᒡᓗ ᓂᕿᑦᑎᐊᕙᖕᓂᒃ ᑎᒥᑦᑎᐊᕆᖕᓇᖅᑐᓂᒃ
ᐱᖃᐅᖅᖢᑎᒃ.33

71 ᐳᓴᓐᑎᑦ ᐊᐱᖅᓱᖅᑕᐅᔪᑦ ᐃᓄᐃᑦ ᓂᕿᖏᓐᓂᒃ ᐊᑭᑭᓐᓂᖅᓴᐅᓂᕋᐃᒐᓗᐊᖅᖢᑎᒃ
ᓂᐅᕕᕐᕕᖕᒥ ᓂᐅᕕᖅᑕᐅᕙᒃᑐᑦ ᑕᑯᓐᓇᖅᖢᒋᑦ, 81 ᐳᓴᓐᑏᑦ ᐅᖃᓚᐅᖅᑐᑦ
ᐃᓄᒃᓯᐅᑎᑐᒃᑲᓐᓂᕈᒪᖃᑦᑕᕋᓗᐊᖅᖢᑎᒎᑦ ᐱᖃᐃᓐᓇᖃᑦᑕᓐᖏᒻᒥᔪᑦ.34 ᐱᔾᔪᑕᐅᓗᐊᖅᑐᖅ
ᐃᓄᒃᓯᐅᑎᓂᒃ ᐊᒥᒐᖅᓯᓗᐊᖃᑦᑕᕐᓂᖅ a) ᐃᒡᓗᒥᐅᑕᖃᑎᖃᓐᖏᓐᓂᖅ ᐊᖑᓇᓱᒃᑎᒥᒃ, 
b) ᓄᒃᑕᐅᑎᖃᓐᖏᓐᓂᖅ, ᐊᒻᒪ c) ᒑᓰᑦ ᑕᖁᐊᓪᓗ ᐃᓚᒃᓴᓪᓗ ᐊᑭᑐᓗᐊᕐᓂᖏᑦ.

ᑕᒪᓐᓇ ᖃᓄᐃᑦᑐᓂᒃ ᓂᕆᖃᑦᑕᕐᓂᖅ ᑐᑭᓯᒋᐊᒃᑲᓐᓂᕐᓗᒍ, ᖃᐅᔨᓴᖅᑕᐅᖃᑕᐅᓚᐅᖅᑐᑦ
ᐊᐱᕆᔭᐅᓚᐅᖅᑐᑦ ᖃᓄᐃᑦᑐᓂᒃ ᓂᕆᖃᑦᑕᓚᐅᕐᒪᖔᖏᑦ ᐊᕐᕌᒎ ᐃᓗᐊᓂ
ᖃᐅᔨᓴᖅᑕᐅᓂᕐᒧᑦ ᑎᑭᓪᓗᒍ, ᐊᒻᒪ ᐃᑲᕐᕋᑦ 24 ᖄᖏᓵᖅᑐᓂ.  ᐊᐱᖅᓱᖅᑕᐅᔪᑦ
ᑭᐅᔾᔪᑎᖏᑦ ᒪᓕᒃᖢᒋᑦ ᐃᓄᒃᓯᐅᑎᑐᓐᖏᓐᓂᖅᓴᐅᓂᕋᓕᓚᐅᖅᑐᑦ 1999 ᐊᒻᒪ 2008
ᐊᑯᓐᓂᖓᓂ (23.4 ᐳᓴᓐᑎᑦ ᖃᐅᑕᒫᖅ ᐆᒻᒪᕆᒍᑏᑦ) (16.1 ᐳᓴᓐᑎᑦ ᐆᒻᒪᕆᒍᑏᑦ),
ᐃᓐᓇᐅᓂᖅᓴᑦ ᐃᓄᒃᓯᐅᑎᑐᐃᓐᓇᐅᔭᐸᓗᖕᓂᖅᓴᐅᓪᓗᑎᒃ ᒪᒃᑯᖕᓂᖅᓴᓂᑦ.35 ᑕᒪᓐᓇ
ᓂᕆᖃᑦᑕᓐᖏᓐᓂᖅᓴᐅᓕᕐᓂᖅ ᐃᓄᒃᓯᐅᑎᓂᒃ 1999 ᐊᒻᒪ 2008 ᐊᑯᓐᓂᖓᓂ
ᐅᓄᕐᓂᖅᓴᐅᓚᐅᖅᑐᑦ ᐊᕐᓇᐃᑦ (11.3 ᐳᓴᓐᑎᓂᒃ ᐅᓄᕈᓐᓃᖅᐹᓪᓕᖅᑐᑦ)
ᐊᖑᑎᓂᐅᓐᖓᓂᑦ (2.9 ᐳᓴᓐᑎᑦ).

ᑕᒪᓐᓇᐅᑎᓪᓗᒍ, ᐃᓄᒃᓯᐅᑎᑐᖅᑐᑦ ᒥᒃᖠᕚᓪᓕᕋᓗᐊᖅᑎᓪᓗᒋᑦ ᐃᓄᖕᓂᑦ ᐃᓐᓇᕐᓂᑦ,
ᓱᑲᓕᖕᓂᒃ ᐃᒥᒐᕐᓂᒃ, ᓰᕐᓇᖅᑐᖅᑐᕐᓂᖅ, ᓱᑲᓕᖃᑦᑕᕐᓂᖅ, ᐸᑏᑎᑐᖃᑦᑕᕐᓂᖅ ᐊᒻᒪ
ᒫᑯᕉᓂᕈᔪᖕᓂᖅ ᓂᕆᓂᖅ ᖁᕝᕙᖅᐹᓪᓕᓚᐅᖅᑐᖅ 1999 ᐊᒻᒪ 2008 ᐊᑯᓐᓂᖓᓂ.36

ᖃᐅᒃᐸᑦ ᖃᐅᔨᓴᖅᑕᐅᓂᐊᓕᖅᑎᓪᓗᒋᑦ, ᐊᖑᑏᑦ 40 ᑐᖔᓂ ᐊᕐᕌᒍᓖᑦ 35.8
ᐳᓴᓐᑎᖏᓐᓃᓚᐅᖅᑐᑦ ᓱᑲᓕᖕᓂᒃ ᓂᕆᔪᑦ, 27.2 ᐳᓴᓐᑎᖏᓐᓃᑎᓪᓗᒋᑦ ᐊᖑᑏᑦ 40 ᐊᒻᒪ
ᐅᖓᑖᓄᑦ ᐊᕐᕌᒍᓖᑦ.  ᐊᕐᓇᓄᑦ, 36.3 ᐳᓴᓐᑎᖏᓐᓃᓚᐅᖅᑐᑦ ᐊᒻᒪ 29 ᐳᓴᓐᑎᖏᓐᓃᖢᑎᒃ
ᑕᐃᒫᒃ ᐊᕐᕌᒍᓖᑦ.37

ᖃᐅᑕᒫᖅ ᐳᓴᓐᑎᖏᑦᑎᒍᑦ ᓱᑲᖃᓗᐊᖅᑐᖅᑐᖃᑦᑕᑉᓂᑦ ᐊᒻᒪ ᐅᖅᓱᖃᓗᐊᖅᑐᓂᒃ
ᓂᕆᖃᑦᑕᕐᓂᖅ ᐃᒥᖃᑦᑕᕐᓂᕐᓗ ᑕᐃᒫᑐᐃᓐᓇᖅ ᖁᕝᕙᓯᒃᑎᒋᔪᖅ ᐃᓕᓐᓂᐊᕆᐅᓐᖏᑦᑐᓂ
ᓱᕈᓯᕐᓂ, 35 ᐳᓴᓐᑎᑦ ᖃᐅᑕᒫᖅ ᓱᑲᖃᓗᐊᖅᑐᓂᒃ ᐅᖅᓱᖃᓗᐊᖅᑐᓂᒡᓗ
ᓂᕆᖃᑦᑕᖅᖢᑎᒃ.38

ᐃᓄᒃᓯᐅᑎᓂᒃ ᓂᕿᑦᑎᐊᕙᒃᑐᖃᑦᑕᕐᓂᕐᒥᑦ ᓂᕿᑦᑎᐊᕙᐅᓐᖏᑦᑐᓂᒃ
ᓂᐅᕕᕐᕕᖕᒥᓐᖔᖅᑐᓂᒃ ᓱᑲᖃᓗᐊᖅᑐᓂᒃ ᑎᒥᒧᑦ ᐱᐅᓐᖏᑦᑐᓂᒃ ᓂᕆᕙᓪᓕᐊᓂᖅ
ᐱᕙᓪᓕᐊᑐᐃᓐᓇᖅᐳᖅ ᓄᓇᕗᒻᒥᐅᑦ ᐃᓄᖏᓐᓂ.  ᖃᐅᔨᓴᖅᑏᑦ ᐃᓄᐃᑦ ᖃᓄᑎᒋ
ᐅᖅᓱᖃᖅᑎᒋᖕᒪᖔᖏᑦ ᖃᐅᔨᓴᐃᓕᕋᒥᒃ, ᖃᐅᔨᓴᐃᓲᖑᕗᑦ ᖃᓄᑎᒋ ᑎᒥ
ᐅᖁᒪᐃᑎᒋᖕᒪᖔᖓ ᐃᓅᑉ ᐊᖏᓂᖓᓄᑦ ᓈᒻᒪᒃᓯᓕᖅᖢᒍ.  ᑕᒪᓐᓇ ᐊᑐᖅᖢᒍ
59 ᐳᓴᓐᑎᑦ ᐃᓄᐃᑦ ᑎᒥᖏᑦᑕ ᐅᖁᒪᐃᓐᓂᖏᑦ ᐊᖏᓂᖏᓐᓄᑦ
ᓈᒻᒪᒃᓯᓕᖅᑕᐅᒃᐸᑕ ᐅᖁᒪᐃᓗᐊᕐᓂᕋᖅᑕᑦ ᖁᐃᓂᓗᐊᕐᓂᕋᖅᑕᓪᓘᓐᓃᑦ.39

ᐅᖁᒪᐃᓗᐊᖅᑐᑦ ᖁᐃᓂᓗᐊᖅᑐᓪᓘᓐᓃᑦ ᓂᕿᑦᑎᐊᕙᒃᑐᖃᑦᑕᓐᖏᓗᐊᕐᓂᖅ ᐱᔾᔪᑎᒋᓗᒍ
ᐋᓐᓂᐊᑖᕈᓐᓇᖅᑐᑦ, ᓲᕐᓗ ᐊᐅᖕᒥᒍᑦ ᓱᑲᖃᓗᐊᕐᓂᖅ, ᐆᒻᒪᑎᒃᑯᑦ ᐋᓐᓂᐊᑖᕐᓂᖅ ᐊᒻᒪᓗ
ᑳᓐᓱᑖᕈᓐᓇᖅᖢᑎᒃ ᐊᔾᔨᒌᓐᖏᑦᑐᓂᒃ.  ᑭᖑᓂᑦᑎᓐᓂ, ᐃᓅᓯᖃᕐᓗᓂ ᐆᒻᒪᕆᑦᑎᐊᕐᓗᓂ
ᐊᒻᒪ ᓂᕿᑦᑎᐊᕙᖕᓂᒃ ᐃᓄᐃᑦ ᓂᕿᖏᓐᓂᒃ ᓂᕆᖃᑦᑕᖅᖢᓂ ᐃᓄᐃᑦ ᑕᐃᒪᐃᑦᑐᓂᒃ
ᐋᓐᓂᐊᑖᕋᔪᓚᐅᖅᓯᒪᓐᖏᑦᑐᑦ.  ᑕᐃᒪᐃᒃᑲᓗᐊᖅᑎᓪᓗᒍ, ᖃᐅᔨᓴᐃᔩᑦ ᐊᔾᔨᒋᓐᖏᑕᖓᓂᒃ
ᐅᖃᐅᓯᒃᓴᓖᑦ, ᐃᓄᐃᑦ ᑕᐃᒫᑐᐃᓐᓇᖅ ᑲᓇᑕᒥᐅᑕᐅᖃᑎᒥᑐᑦ ᐊᐅᖕᒥᒍᑦ
ᓱᑲᖃᓗᐊᕈᓐᓇᖅᓯᖕᒪᑕ ᖃᔅᓯᑐᐃᓐᓇᕐᓂᒃ ᐊᕐᕌᒍᖃᕋᓗᐊᕈᑎᒃ.40

ᕼᐃᐅᓪᒐ ᓴᐅᑦᓂ, ᓄᓇᖃᖅᑳᖅᓯᒪᔪᓄᑦ ᓂᕿᑦᑎᐊᕙᓕᕆᓂᕐᒥᒃ ᐊᕙᑎᒥᒡᓗ ᖃᐅᔨᓴᐃᕕᖕᒥ
ᖃᐅᔨᓴᐃᔨᓄᑦ ᑐᑭᒧᐊᒃᑎᒋᔭᐅᔪᖅ ᒪᒋᐅᓪ ᓯᓚᑦᑐᖅᓴᕐᕕᒡᔪᐊᖓᓂ, ᐃᑲᔪᓚᐅᖅᑐᖅ
ᖃᐅᔨᓴᐃᓂᖅ ᐸᕐᓈᕆᔭᐅᓕᖅᑎᓪᓗᒍ ᐊᒻᒪ ᑐᑭᒧᐊᒃᑎᒋᔭᐅᓚᐅᖅᖢᓂ, ᐅᖄᓚᐅᓯᕆᔨ -
ᐅᓚᐅᖅᖢᓂᓗ ᐃᓚᐅᓂᐊᖅᑐᑦ ᐊᐱᖅᓱᖅᑕᐅᑎᓪᓗᒋᑦ ᐅᒥᐊᕐᔪᐊᕐᒥ.  ᑖᓐᓇ ᓴᐅᑦᓂ
ᑕᐸᐃᓚᐅᖅᑐᖅ ᐊᒻᒪ ᐃᓱᒫᓘᑎᖃᓚᐅᖅᖢᓂ ᐃᓄᐃᑦ ᓂᕆᕙᒃᑕᖏᑦᑕ
ᐊᓯᔾᔨᖅᐸᓪᓕᐊᓂᖓᓂᒃ.  “ᐃᓄᐃᑦ ᓴᐳᒻᒥᐅᓯᖅᑕᐅᓯᒪᐃᓐᓇᐅᔭᕋᓱᒋᓚᐅᖅᑕᒃᑲ
(ᓂᕿᑦᑎᐊᕙᐅᓐᖏᑦᑐᓂᒃ ᓂᕆᖃᑦᑕᕐᓂᕐᒥᒃ ᐱᔾᔪᑎᓕᖕᓂᑦ ᐋᓐᓂᐊᓂᑦ) ᐃᓅᓯᖏᑦ
ᓂᕆᖃᑦᑕᖅᑕᖏᓪᓗ ᐱᔾᔪᑎᒋᓪᓗᒋᑦ, ᓱᓚᐅᕝᕙ ᐅᓪᓗᒥ ᑕᐃᒪᐃᑦᑐᓐᓃᕐᒥᔪᖅ,” ᑕᐃᒪᓐᓇ
ᐅᖃᓚᐅᖅᑐᖅ ᐊᐱᖅᓱᖅᑕᐅᒐᒥ ᐅᑯᐊ ᐅᓂᒃᑳᑦ ᑎᑎᕋᖅᑕᐅᕙᓪᓕᐊᓕᖅᑎᓪᓗᒋᑦ.
“ᐃᓱᒪᒋᖃᓯᐅᑎᔭᕆᐊᖃᖅᑰᖅᑕᕗᑦ ᑕᐃᒃᑯᐊ ᐊᑐᐊᒐᓕᐅᖅᑏᑦ…ᖃᓄᐃᓕᒋᐊᓐᖏᒃᑯᑦᑕ
ᐱᐅᔪᓐᓃᖅᐸᓪᓕᐊᑐᐃᓐᓇᕐᓂᐊᖅᑐᖅ, ᑕᐃᒪᑐᖅ ᑕᒪᓐᓇ ᖃᓄᐃᓕᒋᐊᖅᑕᐅᓂᐊᖅᐳᖅ—
ᑕᐃᒃᑯᐊ ᐋᓐᓂᐊᑖᖅᐸᓪᓕᐊᔪᑦ ᐅᓄᖅᓯᕙᓪᓕᐊᖁᓐᖏᒃᑲᓗᐊᕋᑦᑎᒍᑦ.”41

ᓯᑯᓯᐅᑦ (CCGS) ᐊᒪᓐᓴᓐ.

ᐅᓄᕈᓐᓃᖅᐸᓪᓕᐊᑎᑦᑎᓇᓱᖕᓂᖅ ᖁᐃᓂᓗᐊᖅᑐᓂᒃ, ᐅᖁᒪᐃᓗᐊᖅᑐᓂᒃ ᐊᒻᒪ
ᓂᕿᑦᑎᐊᕙᒃᑐᓐᖏᓗᐊᕐᓂᕐᒧᑦ ᐋᓐᓂᐊᑖᕐᓂᖅ ᐱᔭᕐᓂᓐᖏᑦᑐᖅ ᓂᕿᑦᑎᐊᕙᐃᑦ
ᓂᐅᕕᕆᐊᖏᑦ ᐊᑭᑐᓗᐊᕐᓂᖏᑦ ᐱᔾᔪᑎᒋᓪᓗᒋᑦ, ᓂᐅᕕᕐᕕᖕᒥᓘᓐᓃᑦ ᐱᕈᖅᑐᕕᓃᑦ
ᓰᕐᓇᖅᑐᑦ ᓰᕐᓇᓐᖏᑦᑐᓪᓗ ᐊᑭᑐᓗᐊᕐᓂᖏᑦ, ᐊᒥᒐᓗᐊᕐᓂᖏᑦ ᓄᑕᐅᓐᖏᓗᐊᕐᓂᖏᓪᓗ,
ᐅᕝᕙᓘᓐᓃᑦ ᐊᖑᓇᓱᒋᐊᖓ ᐊᑭᑐᓗᐊᕐᒪᑕ ᑕᒪᒃᑯᐊ ᐊᓯᕙᖅᑐᖅᓯᐅᑏᑦ.  ᐃᒫᒃ ᕼᐃᐅᓪᒐ
ᓴᐅᑦᓂ ᐅᖃᓚᐅᖅᑐᖅ:

ᐃᓄᐃᑦ ᐃᓚᒌᒃ ᐃᖅᑲᓇᐃᔮᖃᕐᓂᖏᑦ ᐱᔾᔪᑎᒋᓪᓗᒋᑦ,
ᐊᖑᓇᓱᒋᐊᕋᔪᓐᖏᓐᓂᖅᓴᐅᓕᖅᑐᑦ … ᓄᓇᒦᑲᑕᒍᓐᓇᐃᓪᓕᓂᖅᓴᐅᔪᑦ.  ᐊᒻᒪ
ᓱᓇᒃᑯᑖᑦ ᐊᑭᑐᓂᖏᑦ.  ᐃᖅᑲᓇᐃᔭᐃᓐᓇᕈᕕᑦ ᑭᓯᐊᓂ ᑕᒪᒃᑯᐊ ᐱᔭᐅᔪᓐᓇᖅᑐᑦ.
ᐅᖅᓱᐊᓗᒃ ᐊᑭᑐᔪᐊᓗᒃ;  ᓱᓇᒃᑯᑖᑦ ᐊᑭᑐᔪᐊᓗᐃᑦ, ᑕᐃᒪᐃᓐᓂᖓᓄᓪᓗ
ᐊᒃᓱᕈᓯᕗᑦ:  ‘ᐄ, ᐊᐅᓪᓛᖅᓯᒪᖃᑦᑕᕈᒪᒐᓗᐊᖅᖢᓂ ᐊᐅᓪᓛᖅᓯᒪᖃᑦᑕᓐᖏᑦᑐᒍᑦ
ᐊᑭᑐᓗᐊᕐᓂᖓ ᐱᔾᔪᑎᒋᓪᓗᒍ.’ 42

ᐅᖁᒪᐃᓗᐊᕐᒥᔪᑦ ᖃᓄᐃᓂᓗᐊᖅᑐᓪᓗ ᐅᓄᓗᐊᕐᒥᔪᑦ ᐃᓄᖕᓂ ᓱᕈᓯᕐᓂ
ᐃᓕᓐᓂᐊᓐᖏᑦᑐᓂ ᓱᓕ.  ᒪᓕᒃᖢᒋᑦ ᓄᓇᕗᒻᒥ ᐃᓄᐃᑦ ᓱᕈᓯᖏᑦᑕ
ᖃᐅᔨᓴᖅᑕᐅᓚᐅᕐᓂᖓ, ᐱᖓᓲᒍᑎᒃ ᐊᑕᐅᓯᑐᐊᖅ ᑖᒃᑯᓇᓐᖓᑦ ᓱᕈᓯᕐᓂ ᐅᖁᒪᐃᓐᓂᖏᑦ
ᓈᒻᒪᓚᐅᖅᑐᑦ ᐊᕐᕌᒍᖏᑦ ᐊᖏᓂᖏᓪᓘᓐᓃᑦ ᒪᓕᒃᖢᒋᑦ ᐊᒻᒪ ᐊᑐᖅᖢᒋᑦ ᓄᓇᕐᔪᐊᕐᒥ
ᐅᖁᒪᐃᓗᐊᖅᑐᓄᑦ ᐆᒃᑐᕋᐅᑏᑦ.43 ᖃᓪᓗᓈᖃᑯᑖᖕᓂᖅᓴᓂ ᓄᓇᓂ, ᓲᕐᓗ ᑲᓇᑕᒥ ᐊᒻᒪ
ᒥᐊᓕᒐᐃᑦ ᓄᓇᖏᓐᓂ, ᓂᐅᕕᐊᒃᓴᑦ ᓂᖀᑦ ᐊᔾᔨᒌᓐᖏᓐᓂᖏᓐᓄᑦ ᓇᓖᕌᕐᕕᒃᓴᖃᑦᑎ ᐊᖅᑐᑦ
ᐊᒻᒪ ᑐᑭᓯᐅᒪᓪᓗᑎᒍᑦ ᑮᓇᐅᔭᓕᐊᖏᓐᓄᑦ ᓂᕿᑦᑎᐊᕙᖕᓅᖓᔪᓂᒡᓗ ᐃᓕᓯᒪᓂᖏᑦ,
ᑮᓇᐅᔭᓕᐅᕐᔪᐊᕐᓂᖅᓴᐅᓂᖏᑦ ᐃᓕᓐᓂᐊᑦᑎᐊᖅᓯᒪᓂᖅᓴᑦ ᐊᒻᒪ ᓂᕿᑦᑎᐊᕙᐅᓂᖅᓴᓂᒃ
ᓂᕆᓪᓗᑎᒃ, ᑮᓇᐅᔭᓕᐅᓐᖏᓐᓂᖅᓴᑦ ᐃᓕᓐᓂᐊᖅᓯᒪᑦᑎ ᐊᓐᖏᓐᓂᖅᓴᐅᓪᓗᑎᒃ ᐊᒻᒪ
ᓂᕿᑦᑎᐊᕙᐅᓐᖏᓐᓂᖅᓴᓂᒃ ᓂᕆᓪᓗᑎᒃ.44 ᑕᐃᒪᐃᒡᒍᔪᑦ ᓂᖀᑦ ᐊᑭᖏᑦ ᐊᑐᖅᖢᒋᑦ,
ᓂᕿᑦᑎᐊᕙᐅᓂᖅᓴᐃᑦ ᓂᐅᕕᕐᕕᖕᓂ ᓂᐅᕕᖅᑕᐅᕙᒃᑐᑦ, ᓲᕐᓗ ᐱᕈᖅᑐᕕᓃᑦ ᓰᕐᓇᖅᑐᑦ
ᓰᕐᓇᓐᖏᑦᑐᓪᓗ ᐊᑭᖏᑐᓂᖅᓴᐅᖕᒪᑕ ᓂᕿᑦᑎᐊᕙᐅᓐᖏᓐᓂᖅᓴᓂᑦ, ᐊᒻᒪ
ᑕᐃᒪᐃᓐᓂᖓᓄᑦ, ᓂᐅᕕᖅᑕᐅᔪᓐᓇᓐᖏᓐᓂᖅᓴᐅᓪᓗᑎᒃ ᑮᓇᐅᔭᓕᐅᓐᖏᓐᓂᖅᓴᐅᔪᓄᑦ
ᓂᕿᑦᑎᐊᕙᖕᓂᖅ ᐃᓕᓐᓂᐊᖅᓯᒪᓐᖏᓐᓂᖅᓴᐅᔪᓄᑦ.45 ᑕᒪᓐᓇ ᐊᒻᒪ ᑕᒪᒃᑯᐊ
ᐱᔾᔪᑎᒋᓪᓗᒋᑦ, ᑮᓇᐅᔭᓕᐅᓐᖏᓐᓂᖅᓴᑦ ᐅᖁᒪᐃᓐᓂᖅᓴᐅᓲᑦ ᐊᒻᒪ
ᖁᐃᓂᓂᖅᓴᐅᓲᑎᓪᓗᑎᒃ.

ᑕᐃᒪᐃᒃᑲᓗᐊᖅᑎᓪᓗᒍ, ᐃᓄᖕᓂᒃ ᖃᐅᔨᓴᐃᓚᐅᖅᑐᓄᑦ ᓄᐊᑕᕕᓃᑦ ᑎᑎᖅᑲᖁᑏᑦ
ᐃᒡᓗᖔᖓᓅᖓᔪᑦ ᐃᓄᖕᓂᑦ ᓄᓇᕗᒻᒥᐅᓂ ᐊᑐᖅᑕᐅᔪᑦ, ᓄᓇᑦᓯᐊᕗᒻᒥᓗ ᐊᒻᒪ
ᐃᓄᕕᐊᓗᐃᑦ ᓄᓇᓕᖁᑎᖏᓐᓂ.  ᑲᑎᖅᓱᖅᑕᕕᓃᑦ ᑎᑎᖅᑲᖁᑏᑦ ᓇᓗᓇᐃᖅᓯᓯᒪᕗᑦ
ᖃᓪᓗᓈᖃᖅᑐᑐᖃᕐᓂ ᐱᐅᓯᕆᔭᐅᔪᓂ, ᐅᖁᒪᐃᒡᓕᓗᐊᕐᓂᐊᕐᓂᖅ ᖁᐃᓂᓗᐊᕐᓂᐊᕐᓂᕐᓗ
ᐃᓄᖕᓂ ᑖᒃᑯᓇᓂᕐᒥᐅᓂᑦ ᓴᖅᑭᒐᔪᒃᐸᓪᓕᐊᓂᖅᓴᐅᓪᓗᑎᒃ ᑮᓇᐅᔭᓕᐅᑦᑎᐊᖅᐸᓪᓕᐊ -
ᓂᖏᓐᓄᖔᖅ ᒪᓕᒃᖢᑎᒃ, ᐊᒻᒪ ᐃᓕᓐᓂᐊᑦᑎᐊᖅᓯᒪᓂᖅᓴᐅᓂᖅ, ᐃᖅᑲᓇᐃᔮᖃᕐᓂᖅ ᐊᒻᒪ
ᓇᖕᒥᓂᖅ ᐃᒡᓗᖃᕐᓂᖅ ᐊᒃᑐᐃᓂᖃᕐᒥᔪᖅ ᐅᖁᒪᐃᓗᐊᕐᓂᕐᒧᑦ ᖁᐃᓂᓗᐊᕐᓂᕐᒧᓪᓗ.46

ᐃᓚᖏᑦ ᖃᐅᔨᓴᐃᔩᑦ ᐃᓱᒪᓚᐅᖅᑐᑦ ᒪᕐᕈᐃᖕᓂᒃ ᐱᖅᑯᓰᖕᓂᖅ ᐊᑐᕐᓂᕐᒥᒃ, ᐃᓚᖏᑦ
ᐃᓕᓐᓂᐊᑦᑎᐊᖅᓯᒪᓂᖅᓴᑦ ᑮᓇᐅᔾᔭᒃᓴᑦᑎᐊᕐᓂᖅᓴᐃᓪᓗ ᐊᐅᓚᓐᖏᓐᓂᖅᓴᐅᒐᒥᒃ
ᐊᐅᓪᓚᕋᔪᓐᖏᓐᓇᒥᒡᓗ ᓂᐅᕕᕐᕕᖕᒥᓐᖔᖅᑐᓂᒃ ᓂᕆᓂᖅᓴᐅᖃᑦᑕᕋᓱᒋᔭᐅᓪᓗᑎᒃ.47

ᓄᓇᕐᔪᐊᕐᒧᑦ ᐊᒃᑐᖅᑕᐅᓂᖏᑦ
ᓂᕿᖃᑦᑎᐊᕐᓂᖅ, ᓂᕆᔭᐅᕙᒃᑐᑦ
ᓂᕿᑦᑎᐊᕙᓕᕆᓂᕐᓗ
ᐱᔭᕐᓂᓐᖏᒋᐊᓪᓚᐅᑕᐅᖕᒥᔪᖅ ᓄᓇᕐᔪᐊᕐᒥ ᐱᕙᓪᓕᐊᔪᑦ, ᓲᕐᓗ ᓯᓚᐅᑉ
ᐊᓯᔾᔨᖅᐸᓪᓕᐊᓂᖓ ᐊᒻᒪ ᐊᕙᑎᒥᓐᖔᖅᑐᑦ ᓱᕈᕐᓇᐅᑏᑦ ᐃᓄᐃᑦ
ᓂᕿᖏᓐᓄᐊᖅᐸᓪᓕᐊᓂᖏᑦ, ᓂᕆᔭᖏᓐᓂᒃ ᐊᒃᑐᐃᔪᑦ ᐊᒻᒪ ᐋᓐᓂᐊᓕᕈᑕᐅᔪᓐᓇᖅᑐᑦ.
ᑕᒪᒃᑯᐊ ᐱᔭᕐᓂᓐᖏᓕᐅᑕᐅᒃᑲᓐᓂᕈᓐᓇᖅᑐᑦ ᐋᖅᑭᒋᐊᖅᑕᐅᔪᓐᓇᖅᑐᑦ ᐊᑐᐊᒐᖅᑎᒍᑦ,

ᐊᒥᓱᐊᓗᖕᓄᑦ ᑎᒥᐅᔪᓄᑦ ᑲᒪᒋᔭᐅᔪᒃᓴᐅᑕᐅᓯᒪᓂᖏᑦ ᐱᔾᔪᑎᒋᓪᓗᒋᑦ.

ᓯᓚᐅᑉ ᐊᓯᔾᔨᖅᐸᓪᓕᐊᓂᖓ ᐊᑐᐃᔪᖅ ᓂᕐᔪᑏᑦ ᐃᖏᕐᕋᓂᖏᓐᓂᒃ, ᓯᑯᕙᖕᓂᕐᒥᒃ
ᓯᑯᐃᖅᐸᖕᓂᕐᒥᒡᓗ ᐊᒻᒪ ᐃᔾᔪᓂᖏᓐᓂᒃ, ᓯᓚᐅᓪᓗ ᖃᓄᐃᓕᐅᖅᐸᖕᓂᖏᓐᓂᒃ,
ᑕᐃᒪᐃᒻᒪᓪᓗ ᐱᔭᕐᓂᓐᖏᓐᓂᖅᓴᐅᔾᔪᑕᐅᓕᖅᖢᓂ ᐊᖑᓇᓱᒃᑎᓄᑦ, ᐊᖑᓇᓱᒃᑕᖏᑦ
ᑕᐃᒫᑦᑎᐊᖅ ᐊᐅᓚᓂᖃᕈᓐᓃᕐᒪᑕ.  ᐃᓄᒃᓯᐅᑏᑦ ᐊᑐᐃᓐᓇᐅᓐᖏᓐᓂᖅᓴᐅᓕᕐᓂᖏᑦ
ᐋᓐᓂᐊᖃᕐᓇᓐᖏᓐᓂᕐᒨᖓᑎᓪᓗᒍ ᐃᓱᒫᓗᖕᓇᖅᑐᖅ, ᐱᐅᓂᖅᓴᐅᖕᒪᑕ ᓂᐅᕕᐊᒃᓴ -
ᓂᐅᓐᖓᓂᑦ, ᐊᒻᒪ ᐊᐱᖅᓱᖅᑕᑦ ᐅᓄᕐᓂᖅᓴᐃᑦ ᐅᖃᓚᐅᖅᑎᓪᓗᒋᑦ ᐃᓄᒃᓯᐅᑎᑐᕈ -
ᒪᓂᖅᓴᐅᓂᕐᒥᓂᒃ ᐊᒻᒪ ᐊᑭᑭᓐᓂᖅᓴᐅᓇᓱᒋᓐᓈᓂᖏᑦ ᓂᐅᕕᐊᒃᓴᓂᐅᓐᖓᓂᑦ.  ᓯᑰᑉ
ᐊᓯᔾᔨᖅᐸᓪᓕᐊᓂᖓ ᐱᓗᐊᓐᖑᐊᖅᖢᒍ ᐊᑦᑕᓈᕿᓂᖅᓴᐅᑕᐅᔪᖅ ᐊᖑᓇᓱᒃᑎᓄᑦ,
ᐅᐸᒐᕐᓂᓐᖏᓐᓂᖅᓴᐅᓕᖅᖢᑎᒡᓗ ᐊᖑᓇᓱᒡᕕᐅᕙᒃᑐᑦ, ᐆᒪᔪᓪᓗ ᓇᓃᓐᓂᖏᓐᓂᒃ
ᐊᒃᑐᐃᓪᓗᓂ, ᐊᒻᒪ ᐊᖑᓇᓱᒋᐊᕐᓂᐊᕐᓗᓂ ᐊᑭᑐᓂᖅᓴᐅᓕᖅᖢᓂ ᐊᖑᓇᓱᒃᑏᑦ
ᐅᖓᓯᒃᑐᓕᐊᖅᐸᓪᓕᐊᑐᐃᓐᓇᓕᕐᒪᑕ ᓂᕐᔪᑎᓯᐅᖅᖢᑎᒃ.  ᑕᒪᒃᑯᐊ ᐊᓯᔾᔨᖅᐸᓪᓕᐊᓃᑦ
ᐊᒃᑐᐃᓂᖃᓪᓚᕆᒍᓐᓇᖅᑐᑦ ᐃᓄᒃᓯᐅᑏᑦ ᓂᕿᖏᑕ ᐊᑐᐃᓐᓇᐅᓂᖏᓐᓂᒃ ᐃᓚᖏᓐᓂ
ᐃᒡᓗᒥᐅᑕᐅᖃᑎᒌᓂ ᐊᒻᒪ ᓄᓇᓕᖕᓂ.48

ᐃᓱᒫᓗᖕᓇᖅᑎᒋᖃᓯᐅᔾᔭᐅᖕᒥᔪᖅ ᐅᑭᐅᖅᑕᖅᑐᒥ ᐊᕙᑎᑦᑕ ᓱᕈᕐᓇᐅᑎᑖᖅᐸᓪᓕᐊᓂᖓ,
ᑕᒪᓐᓇ ᐊᒃᑐᐃᖕᒪᑦ ᐃᓄᐃᑦ ᐋᓐᓂᐊᖃᓐᖏᓐᓂᖏᓐᓂᒃ.  ᓴᓇᕕᐊᓗᖕᓂᓐᖔᖅᑐᑦ
ᓱᕈᕐᓇᐅᑏᑦ ᐆᓇᖅᑐᓂᑦ ᓄᓇᓕᖕᓂᓐᖔᖅᑐᑦ ᑕᒪᐅᓐᖓᖅᐸᓪᓕᐊᔪᑦ ᐊᒻᒪ ᓴᖅᑭᑉᐸᓪᓕ -
ᐊᓪᓗᑎᒃ ᐃᓄᖕᓄᑦ ᓂᕆᔭᐅᕙᒃᑐᓂᑦ ᐆᒪᔪᕐᓂᑦ.  ᓱᕈᕐᓇᐅᑎᓂᒃ ᖃᐅᔨᓴᐅᑎᖏᑦᑎᒍᑦ,
ᖃᐅᔨᓴᐃᔩᑦ ᐅᖃᐅᓯᖃᓚᐅᖅᑐᑦ ᓇᓕᐊᒃ ᓱᕈᕐᓇᐅᑏᑦ ᐃᓄᐃᑦ ᑎᒥᖏᓐᓃᒻᒪᖔᖏᑦ 
ᐊᒻᒪ ᖃᓄᖅ ᑎᒥᖏᓐᓂᒃ ᐊᒃᑐᐃᔪᓐᓇᕐᒪᖔᖏᑦ.  ᓱᕈᕐᓇᐅᑏᑦ ᐅᖃᐅᓯᕆᔭᐅᖃᓯᐅᔾᔭ -
ᐅᔭᕆᐊᖃᓪᓚᕆᒃᑐᑦ ᓂᕿᖃᑦᑎᐊᕐᓂᖅ ᐅᖃᐅᓯᐅᓕᖅᑎᓪᓗᒍ, ᐊᒃᑐᐃᓂᖃᓪᓚᕆᖕᒪᑦ
ᖃᓄᑎᒋ ᑭᓱᓂᒡᓗ ᐃᓄᒃᓯᐅᑎᓂᒃ ᓂᕆᖃᑦᑕᕈᓐᓇᕐᒪᖔᖏᑦ ᐃᓄᐃᑦ.

ᓯᓚᒃᑯᑦ ᐃᖏᕐᕋᔪᑦ ᓱᕈᕐᓇᐅᑏᑦ ᐊᒃᓱᐊᓗᒃ ᓴᓐᖏᔪᑦ ᐊᕙᑎᒦᖏᓐᓇᓕᓲᖑᓪᓗᑎᒡᓗ,
ᐊᕐᕌᒍᒐᓴᖕᓄᑦ ᐊᒥᓱᐊᓗᖕᓄᑦ ᑕᒫᓃᑦᑐᓐᓇᖅᖢᑎᒃ ᓴᓐᖐᒃᑎᑉᐸᓪᓕᐊᓕᓚᐅᓐᖏᓐᓂᕐᒥᓂᒃ
ᐅᓗᕆᐊᓇᓐᖏᓐᓂᖅᓴᐅᓕᓚᐅᓐᖏᓐᓂᕐᒥᓂᒡᓗ.  ᓯᓚᒃᑯᑦ ᐃᖏᕐᕋᔪᑦ ᓱᕈᕐᓇᐅᑎᑦ
ᐊᑐᖅᑕᐅᓲᖑᕗᑦ ᖁᐱᕐᕈᓄᑦ ᑐᖁᓴᐅᑕᐅᓪᓗᑎᒃ ᓂᕿᓂᒃ ᐱᕈᖅᓰᕕᖕᓂ, ᐊᒻᒪ ᓴᓇᕕᒡᔪᐊᓂ
ᐊᑐᖅᑕᐅᓲᖑᓪᓗᑎᒃ ᐊᐅᒃᑕᔫᓕᐅᕐᕕᖕᓂ ᐃᒡᓗᒃᓴᓄᓪᓗ ᐃᑭᐊᕐᒥᓕᐅᕐᕖᑦ ᐃᒥᖏᓐᓄᑦ. 49

ᐅᖁᒪᐃᑦᑐᑦ, ᓲᕐᓗ ᐊᕿᕐᕉᔮᑦ ᐊᒻᒪ ᐊᐅᓲᑦ ᓴᕕᕋᔭᑦ ᓇᓂᔭᐅᓲᑦ ᐅᔭᖅᑲᓂᑦ ᐊᒻᒪ ᐃᔾᔪᕐᓂᑦ,
ᑭᓯᐊᓂᓕ ᑕᖅᑲᐅᖓ ᓯᓚᐃᓐᓇᕐᒧᐊᖅᑕᐅᔪᓐᓇᖅᑐᑦ ᐅᔭᕋᖕᓂᐊᕐᓂᒃᑯᑦ, ᓴᕕᕋᔭᒃᓴᑦ
ᐊᐅᒃᑎᑕᐅᓂᖏᑦᑎᒍᑦ ᐊᒻᒪ ᐅᖅᓱᐊᓗᐃᑦ ᐃᑯᐊᓚᑎᑕᐅᓂᖏᑦᑎᒍᑦ.  ᐊᓯᖏᑦ ᓄᖑᔪᐃᑦᑐᑦ
ᐊᒻᒪ ᐅᓗᕆᐊᓇᖅᑐᓖᑦ ᑕᖅᑲᐅᓐᖓᖅᑕᐅᔪᓐᓇᕐᒥᔪᑦ ᖄᖅᑎᑦᑎᖃᑦᑕᕐᓂᒃᑯᑦ, ᑭᓯᐊᓂᓗ
ᑕᒪᓐᓇ ᐊᑐᖅᑕᐅᒐᔪᓐᖏᓐᓂᖅᓴᐅᔪᖅ.

ᓯᓚᒃᑯᑦ ᐃᖏᕐᕋᔪᑦ ᓱᕈᕐᓇᐅᑏᑦ ᐃᓄᖕᓄᑦ ᐊᓐᓂᐊᑖᕈᑎᒋᔭᐅᔪᓐᓇᖅᑐᑦ ᓯᓚᑐᐃᓐᓇᕐᒧᑦ
ᑎᒡᔪᖅᐸᓪᓕᐊᔪᓐᓇᕐᒪᑕ ᐅᖅᑰᔪᑦ ᓄᓇᖏᓐᓂᑦ ᐊᒻᒪ ᐃᖏᕐᕋᓲᖑᓪᓗᑎᒃ ᓯᓚᒃᑯᑦ ᐃᒪᒃᑯᓪᓗ.
ᓇᓕᐊᑐᐃᓐᓇᕐᓄᑦ ᓄᓇᓄᑦ ᑐᑦᑕᖅᖢᑎᒃ, ᑎᒡᔪᖅᑕᐅᓯᒪᔪᑦ ᓱᕈᕐᓇᐅᑏᑦ ᓄᓇᕐᔪᐊᑉ
ᑲᔾᔨᖏᓐᓄᑦ ᐃᖏᕐᕋᕙᓪᓕᐊᓲᑦ, ᓄᓇᒧᓪᓗ ᑐᖢᑎᒃ ᐊᒻᒪ ᐆᒪᔪᓄᐊᖅᐸᓪᓕᐊᓕᖅᖢᑎᒃ
ᑎᑭᑐᐊᕋᒥᒃ ᓂᒡᓕᓇᖅᑐᒧᑦ ᐸᓂᖅᑐᒧᓪᓗ ᓯᓚᒧᑦ.50 ᐅᑭᐅᖅᑕᖅᑐᒥᐅᑦ ᓂᕐᔪᖁᑎᖏᑦᑕ
ᑐᓐᓄᖏᓐᓄᐊᖅᐸᓪᓕᐊᓲᑦ ᐅᖅᓱᖏᓐᓄᓪᓗ, ᐊᒻᒪ ᐊᖏᒡᓕᕙᓪᓕᐊᓕᖅᖢᑎᒃ
ᑕᐃᒪᐃᑦᑐᓄᐊᑐᐊᕋᒥᒃ ᓄᐊᑉᐸᓪᓕᐊᓪᓗᑎᒃ.  ᑕᒪᒃᑯᐊ ᓱᕈᕐᓇᐅᑏᑦ ᓂᕐᔪᑎᓂᓐᖔᕋᒥᒃ
ᐃᓄᖕᓄᑦ ᓂᕆᔭᐅᒐᒥᒃ ᑎᒥᖏᓐᓅᓲᖑᕗᑦ. 

ᖁᕕᐊᓇᖅᑐᖅ ᓄᓇᕐᔪᐊᕐᒥ ᑕᒪᒃᑯᐊ ᐊᑐᖅᑕᐅᖃᑦᑕᖁᔭᐅᔪᓐᓃᖅᑐᑦ ᐊᒥᓱᑦ ᓯᓚᒃᑰᓲᑦ
ᓱᕈᕐᓇᐅᑏᑦ, ᐊᑐᖅᑕᐅᔪᓐᓃᖅᐸᓪᓕᐊᓪᓗᑎᒡᓗ ᐊᒻᒪ ᐃᓚᖏᓐᓄᑦ ᓴᓇᔭᐅᔪᓐᓃᖅᐸᓪᓕ -
ᐊᓪᓗᑎᒃ.  ᐅᔾᔨᕐᓇᓗᐊᓐᖑᐊᖅᑐᖅ ᓯᑖᒃᕼᐆᒻᒥ ᑲᑎᒪᕐᔪᐊᕈᑕᐅᑎᓪᓗᒋᑦ ᓱᕈᕐᓇᐅᑏᑦ
ᓯᓚᒃᑰᓲᑦ, ᓄᓇᕐᔪᐊᕐᒥ ᐊᑎᓕᐅᓚᐅᖅᓯᒪᔪᑦ 90 ᐅᖓᑖᓃᑦᑐᑦ ᑲᑐᔾᔨᖃᑎᒌᑦ, ᐊᒻᒪ
ᓄᓇᕐᔪᐊᕐᒥ ᒪᓕᒐᓐᖑᖅᑎᑕᐅᓚᐅᖅᓯᒪᓪᓗᓂ 2004-ᒥ. 51 ᑲᑎᒪᕐᔪᐊᖅᑎᓪᓗᒋᑦ ᒐᕙᒪᒃᑯᑦ
ᓵᑕᒃᓴᓐᖑᖅᑎᑕᐅᓚᐅᖅᓯᒪᔪᑦ ᒪᓕᒐᓕᐅᖅᖢᑎᒃ ᖃᓄᖅ ᑕᒪᒃᑯᐊ ᐊᑐᖅᑕᐅᔪᓐᓇᕐᓂᖏᑦ

ᐊᒻᒪ ᓇᓗᓇᐃᔭᐃᕋᖅᖢᑎᒃ ᐊᓯᖏᑦ ᐊᑦᑕᓇᓐᖏᓐᓂᖅᓴᑦ ᐃᓇᖐᖅᓯᔾᔪᑕᐅᔪᓐᓇᖅᑐᑦ.

ᐃᓄᖕᓂᒃ ᖃᐅᔨᓴᐃᔨᐅᓚᐅᖅᑐᑦ ᓱᕈᕐᓇᐅᑎᓂᒃ ᑕᑯᖃᑦᑕᓚᐅᖅᑐᑦ
ᐊᐅᖏᖅᑕᐅᓯᒪᔪᕕᓂᕐᓂᑦ ᐃᓄᖕᓂᑦ ᐃᓐᓇᕐᓂᓐᖔᖅᑐᓂᒃ.  ᐃᓄᐃᑦ ᐅᓄᕐᓂᖅᓴᑦ
ᐃᓱᒫᓘᑎᖃᓗᐊᓚᐅᓐᖏᑦᑐᑦ ᓱᕈᕐᓇᐅᑎᖃᕆᐊᖏᑕ ᐃᓄᐃᑦ ᓂᕿᖏᓐᓂᒃ ᓂᕆᓂᕐᒥᒍᑦ,
ᐃᑲᔪᕐᓂᖃᕐᓂᖅᓴᐅᖕᒪᑕ ᓂᕿᑦᑎᐊᕙᐅᓂᖅᓴᐅᓪᓗᑎᒡᓗ ᐃᓄᐃᑦ ᓂᕿᖏᑦ ᐊᒻᒪ
ᓱᕈᕐᓇᐅᑏᑦ ᐅᓗᕆᐊᓇᕐᓂᖏᑦ ᐃᓱᒪᓇᓐᖏᓐᓂᖅᓴᐅᓪᓗᑎᒃ.52 ᐃᓚᖏᑦ
ᐱᕐᔪᐊᖑᓂᐅᓚᐅᖅᐳᑦ ᓱᕈᕐᓇᐅᑎᓂᒃ ᐅᓂᒃᑲᐅᓯᖃᖅᑎᓪᓗᒋᑦ ᖃᐅᔨᓴᐃᔨᐅᓚᐅᖅᑐᑦ:

• ᐊᒥᓱᑦ ᓯᓚᒃᑯᑦ ᐃᖏᕐᕋᔪᑦ ᓱᕈᕐᓇᐅᑏᑦ ᒥᒃᖠᕙᓪᓕᐊᔪᑦ
ᐅᑭᐅᖅᑕᖅᑐᒧᐊᖅᐸᓪᓕᐊᔪᑦ ᐊᑐᖅᑕᐅᖃᑦᑕᖁᔭᐅᔪᓐᓃᓚᐅᖅᑎᓪᓗᒋᑦ, ᑭᓯᐊᓂ
ᐊᕿᕐᕈᔮᖃᕐᓂᖏᑦ ᓱᓕ ᑕᑯᓐᓇᖅᑕᐅᓐᖏᑦᑐᑦ, ᑕᒪᒃᑯᐊ ᐃᓚᖓᒍᑦ
ᐊᖏᒡᓕᕙᓪᓕᐊᖕᒪᑕ.53

• ᓱᕈᕐᓇᐅᑏᑦ ᓄᓇᕗᒻᒥᐅᑦ ᐃᓄᖏᑦᑕ ᐊᐅᖏᓐᓃᑦᑐᑦ ᖁᕝᕙᓯᖕᓂᖅᓴᐅᓚᐅᖅᑐᑦ
ᑲᓇᑕᒥᐅᑕᐅᖃᑎᑦᑎᓐᓂᑦ, ᑭᓯᐊᓂ ᐅᓗᕆᐊᓇᕐᓂᕋᖅᑕᐅᓕᕐᕕᒃᓴᖏᑦ ᑲᓇᑕᒥ
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᐋᖅᑭᒃᑕᐅᓯᒪᔪᒧᑦ ᓱᓕ ᑦᑎᓯᒪᓐᖏᑦᑐᑦ, ᐊᒻᒪ
ᓄᓇᕐᔪᐊᕐᒥ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑎᒥᖁᑎᒋᔭᐅᔪᒧᑦ, ᐋᓐᓂᐊᓂᒃ
ᓯᐊᒻᒪᒃᑎᕆᑦᑕᐃᓕᒪᔨᓄᑦ ᐊᒻᒪ ᐃᖅᑲᓇᐃᔮᒃᑯᑦ ᐊᑦᑕᓇᔾᔭᐃᖅᓯᒪᓂᕐᒧᑦ
ᐋᓐᓂᐊᖃᕐᓇᓐᖏᑦᑐᓕᕆᔨᓪᓗ ᐊᐅᓚᑦᓯᔨᖏᓐᓄᑦ.  ᑕᒪᒃᑯᐊ
ᐅᓗᕆᐊᓇᕐᓂᕋᖅᑕᐅᓕᕐᓂᕐᒧᑦ ᑭᒡᓕᓕᐅᖅᑕᐅᓯᒪᔪᑦ ᐊᑐᖅᑕᐅᕙᒃᐳᑦ
ᓱᕈᕐᓇᖅᑐᒦᓗᐊᕐᓂᕋᖅᑕᐅᔪᓃᑦᑐᓄᑦ ᐊᒻᒪ ᐱᐅᓐᖏᑦᑐᒥᒃ ᓴᖅᑭᑦᑎᔪᓐᓇᖅᖢᑎᒃ
ᐋᓐᓂᐊᖃᕐᓂᖅ ᐱᔾᔪᑎᒋᓪᓗᒍ.

• ᐊᖑᑎᑦ ᐊᕐᓇᐃᓪᓗ ᐊᒻᒪ ᐊᕐᕌᒍᖃᕐᓂᖏᑦ ᐊᔾᔨᒌᓐᖏᑦᑐᓂᒃ
ᓱᕈᕐᓇᐅᑎᖃᕐᓂᖃᖅᐳᑦ ᐊᐅᖏᓐᓂ, ᐃᓐᓇᐅᓂᖅᓴᑦ ᖁᕝᕙᓯᖕᓂᖅᓴᓂᒃ
ᓱᕈᕐᓇᐅᑎᖃᖅᖢᑎᒃ ᐊᐅᖕᒥᓂᑦ, ᒪᒃᑯᖕᓂᖅᓴᓂᐅᓐᖓᓂᑦ:  ᐊᕿᕐᕉᔮᑦ,
ᓴᕕᕋᔭᒃᓴᖅ, ᐲᓰᐲᑦ, ᑏᑏᑏ ᐊᒻᒪ ᑏᑏᐄ, ᑖᒃᓴᕖᑦ ᐊᒻᒪ ᑯᓘᕐᑕᐃᓐ.  ᐊᖑᑏᑦ
ᐊᐅᖏᓐᓂ ᐱᖃᕐᓂᖅᓴᐅᔪᑦ ᐸᕐᓇᓂᐅᓐᖓᓂᑦ.

• ᐃᓄᖕᓂᒃ ᐋᓐᓂᐊᒃᑯᑦ ᖃᐅᔨᓴᐃᔨᑦ ᒪᕐᕈᓪᓗᐊᑖᖕᓂᒃ ᐃᓱᒪᒃᓴᖅᓯᐅᕈ -
ᑎᖃᖁᔨᓚᐅᖅᑐᑦ ᓂᕿᓃᑦᑐᓂᒃ ᐊᒻᒪ ᐃᓅᓯᒃᑯᑦ ᐊᑐᖅᑕᐅᖃᑦᑕᕐᓂᖏᑦᑎᒍᑦ:
ᐊᕿᕐᕉᔮᑦ ᑎᒥᒧᐊᖅᐸᓪᓕᐊᔪᓐᓇᖅᑐᑦ ᓇᑦᑏᑦ ᑎᖑᖏᑦ ᓂᕆᔭᐅᒃᐸᑕ ᐊᕐᓇᓄᑦ
ᐃᕐᓂᐅᕈᓐᓇᖅᑐᓄᑦ, ᐊᒻᒪ ᑖᑦᑎᐊᒻ ᓱᕈᕐᓇᐅᑦ ᓴᖅᑭᓐᖏᓐᓂᖅᓴᐅᔪᓐᓇᕐᓂᖓ
ᓯᒡᒐᓕᐊᖅᑐᓐᖏᓐᓂᖅᓴᐅᓗᓂ.

ᐊᕐᓇᐃᑦ ᐊᖑᑎᓪᓗ, ᐊᒻᒪ ᐊᕐᕌᒍᖏᑦᑎᒍᑦ ᓱᕈᕐᓇᐅᑎᖃᕐᓂᖏᑦ ᒪᓕᒃᓯᒪᑐᐃᓐᓇᐸᓗᒃᑐᑦ
ᐃᓄᒃᓯᐅᑎᑐᖃᑦᑕᕐᓂᖏᓐᓄᑦ, ᑕᐃᒃᑯᐊ ᐃᓄᒃᓯᐅᑎᑐᕐᓂᖅᓴᑦ ᓱᕈᕐᓇᐅᑎᖃᕐᓂᖅᓴᐅᓪᓗᑎᒃ
ᑎᒥᖏᓐᓂ.

ᐃᓄᐃᑦ ᐃᓘᓐᓇᖏᑦ ᑕᑯᓐᓇᖅᖢᒋᑦ, ᐊᕿᕐᕉᔮᖃᕐᓂᖏᑦ ᐊᐅᖕᒥᒍᑦ ᖁᕝᕙᓯᖕᓂᖅᓴᐅᔪᑦ
ᑲᓇᑕᒥᐅᑕᐅᖃᑎᑦᑎᓐᓂᑦ, ᑭᓯᐊᓂᓗ ᐃᓄᖕᒧᑦ ᑭᒃᑯᑐᐃᓐᓇᕐᓄᓪᓗ ᓱᕈᕐᓇᐅ -
ᑎᖃᕈᓐᓇᕐᓂᖓᑕ ᐅᓪᓗᕆᐊᓇᓕᕈᓐᓇᕐᕕᖓᑕ ᐆᒃᑐᕋᐅᑖᑕ ᑐᖔᓃᖢᑎᒃ.
ᑕᐃᒪᐃᒃᑲᓗᐊᖅᑎᓪᓗᒍ, ᐊᕐᓇᐃᑦ ᕿᑐᕐᖏᐅᕈᓐᓇᖅᑐᑦ ᐊᔾᔨᐅᓐᖏᑦᑐᒦᒻᒥᔪᑦ, 43 ᐳᓴᓐᑎᑦ
ᐊᕐᓇᐃᑦ ᕿᑐᕐᖏᐅᕈᓐᓇᖅᑐᑦ ᐊᐅᖕᒥᓂ ᐊᕿᕐᕉᔮᖃᕐᓂᖅᓴᐅᖕᒪᑕ ᐊᒻᒪ ᑲᓇᑕᒥ
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐆᒃᑐᕈᐅᑖᑕ ᖁᑦᑎᖕᓂᖅᓴᐅᓪᓗᑎᒃ.  ᐱᓇᓱᐊᕈᓯᑕᒫᖅ
ᐃᓄᒃᓯᐅᑎᑐᕐᓂᐅᖃᑦᑕᖅᑐᑦ ᑕᑯᓐᓇᖅᖢᒋᑦ, ᖃᐅᔨᓴᐃᔩᑦ ᑐᑭᓯᓚᐅᖅᑐᑦ ᐊᕿᕐᕉᔮᑦ

ᓄᓇᓕᓐᓂ ᖃᐅᔨᓴᖅᑎᓄᑦ ᐃᑲᔪᖅᑎ ᑯᕆᔅᑏᓐ ᐃᑭᓪᓚᒃ ᓴᓂᑭᓗᐊᒥᐅᑕᖅ ᐊᒻᒪᓗ ᐋᓐᓂᐊᓯᐅᖅᑎ ᑳᑎ ᒧᐊᒐᓐ ᓴᐃᓕᔾᔫᒥᑲᐃᓐᓇᕋᒥᒃ
ᐃᒡᒐᑦᓯᒪᔫᒃ ᑕᐅᑐᑦᓯᐊᖏᑦᑐᕐᓯᐅᑏᓐᓂᒃ ᐃᓄᐃᑦ ᐃᓗᓯᖏᓐᓂᒃ ᖃᐅᔨᓇᓱᐊᖅᑕᐅᓂᖏᓐᓂ.

ᐊᕐᓇᓄᑦ ᐃᕐᓂᐅᕈᓐᓇᖅᑐᓄᑦ ᐄᖅᑲᖅᑕᐅᔪᑦ ᓇᑉᐸᓪᓗᐊᖏᑦ ᓇᑦᑎᐅᑉ
ᑎᖑᖏᓐᓂᓐᖔᕐᓂᕋᖅᑕᐅᔪᑦ.  ᑕᒪᓐᓇ ᐃᓱᒫᓘᑕᐅᓗᐊᓐᖑᐊᖅᑐᖅ ᓇᔾᔨᐊᑦ ᐊᒻᒪ ᐊᒫᒪᒃᑐᑦ
ᓄᑕᕋᓛᑦ ᐊᒃᑐᖅᑕᐅᓂᖅᓴᐅᔪᓐᓇᕐᒪᑕ ᐊᕿᕐᕉᔮᕐᒧᑦ ᐃᓐᓇᕐᓂᐅᓐᖓᓂᑦ.  ᐱᖃᓗᐊᓕᕈᑎᒃ,
ᐊᕿᕐᕉᔮᖅ ᐊᒃᑐᐃᓂᖃᕈᓐᓇᖅᑐᑦ ᖃᕆᓴᐅᑉ ᐊᐅᓚᓂᖓᓂᒃ, ᓴᓐᖐᒡᓕᑎᑦᑎᔪᓐᓇᖅᖢᓂᓗ
ᐋᓐᓂᐊᓂᒃ ᐅᓇᑕᐅᑎᓂᒃ ᑎᒥᑦᑎᓐᓃᑦᑐᓂᒃ, ᐊᒻᒪ ᖃᕆᓴᕐᒥᒃ ᓱᕋᐃᔪᓐᓇᖅᖢᑎᒃ.

ᐊᕐᓇᐃᑦ ᕿᑐᕐᖏᐅᕈᓐᓇᖅᑐᑦ ᓇᔾᔨᓕᕐᓂᕈᑎᒃ, ᓇᔾᔨᓕᕈᒪᒍᑎᒡᓘᓐᓃᑦ, ᐅᕝᕙᓘᓐᓃᑦ
ᓇᔾᔨᒍᑎᒃ ᓇᑦᑎᐅᑉ ᓂᕿᖏᓐᓂᒃ ᓂᕆᔭᕆᐊᖃᓐᖏᑦᑐᑦ ᐊᒻᒪ ᓇᑦᑎᐅᑉ ᐊᓯᖏᓐᓂᒃ
ᓂᕆᖔᖃᑦᑕᖁᔭᐅᓪᓗᑎᒃ ᐊᕿᕐᕉᔮᖅᑐᖅᐸᓪᓕᐊᓂᖓ ᒥᒃᖠᒃᑲᓐᓂᕐᓂᐊᕐᒪᑦ.

ᐃᓱᒫᓘᑕᐅᓪᓗᐊᕐᒥᔪᖅ ᑐᖑᔪᒐᓚᒃᑐᖅ ᓴᕕᕋᔭᒃᓴᔭᖅ ᐊᕿᑦᑐᖅ ᐊᐅᖕᒥ
ᓇᓂᔭᐅᖃᑦᑕᓚᐅᕐᒥᔪᖅ, ᖁᕝᕙᓯᖕᓂᖅᓴᐅᓚᐅᕐᒥᖕᒪᑦ ᑲᓇᑕᒥ ᓱᕈᕐᓇᐅᑎᖃᕈᓐᓇᕐᓂᐅᑉ
ᐆᒃᑐᕋᐅᑎᖏᓐᓂ, ᖃᐅᔨᓴᖅᑕᐅᔪᓂᓪᓗ 73 ᐳᓴᓐᑎᑦ ᐆᒃᑐᕋᐅᑎᓂᒃ ᖄᖏᐅᔾᔨᓯ -

ᒪᓚᐅᖅᖢᑎᒃ.  ᑐᖑᔪᒐᓚᒃᑐᖅ ᓴᕕᕋᔭᒃᓴᔭᖅ ᐊᕿᑦᑐᖅ ᐊᑐᖅᑕᐅᓲᖅ ᐹᑕᓖᓂᑦ, ᐃᓚᖏᓐᓂ
ᐊᐅᒃᑕᔫᓂ, ᐊᒻᒪ ᖄᕆᔭᐅᓲᖅ ᓴᕕᕋᔭᖓ ᑕᖅᑐᓂᒃ ᐳᕙᖕᓂᒡᓗ ᓱᒃᑯᐃᔪᓐᓇᖅᖢᓂ,
ᓴᐅᓂᕐᓂᒃ ᓴᓐᖐᓗᐊᖅᑐᓂᒃ ᐊᒻᒪ ᐃᓚᖏᓐᓄᑦ ᑳᓐᓱᓄᑦ ᓴᖅᑭᑦᑎᔪᓐᓇᖅᖢᓂ.  ᑕᒪᓐᓇ
ᓴᕕᕋᔭᒃᓴᔭᖅ ᓯᒡᒐᓕᐊᑉ ᐳᔪᖓᓃᒻᒥᔪᖅ.  ᐃᓄᖕᓂᒃ ᖃᐅᔨᓴᖅᑏᑦ ᓇᓗᓇᐃᖅᓯᓯᒪᔪᑦ
ᓯᒡᒐᓕᐊᖅᑐᖃᑦᑕᕐᓂᖅ ᓱᕈᕐᓇᐅᑎᖃᖅᑎᖅᑎ ᓂᖅᐹᖑᓂᖓᓂᒃ ᐊᐅᖕᒥᑦ, ᐃᓐᓇᐃᓪᓗ
ᐃᓄᐃᑦ 73 ᐳᓴᓐᑎᖏᓐᓃᖢᑎᒃ ᓯᒡᒐᓕᐊᖅᑐᖅᐸᒃᑐᑦ.  ᐃᓚᖏᑦ ᐃᓄᐃᑦ ᓂᕿᖏᑦ
ᑕᒪᑐᒥᖓ ᓴᕕᕋᔭᒃᓴᔭᒥᒃ ᐱᖃᒐᓛᒃᑐᑦ, ᑭᓯᐊᓂ ᓯᒡᒐᓕᐊᑉ ᐳᔪᖓ ᒪᕐᕈᐊᖅᑕᓪᓗᐊᖅᖢᒍ
ᐱᖃᕐᓂᖅᓴᐅᔪᖅ ᖃᐅᑕᒫᖅᑕᐅᑐᐊᕋᒥᒃ, ᐊᒻᒪ ᑖᒃᑯᐊ ᖃᐅᔨᓴᖅᑏᑦ ᐅᖃᖅᓯᒪᓪᓗᑎᒃ
ᓯᒡᒐᓕᐊᖅᑐᖃᑦᑕᕈᓐᓃᑐᐊᕈᕕᑦ ᒥᒃᖠᒃᑲᓐᓂᓚᖓᓂᕋᖅᖢᓂᔾᔪᒃ ᑕᒪᓐᓇ ᓱᕈᕐᓇᖅᑐᖅ
ᐊᐅᖕᓃᑦᑐᖅ ᐊᒻᒪ ᐃᓅᑦᑎᐊᕐᓂᖅᓴᐅᓕᕋᔭᕐᓂᕋᐃᓪᓗᑎᒃ. 54

ᓄᓇᓕᓐᓂ ᖃᐅᔨᓴᖅᑎᓄᑦ ᐃᑲᔪᖅᑎ ᑐᕇᓴ ᑲᑭᐊᕐᓂᐅᑦ ᐃᖅᑯᐊᓃᑦᑐᖅ ᓯᑯᓯᐅᑎᐅᑉ ᐊᒪᓐᓴᓐ.

ᓄᓇᓕᖕᓂ ᐃᓅᓯᖃᑦᑎᐊᕐᓂᖅ
ᑎᒥᐅᑉ ᐋᓐᓂᐊᖃᓐᖏᓐᓂᖓ ᖃᐅᔨᓴᖅᑕᐅᓚᐅᖅᑎᓪᓗᒍ, ᑖᒃᑯᐊ ᖃᐅᔨᓴᖅᑏᑦ
ᕿᒥᕐᕈᓇᖃᓯᐅᔾᔨᓚᐅᕐᒥᔪᖅ ᓄᓇᓖᑦ ᐃᓅᓪᓗ ᐃᓅᓯᖃᑦᑎᐊᕐᓂᖏᓐᓂᒃ, ᐊᐱᖅᓱᖅᖢᑎᒃ
1,710-ᓂᒃ ᐃᓄᖕᓂᒃ, ᑲᑎᓕᒫᖅᖢᒋᑦ ᐊᐱᖅᓱᖅᑕᐅᓚᐅᖅᑐᑦ ᐃᓚᓐᖓᖅᑕᐅᓪᓗᑎᒃ 
213-ᓂᒃ.  ᐃᒻᒪᖄ ᐃᒻᒥᒨᖓᓗᐊᕐᓂᖓ ᐱᔾᔪᑎᒋᓪᓗᒍ ᐅᓄᓐᖏᓐᓂᖅᓴᐅᕗᑦ ᑕᐃᒃᑯᐊ
ᑕᒪᒃᑯᓄᖓ ᑭᐅᖃᑦᑕᓚᐅᖅᑐᑦ.  ᐊᐱᖅᓱᖅᑕᐅᖃᑦᑕᓚᐅᖅᑐᑦ ᐃᓅᓯᒃᑯᑦ ᖃᓄᑎᒋ
ᐅᖁᒪᐃᒃᓴᖅᑎᒋᖕᒪᖔᖏᑦ, ᓯᓂᖕᓂᖏᑦ ᖃᓄᐃᑦᑑᖕᒪᖓᖏᑦ, ᐊᒻᒪ ᐸᑎᖃᑦᑕᕐᒪᖔᖏᑦ.
ᐊᐱᖅᓱᖅᑕᑦ ᐊᐱᕆᔭᐅᖃᑦᑕᓚᐅᕐᒥᔪᑦ ᖃᓄᐃᓕᐅᖃᑦᑕᕐᒪᖔᑦ ᐊᐅᓪᓚᖅᓯᒪᑎᓪᓗᒋᑦ,
ᐃᒻᒥᓃᕈᒪᓂᕐᒥᒃ ᐃᓱᒪᖃᑦᑕᕐᒪᖓᖏᑦ, ᓂᐅᖅᓯᑳᖃᑦᑕᕐᒪᖔᖏᑦ ᐅᕝᕙᓘᓐᓃᑦ 
ᐊᓯᖏᓐᓂᒃ ᐊᑐᖃᑦᑕᕐᒪᖔᖏᑦ, ᐃᒡᓗᒥᐅᖃᑎᒌᓂ ᓂᖓᖅᑐᖃᖃᑦᑕᕐᒪᖓᖏᑦ ᐊᒻᒪ
ᓄᓕᐊᕐᓂᕐᓗᒃᑕᐅᓯᒪᓂᑰᖕᒪᖔᖏᑦ.  ᑭᐅᔾᔪᑎᖏᑦ ᒪᓕᒃᖢᒋᑦ ᓇᓗᓇᕈᓐᓃᓚᐅᖅᑐᖅ
ᓄᓇᕗᒻᒥ ᐊᒥᓱᓂᒃ ᐃᓅᓯᒃᑯᑦ ᐱᔭᕐᓂᓐᖏᑦᑐᑕᖃᐅᕐᓂᖓᓂᒃ, ᐊᒻᒪ ᑕᒪᒃᑯᐊ
ᑲᒪᒋᔭᐅᔭᕆᐊᖃᕐᓂᖏᓐᓂᒃ ᐊᑐᐊᒐᒃᑯᑦ ᐸᓚᖅᓯᔾᔫᒥᓂᐊᕐᒪᑕ ᑕᒪᒃᑯᐊ.

ᐊᐱᖅᓱᖅᑕᐅᖃᑦᑕᓚᐅᕐᒥᔪᑦ ᓄᓇᓕᖁᑖ ᓴᐃᒪᔫᖕᒪᖔᖓ ᐅᕝᕙᓘᓐᓃᑦ ᐱᐅᓐᖏᑦᑐᓂᒃ
ᖃᓄᐃᓕᐅᕈᓘᔭᕐᕕᐅᖃᑦᑕᕐᒪᖔᖓ.  ᑭᐅᔪᑦ ᐅᓄᕐᓂᖅᓴᑦ (69 ᐳᓴᓐᑎᑦ) ᐅᖃᓚᐅᖅᑐᑦ
ᓄᓇᖓᑦ ᓴᐃᒪᑦᑎᐊᕐᓂᕋᖅᖢᒍ ᓴᐃᒪᓂᕋᖅᖢᒍᓘᓐᓃᑦ, ᐅᓄᕐᓂᖅᓴᑦ ᐊᕐᓇᐃᑦ 
(7 ᐳᓴᓐᑎᑦ) ᐊᒻᒪ ᐊᖑᑎᑦ ᐅᓄᓐᖏᓐᓂᖅᓴᑦ (2 ᐳᓴᓐᑎᑦ) ᐅᖃᖅᖢᑎᒃ ᓄᓇᖓᑦ
ᖃᓄᐃᓕᐅᕐᓂᕐᓗᒡᕕᐅᓗᐊᖃᑦᑕᕐᓂᕋᖅᖢᒍ.  ᐊᒥᓲᓛᑦ ᐃᓄᐃᑦ (90 ᐳᓴᓐᑎᑦ) ᐅᖃᓚᐅᖅᑐᑦ
ᓄᓇᑐᐃᓐᓇᕐᒧᑦ ᐊᐅᓪᓚᖃᑦᑕᕐᓂᖅ ᐱᕐᔪᐊᕌᓘᓂᕋᖅᑕᐅᓪᓗᓂ, ᐃᖃᓪᓕᐊᕐᓂᖅ
ᐱᐅᒋᔭᐅᓂᖅᐹᕆᔭᐅᓪᓗᓂ.55 ᑕᐃᒪᐃᒃᑲᓗᐊᖅᑎᓪᓗᒍ, ᐊᒻᒪ ᓄᓇᓖᑦ ᓴᐃᒪᓂᕋᖅᑕᐅᒐᓗ -
ᐊᖅᑎᓪᓗᒋᑦ, ᐃᓄᐃᑦ ᐊᐱᖅᓱᖅᑕᐅᓕᕋᒥᒃ ᓄᒫᓱᓗᐊᖃᑦᑕᕐᓂᐅᑉ, ᐃᒻᒥᓃᕈᒪᖃᑦᑕᕐᓂᐅᑉ
ᐊᒻᒪ ᓂᖓᖅᑕᐅᖃᑦᑕᕐᓂᐅᑉ ᒥᒃᓵᓄᑦ ᑭᒡᒍᑎᖏᑦᑎᒍᑦ ᓇᓗᓇᕈᓐᓃᓚᐅᖅᑐᖅ ᐃᓄᐃᑦ
ᐊᒃᓱᕉᓴᖃᑦᑕᕐᓂᖏᓐᓂᒃ.

ᐊᐱᖅᓱᖅᑕᐅᖃᑕᐅᔪᑦ ᐊᐱᕆᔭᐅᓚᐅᖅᑐᑦ ᖃᔅᓯᐊᖅᑕᖅᖢᑎᒃ ᓄᒫᑦᑕᓗᐊᖃᑦᑕᕐᒪᖔᖏᑦ
ᑕᖅᑭᐅᓚᐅᖅᑐᒥ, ᖁᕕᐊᑦᑕᒍᑎᒃᓴᕈᓐᓃᖅᖢᑎᒃ.  ᐊᐱᖅᓱᖅᑕᓂ 9 ᐳᓴᓐᑎᑦ
ᑕᐃᒪᐃᖏᓐᓇᐅᔭᕐᓂᕋᓚᐅᖅᑐᑦ ᑕᐃᒪᐃᖏᓐᓇᐸᓗᖃᑦᑕᖅᖢᑎᒡᓘᓐᓃᑦ, 43 ᐳᓴᓐᑎᑦ
ᑕᐃᒪᐃᓚᐅᖃᑦᑕᕐᓂᕋᖅᖢᑎᒃ.56 ᑕᐃᒪᐃᖃᑦᑕᓂᕋᕐᓂᖏᑦ ᐊᕐᓇᐃᑦ ᐊᖑᑎᓪᓗ
ᐊᔾᔨᒌᐸᓗᓚᐅᖅᑐᑦ.  ᐃᒻᒥᓃᕐᓂᖅ ᐅᖃᐅᓯᕆᔭᐅᓕᕐᒪᑦ, ᖁᒃᓴᓪᓚᖕᓇᓚᐅᖅᑐᖅ
ᐅᓄᖅᑐᐊᓗᐃᑦ ᐃᒻᒥᓃᕈᒪᓂᕐᒥᒃ ᐃᓱᒪᒋᔭᖃᖃᑦᑕᖅᓯᒪᓂᕋᕐᒪᑕ ᐅᕝᕙᓘᓐᓃᑦ
ᐆᒃᑐᓚᐅᖅᓯᒪᓂᕋᕐᒪᑕ ᐃᓅᓯᕐᒥᓂ ᐅᕝᕙᓘᓐᓃᑦ ᐊᕐᕌᒎᓚᐅᖅᑐᒥ:   

• ᐊᐱᖅᓱᖅᑕᓂ 48 ᐳᓴᓐᑎᑦ ᐃᓅᓯᕐᒥᓂ ᐃᒻᒥᓃᕈᒪᓂᕐᒥᒃ
ᐃᓱᒪᖃᓪᓚᕆᓚᐅᖅᓯᒪᓂᕋᖅᑐᑦ, 14 ᐳᓴᓐᑎᑦ ᐃᓱᒪᓚᐅᕐᓂᕋᖅᖢᑎᒃ ᑕᖅᑭᑦ 
12 ᐊᓂᒍᓵᓚᐅᖅᑐᓂ.

• 29 ᐳᓴᓐᑎᑦ ᐃᓅᓯᕐᒥᓂ ᐃᒻᒥᓃᕋᓱᖕᓂᕋᓚᐅᖅᑐᑦ, ᐃᓚᓕᐅᖢᒋᑦ 5 ᐳᓴᓐᑎᑦ
ᐆᒃᑐᓚᐅᖅᓯᒪᓪᓗᑎᒃ ᑕᖅᑭᑦ 12 ᐊᓂᒍᓵᓚᐅᖅᑐᓂ.

ᑕᐃᒃᑯᐊ ᐃᓅᓯᕐᒥᓂ ᐃᒻᒥᓃᕋᓱᒃᓯᒪᔪᓂ, ᐊᕐᓇᐃᑦ (31 ᐳᓴᓐᑎᑦ) ᐊᖑᑎᓂᐅᓐᖓᓂᑦ
(25 ᐳᓴᓐᑎᑦ) ᐃᒻᒥᓃᕈᒪᓂᕐᒥᒃ ᐃᓱᒪᓂᖅᓴᐅᔪᑦ, 50 ᑐᖔᓂ ᐊᕐᕌᒍᖃᓚᐅᖅᑐᑦ 
(34 ᐳᓴᓐᑎᑦ).

ᐅᑭᐅᖅᑕᖅᑐᒥ ᐃᒻᒥᓃᕐᓂᖅ ᑐᖏᓕᕆᔭᐅᑐᐃᓐᓇᖅᖢᓂ ᐃᓅᕈᓐᓃᕈᑕᐅᖃᑦᑕᖅᑐᖅ
(ᐊᓯᓕᒫᖏᓐᓂ ᒐᕙᒪᖃᕐᕕᓕᖕᓂ ᐆᒻᒪᓯᕐᓂᒃ ᑐᖏᓕᕆᔭᐅᑎᓪᓗᒍ), ᐊᒻᒪ ᐊᖑᑏᑦ ᒪᒃᑯᒃᑐᑦ
ᐃᒻᒥᓃᕐᓂᐅᓴᓂᖅᐹᖑᓪᓗᑎᒃ.  ᐃᒻᒥᓃᕐᓂᒃᑯᑦ ᐃᓅᔪᓐᓃᖅᑐᑦ ᐊᕐᕌᒍᓕᖕᓂ 15 ᐊᒻᒪ 24
ᐊᑯᓐᓂᖏᓐᓃᑦᑐᑦ ᐊᖑᑕᐅᕗᑦ ᐃᓅᓪᓗᑎᒃ ᓄᓇᕗᒻᒥ, ᐊᒻᒪ ᑲᓇᑕᓕᒫᖅ ᑕᑯᓐᓇᖅᖢᒍ 
28-ᖏᖅᓱᓪᓗᐊᖅᖢᒍ ᐅᓄᕐᓂᖅᓴᐅᔪᑦ.57

ᐊᐱᖅᓱᖅᑕᑦ ᐊᐱᕆᔭᐅᓚᐅᖅᑐᑦ ᓂᖓᕐᓂᕐᒥᒃ ᓄᓕᐊᕐᓂᕐᓗᒃᑕᐅᓂᕐᒥᒡᓘᓐᓃᑦ
ᐊᑐᓚᐅᖅᓯᒪᖕᒪᖔᖏᑦ ᐱᕈᖅᐸᓪᓕᐊᑎᓪᓗᒋᑦ ᐃᓐᓇᐅᓕᖅᑎᓪᓗᒋᓪᓘᓐᓃᑦ, ᑭᐅᓂᖏᓪᓗ
ᒪᓕᒃᖢᒋᑦ ᓇᓗᓇᕈᓐᓃᓚᐅᖅᖢᓂ ᐊᒥᓱᐊᓗᐃᑦ ᓄᓇᕗᒻᒥᐅᑦ ᐃᓄᐃᑦ ᓂᖓᕐᓂᕐᒥᒃ
ᓄᓕᐊᕐᓂᕐᓗᒃᑕᐅᓂᕐᒥᒡᓘᓐᓃᑦ ᐊᑐᓚᐅᖅᓯᒪᓂᖏᓐᓂᒃ ᐃᓅᓯᕐᒥᑕ ᐃᓗᐊᓂ:

• ᐊᐱᖅᓱᖅᑕᓂ 41 ᐳᓴᓐᑎᑦ ᓇᓗᓇᐃᖅᓯᓚᐅᖅᑐᑦ
ᓄᓕᐊᕐᓂᕐᓗᒃᑕᐅᖃᑦᑕᓚᐅᖅᓯᒪᓂᕐᒥᓂᒃ ᓱᕈᓯᐅᑎᓪᓗᒋᑦ, ᐃᓚᖏᓪᓗ
ᐅᓗᕆᐊᖅᓵᖅᑕᐅᓪᓗᑎᒃ ᓄᓕᐊᖅᑕᐅᓯᒪᓂᑰᓪᓗᑎᒃ, ᐃᓚᖏᓪᓗ
ᐊᒃᑐᕐᓂᕐᓗᒃᑕᐅᓯᒪᓂᑑᓂᕋᖅᖢᑎᒃ, ᓄᓕᐊᖅᑕᐅᓇᓱᒃᓯᒪᓂᑰᓪᓗᑎᒃ ᐅᕝᕙᓘᓐᓃᑦ
ᐅᒋᐊᖅᑕᐅᓪᓗᑎᒃ ᓄᓕᐊᖅᑕᐅᓂᑰᓂᕋᖅᖢᑎᒃ.58

• ᐊᕐᓇᐃᑦ (52 ᐳᓴᓐᑎᑦ) ᓄᓕᐊᕐᓂᕐᓗᒃᑕᐅᓂᖅᓴᐅᓲᑦ ᐊᖑᑎᓂᐅᓐᖓᓂᑦ 
(22 ᐳᓴᓐᑎᑦ) ᓱᕈᓯᐅᑎᓪᓗᒋᑦ.59

• ᐊᐱᖅᓱᖅᑕᓂ ᓇᑉᐸᓪᓗᐊᖏᑦ 50 ᐳᓴᓐᑎᑦ ᐊᑕᐅᓯᐊᖅᖢᑎᒃ
ᐋᓐᓂᖅᓱᖅᑕᐅᓯᒪᓂᑯᑦ ᐃᓐᓇᐅᓕᖅᑎᓪᓗᒋᑦ, ᐊᕐᓇᐃᑦ (52 ᐳᓴᓐᑎᑦ)
ᐋᓐᓂᖅᓱᖅᑕᐅᓂᖅᓴᐅᓂᐅᓴᓪᓗᑎᒃ ᐊᖑᑎᓂᐅᓐᖓᓂᑦ (46 ᐳᓴᓐᑎᑦ).60

• ᐊᐱᓱᖅᑕᓂ 18 ᐳᓴᓐᑎᑦ ᖁᓄᔪᕐᓂᐊᖅᑕᐅᓇᓱᒃᓯᒪᓂᕋᖅᑐᑦ, ᐊᕐᓇᐃᑦ (27
ᐳᓴᓐᑎᑦ) ᖁᓄᔪᕐᓂᐊᖅᑕᐅᓂᖅᓴᐅᒍᓇᖅᖢᑎᒃ ᐊᖑᑎᓂᐅᓐᖓᓂᑦ (5 ᐳᓴᓐᑎᑦ),
ᖁᓄᔪᕐᓂᐊᖅᑕᐅᓪᓗᑎᒃ ᖁᓄᔪᕐᓂᐊᖅᑕᐅᓇᓱᒃᖢᑎᒡᓘᓐᓃᑦ.61

ᐊᐱᖅᓱᖅᑕᑦ ᓇᑉᐸᓪᓗᐊᖏᑦ ᖁᓄᔪᕐᓂᐊᖅᑕᐅᓯᒪᓂᑰᓂᕋᖅᑎᓪᓗᒋᑦ ᓱᕈᓯᐅᓂᖏᓐᓂ,
ᐅᓄᖅᑐᐊᓗᐃᑦ, ᐱᓗᐊᖅᖢᒋᑦ ᐊᕐᓇᐃᑦ ᓂᖓᖅᑕᐅᓯᒪᓂᑰᓂᕋᖅᑐᑦ ᐊᒻᒪ
ᖁᓄᔪᕐᓂᐊᖅᑕᐅᓯᒪᓂᑰᓂᕋᖅᖢᑎᒃ ᐃᓐᓇᐅᓕᖅᑎᓪᓗᒋᑦ, ᐊᒻᒪ ᑕᐃᒪᐃᑦᑑᑎᓪᓗᒍ
ᑐᑭᓯᓇᖅᑐᖅ ᐃᓅᓯᖅ ᖃᓄᐃᓕᖓᖕᒪᖓᖓ ᐊᓯᖏᑦ ᐱᔾᔪᑕᐅᑎᓪᓗᒋᑦ, ᓲᕐᓗ
ᐊᒃᑐᐃᓂᖃᖅᑎᓪᓗᒋᑦ ᓂᕿᑦᑎᐊᕙᓄᑦ, ᓂᕆᕙᒃᑕᑦᑎᓐᓄᑦ ᐊᒻᒪ ᓂᕿᖃᑦᑎᐊᕐᓂᕐᒧᑦ.

ᐃᓄᖕᓂᒃ ᖃᐅᔨᓴᐃᔪᑦ ᑭᒡᓕᓯᓂᐊᕐᓂᕆᓚᐅᖅᑕᖏᑦᑎᑐᑦ, ᐊᒻᒪ ᐊᓯᖏᑦ ᖃᐅᔨᓵᖑᔪᕕᓃᑦ
ᐊᑐᖅᖢᒋᑦ, ᓄᓇᕗᒻᒥᐅᑦ ᐃᒡᓗᒥᐅᑕᐅᖃᑎᒌᓂ ᓂᖓᕐᓂᖅᑕᓕᒃ ᐅᓗᕆᐊᓇᖅᑐᕐᓗ
ᐃᓐᓇᕐᓄᑦ ᓱᕈᓯᕐᓄᓪᓗ.  ᑲᓇᑕᒥ ᑭᒡᓕᓯᓂᐊᖅᑏᑦ ᑲᓇᑕᓕᒫᒥ ᓂᖓᕐᓂᖅ
ᖃᓄᐃᑉᐸᓪᓕᐊᓂᖓᓂᒃ ᖃᐅᔨᓴᐃᓐᓇᐅᔭᖅᑐᑦ, ᓂᖓᕐᓂᖅ ᑐᑭᑖᖅᑎᑕᐅᓯᒪᓪᓗᓂ ᐃᒪᓐᓇ,
ᓂᖓᕐᓂᖅ ᐊᐃᑉᐸᕇᖕᓂ (ᑲᑎᑎᑕᐅᓯᒪᔪᓂ, ᐊᕕᓯᒪᔪᓂ, ᐃᖅᑲᖅᑐᐃᕕᒃᑯᑦ ᐊᕕᓯᒪᔪᓂ,
ᐊᐃᑉᐸᕇᒃ ᑲᑎᑎᑕᐅᓯᒪᓐᖏᑦᑐᑦ), ᕿᑐᕐᖓᓕᖕᓂ, ᓱᕈᓯᕐᓂ, ᓄᑲᕇᖕᓂ ᐊᖓᔪᒌᖕᓂᓘᓐᓃᑦ,
ᐊᒻᒪ ᐃᓚᒥᖕᓂ ᑐᑭᑖᖅᑎᑕᐅᓯᒪᕗᖅ.  ᓄᓇᕗᒻᒥ ᓂᖓᕐᓂᖅ ᐱᔾᔪᑕᐅᓪᓗᓂ ᐸᓖᓯᓕᕆᓂᖅ
ᖁᕝᕙᓯᖕᓂᖅᐹᖑᔪᖅ ᐊᓯᖏᑦ ᒐᕙᒪᖃᕐᕖᑦ ᑕᑯᓐᓇᕈᑦᑎᒍᑦ,62 ᐊᒻᒪ ᓂᖓᕐᓂᖅ
ᐊᑐᖅᑕᐅᓂᐅᓴᑐᐃᓐᓇᖅᖢᓂ ᓱᕈᓯᕐᓄᑦ ᒪᒃᑯᒃᑐᓄᓪᓗ ᐊᕐᕌᒍᖃᓐᖏᑦᑐᓂᑦ 17-ᒧᑦ
ᑎᑭᓪᓗᒍ.63

ᐅᑯᐊ ᑭᖑᓂᐊᓂ ᑎᑎᕋᖅᓯᒪᔪᓂ, ᓄᓇᕗᑦ ᑐᓐᖓᕕᒃᑯᑦ ᐅᓪᓗᒥ ᐃᓕᓐᓂᐊᕆᐅᖅᓴᐅᑎᓂᒃ
ᐊᑐᕐᓂᐊᖅᑐᑦ ᑕᒪᒃᑯᐊ ᑐᓴᖅᑕᕗᑦ ᐃᓱᒪᒃᓴᖅᓯᐅᕈᑕᐅᒃᑲᓐᓂᕈᓐᓇᕐᓂᐊᕐᒪᑕ, ᐊᒻᒪ
ᓇᓗᓇᐃᖅᓯᓗᑎᒃ ᖃᓄᖅ ᑕᒪᒃᑯᐊ ᐃᓱᒪᔮᕈᑏᑦ ᐱᓂᕐᓗᖕᓃᓪᓗ ᖃᓄᐃᑦᑐᑐᐃᓐᓇᐃᑦ
ᐊᒃᑐᐃᓂᖃᖃᑦᑕᕐᒪᖔᑦ ᓱᕈᓯᐅᑉ ᐱᕈᖅᓴᕐᓂᖓᓂ.  ᑕᒪᓐᓇ ᓄᖅᑲᖅᑎᑕᐅᓐᖏᑉᐸᑦ, 
ᓱᕈᓯᐅᑉ ᐊᑐᖅᓯᒪᓂᑯᕕᓂᖏᑦ ᐱᐅᓐᖏᑦᑐᑦ ᐃᓐᓇᕈᕈᑎᒃ ᐊᑐᓕᑐᐃᓐᓇᕆᐊᖃᖅᑕᖏᑦ,
ᐱᐅᓐᖏᑦᑐᒥᒃ ᓈᒻᒪᓐᖏᑦᑐᓂᒡᓗ ᐊᑐᖃᑦᑕᕐᓗᓂ ᐊᒻᒪ ᑕᒪᓐᓇ ᐊᒃᑐᐃᓂᖃᑐᐃᓐᓇᕆ -
ᐊᖃᖅᖢᓂ ᑭᖑᕚᖏᑦᑕ ᐱᕈᖅᓴᐅᓯᖏᓐᓂᒃ.  ᖃᓄᖅ ᑕᒪᓐᓇ ᐊᐅᓚᖕᒪᖔᖓ ᑐᑭᓯᓗᒍ
ᑭᓯᐊᓂ ᓄᖅᑲᖅᑎᑕᐅᔪᓐᓇᖅᑐᖅ.

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦᐃᓄᐃᑦ ᐱᖅᑯᓯᑐᖃᖏᑕ ᐃᓅᖃᑎᒌᒍᓯᖏᑕᓗ ᖃᓄᐃᓕᖓᓕᕐᓂᖓᓄᑦ

12
11

13
12

ᐃᓄᐃᑦ ᐃᓅᖃᑎᒌᓪᓗ ᖃᓄᖅ
ᐊᒃᑐᖅᑕᐅᖃᑦᑕᕐᓂᖏᑦ ᐅᖁᒪᐃᒃᓴᓗᐊᕐᓂᕐᒧᑦ,
ᓂᖓᕐᓂᕐᒧᑦ ᖁᐊᖅᓵᕐᓂᕐᒧᓪᓗ

“ᓱᕈᓰᑦ ᑕᑯᓐᓇᖅᑐᑦ ᓂᖓᕐᓂᕐᒥᒃ.  ᕿᑐᕐᖓᒃᑲ ᑕᐃᒪᐃᓚᐅᖅᓯᒪᔪᑦ
ᒥᑭᔫᑎᓪᓗᒋᑦ, ᐊᒻᒪ ᑕᒪᑐᒧᖓ ᐊᒃᑐᖅᑕᐅᓯᒪᓪᓗᑎᒃ, ᐃᕐᓂᕋ 
ᐱᓗᐊᖅᖢᒍ.  ᐊᕐᓇᐃᑦ ᐊᒃᑐᖅᑕᐅᓗᐊᖅᓯᒪᖅᑰᔨᓐᖏᑦᑐᑦ, ᑭᓯᐊᓂᓕ
ᐃᕐᓂᕋ…ᑭᓲᖕᒪᖔᖓ ᓇᓗᔭᕋ.  ᐃᕐᓂᕋ ᑐᑭᓯᓇᓱᖃᑦᑕᖅᑕᕋ.
ᓂᓐᖓᐅᒪᓂᖃᖅᑰᖅᑐᖅ.  ᑭᓇᒧᑦ ᐸᕝᕕᓴᒃᑕᐅᓕᑐᐊᕋᒥ
ᓂᓐᖓᒃᓴᕋᐃᑦᑐᖅ.  ᐊᓯᖏᓐᓂ ᓱᕈᓯᕐᓂ ᑕᑯᖃᑦᑕᕐᒥᔭᕋ 
ᐊᖓᔪᖅᑳᖏᑦ ᓂᓐᖓᐅᒪᐃᓐᓇᖃᑦᑕᖅᑎᓪᓗᒋᑦ.  ᐊᖓᔪᖅᑳᕆᔭᑦ
ᓂᓐᖓᐅᒪᖃᑎᒌᖃᑦᑕᖅᑎᓪᓗᒋᑦ ᓱᕈᓰᑦ ᑲᑉᐱᐊᓱᓕᖃᑦᑕᖅᑐᑦ ᐊᒻᒪ
ᓇᓗᓕᐅᖅᑲᓕᖃᑦᑕᖅᖢᑎᒃ." 64

“ᔩᓚ,” ᐸᖕᓂᖅᑑᖅ, ᓄᓇᕗᑦ 

ᓄᓇᕗᑦ ᑐᓐᖓᕕᒃᑯᑦ ᑭᖑᓂᑦᑎᓐᓂ ᐅᓂᒃᑳᓕᐊᕆᔭᐅᓯᒪᔪᕕᓂᕐᓂᒃ
ᐊᔭᐅᖅᑐᕈᑎᖃᖃᑦᑕᖅᑐᑦ ᖃᐅᔨᓴᖅᑕᐅᒃᑲᓐᓂᕐᓂᐊᕐᒪᑕ ᑮᓇᐅᔭᓕᖅᑕᐅᓂᐊᕐᒪᑕᓗ
ᐱᓕᕆᐊᓐᖑᖅᑎᑕᐅᓯᒪᔪᑦ ᐱᔨᑦᑎᕈᑎᓪᓗ ᐃᑲᔪᖅᓲᑕᐅᔪᑦ ᐃᓕᓐᓂᐊᕆᐅᖅᓴᖅᑐᓄᑦ.
ᓄᓇᕗᑦ ᑐᓐᖓᕕᒃᑯᑦ ᖃᐅᔨᑎᑦᑎᓯᒪᔪᑦ ᐱᓕᕆᐊᓐᖑᖅᑎᑕᐅᓯᒪᔪᑦ ᐱᔨᑦᑎᕈᑎᓪᓗ
ᑮᓇᐅᔭᓕᖅᑕᐅᔭᕌᖓᑕ ᐃᑲᔫᑕᐅᒃᑲᓐᓂᕈᓐᓇᕐᓂᖓᓂᒃ ᐊᑦᑕᓇᔾᔭᐃᖅᓯᒪᓗᑎᒃ
ᐃᓕᓐᓂᐊᕐᕕᖃᕈᓐᓇᕐᓂᖏᓐᓂᒃ ᓱᕈᓯᐅᓂᖏᓐᓂ, ᐊᒻᒪ ᑕᒪᓐᓇ ᐱᐅᔪᒃᑯᑦ
ᐊᒃᑐᐃᓂᖃᖃᑦᑕᖅᑐᖅ ᓱᕈᓯᕐᓂᒃ ᐃᓅᓯᓕᒫᖅ ᐊᑐᕐᓂᐊᖅᑕᒥᓂᒃ ᐊᒻᒪ ᐊᑐᖅᑕᐅᓂᐊᖅᑐᓂᒃ
ᑭᖑᕚᖏᓐᓄᑦ.  ᐅᑯᐊ ᑭᖑᓂᖏᓐᓂ ᐊᒡᒍᖅᑐᖅᓯᒪᔪᓂ, ᐊᑕᐅᓯᐊᓐᖏᑦᑐᓂᒃ
ᐃᓕᓐᓂᐊᕆᐅᖅᓴᕈᑎᓂᒃ ᓴᖅᑭᑦᑎᔪᒍᑦ, ᑐᑭᓯᒃᑲᓐᓂᕈᓐᓇᕐᓂᐊᕋᑦᑕ ᖃᓄᖅ ᐃᓅᓯᓕᒫᕐᒧᑦ
ᐊᑐᕋᔭᖅᑐᓂᒃ ᐃᓅᓯᖃᑦᑎᐊᕐᓂᕐᒨᖓᔪᓂᒃ ᐅᖃᐅᓯᖃᕈᓐᓇᕐᓂᐊᕋᑦᑕ ᐊᒻᒪ ᖃᓄᖅ
ᐱᐅᓐᖏᑦᑐᑦ ᓱᕈᓯᐅᓂᕐᒥ ᐊᑐᖅᑕᕕᓃᑦ ᐃᓅᓯᓕᒫᕐᒥ ᐊᒃᑐᐃᓂᖃᕈᓐᓇᕐᓂᖓ, ᐱᓗᐊᕐᓗᒍ
ᐅᖁᒪᐃᒃᓴᓗᐊᕐᓂᖅ, ᓂᖓᕐᓂᖅ ᐊᒻᒪ ᖁᐊᖅᓵᖕᓂᖅ.  ᑕᐃᒪᐃᓕᐅᕈᑦᑕ, ᓄᓇᕗᑦ
ᑐᓐᖓᕕᒃᑯᑦ ᖃᐅᔨᒃᑲᐃᔪᓐᓇᕐᓂᐊᖅᑐᑦ ᖃᓄᖅ ᐃᓐᓇᕐᓄᑦ ᓱᕈᓯᕐᓄᓪᓗ ᐋᓐᓂᐊᖃᕐᓂᐅᔪᑦ
ᑕᒪᒃᑯᓄᖓ ᐊᒃᑐᐃᓂᖃᕐᓂᖏᓐᓂᒃ, ᐊᒻᒪ ᑐᑭᓯᓇᖅᓯᑎᓪᓗᒋᑦ ᖃᐅᔨᓴᐃᓂᐅᓚᐅᖅᑐᒥ
ᑭᒡᓕᓯᓂᐊᕐᓂᕕᓃᑦ ᑐᑭᖃᕐᒪᖔᖏᑦ.

ᓱᕈᓰᑦ ᑕᑯᓐᓇᖅᑐᕕᓂᐅᓐᓂᕈᑎᒃ, ᐅᕝᕙᓘᓐᓃᑦ ᐋᓐᓂᖅᓱᖅᑕᐅᖃᑦᑕᕐᓂᕈᑎᒃ
ᖁᓄᔪᕐᓂᐊᖅᑕᐅᓂᑯᕕᓂᐅᒍᑎᒡᓘᓐᓃᑦ, ᐊᒃᓱᕈᕐᓂᖅᓴᐅᓂᕐᒥᒍᑦ ᐊᒃᓱᕈᐃᓐᓇᐅᔭ -
ᓕᕐᓂᕐᒧᓪᓘᓐᓃᑦ ᐱᕈᖅᓴᑦᑎᐊᕈᓐᓇᐃᓪᓕᔪᓐᓇᖅᑐᑦ.  ᓱᕈᓯᐅᓂᖓᓂ, ᖃᕆᓴᖓ
ᓱᒃᑲᓂᖅᐹᖑᓪᓗᓂ ᐱᕈᖅᓴᓲᖅ.  ᓱᕈᓯᐅᑉ ᖃᕆᓴᖓ ᓱᓕ ᐋᖅᑭᒃᓱᖅᐸᓪᓕᐊᔪᖅ ᐊᒻᒪ
ᐊᑦᑕᓇᕐᓂᖅᐹᖓᓃᖢᓂ.  ᑕᒪᓐᓇ ᐊᑐᖅᑎᓪᓗᒍ, ᐃᒃᐱᒋᔭᖏᑦ ᐃᓱᒪᓕᐅᕈᓐᓇᕐᓂᖓᓗ
ᒪᓕᓲᖑᕗᖅ ᐃᓐᓇᐃᑦ ᖃᓄᐃᓕᐅᕐᓂᖏᓐᓄᑦ, ᐃᓅᖃᑎᒌᒍᓱᖏᓐᓄᓪᓗ. ᓱᕈᓰᑦ
ᐊᒃᓱᕈᖅᑎᑕᐅᓗᐊᕈᑎᒃ ᐊᒃᓱᕈᐃᓐᓇᐅᔭᓗᐊᕈᑎᒡᓘᓐᓃᑦ ᐃᓐᓇᐃᑦ ᖃᓄᐃᓕᐅᕐᓂᖏᑦ
ᐱᔾᔪᑎᒋᓪᓗᒋᑦ, ᓱᕈᓯᐅᑉ ᖃᕆᓴᖓᑕ ᐱᕈᖅᐸᓪᓕᐊᓂᖓ ᑭᐱᔭᐅᑐᐃᓐᓇᕆᐊᓕᒃ. 65
ᐱᖓᓱᐃᓕᖓᔪᑦ ᓱᕈᓰᑦ ᐱᕈᖅᐸᓪᓕᐊᓂᖓᓅᖅᑐᑦ ᑐᑭᓯᒃᑲᓐᓂᕈᑏᑦ ᖃᓄᖅ
ᑕᐃᒪᐃᓕᖃᑦᑕᕐᒪᖔᖏᓐᓅᖓᔪᑦ ᐊᑖᓂ ᐅᓂᒃᑲᐅᓯᕆᔭᐅᒃᑲᓐᓂᖅᐳᑦ.

ᐊᒃᓱᕈᐃᓐᓇᓕᕐᓂᖅ ᑲᑉᐱᐊᓱᒃᑎᑕᐅᓂᕐᒧᑦ ᓯᕘᕋᓵᖅᑕᐅᓂᕐᒧᓪᓗ ᓱᕈᓰᑦ ᖃᕆᓴᖓᑕ
ᐱᕈᖅᐸᓪᓕᐊᓂᖓᓂᒃ ᐊᒃᑐᐃᔪᓐᓇᖅᑐᖅ: ᓱᕈᓯᖅ ᐃᓐᓇᕐᒧᑦ ᐃᑲᔪᖅᓱᖅᑕᐅᓐᖏᒃᑯᓂ,
ᑕᐃᒪᓐᖓᓕᒫᕐᓗ ᐊᒃᓱᕈᖅᑎᑕᐅᖏᓐᓇᐅᔭᕈᓂ ᐅᕝᕙᓘᓐᓃᑦ ᐅᓗᕆᐊᓇᖅᑐᒦᑎᑕᐅᖃᑦᑕᕈᓂ
ᐃᒡᓗᒥᐅᑕᐅᖃᑎᖏᑦ ᐱᑦᑎᐊᖃᑦᑕᐅᑎᓐᖏᓐᓂᖏᓐᓄᑦ ᖁᓄᔪᕐᓂᐊᖅᑕ -
ᐅᖃᑦᑕᕐᓂᕐᒧᓪᓘᓐᓃᑦ, ᐆᒃᑑᑎᒋᓗᒍ, ᐊᒃᓱᕈᖅᑎᑕᓂᕐᒦᓐᓇᔭᖅᑐᖅ ᓲᕐᓗ ᓱᕈᖅᓴᐃᔪᒦᓪᓗᓂ.
ᑎᒥ ᐊᒃᓱᕈᖅᑎᑕᐅᓗᐊᖃᑦᑕᕐᓗᓂ ᑎᒥᒧᑦ ᓱᕈᖅᓴᐅᑕᐅᓕᕈᓐᓇᖅᑐᖅ, ᑎᒥᖓᑕᓗ
ᖃᓄᐃᓐᓂᕐᓄᑦ ᖃᓄᐃᓕᒋᐊᕈᑎᖏᑦ ᓴᓐᖏᔫᓕᕐᓗᑎᒃ, ᐊᑐᓕᕈᑎᒃ ᐅᖁᒪᐃᓐᓇᖅᑐᓂᒃ 
ᐊᒻᒪ ᐊᐅᓚᑦᑐᓐᓇᓐᖏᑕᒥᓃᓕᕈᓂ.  ᑎᒥ ᐊᒃᓱᕈᕐᓇᖅᑐᒦᑯᑖᓗᐊᓕᖅᑎᓪᓗᒍ

ᖃᓄᖅᑑᕈᓐᓇᕈᑎᖏᑦ ᐊᒃᑐᖅᑕᐅᔪᓐᓇᖅᑐᑦ ᐊᒻᒪ ᐊᒃᑐᐃᓂᖃᕈᓐᓇᖅᖢᓂ ᖃᕆᓴᐅᔭᑉ
ᐱᕈᖅᐸᓪᓕᐊᓂᖓᓂᒃ. 66 ᑕᐃᒪᐃᔾᔪᑎᖃᖅᐳᖅ ᑎᒥᖑᑕ ᖃᓄᖅᑑᕈᑎᖏᑦ 
ᐊᐅᓚᓗᐊᓕᕐᒪᑕ, ᐊᒃᓱᕈᕐᓂᕐᒦᓕᕌᖓᒥᒃ ᖃᓄᐃᓕᒋᐊᕈᓐᓇᕐᓂᕐᒧᑦ ᐃᑲᔫᑕᐅᖕᒪᑕ.
ᐊᒃᓱᕈᕐᓇᕐᓂᕐᒦᑐᑖᓗᐊᓕᕐᓗᓂ ᑕᒪᒃᑯᐊ ᖃᕆᓴᕐᒧᑦ ᓱᕈᕐᓇᐅᑏᑦ, ᖃᕆᓴᐅᑉ
ᐃᓕᑉᐸᓪᓕᐊᔾᔪᑎᖏᑦ, ᐃᖅᑲᐅᒪᔪᓐᓇᕈᑎᖏᑦ ᐊᒻᒪ ᑎᒥᐅᑉ ᐃᒃᐱᒋᔭᖏᓐᓂᒃ ᐊᐅᓚᑦᑎᔪᑦ
ᑕᐃᒫᑦᑎᐊᖑᔪᓐᓃᕐᓗᑎᒃ, ᓲᕐᓗ ᓯᖁᒥᑦᑐᑦ.67 ᐊᒃᓱᕈᐃᓐᓇᖅᑎᑕᐅᓂᖅ ᐊᔾᔨᒋᔭᐅᓐᖏᓚᖅ
ᐊᒃᓱᕈᕐᓇᕐᓂᕐᓂᒃ ᐃᓱᒪᑦᑕ ᑲᒪᒋᔪᓐᓇᖅᑕᖏᓐᓂᑦ ᐅᕝᕙᓘᓐᓃᑦ ᐃᑲᔫᑎᖃᕈᓐᓇᖅᑐᓂᒃ,
ᑕᒪᓐᓇ ᖃᐅᑕᒫᖅ ᐊᑐᕋᑦᑎᒍᑦ ᐃᓅᓯᑦᑎᓐᓂ, ᐊᒻᒪ ᐊᒃᓱᕈᕐᓇᕐᓂᖅ ᐅᕿᓐᓂᖅᓴᐅᓪᓗᓂ
ᐊᒻᒪ ᐊᑐᑲᐃᓐᓇᑐᐃᓐᓇᕐᓇᐅᓪᓗᓂ, ᐃᓱᒪᑦᑎᒍᑦ ᐱᐅᓯᑦᑎᓐᓄᑦ ᐅᑎᒃᑲᓐᓂᕈᓐᓇᕐᓂᐊᕋᑦᑕ.
ᓱᕈᓰᑦ ᑕᐃᒪᓐᖓᓕᒫᖅ ᐊᒃᓱᕈᖅᑎᑕᐅᔪᑦ ᑲᑉᐱᐊᓱᒃᑎᑕᐅᑯᑖᓗᐊᕐᓂᕐᒧᑦ
ᓯᕘᕋᐃᓐᓇᐅᔭᓗᐊᕐᓂᕐᒧᓪᓗ ᐅᓗᕆᐊᓇᖅᑐᒦᑉᐳᑦ, ᐃᓕᑉᐸᓪᓕᐊᓐᖏᓐᓂᖅᓴᐅᓕᖅᖢᑎᒃ 
ᐊᒻᒪ ᐃᓅᖃᑎᒌᒍᓯᕐᓂ ᐃᓅᓯᓕᒫᖅ ᐃᓕᖅᑭᑦᑎᐊᕈᓐᓇᐃᓪᓕᓪᓗᓂ.68

ᐅᖁᒪᐃᒃᓴᓗᐊᕐᓂᖅ ᐊᒃᑐᐃᓂᕐᓗᒍᓐᓇᖅᑐᖅ ᖃᕆᓴᐅᑉ ᖃᓄᐃᑉᐸᓪᓕᐊᔪᓂᒃ
ᑲᒪᒋᔭᖃᕈᓐᓇᕈᑎᖏᓐᓂᒃ: ᖃᕆᓴᐅᑉ ᐃᓗᐊᓂ ᖃᓄᐃᓕᐅᕐᓂᐊᕐᓂᑦᑕ ᐊᐅᓚᑦᑎᔾᔪᑎᐊ,
ᐃᖅᑲᐅᒪᔪᓐᓇᕈᑖ ᐊᒻᒪ ᑐᓴᖅᐸᓪᓕᐊᔭᑦᑎᓐᓂᒃ ᑐᑭᓯᔾᔪᑖ, ᐃᓱᒪᒃᓴᖅᓯᐅᕈᓐᓇᕈᑖ,
ᐅᓚᕕᓴᐅᑎᓂᒃ ᑲᒪᔾᔪᑖ, ᐊᓯᐊᓄᖔᖅ ᐃᓱᒪᓕᕈᑖ, “ᓲᕐᓗ ᖃᖓᑕᓲᑦ ᒥᑉᐸᓪᓕᐊᔪᓂᒃ
ᐊᐅᓪᓚᖅᐸᓪᓕᐊᔪᓂᒃ ᐊᐅᓚᑦᓯᔨᐅᕗᖅ, ᖃᖓᑦᑕᖅᐸᓪᓕᐊᔪᑐᑦ ᐊᐅᓪᓚᖅᐸᓪᓕᐊᔪᑐᓪᓗ
ᐊᑕᐅᑦᑎᒃᑯᑦ. 69 ᑕᒪᒃᑯᐊ ᖃᐅᔨᒪᔪᕐᔪᐊᖑᓂᕋᖅᑕᐅᔪᓄᑦ ᐊᐅᓚᑦᓯᔨᓪᓗᐊᑕᐅᓂᕋᖅᑕᐅᕗᑦ
ᐊᒻᒪ ᒪᓕᒐᖃᐅᖅᖢᑎᒃ, ᐱᕈᖅᐸᓪᓕᐊᓲᖑᓪᓗᑎᒡᓗ ᐃᓅᓵᓚᐅᕐᓂᑦᑎᓐᓂ ᐱᒋᐊᖅᖢᑎᒃ,
ᐃᓂᖅᐸᒃᖢᑎᒃ ᒪᒃᑯᒃᑐᕐᔪᐊᖑᓕᖅᑎᓪᓗᒍ. ᑕᒪᒃᑯᐊ ᐊᐅᓚᑦᓯᔾᔪᑏᑦ ᒪᓕᒐᖃᐅᑎᓪᓗ
ᐊᑐᖅᐸᒃᑕᕗᑦ ᐃᖅᑲᐅᒪᑦᑎᕈᓐᓇᕐᓂᑦᑎᓐᓄ, ᓇᖕᒥᓂᖅ ᐃᓱᒪᖅᓱᓐᖏᑎᑦᑐᓐᓇᕐᓂᑦᑎᓐᓄᑦ
ᐊᒻᒪ ᐊᑕᐅᓯᕐᒧᑦ ᓵᓐᖓᔪᓐᓇᕐᓂᑦᑎᓐᓄᑦ. ᑕᒪᒃᑯᐊ ᐊᑐᓗᐊᓐᖑᐊᖃᑦᑕᖅᑐᑦ
ᐃᓕᓐᓂᐊᕆᐊᕐᓂᐊᕐᓂᑦᑎᓐᓄᑦ ᐅᐸᓗᖓᐃᖅᓯᒪᓂᐊᕋᑦᑕ, ᐃᓕᓴᖅᑏᑦ ᑐᑭᓯᕙᓪᓕᐊᔭᕆ -
ᐊᖃᕐᒪᑕ ᐊᒻᒪ ᐃᓚᒋᔭᐅᖃᑕᐅᑦᑎᐊᕐᓗᑎᒃ ᐊᒻᒪ ᐃᓕᑉᐸᓪᓕᐊᑦᑎᐊᕐᓗᑎᒃ.70

ᐊᐅᓚᑦᑎᔾᔪᑎᕗᑦ ᒪᓕᒐᖃᕐᓂᕐᓗ ᐱᕐᔪᐊᖑᖕᒥᔪᑦ ᐃᓅᖃᑕᐅᑦᑎᐊᕐᓂᕐᒧᑦ, ᖃᕆᓴᕐᒦᑦᑐᑦ
ᐊᑐᖃᑦᑕᕋᑦᑎᒃᑯᑦ ᐊᑕᐅᓯᕐᒧᑦ ᓵᓐᖓᔪᓐᓇᕐᓂᒃᑯᑦ, ᖃᓄᐃᓕᐅᖁᔭᐅᒍᑦᑕ ᒪᓕᒍᓐᓇᕐᓂᐊᕋᑦᑕ
ᐊᒻᒪ ᑕᕝᕙᓐᖓᔅᓴᐃᓐᓇᖅ ᖃᓄᐃᓕᐅᕈᒪᓂᑦᑎᓐᓂᒃ ᓄᖅᑲᖓᑎᑦᑎᔪᓐᓇᕐᒪᑕ.

ᓱᕈᓰᑦ ᐱᕈᖅᐸᓪᓕᐊᓲᖑᕗᑦ ᐃᓄᐃᑦ ᐊᕙᓗᖏᓐᓃᑦᑐᑦ ᖃᓄᐃᑦᑑᓂᖏᓐᓂᒃ ᒪᓕᒃᖢᑎᒃ,
ᐊᒻᒪ ᐃᓅᖃᑎᒋᔭᐅᓂᖅ ᐋᖅᑭᒃᓱᐃᕙᒃᖢᓂ ᑕᒪᒃᑯᓂᖓ ᐊᐅᓚᑦᓯᔾᔪᑎᑦᑎᓐᓂᒃ
ᒪᓕᒐᖃᖅᑎᑦᑎᓂᑦᑎᓐᓂᒡᓗ.  ᓱᕈᓰᑦ ᑕᒪᒃᑯᓂᖓ ᑎᒍᒥᐊᖅᐸᒌᖅᖢᑎᒃ ᐃᓅᕙᓐᖏᑦᑐᑦ;
ᑕᐃᒪᓐᓇ ᐋᖅᑭᒃᓱᖅᐸᒃᐳᑦ ᐃᑲᔪᖅᑕᐅᓪᓗᑎᒃ ᐃᓐᓇᕐᓄᑦ, ᖃᓄᐃᓕᐅᕐᓂᕐᓄᓪᓗ ᑕᒪᒃᑯᐊ
ᐊᑐᕐᓂᐊᕋᒥᒋᑦ ᐊᑦᑕᓇᔾᔭᐃᖅᓯᒪᔪᒥ ᐋᖅᑭᒃᓯᒪᔪᒥᓗ ᐊᕙᑎᒥᐅᑕᖃᕐᓗᑎᒃ.
ᑕᐃᒪᐃᒃᑲᓗᐊᖅᑎᓪᓗᒍ, ᑕᒪᒃᑯᐊ ᐊᐅᓚᑦᑎᔾᔪᑏᑦ ᒪᓕᒐᖃᖅᑎᑦᑎᔾᔪᑏᓪᓗ ᐱᕙᓪᓕᐊᓂᖏᑦ
ᑲᑦᑑᒥᔪᓐᓇᖅᑐᑦ ᓇᔪᖅᑕᖓᓂ ᐅᓗᕆᐊᓇᖅᑐᖅᑕᖃᖅᐸᑦ ᐊᒃᓱᕈᕐᓇᖅᑐᖅᑕᖃᖅᐸᓪᓘᓐᓃᑦ.
ᐅᖁᒪᐃᒃᓴᐃᓐᓇᓗᐊᕐᓂᖅ ᐊᑐᖅᑕᐅᓕᓲᖑᕗᖅ ᓇᔪᖅᑕᖓᓂ ᓂᖓᕐᓂᖅᑕᖃᖅᐸᑦ,
ᓂᖓᖅᑐᖃᕐᓂᐊᕋᓱᒋᓗᒍ ᑲᑉᐱᐊᓱᖃᑦᑕᖅᐸᑦ, ᖁᓄᔪᕐᓂᐊᕐᓂᖅᑕᖃᖅᐸᓪᓘᓐᓃᑦ,
ᐆᒃᑑᑎᒋᓪᓗᒍ, ᖃᕆᓴᐅᑉ ᐱᕙᓪᓕᐊᓂᖓᓂᒃ ᓄᖅᑲᖓᑎᑦᑎᓚᐅᑲᕈᓐᓇᖅᑐᖅ ᐅᕝᕙᓘᓐᓃᑦ
ᖃᕆᓴᐅᑉ ᐃᖅᑲᐅᒪᔪᓐᓇᐅᑎᖏᓐᓂᒃ ᑕᐃᒫᑦᑎᐊᖑᔪᓐᓃᖅᑎᑦᑎᓗᓂ, ᖃᓄᐃᓕᒋᐊᕈᑎᖏᑦ
ᐊᒃᑐᖅᑕᐅᓗᑎᒃ ᐅᕝᕙᓘᓐᓃᑦ ᐊᑲᐅᓐᖏᓕᐅᕈᑎᓂᒃ ᖃᓄᖅᑑᕈᓐᓇᐅᑎᖏᓐᓂᒃ
ᐊᒃᑐᐃᓗᓂ.71 ᓱᕈᓰᑦ ᐊᒃᓱᕈᓗᐊᓕᕐᓂᕈᑎᒃ ᐊᑯᓂ, ᐊᐅᓚᔾᔪᑎᒥᖕᓂᒃ ᐊᑐᕈᓐᓇᐃᓪᓕᓲᑦ,
ᐅᓗᕆᐊᓇᓐᖏᑦᑐᒦᒃᑲᓗᐊᕈᑎᒃ, ᓲᕐᓗ ᐃᓕᓐᓂᐊᕐᕕᖕᒥ.  ᑕᐃᒪᐃᓐᓂᖓᓄᑦ, ᑕᒪᒃᑯᐊ
ᐊᐅᓚᑦᑎᔾᔪᑏᑦ ᓇᖕᒥᓂᕐᓗ ᒪᓕᒐᖃᕈᑏᑦ ᐱᕈᖅᐸᓪᓕᐊᑦᑎᐊᖅᐸᑕ, ᐃᓄᐃᑦ ᐊᒻᒪ
ᐃᓅᖃᑎᒌᑦ ᑕᒪᒃᑮᒃ ᐃᑲᔪᖅᓲᑎᑖᒃᑲᓐᓂᖅᑐᐃᓐᓇᐅᓂᐊᖅᑐᑦ.  ᐃᑲᔫᑏᑦ ᐅᑯᓂᖓ
ᐃᓚᖃᕈᓐᓇᖅᐳᑦ, ᐃᓕᓐᓂᐊᖅᓯᒪᑦᑎᐊᒃᑲᓐᓂᖅᑐᑦ ᐃᓄᐃᑦ, ᓄᓇᓖᑦ ᒪᑭᒪᑦᑎᐊᖅᑐᑦ ᐊᒻᒪ
ᐱᕋᔭᖕᓂᖅ ᒥᑭᓐᓂᖅᓴᐅᓗᓂ, ᐃᓄᐃᓪᓗ ᐃᓅᓯᖃᑦᑎᐊᕐᓂᖅᓴᐅᓗᑎᒃ ᐊᒻᒪ ᐱᐅᓂᖅᓴᓂᒃ
ᓂᕈᐊᖅᖠᖃᑦᑕᕐᓗᑎᒃ, ᐱᔾᔪᑎᒋᓗᒍ ᓂᕿᑦᑎᐊᕙᑦ, ᐃᖃᐃᔭᕐᓂᖅ ᐊᒻᒪ ᐃᓅᓯᒃᑯᑦ
ᐱᐅᓂᖅᓴᒥᒃ ᐊᑐᕋᓱᖕᓂᖅ.72 ᐊᐅᓚᑦᑎᔾᔪᑏᑦ ᐊᒻᒪ ᓇᖕᒥᓂᖅ ᒪᓕᒐᖃᖅᑎᑦᑎᓂᖅ
ᐊᑐᖅᑕᐅᓂᖅᓴᐅᔪᓐᓇᖅᑐᖅ ᐃᓐᓇᕐᓄᑦ ᓱᕈᓯᕐᓄᓪᓗ ᐱᓕᒻᒪᒃᓴᕐᓂᒃᑯᑦ ᐊᒻᒪ
ᐊᑐᓕᒻᒪᒃᓴᕐᓂᒃᑯᑦ.

ᕿᑐᕐᖓᖅᑖᓵᕐᓂᕐᒧᑦ ᓄᒫᓱᖕᓂᖅ ᓱᕈᓯᐊᓛᑦ ᐱᕈᖅᐸᓪᓕᐊᓂᖏᓐᓂᒃ
ᐊᒃᑐᐃᓂᖃᕈᓐᓇᖅᑐᖅ: ᕿᑐᕐᖓᖅᑖᓵᕐᓂᕐᒧᑦ ᓄᒫᓱᖕᓂᖅ ᐊᒃᑐᐃᓂᖅᐹᖑᖃᑦᑕᖅᐳᑦ
ᑮᓇᐅᔭᓕᐅᑦᑎᐊᓐᖏᑦᑐᓂᒃ, ᐊᒻᒪ ᕿᑐᕐᖓᖅᑖᓵᖅᑐᑦ ᓄᒫᓱᒐᔪᖕᓂᖅᐹᖑᕗᑦ ᒪᒃᑯᒃᑐᑦ,
ᑮᓇᐅᔭᓕᐅᑦᑎᐊᓐᖏᑦᑐᑦ ᐊᒻᒪ ᐃᓕᓐᓂᐊᑦᑎᐊᖅᓯᒪᓐᖏᑦᑐᑦ, ᐅᖁᒪᐃᒃᓴᓗᐊᖅᑎ -
ᑕᐅᓪᓗᑎᒡᓗ ᐃᓚᒌᑦᑎᐊᓐᖏᓐᓂᕐᒧᑦ ᐊᒻᒪ ᐅᖁᒪᐃᒃᓴᓗᐊᖅᖢᑎᒃ ᐃᓅᓯᖃᕐᓂᕐᒧᑦ.73

ᐊᕐᓇᐃᑦ ᓄᒫᓱᓗᐊᖅᑐᑦ ᑎᒥᒥᓂ ᐅᖁᒪᐃᒃᓴᐅᑎᖏᑦ ᐊᖏᓂᖅᓴᐅᓲᑦ ᓇᔾᔨᑎᓪᓗᒋᑦ.
ᑕᒪᒃᑯᐊ ᑎᒥᒦᑦᑐᑦ ᐅᖁᒪᐃᒃᓴᐅᑎᑦ ᓇᔾᔨᐊᕐᒥᒃ ᐊᒃᑐᐃᔪᓐᓇᖅᑐᑦ, ᑕᐃᒫᑐᐃᓐᓇᖅ
ᓱᕈᓯᐊᓛᑦ ᐊᒃᓱᕈᖅᑎᑕᐅᓂᖏᑦᑎᑐᑦ, ᓲᕐᓗ ᓄᑕᕋᓛᕆᔭᐅᔪᖅ ᐊᓈᓇᒧᑦ ᓄᒫᓱᓗᐊᖅᑐᒧᑦ
ᐊᒃᑐᖅᑕᐅᓇᔭᖅᑐᖅ ᐃᓅᓯᒪᓕᖅᑎᓪᓗᒍᓗ ᑕᒪᓐᓇ ᐊᑐᑐᐃᓐᓇᕆᐊᖃᕐᓂᖓ
ᓴᖅᑭᓴᕋᐃᓐᓂᖅᓴᐅᓗᓂ.  ᑕᒪᓐᓇ ᓄᒫᓱᓗᐊᕐᓂᖅ ᐋᖅᑭᒃᑕᐅᓇᓱᓐᖏᑉᐸᑦ
ᑐᕌᒐᖃᓕᑐᐃᓐᓇᕆᐊᓕᒃ ᓂᓐᖓᐅᒪᓂᕐᒧᑦ ᐅᕝᕙᓘᓐᓃᑦ ᕿᑐᕐᖓᒥᒃ ᐃᒃᓯᓐᓇᑯᖃᕐᓂᕐᒧᑦ
ᑖᔅᓱᒪ ᓱᕈᓯᐅᑉ ᐱᕙᓪᓕᐊᓂᖓ ᐃᒃᐱᖕᓇᓗᐊᓐᖑᐊᖅᑎᓪᓗᒍ, ᐆᒻᒪᕆᒃᓴᖅᑕᐅᓂᖅᐸᖑᔭᕆ -
ᐊᖃᖅᑎᓪᓗᒍᓗ ᐅᖃᖃᑎᒋᔭᐅᖏᓐᓇᕆᐊᖃᖅᑎᓪᓗᒍᓗ ᖃᕆᓴᐅᖓᑕ ᐊᐅᓚᓂᖓ
ᓴᓐᖏᒃᑎᑉᐸᓪᓕᐊᓂᐊᕐᒪᑦ.74 ᑕᒪᒃᑯᐊ ᑕᐱᖢᒋᑦ ᐊᒃᑐᐃᓂᖃᕈᓐᓇᖅᑐᑦ ᖃᕆᓴᑦᑕ
ᐊᐅᓚᔾᔪᑎᖏᓐᓂᒃ ᒪᓕᒐᖃᕈᑎᖏᓐᓂᒡᓗ ᓱᕈᓯᓛᕐᓂ, ᐃᓅᓯᓕᒫᕐᓗ ᑕᒪᓐᓇ ᐊᑐᓚᐅᖅᑕᓂ
ᐱᔾᔪᑎᒋᓪᓗᒍ ᐱᔭᕐᓂᓐᖏᔾᔪᑕᐅᓕᕐᓗᓂ.

ᐃᓘᓐᓇᖏᑦ ᑲᑎᓪᓗᒋᑦ:  ᓱᕈᓯᓛᖑᓂᖏᓐᓂ
ᐱᕈᖅᓴᐃᓂᖅ ᐃᓐᓇᐃᓪᓗ ᖃᓄᐃᓐᖏᓐᓂᖏᑦ
ᔮᒃ ᓵᓐᑳᕝ, ᓘᒃᑖᖑᓪᓗᓂ ᕼᐋᕗᐊᑦ ᓯᓚᑦᑐᖅᓴᕐᕕᒡᔪᐊᖓᓂ ᐊᖓᔪᖅᑳᕆᔭᐅᔪᖅ ᓱᕈᓰᑦ
ᐱᕈᖅᐸᓪᓕᐊᓂᖏᓐᓄᑦ ᐱᓕᕆᕝᕕᖕᒥ ᐊᒻᒪ ᑲᓇᑕᒥ ᓱᕈᓰᑦ ᐱᕈᖅᐸᓪᓕᐊᓂᖏᓐᓄᑦ
ᖃᐅᔨᓴᖅᑎᕐᔪᐊᑦ ᑲᑎᒪᔨᖏᓐᓄᑦ ᐃᒃᓯᕙᐅᑕᕆᔭᐅᔪᖅ (ᒥᐊᓕᒐᐃᑦ ᓄᓇᖓᓐᓂ).  
ᑕᕝᕙᓂ ᒥᐊᓕᒐᐃᑦ ᓄᓇᖏᓐᓂ ᓱᕈᓰᑦ ᒥᒃᓵᓄᑦ ᖃᓄᐃᑦᑐᑐᐃᓐᓇᕐᓂᒃ ᐱᔨᑦᑎᕈᑎᓂᒃ
ᑲᒪᒋᔭᖃᖃᑦᑕᖅᑐᑦ, ᐃᓚᓕᐅᖢᒍ ᖃᐅᔨᒪᔪᕐᔪᐊᖑᓂᖃᖅᑕᐅᔪᑦ ᖃᐅᔨᒪᔭᖏᓐᓂᒃ
ᐊᑐᖅᖢᑎᒃ ᐋᖅᑭᒃᓱᐃᖃᑦᑕᖅᑐᑦ ᓱᕈᓰᑦ ᐱᕈᖅᐸᓪᓕᐊᓂᖏᓐᓄᑦ ᐊᑐᐊᒐᓂᒃ ᐊᒻᒪ
ᐱᐅᓯᕆᔭᐅᓂᐊᖅᑐᓂᒃ.  ᐅᑯᓄᖓ ᐃᓚᒋᔭᓂᐊᖅᑐᓂᒃ ᐊᐱᖅᓱᖅᑕᐅᓪᓗᓂ, ᓄᓇᕗᑦ
ᑐᓐᖓᕕᒃᑯᑦ ᐃᓄᖕᓂᒃ ᖃᐅᔨᓴᐅᑕᐅᓚᐅᖅᑐᑎᒍᑦ ᑭᒡᓕᓯᓂᐊᕐᓂᑯᕕᓂᕐᓂᒃ ᑖᔅᓱᒧᖓ
ᑐᓂᓯᓚᐅᖅᑐᑦ, ᑕᐃᒪᐃᑦᑐᓕᕆᓂᖅ ᑖᔅᓱᒪ ᓘᒃᑖᑉ ᐱᓕᕆᖃᑦᑕᕐᓂᖓ ᐱᔾᔪᑎᒋᓪᓗᒍ.
ᓵᓐᑳᕝ ᐃᖅᑲᓇᐃᔭᕐᕕᖕᒥᓂᓐᖔᖅᑐᓂᒃ ᑐᓴᐅᒪᔾᔪᑎᓂᒃ ᐊᑐᓚᐅᕐᒥᔪᖅ, ᐱᔾᔪᑎᓕᖕᓂᒃ
ᒪᕐᕈᐃᒃ ᑭᖑᕚᕇᒃ ᐊᑐᖅᑕᐅᖃᑦᑕᕆᐊᖃᕐᓂᖏᓐᓂᒃ ᓱᕈᓯᓛᓄᑦ ᐊᒻᒪ ᐃᓐᓇᕐᓄᑦ
ᑲᒪᔨᖏᓐᓄᑦ ᑭᓐᖒᒪᔭᐅᔪᑦ ᐊᑐᓕᖅᑎᑕᐅᔪᓐᓴᕐᓂᐊᕐᒪᑕ.

ᓵᓐᑳᕝ ᐱᕐᔪᐊᖑᓂᕋᐃᓚᐅᖅᑐᖅ ᐃᓐᓇᐃᑦ ᒪᑭᒪᑦᑎᐊᕐᓂᐊᕈᑎᒃ
ᑐᑭᓯᐅᒪᔭᐅᔭᕆᐊᖃᕐᓂᖓᓂ ᓱᕈᓯᐅᓂᖏᓐᓂ ᐱᕙᓪᓕᐊᑎᑦᑎᖃᑦᑕᕐᓗᑎᒃ
“ᐊᔾᔨᒌᓐᖏᑦᑐᕐᔪᐊᒻᒪᕆᐊᓘᖕᒪᑕ ᐃᓅᓯᐅᑉ ᖃᓄᐃᓐᓂᐊᕐᓂᖓ
ᐃᓕᓐᓂᐊᕌᓂᖕᓂᕆᔭᐅᓂᐊᖅᑐᓪᓗ ᐊᒻᒪ ᐱᐅᓯᕆᓂᐊᖅᑕᖏᑦ—ᐃᓐᓇᐅᓕᖅᑎᓪᓗᒋᑦ
ᐊᑲᐅᓐᖏᓕᐅᕈᑏᑦ ᐱᒋᐊᓲᖑᖕᒪᑕ ᓄᑕᕋᑯᓘᑎᓪᓗᒋᑦ.”75 ᓱᕈᓯᐊᓛᑦ ᐱᕙᓪᓕᐊᑎᑕᐅᓂᖏᑦ
ᐊᒃᓱᐊᓗᒃ ᐊᑑᑎᖃᖅᑐᑦ ᖃᓄᖅ ᑕᒪᓐᓇ ᐱᒋᐊᖃᑦᑕᕐᒪᖔᖓ, ᐊᒻᒪ ᓯᕗᒧᑦ ᑕᑯᓐᓇᕐᓂᖅ
ᐊᑐᖅᑕᐅᔪᓐᓇᖅᑐᖅ ᖃᓄᖅᑑᕈᑎᒋᔭᐅᑦᑎᐊᕐᓂᐊᕐᒪᑕ ᓱᕈᓰᑦ ᐊᒻᒪ ᐃᓚᔮᕇᑦ
ᐊᑲᐅᓐᖏᓕᐅᕈᑎᖃᖅᑐᑦ:

ᑐᓴᐅᒪᔾᔪᑎᖃᐅᑦᑎᐊᕐᓗᓂ ᓇᓗᓇᐃᖅᓯᒃᑲᓐᓂᐅᑕᐅᑐᐃᓐᓇᖅᐳᖅ ᐊᒃᖢᒍᕕᑦ,
ᐊᑲᐅᓐᖏᓕᐅᕈᑎᖃᒃᑲᓐᓂᕐᓂᐅᓴᑐᐃᓐᓇᖅᑐᑎᑦ ᓯᕗᓂᒃᓴᒥ, ᑕᒪᓐᓇ
ᐃᑲᔫᑎᖃᓐᖏᑦᑐᖅ.  ᓄᑖᖑᓇᓂᓗ.  ᑭᓯᐊᓂᓕ ᓄᑖᖑᓂᖃᕐᒥᔪᖅ
ᖃᐅᔨᓴᖅᑎᕐᔪᐊᓄᑦ ᖃᐅᔨᔭᑦ ᐊᒻᒪ ᓱᕈᓯᐊᓛᖑᓂᖏᓐᓂ ᐃᑲᔪᖅᓱᐃᖃᑦᑕᕐᓗᓂ
ᐃᑲᔪᕐᓂᖃᖅᑐᖅ ᑐᑭᓯᔪᓐᓇᖅᓯᓂᖅᓴᐅᒐᑦᑕ ᖃᓄᖅ ᑕᒪᓐᓇ
ᐱᒋᐊᕐᓂᖃᖃᑦᑕᕐᒪᖔᖓ.  ᐅᕙᑦᑎᓐᓄᑦ ᐃᑲᔪᕐᓂᓕᒃ ᕿᒥᕐᕈᓇᒃᑯᑦᑕ ᑎᒥᐅᑉ
ᖃᓄᐃᑉᐸᓪᓕᐊᓂᕆᖃᑦᑕᖅᑕᖏᓐᓂᒃ ᐊᒻᒪ ᑐᑭᓯᒍᑦᑕ ᑕᒪᒃᑯᐊ ᐊᔾᔨᒌᓐᖏᑦᑐᑦ
ᓯᕗᓂᒃᓴᖅᑖᖅᑎᑦᑎᕙᓪᓕᐊᖃᑦᑕᕐᓂᖏᓐᓂᒃ ᐋᓐᓂᐊᒧᑦ, ᐊᒻᒪ ᖃᓄᖅ
ᐊᑲᐅᓐᖏᓕᐅᕈᑕᐅᕙᓪᓕᐊᓕᕈᓐᓇᕐᒪᑦ ᐃᓕᑉᐸᓪᓕᐊᓂᑦᑎᓐᓄᑦ.  ᑕᐃᒪᐃᒻᒪᑦ,

ᐅᕙᖓᓕ ᑕᑯᓐᓇᖅᑕᖓᒍᑦ, ᑕᒪᓐᓇ ᐱᕐᔪᐊᒻᒪᕆᐊᓗᒃ ᐃᓄᖕᓂᒃ
ᐅᔾᔨᕈᓱᓕᖅᑎᑦᑎᒃᑲᓐᓂᑐᐃᓐᓇᓐᖏᓐᓇᑦᑕ ᓱᕈᓯᐊᓛᑦ ᒥᒃᓵᓄᑦ,
ᐃᓱᒻᒪᐅᑎᒃᓴᖅᓯᐅᕐᒥᒐᑦᑕ ᖃᓄᖅᑑᕈᑎᒃᓴᒃᑲᓐᓂᕐᓂᒃ ᐊᔾᔨᒌᓐᖏᑦᑐᓂᒃ, ᓄᑖᑦ
ᐊᑐᕈᓐᓇᖅᑕᕗᑦ.  ᑕᒪᓐᓇ ᐅᕙᓐᓄᑦ ᐱᕐᔪᐊᖑᓂᖅᐹᖑᔪᖅ,
ᑎᑎᕋᖅᐸᓪᓕᐊᑐᐃᓐᓇᓐᖏᓐᓇᑦᑎᒍᑦ ᐊᑲᐅᓐᖏᓕᐅᕈᑏᑦ.76

ᓄᓇᕗᑦ ᑐᓐᖓᕕᒃᑯᑦ ᓵᓐᑳᕝᒥᒃ ᐊᐱᕆᓚᐅᖅᑐᑦ ᓱᕈᓯᐊᓛᑦ ᐱᕈᖅᓴᖅᑕᐅᓂᖏᑦᑕ
ᒥᒃᓵᓅᖓᔪᑦ ᓇᓕᐊᑦ ᐋᖅᑭᒃᓱᖅᑕᐅᕙᓪᓕᐊᖑᓂᖅᐹᖑᖕᒪᖔᖏᑦ ᓄᓇᕐᔪᐊᕐᒥ.  ᓵᓐᑳᕝ
ᐅᖃᕆᐊᓪᓚᓚᐅᖅᑐᖅ ᐃᓕᖅᑯᓯᑐᖃᕐᓅᖓᔪᑦ ᐊᑐᖅᑕᐅᔭᕆᐊᓖᑦ ᓄᓇᓕᖕᓂ
ᐱᕈᖅᐸᓪᓕᐊᓂᕐᒨᖓᔪᓂᒃ ᐱᓕᕆᐊᓐᖑᖅᑎᑦᑎᓂᐊᕈᑎᒃ, ᐊᒻᒪ ᓱᕈᓯᐅᓂᖏᓐᓂ
ᐊᑐᖅᓯᒪᔭᖏᑦ ᐊᒃᑐᐃᓂᖃᖃᑦᑕᕐᓂᖏᓐᓂᒃ ᖃᕆᓴᐅᑉ ᖃᓄᐃᑉᐸᓪᓕᐊᓂᕆᔭᖓᓂᒃ:

ᐃᓕᖅᑯᓯᑐᖃᕐᓂᓐᖔᖅᑐᑦ ᐃᓚᓕᐅᔾᔭᐅᓂᖏᑦ ᐊᒃᓱᐊᓗᒃ ᐱᕐᔪᐊᖑᔪᖅ,
ᐃᓱᒪᒋᒍᑦᑎᒍᑦ ᐃᓄᐃᕿᑦ ᓱᕈᓯᕐᒥᓂᒃ ᐱᕈᖅᓴᐃᔾᔪᓯᖏᑦ ᐱᐅᓯᕆᕙᒃᑕᖏᓪᓗ.
ᐃᓕᖅᑯᓯᑐᖃᕐᒥᓐᖔᓐᖏᒻᒥᔪᒥᒃ ᐱᑕᓕᒃ ᐱᔾᔪᑎᓕᒃ ᖃᓄᖅ ᖃᕆᓴᖅ
ᐋᖅᑭᒃᓱᖅᐸᓪᓕᐊᖃᑦᑕᕐᒪᖔᖓ ᐱᕈᖅᓴᐃᓂᖅ ᐱᔾᔪᑎᒋᓪᓗᒍ.  ᐊᔾᔨᒌᖕᓂᖃᕐᒥᔪᖅ
ᑐᑭᓯᕙᓪᓕᐊᒐᑦᑕ ᓱᕈᓯᐊᓛᖑᓂᖏᓐᓂ ᐊᑐᖅᑕᖏᑦ ᐊᒻᒪ ᑐᑭᓯᕙᓪᓕᐊᓂᖏᑦ
ᐃᑲᔫᑎᖃᕐᓂᖏᓐᓂᒃ, ᑲᑎᑕᐅᖕᒪᑕ ᓱᓯᕐᓄᑦ ᐃᓕᑕᐅᕙᓪᓕᐊᔪᑦ ᐊᒻᒪ
ᐃᓕᓐᓂᐊᕐᓂᓕᕆᓂᖅ ᐊᒻᒪ ᐊᖓᔪᖅᑳᖏᓐᓄᑦ ᐃᑲᔪᖅᓱᖅᑕᐅᓂᖏᑦ—ᕿᑐᕐᖓᒥᒃ
ᐱᕈᖅᓴᐃᓂᕐᒥᒃ ᐃᓕᓐᓂᐊᕐᓂᖅ ᐊᒻᒪ ᐃᑲᔪᖅᓱᖅᑕᐅᔭᕆᐊᖃᕐᓂᖏᑦ ᐃᓚᖏᓐᓄᑦ.
ᓄᓇᕐᔪᐊᓕᒫᒥ ᑕᒪᓐᓇ ᐊᑐᖅᑕᐅᕙᓪᓕᐊᔪᖅ.  ᖃᓄᐃᑦᑑᓗᓂ ᓴᖅᑭᓐᓂᐊᕐᓂᖓ
ᐊᔾᔨᒌᔾᔮᓐᖏᑦᑐᖅ ᐃᓕᖅᑭᒃᑕᐅᓂᐊᕐᒥᖕᒪᑦ ᓄᓇᒋᔭᐅᔫᑉ ᐱᖅᑯᓯᑐᖃᖓᓐᓄᑦ.77

ᐅᖃᖃᑎᒋᑎᓪᓗᑎᒃᑯᑦ, ᓵᓐᑳᕝ ᐅᖃᕆᐊᓪᓚᒃᑲᓐᓂᓚᐅᖅᑐᖅ ᐱᓕᕆᔾᔪᑏᑦ
ᐱᐅᔫᔭᕆᐊᖃᕐᓂᖏᓐᓂᒃ ᓴᓐᖏᔪᒥᒃ ᑐᓐᖓᕕᖃᕐᓂᐊᕐᒪᑕ ᑕᒪᒃᑯᐊ ᓱᕈᓯᐅᓂᖏᓐᓂ
ᐃᓕᓐᓂᐊᕈᑕᐅᓂᐊᖅᑐᑦ ᐃᓅᓯᕐᒥ ᐊᑐᑯᑖᖕᓂᐊᕐᓂᖏᑦ ᐱᔾᔪᑎᒋᓪᓗᒋᑦ:
“ᖃᓄᐃᓕᐅᕐᓂᑐᐃᓐᓇᖅ ᐊᓯᔾᔨᐅᑕᐅᓂᐊᕐᓂᖓ ᓇᓗᓇᖅᑐᖅ.  ᐊᑐᑦᑎᐊᖅᑐᒃᓴᓂᒃ ᐱᐅᔪᓂᒃ
ᐱᒋᐊᕈᑎᖃᕆᐊᖃᖅᑐᑦ.  ᐱᐅᔫᓂᖏᓪᓗ ᐊᑦᑕᑕᖅᓯᒪᔭᕆᐊᖃᖅᖢᑎᒃ ᓱᕈᓰᑦ ᐃᓚᔮᕇᓪᓗ
ᑭᓐᖒᒪᔭᖏᓐᓄᑦ.”  ᐅᖃᒃᑲᓐᓂᓚᐅᕐᒥᔪᖅ ᐱᐅᔫᔭᕆᐊᖃᕐᓂᖏᑦ ᑕᒪᔾᔭᐅᒐᓗᐊᕐᒥᑎᓪᓗᒋᑦ,
ᓱᕈᓯᕐᓄᑦ ᓵᓐᖓᓂᖅ ᓈᒻᒪᓐᖏᑦᑐᖅ ᐊᒻᒪ ᐃᓐᓇᕈᒃᑲᓐᓂᕈᓂ ᐊᒃᓱᕈᔾᔮᓐᖏᑦᑑᓚᓯᒪᓐᖏᒻᒪᑦ,
ᑕᐃᒪᐃᓐᓂᖓᓄᓪᓗ ᐃᓐᓇᐃᑦ ᑭᓐᖒᒪᔭᖏᑦ ᑕᐃᒫᑎᒋᑦᑕᐅᖅ ᐱᕐᔪᐊᖑᑎᒋᖕᒥᖕᒪᑕ:

ᒪᕐᕉᖕᓂᒃ ᑭᖑᕚᕇᖕᓂᒃ ᐊᑐᖅᖢᑕ ᐋᖅᑭᒃᓯᓯᒪᔪᒍᑦ…ᐱᕐᔪᐊᖑᓂᖅᐹᖑᔪᖅ
ᑕᐃᒪᐃᑎᑦᑎᑦᑕᐃᓕᒪᓂᖅ, ᑭᖑᓂᖔᖓᓂ ᓯᖁᒥᑦᑐᖅ ᐋᖅᑭᒃᓱᕋᓱᓐᖏᖔᕐᓗᒍ.
ᖃᐅᔨᒪᔪᒍᑦ ᐊᑐᕐᓂᖅᐹᖅ ᑕᐃᒪᐃᑎᑦᑎᑦᑕᐃᓕᒪᓂᖅ ᐊᔪᕐᓇᓐᖏᑦᑐᑯᓗᒃ—
ᐊᑐᓕᖅᑎᑕᐅᕙᓪᓕᐊᓂᖓ ᐊᔪᕐᓇᑐᐃᓐᓇᕆᐊᖃᖅᑎᓪᓗᒍ. ᓱᕈᓰᑦ ᐊᑦᑕᓇᓐᖏᑦᑐ -
ᒦᑎ ᑕᐅᔭᕆᐊᓖᑦ ᐊᒻᒪ ᖃᓄᐃᓕᖓᓂᐊᓕᕐᓂᕐᒥᓂᒃ ᖃᐅᔨᒪᕙᒌᕐᓗᑎᒃ,
ᐃᓕᑉᐸᓪᓕᐊᑦᑎᐊᕐᓂᐊᕐᒪᑦ, ᐱᓕᒻᒪᒃᓴᖅᐸᓪᓕᐊᑦᑎᐊᕐᓂᐊᕐᒪᑦ ᐊᒻᒪ ᐊᔪᕈᓐᓃᑦᑎ -
ᐊᕐᓂᐊᕐᒪᑦ.  ᓴᐳᒻᒥᐅᓯᖅᑕᐅᓯᒪᑦᑎᐊᕆᐊᖃᖅᑐᖅ ᐊᕙᓗᔭᐅᓯᒪᖕᒪᑦ
ᐅᓗᕆᐊᓇᖅᑑᑎᓂᒃ.  ᓱᕈᓯᐊᓛᖑᓂᖏᓐᓂ ᐃᑲᔪᕈᓐᓇᖅᑕᕗᑦ ᑕᐃᒃᑯᐊ ᐃᓐᓇᐃᑦ
ᐸᖅᑭᔨᖏᑦ ᐊᔪᕈᓐᓃᖅᓴᖅᑎᓪᓗᑎᒃᑯᑦ.  ᓱᕈᓯᕐᓂᒃ ᐃᑲᔪᕈᒪᒍᕕᑦ…ᐃᓐᓇᕐᓂᒃ
ᐃᑲᔪᕈᒪᓐᖏᓪᓗᑎᒃ, ᓱᕈᓯᕐᓂᒃ ᐃᑲᔪᔾᔮᓐᖏᑦᑐᑎᑦ ᑭᓯᐊᓂ ᐃᓐᓇᐃᑦ ᑭᓐᖒᒪᔭᖏᑦ
ᓴᖅᑭᒃᑯᕕᒋᑦ.78

ᒪᕐᕉᖕᓂᒃ ᑭᖑᕚᕇᖕᓂᒃ ᐊᑐᕐᓗᓂ, ᓵᓐᖓᕗᒍ ᓱᕈᓰᑦ ᐃᓐᓇᐃᓪᓗ ᐸᖅᑭᔨᖏᑦᑕ
ᑭᓐᖒᒪᔭᖏᓐᓂᒃ ᓴᖅᑭᑦᑎᓇᓱᖕᓂᕐᒥᒃ, ᐊᑐᖅᑕᐅᒡᒍᔪᑦ ᑕᒪᒃᑯᐊ ᐅᖓᑎᒃᑲᓐᓂᐊᓄᑦ ᑕᐅᑯᒡᓗ,
ᐃᓕᓐᓂᐊᖅᑎᑦᑎᓗᑕ ᕿᑐᕐᖏᕆᓂᕐᒥᒃ, ᐃᓚᓕᐅᓪᓗᒋᑦ ᐊᖓᔪᖅᑳᖏᑦᑕ ᑭᓐᖒᒪᔭᖏᑦ.
ᓵᓐᑳᕝ ᐃᒪᐃᓕᒃᑲᓐᓂᓚᐅᖅᑐᖅ:

ᕿᑐᕐᖏᕆᔪᓐᓇᓐᖏᓚᑎᑦ ᑭᓐᖒᒪᔭᑎᑦ ᓴᖅᑭᑕᐅᓐᖏᑉᐸᑕ, ᑮᓇᐅᔭᓕᐊᓘᒐᓗᐊᕈᕕᑦ.
ᑕᐃᒪᐃᓐᓂᖓᓄᑦ, ᐃᓱᒪᒃᑯᑦ, ᓱᕈᓯᐊᓛᖑᓂᖏᓐᓂ ᑲᒪᔾᔪᓯᕐᓂᒃ ᐱᒋᐊᖅᑎᑦᑎᓂ -
ᐊᕈᑦᑕ ᐃᓐᓇᐃᑦ ᑭᓐᖒᒪᔭᖏᑦ ᓴᖅᑭᑎᖅᖄᕆᐊᖃᖅᑕᕗᑦ, ᑖᒃᑯᐊ ᓱᕈᓯᐊᓛᓂᒃ

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦᐃᓄᐃᑦ ᐱᖅᑯᓯᑐᖃᖏᑕ ᐃᓅᖃᑎᒌᒍᓯᖏᑕᓗ ᖃᓄᐃᓕᖓᓕᕐᓂᖓᓄᑦ

ᐸᖅᑭᔨᐅᖕᒪᑕ.  ᑕᐃᒪᐃᓐᓂᐊᕈᑦᑕ ᐃᓱᒪᑦᑎᐊᕈᓐᓇᕐᓂᖅ ᑲᒪᒋᔭᕆᐊᖃᖅᑕᕗᑦ,
ᐃᒻᒥᓄᑦ ᓴᐳᒻᒥᐅᓯᖅᓯᒪᓂᐊᕐᒪᑕ, ᑮᓇᐅᔭᓕᐅᕈᓐᓇᕐᓂᐊᕐᒪᑕ ᐊᒻᒪ ᓯᕗᓂᒃᓴᒥ
ᓇᖕᒥᓂᖅ ᐸᖅᑭᔪᓐᓇᕐᓂᐊᕐᒪᑕ ᓴᓇᕐᕈᓯᐅᕐᓗᑎᒡᓗ ᐊᑐᕐᓂᐊᖅᑕᒥᖕᓂᒃ.79

ᓱᕈᓯᐊᓛᖑᓂᖏᓐᓂ ᐋᖅᑭᒃᓱᐃᕙᒌᕐᓂᖅ ᐃᓄᐃᑦ ᐱᔭᕐᓂᓐᖏᑦᑐᖅᓯᐅᕐᓂᖏᓐᓄᑦ
ᐊᒃᑐᐃᓂᖃᖅᐳᖅ.  ᑕᒪᒃᑯᐊ ᐊᒃᑐᐊᓂᖏᑦ ᐱᔾᔪᑎᖃᖅᐳᑦ ᓱᕈᓯᐅᓂᖓᓂ
ᐊᑐᓚᐅᖅᓯᒪᔭᖏᓐᓂᒃ, ᐱᕈᖅᓴᕐᕕᒋᓂᐊᖅᑕᖓᓂᒃ, ᐊᒻᒪ ᑕᒪᒃᑯᐊ ᐊᑐᖅᓯᒪᔭᖏᑦ
ᐱᔾᔪᑎᒋᓪᓗᒋᑦ ᐃᓐᓇᕈᕈᓂ ᖃᓄᐃᓕᖓᓂᐊᕐᓂᖓᓂᒃ ᐊᒃᑐᐃᓂᖃᕐᓂᖓ ᐊᒻᒪ
ᑭᖑᕚᖏᓐᓂᒃ ᖃᓄᖅ ᐊᒃᑐᐃᓂᖃᕐᓂᐊᕐᓂᖓ.  ᓱᕈᓯᐊᓛᖑᓂᖏᓐᓂ ᐱᕙᓪᓕᐊᑎᑦᑎᓂᖅ
ᑕᐃᒪᓐᖓᓕᒫᖅ ᐊᓯᔾᔨᖅᐸᓪᓕᐊᔪᖅ, ᑭᓯᐊᓂᓗ ᑐᑭᓯᓇᖅᖢᓂ ᓱᕈᓯᕐᓂ ᐸᖅᑭᔨᒋᔭᐅᔪᑦ
ᐃᓐᓇᐃᑦ ᐊᒃᓱᕈᓗᐊᕈᑎᖏᑦ, ᓲᕐᓗ ᐃᒡᓗᒥ ᐃᓂᒃᖠᐅᓗᐊᕐᓂᖅ, ᐃᖅᑲᓇᐃᔮᒃᓴᖃᑦᑎ -
ᐊᓐᖏᓐᓂᖅ, ᓂᕿᑭᒃᓴᕐᓂᖅ ᐊᒻᒪ ᐊᒃᖢᓂᖅ, ᑕᒪᒃᑯᐊ ᑲᒪᒋᔭᐅᔭᕆᐊᖃᕐᓂᖏᑦᑕ
ᐱᕐᔪᐊᕌᓘᖕᒥᔪᑦ ᐃᓱᓕᓐᓂᐊᕐᒪᑦ ᑭᖑᕚᕇᑦ ᐊᒃᓱᕈᓗᐊᕐᓂᖏᑦ ᖁᒃᓴᓪᓚᒃᓯᒪᓂᖏᓪᓗ,
ᐊᒥᓱᐊᓗᐃᑦ ᒪᒃᑯᒃᑐᖁᑎᕗᑦ ᑕᐃᒪᐃᑦᑐᒦᒻᒪᑕ ᐅᓪᓗᒥ.

ᐅᖁᒪᐃᓐᓂᕐᓂᐊᕐᓂᒃᑯᑦ ᐱᔨᑦᑎᕈᑏᑦ ᐊᑐᓕᖅᑎᑕᐅᓂᖏᑦ ᑕᒪᑐᒧᖓ ᐃᓗᐃᒃᑲᐅᓗᒍ
ᑲᒪᔾᔪᓯᐅᕐᓂᖅ ᐊᑐᕐᓗᒍ ᐱᐅᓯᒃᑲᓐᓂᕐᓂᐊᖅᑐᑦ ᐃᓅᖃᑎᒌᑦ ᒪᑭᒪᑦᑎᐊᕈᓐᓇᖅᓯᓂᐊᕐᒪᑕ
ᐃᓅᓯᖃᑦᑎᐊᕐᓂᐊᕐᒪᑕᓗ.  ᖃᐅᔨᓴᐃᓂᒃᑯᑦ ᑕᒪᓐᓇ ᖃᐅᔨᒪᔮᖅ ᐊᒻᒪ ᑭᖑᓂᑦᑎᓐᓂ
ᐊᑐᖅᑕᐅᖃᑦᑕᖅᓯᒪᔪᑎᒍᑦ, ᐱᔨᑦᑎᕈᑏᑦ ᑐᕌᖓᔪᑦ ᐱᑦᑕᐃᓕᓂᕐᒧᑦ ᐊᒻᒪ ᓄᖅᑲᖅᑎᑦᑎᓂᕐᒧᑦ
ᐊᑐᖅᑐᑐᐊᖑᔪᓐᓇᓐᖏᒻᒪᑕ ᑲᒪᒋᔭᐅᖏᓐᓇᕆᐊᖃᖅᑎᓪᓗᒋᑦ ᐃᓄᐃᑦ, ᐱᓗᐊᕐᓗᒍ
ᐃᓱᒪᒃᑯᑦ ᐃᑲᔪᖅᑕᐅᔭᕆᐊᖃᕐᓂᖏᑦ.  ᐃᓄᐃᑦ ᖁᐊᖅᓵᖅᓯᒪᓂᑯᑦ ᓂᖓᕐᓂᖅ ᐅᕝᕙᓘᓐᓃᑦ
ᖁᓄᔪᕐᓂᐊᖅᑕᐅᓂᖅ ᐱᔾᔪᑎᒋᓪᓗᒍ, ᐆᒃᑑᑎᒋᑐᐃᓐᓇᕐᓗᒍ, ᐅᓗᕆᐊᓇᖅᑐᒦᓐᓂᖅᓴᐅᕗᑦ
ᐃᓱᒪᒃᑯᑦ ᐊᑲᐅᓐᖏᓕᐅᕈᑎᑖᑐᐃᓐᓇᕆᐊᖃᕐᓂᕐᒥᒃ ᐅᕝᕙᓘᓐᓃᑦ ᐊᒃᓱᕉᓴᓗᐊᑐ -

ᐃᓐᓇᕆᐊᖃᕐᓂᕐᒥᑦ, ᐊᒻᒪ ᐃᓱᒪᓕᕆᔭᐅᓚᐅᑲᒋᐊᖃᖅᖢᓂ ᒪᒥᓐᓂᐊᕐᒪᑦ ᐊᒻᒪ ᐱᐅᓯᕐᒥᓄᑦ
ᐅᑎᕐᓂᐊᕐᒪᑦ.  ᐃᓱᒪᓕᕆᔭᐅᔭᕆᐊᖃᕐᓂᖅ ᖃᐅᔨᔭᐅᓵᓕᔭᕆᐊᖃᖅᐳᖅ ᐊᒻᒪ
ᐃᓚᖃᑐᐃᓐᓇᕆᐊᖃᖅᖢᓂ ᐃᓄᓯᓕᕆᔭᐅᓂᕐᒥᒃ ᐊᒻᒪ ᓄᓇᓕᖕᓂᒃ ᑐᓐᖓᔪᓂᒃ
ᒪᒥᓴᐅᑎᓂᒃ ᐊᑐᕐᓗᓂ; ᐃᓱᒪᓕᕆᔾᔪᑏᑦ ᐱᔨᑦᑎᕈᑏᑦ ᐋᖅᑭᒃᑕᐅᑦᑎᐊᖅᓯᒪᒃᐸᑕ ᐃᓄᐃᑦ
ᐃᓚᒋᔭᐅᖃᑕᐅᑦᑎᐊᕈᓐᓇᖅᑐᑦ, ᐱᔨᑦᑎᕈᑎᓂ ᑭᑭᑕᐅᓯᒪᓃᑦ ᑕᒪᒃᑯᐊ
ᐃᓕᐅᖅᑲᐃᕕᐅᑐᐊᖅᐸᑕ.

ᑕᒪᒃᑯᐊ ᐋᓐᓂᐊᖃᓐᖏᓐᓂᕐᒧᑦ ᐱᓇᐃᓗᑕᐃᑦ ᑕᐃᒪᓐᓇ ᑕᑯᓐᓇᖅᖢᒋᑦ
ᐃᖅᑲᐃᔾᔪᑕᐅᒃᑲᓐᓂᖅᑐᑦ ᐃᓄᐃᑦ ᑎᒥᖁᑎᖏᑦ ᐊᒻᒪ ᒐᕙᒪᒃᑯᑦ ᑲᑐᔾᔨᖃᑎᒌᒋ -
ᐊᖃᕐᓂᖏᓐᓂᒃ, ᖃᓄᖅᑑᕈᑎᒃᓴᑦᑎᐊᕙᖕᓂᒃ ᓴᖅᑭᑦᑎᕙᓪᓕᐊᓂᐊᕐᒪᑕ ᐱᔾᔪᑎᒋᓪᓗᒋᑦ
ᐃᓄᐃᑦ ᒪᑭᒪᑦᑎᐊᕈᓐᓇᕐᓂᖏᑦ.  ᐊᕐᕌᒍᓂ ᐊᓂᒍᓵᖅᑐᓂ ᑕᑯᓪᓗ ᑲᑐᔾᔨᖃᑎᒌᒃᑯᓂᒃ
ᐊᒃᓱᐊᓗᒃ ᐱᕚᓪᓕᐅᑕᐅᓐᓇᖅᑐᖅ, ᓲᕐᓗ ᐱᓕᕆᖃᑎᒌᖕᒪᑕ ᐱᔾᔪᑕᐅᑎᓪᓗᒍ
ᐃᒻᒥᓃᖅᑕᐃᓕᒪᑎᑦᑎᓂᖅ ᐊᒻᒪ ᐊᒃᖢᓗᐊᖅᑎᑐᑦᑎᑦᑕᐃᓕᒪᓂᖅ.  ᓄᓇᕗᑦ ᑐᓐᖓᕕᒃᑯᑦ
ᐊᒻᒪ ᓄᓇᕗᑦ ᒐᕙᒪᒃᑯᑦ ᑲᑐᔾᔨᖃᑎᒌᓚᐅᕐᒥᔪᑦ ᐱᓕᕆᐊᖑᑎᓪᓗᒍ ᒪᑭᒪᓂᐅᓂᕋᖅᑕᐅᔫᑉ
ᐸᕐᓇᐅᑎᖏᑦ, ᐱᔾᔪᑎᓖᑦ ᐊᒃᖢᓗᐊᖅᑕᐃᓕᒪᓂᕐᒥᒃ ᐊᒻᒪ ᓄᓇᕗᒻᒥ ᐃᒻᒥᓃᖅᑕᐃᓕᒪᓂᖅ
ᐱᓕᕆᐊᖑᓂᐊᖅᑎᓪᓗᒍ, ᐊᒻᒪ ᓄᓇᕗᒻᒥ ᐃᒻᒥᓃᖅᑕᐃᓕᒪᓂᕐᒧᑦ ᐊᐅᓚᔾᔭᐃᔾᔪᑏᑦ
ᐸᕐᓇᐅᑎᖏᑦ. ᑖᒃᑯᐊ ᑲᑐᔾᔭᐅᓪᓗᑎᒃ ᑎᑎᕋᖅᑕᐅᔪᑦ ᓇᓗᓇᐃᖅᓯᕗᑦ ᐊᒃᑐᐃᓂᖏᓐᓂᒃ
ᑕᒪᒃᑯᐊ ᐱᓇᐃᓗᑕᐃᑦ ᐱᔾᔪᑎᓖᑦ ᐃᓱᒪᒃᑯᑦ ᐋᓐᓂᐊᖃᕐᓇᓐᖏᓐᓂᓕᕆᓂᕐᒧᑦ 
ᐱᔨᑦᑎᕈᑏᑦ, ᐃᒻᒥᓃᖅᑕᐃᓕᒪᑎᑦᑎᓂᖅ, ᐊᒻᒪ ᐊᒃᖢᓂᖅ, ᐊᒻᒪ ᓇᓗᓇᐃᒃᑯᑕᐅᓪᓗᑎᒃ
ᑐᑭᓯᔭᐅᕙᓪᓕᐊᓂᖓ ᖃᓄᖅ ᐃᓱᒪ, ᑎᒥ ᐊᒻᒪ ᑕᕐᓂᒃᑯᑦ ᖃᓄᐃᓐᖏᑦᑎᐊᕐᓃᑦ
ᑲᑎᓐᖓᓂᖏᓐᓂᒃ, ᐊᒻᒪ ᖃᓄᖅ ᐊᒃᑐᐃᓂᖃᖃᑦᑕᕐᒪᖔᖓ ᐃᓄᐃᑦ ᐃᓅᖃᑎᒌᒍᓯᖏᓐᓂᒃ,
ᐱᖅᑯᓯᖏᓐᓂᒃ ᐊᒻᒪ ᑮᓇᐅᔭᓕᐅᕋᓱᐊᕈᓯᖏᓐᓂᒃ.

ᓄᓇᓕᓐᓂ ᖃᐅᔨᓴᖅᑎᓄᑦ ᐃᑲᔪᖅᑎ ᐅᓖᐱᑲ ᐃᑭᓪᓗᐊᖅ ᐃᖃᓗᒻᒥᐅᖅ ᑐᓵᔨᒋᔭᖓ ᒪᐃᔭ ᔪᕋᐃᐊᔅ ᐳᑭᕐᓈᖅ ᐅᖅᓱᖅᑑᒥᐅᑕᖅ
ᐅᒥᐊᕐᔪᐊᑕᐅᓯᒪᑎᓪᓗᒋᑦ.

ᐃᓚᖓ 1 ᓄᓐᖒᑎᖏᑦ:  ᐊᑐᐊᒐᖅᑎᒍᑦ
ᐊᒃᑐᐃᓂᖃᕐᓂᖏᑦ ᐊᒻᒪ ᓯᕗᒧᐊᒃᐸᓪᓕᐊᓂᖅ

“ᓱᕈᓯᕐᓄᑦ ᑐᕌᖓᔪᓂᒃ ᐋᖅᑭᒋᐊᕐᓂᕐᔪᐊᕐᒥᒃ ᓴᖅᑭᑦᑎᓂᐊᕈᑦᑕ ᑭᓯᐊᓂᑦᑕᐅᖅ
ᐃᓐᓇᕐᓄᑦ ᑐᕌᖓᔪᓂᒃ ᐋᖅᑭᒋᐊᕈᑎᕐᔪᐊᕐᓂᒃ ᐱᑕᖃᕆᐊᓕᒃ.  ᐃᓐᓇᕐᓄᑦ
ᑐᕌᖓᔪᓂᒃ ᐋᖅᑭᒋᐊᕈᑎᕐᔪᐊᕐᓂᖅ ᓴᖅᑭᑦᑎᓐᖏᒃᑯᑦᑕ, ᓱᕈᓯᕐᓄᑦ ᑐᕌᖓᔪᓂᒃ
ᐋᖅᑭᒋᐊᕐᓂᕐᔪᐊᕐᓂᒃ ᓴᖅᑭᑦᑐᖃᔾᔮᓐᖏᑦᑐᖅ.” 80

ᓘᒃᑖᖅ ᔮᒃ ᓵᓐᑳᕝ, ᓱᕈᓰᑦ ᐱᕈᖅᓴᕐᓂᖏᓐᓄᑦ ᐱᓕᕆᔨ ᕼᐋᕗᐊᑦ
ᓯᓚᑦᑐᖅᓴᕐᕕᒡᔪᐊᖓᓂ

ᐃᓚᖓ 1-ᒥ, ᓄᓇᕗᑦ ᑐᓐᖓᕕᒃᑯᑦ ᓇᓗᓇᐃᖅᓯᓚᐅᖅᑐᖅ ᑐᐊᕕᕐᓇᕐᓂᖅᐹᖑᔪᓂᒃ 
ᐃᓄᐃᑦ ᖃᐅᔨᓴᖅᑕᐅᓂᖏᓐᓂ ᖃᐅᔨᔭᐅᓚᐅᖅᑐᑦ, ᐊᒻᒪ ᑕᒪᒃᑯᐊ ᑐᑭᓯᔭᐅᔪᑦ
ᐃᓂᖏᓐᓄᐊᖅᑎᖅᖢᒋᑦ ᖃᓄᐃᑉᐸᓪᓕᐅᓚᐅᖅᑐᓄᑦ, ᐃᓅᖃᑎᒌᒍᓯᕐᓄᑦ ᐊᒻᒪ ᒐᕙᒪᒃᑯᑦ
ᐱᓕᕆᐊᖏᓐᓄᑦ ᓴᖅᑭᔮᖅᐸᒌᖅᑐᓄᑦ.  ᑕᐃᒪᐃᓕᐅᖅᑎᓪᓗᒋᑦ, ᐅᖃᓕᒫᖅᑐᑦ
ᐃᖅᑲᐃᒋᐊᖅᑎᑕᐅᒃᑲᓐᓂᖅᐳᑦ ᐱᕙᓪᓕᐊᓂᐅᓚᐅᖅᓯᒪᔪᑦ ᒐᕙᒪᒃᑯᓪᓗ ᖃᓄᐃᓕᐅᕐᓂᖏᑦ
ᑐᕌᖓᔪᑦ ᐅᓪᓗᒥ ᐱᓇᐃᓗᑕᓄᑦ ᐊᒃᑐᐃᓂᖏᓐᓂᒃ, ᐊᒻᒪ ᓇᓗᓇᐃᖅᓯᒃᑲᓐᓂᐅᑕᐅᓪᓗᓂ
ᐃᓄᐃᑦ ᐊᑐᖅᓯᒪᔭᖏᑦ ᐃᓚᐃᓐᓈᖅᑕᐅᓂᓪᓚᕆᖕᒪᑕ ᐊᓯᖏᑦ ᓄᓇᖃᖅᑳᖅᓯᒪᓐᖏᑦᑐᑦ
ᑲᓇᑕᒥᐅᑕᐃᑦ ᑕᑯᓐᓇᕐᓗᒋᑦ.  ᑕᐃᒪᓐᓇ ᑕᑯᓐᓇᕐᓗᒍ, ᐊᔾᔨᒌᓐᖏᑦᑐᓂᒃ ᐊᑐᕈᓐᓇᖅᐳᒍᑦ,
ᐃᓚᖓ ᑭᒃᑯᑐᐃᓐᓇᐃᑦ ᐱᔪᓐᓇᐅᑎᖃᕐᓂᖓ ᓂᕿᖃᑦᑎᐊᕐᓂᕐᒧᑦ, ᐃᒡᓗᖃᑦᑎᐊᕐᓂᕐᒧᑦ
ᐃᓕᓐᓂᐊᕈᑎᒃᓴᓪᓗ ᐱᐅᓂᖅᐹᖑᔭᕆᐊᖃᕐᓂᖏᑦ, ᑕᒪᒃᑯᐊ ᐃᑲᔫᑎᖃᕈᓐᓇᕐᒪᑕ ᒪᕐᕉᒃ
ᑭᖑᕚᕇᒃᑎᒍᑦ ᑕᑯᓐᓇᕐᓗᒍ, ᑮᓇᐅᔭᓕᖅᑕᐅᓗᑎᒡᓗ ᓱᕈᓯᕐᓄᑦ ᐃᓐᓇᕐᓄᓪᓗ ᑐᕌᖓᔪᑦ
ᐋᓐᓂᐊᖃᕐᓇᓐᖏᓐᓂᓕᕆᔪᑦ ᐊᒻᒪ ᐃᓅᓯᖃᑦᑎᐊᕐᓂᖏᓐᓄᑦ, ᑕᒪᓐᓇ ᑐᑭᓯᔭᐅᔪᖅ ᐊᒻᒪ
ᐊᑐᖅᑕᐅᓗᓂ ᐊᑐᐊᒐᓕᐅᕈᑕᐅᓂᐊᕐᒪᑕ ᑕᒪᒃᑯᐊ ᐊᒃᑐᐃᓂᖃᖅᑐᓕᒫᑦ ᑐᑭᓯᐅᒪᔭᐅᓗᑎᒃ.

ᓇᐃᒡᓕᑎᕐᓗᒋᑦ, ᓄᓇᕗᑦ ᑐᓐᖓᕕᒃᑯᑦ
ᓇᐃᒡᓕᑎᕆᓪᓗᑎᒃ ᓇᓗᓇᐃᖅᓯᕗᑦ
ᐲᔭᖅᑕᐅᔭᕆᐊᖃᖅᑐᓂᒃ ᐃᓄᐃᑦ
ᖃᐅᔨᓴᖅᑕᐅᓂᖏᓐᓂᓐᖔᖅᑐᓂᒃ, ᐊᑖᓂ
ᓇᓗᓇᐃᖅᑕᐅᕗᑦ:
ᓂᕿᖃᑦᑎᐊᓐᖏᓐᓂᖅ ᓂᕿᑦᑎᐊᕙᒃᑐᓐᖏᓐᓂᕐᓗ ᐊᒃᑐᐃᓂᕐᓗᓂᖃᖅᐳᖅ ᐃᓄᐃᑦ
ᐋᓐᓂᐊᑖᕈᓐᓇᕐᓂᖏᓐᓂᒃ. ᐃᓄᐃᑦ ᖃᐅᔨᓴᖅᑕᐅᓚᐅᕐᓂᖓᒍᑦ ᐊᑑᑎᖃᓪᓚᕆᒃᑐᓂᒃ
ᑐᑭᓯᑎᑕᐅᓚᐅᖅᐳᒍᑦ ᓂᕿᑦᑎᐊᕙᐃᑦ ᖃᓄᖅ ᐊᑐᖅᑕᐅᖃᑦᑕᕐᓂᖏᑦ ᓄᓇᕗᒻᒥ,
ᓇᓗᓇᐃᖅᓯᓚᐅᖅᖢᑎᒡᓗ ᐃᓄᐃᑦ ᐃᓄᒃᓯᐅᑎᓂᒃ ᓂᕆᓐᖏᓐᓂᖅᓴᐅᓕᕐᓂᖏᓐᓂᒃ ᐊᒻᒪ
ᓂᐅᕕᐊᒃᓴᓂᒃ ᓂᕆᓂᖅᓴᐅᓕᕐᓂᖏᓐᓂᒃ.  ᑕᒪᓐᓇ ᐃᓱᒫᓘᑎᒋᔭᕗᑦ ᓂᐅᕕᐊᒃᓴᑦ ᓂᖀᑦ
ᑎᒥᒧᑦ ᐱᐅᓐᖏᓐᓂᖅᓴᐅᖕᒪᑕ ᑕᑯᓐᓇᕈᑦᑎᒃᑯᑦ ᐃᓄᒃᓯᐅᑏᑦ.  ᐃᓄᐃᑦ
ᖁᐃᓂᓂᖅᓴᐅᓕᖅᑐᑦ ᐃᒻᒪᑲᓪᓚᖕᓂᐅᓐᖓᓂᑦ ᐊᒻᒪ ᐊᐅᖕᒥᒍᑦ ᓱᑲᖃᓗᐊᓕᕈᓐᓇᕐᓂᖏᑦ
ᐱᑕᖃᕐᓂᖅᓴᐅᓕᖅᖢᓂ ᐊᒻᒪ ᐋᓐᓂᐊᑖᕆᔪᓐᓇᖅᑕᖏᑦ ᐅᓄᕐᓂᖅᓴᐅᓕᖅᖢᑎᒃ.  ᐃᓄᐃᑦ
ᐅᖃᓚᐅᕐᒥᔪᑦ ᓂᐅᕕᐊᒃᓴᑦ ᓂᖀᑦ ᐊᑭᑐᓂᖅᓴᐅᓂᖏᓐᓂᒃ ᐃᓄᒃᓯᐅᑎᓂᑦ, ᐊᒻᒪ ᑕᒪᓐᓇ
ᐃᓱᒫᓗᖕᓇᕐᒥᔪᖅ ᑮᓇᐅᔭᓕᐅᓐᖏᓗᐊᕐᒪᑕ ᐃᓚᒌᑦ ᐊᒥᓱᑦ.

ᐃᓄᐃᑦ ᓂᕿᖏᓐᓃᑦᑐᑦ ᓱᕈᕐᓇᐅᑏᑦ, ᐊᒻᒪ ᐊᖑᓇᓱᒃᑕᐅᔾᔪᓯᖏᑦ ᓂᕐᔪᑏᑦ
ᐊᓯᔾᔨᖅᐸᓪᓕᐊᓂᖏᑦ ᓯᓚᐅ ᐊᓯᔾᔨᖅᐸᓪᓕᐊᓂᖓ ᐱᔾᔪᑎᒋᓪᓗᒍ, ᐊᒻᒪ ᓄᓇᕐᔪᐊᕐᒥ
ᐱᕙᓪᓕᐊᔪᑦ ᐱᔾᔪᑎᒋᓪᓗᒋᑦ ᓂᕿᖃᑦᑎᐊᕐᓂᖅ ᓯᕗᓂᒃᓴᑦᑎᓐᓂ

ᖃᓄᐃᓕᖓᓂᐊᕐᒪᖔᖓᓂᒃ ᓇᓗᓇᖅᑐᖅ.  ᖁᕕᐊᓇᖅ, ᑕᐃᒃᑯᐊ ᐃᓄᖕᓂᒃ
ᖃᐅᔨᓴᖅᑕᐅᓚᐅᖅᑎᓪᓗᒋᑦ ᐊᐅᖏᖅᑕᐅᓂᖏᑦᑎᒍᑦ ᓇᓗᓇᕈᓐᓃᓚᐅᖅᑐᖅ,
ᐱᓐᖏᑕᑐᐊᕆᓪᓗᒋᑦ ᓇᑦᑏᑦ ᑎᖑᖏᓐᓂ ᐊᕿᕐᕉᔮᖃᓗᐊᕐᓂᖅ, ᒫᓐᓇ ᑕᒪᒃᑯᐊ
ᐃᓄᒃᓯᐅᑎᓂᒃ ᓂᕿᕙᒃᑐᑦ ᓱᓕ ᑎᒥᒧᑦ ᐱᐅᔪᓐᓃᖅᐸᓪᓕᐊᔾᔪᑎᒃᓴᓂᒃ ᐱᑕᖃᓐᖏᑦᑐᖅ.

ᐊᒃᖢᓂᖅ, ᐃᖅᑲᓇᐃᔮᖃᖏᓐᓂᖅ ᐊᒻᒪ ᐃᓕᓐᓂᐊᕐᓂᖅ ᑲᑎᓐᖓᕗᑦ. ᓄᓇᕗᑦ
ᑐᓐᖓᕕᒃᑯᑦ ᐅᖃᒃᑲᓐᓂᕈᓐᓇᓐᖏᑦᑐᑦ ᐃᖅᑲᓇᐃᔮᖃᑦᑎᐊᕐᓂᖅ ᑮᓇᐅᔭᓕᐅᑦᑎᐊᕐᓂᕐᓗ
ᐅᓄᖅᑐᓄᑦ ᐊᑐᖅᑕᐅᔾᔮᓐᖏᑦᑐᖅ, ᑭᓯᐊᓂ ᐃᓕᓐᓂᐊᕐᓂᕆᔾᔪᓰᑦ ᐊᓯᔾᔨᖅᑕᐅᒃᐸᑕ ᐊᒻᒪ
ᑕᒪᒃᑯᐊ ᐅᖃᐅᓯᕆᔭᐅᓚᐅᖅᖢᑎᒃ 2009/2010 ᐊᒻᒪ 2010/2011 ᐊᕐᕌᒍᑕᒫᖅᓯᐅᑎᓂᒃ
ᐅᓂᒃᑲᐅᓯᐅᖅᑎᓪᓗᑕ ᐱᔾᔪᑎᓕᖕᓂᒃ ᐃᓄᐃᑦ ᐱᖅᑯᓯᖏᓐᓂᒃ ᐃᓅᖃᑎᒌᒍᓯᖏᓐᓂᒡᓗ.
ᓄᓇᕗᑦ ᑐᓐᖓᕕᒃᑯᑦ ᐅᖃᓚᐅᖅᑐᑦ ᐊᑐᐊᒐᑦ ᑭᓯᐊᓂ ᐊᓯᔾᔨᖅᑕᐅᒃᐸᑕ
ᐱᐅᓯᒃᑲᓐᓂᕐᓂᐊᖅᑐᖅ ᒫᓐᓇ ᐃᓕᓐᓂᐊᕐᓂᓕᕆᔾᔪᓰᑦ.  ᓄᓇᕗᑦ ᑐᓐᖓᕕᒃᑯᑦ
ᓇᓗᓇᐃᖅᓯᒃᑲᓐᓂᕈᒪᔪᑦ ᐊᖏᖅᓯᒪᑦᑎᐊᕐᓂᕐᒥᓂᒃ ᑲᑐᔾᔨᖃᑎᒌᖕᓂᒃᑰᖃᑎᖃᕈᒪᓂᕐᒥᓂᒃ
ᓄᓇᕗᑦ ᒐᕙᒪᒃᑯᓐᓂᒃ ᐊᒻᒪ ᐊᓯᖏᓐᓂᒃ ᑕᒪᓐᓇ ᐃᓘᓐᓇᖏᓐᓄᑦ ᑐᕌᒐᕆᔭᐅᔪᖅ
ᐱᓐᖑᓪᓚᕆᖕᓂᐊᕐᒪᑦ.

ᐊᒥᓱᑦ ᐃᓄᐃᑦ ᐃᓕᓐᓂᐊᕐᕕᐊᓗᖕᒥ ᐱᔭᕇᓐᖏᖢᑎᒃ ᐃᓕᓐᓂᐊᕈᓐᓃᖃᑦᑕᕐᓂᖏᓐᓄᑦ,
ᐊᒥᓱᑦ ᐃᓐᓇᐃᑦ ᐃᖅᑲᓇᐃᔮᖃᓐᖏᑦᑐᑦ ᐊᒻᒪ ᑮᓇᐅᔭᓕᐅᑦᑎᐊᓐᖏᖢᑎᒃ,
ᑕᐃᒪᐃᓐᓂᖓᓄᓪᓗ ᐊᒥᓱᑦ ᐃᓄᐃᑦ ᓂᕿᖃᑦᑎᐊᓐᖏᑦᑐᑦ ᐃᒡᓗᖃᑦᑎᐊᓐᖏᖢᑎᒡᓗ.
ᐃᓱᒪᒧᑦ ᑐᕌᖓᔪᑦ, ᑎᒥᐅᑉ ᐅᐃᕆᐅᖅᑲᓂᖓ ᐊᒻᒪ ᓂᖓᕐᓂᖅ ᑕᒪᒃᑯᓄᖓ
ᐊᒃᓱᕈᕐᓇᕆᐊᓪᓚᐅᑕᐅᔪᑦ ᐃᓄᖕᓄᑦ ᐊᒻᒪ ᐃᓚᖏᓐᓄᑦ, ᐅᖁᒪᐃᒃᓴᐅᑕᐅᓪᓗᑎᒡᓗ ᐊᒻᒪ
ᖁᐊᖅᓵᕐᓇᖅᑐᒦᑎᑦᑎᓪᓗᑎᒃ ᓱᕈᓯᕐᓂᒃ.

ᐃᓱᒪᒃᑯᑦ ᑲᒪᔾᔪᓰᑦ ᐱᐅᓯᒋᐊᖅᑕᐅᒃᑲᓐᓂᕈᓐᓇᖅᑐᑦ, ᐊᒻᒪ ᓴᖅᑭᑎᑦᑎᑦᑕᐃᓕᒪᓂᕐᒧᑦ
ᐊᑐᐊᒐᓕᐅᕐᓂᒃᑯᑦ ᒥᒃᖠᑎᑕᐅᕚᓪᓕᕈᓐᓇᖅᑐᖅ ᓂᖓᕐᓂᖅ, ᖁᓄᔪᕐᓂᐊᕐᓂᖅ ᐊᒻᒪ
ᓱᕈᓰᑦ ᖁᓄᔪᕐᓂᐊᖅᑕᐅᖃᑦᑕᕐᓂᖏᑦ. ᐃᓄᖕᓂᒃ ᖃᐅᔨᓴᐃᔨᑎᒍᑦ
ᐊᐱᖅᓱᖅᑕᐅᖃᑦᑕᓚᐅᖅᑐᑦ ᑭᒡᒍᑎᖏᑦ ᐃᓱᒪᓕᕆᓂᖅ ᐱᔾᔪᑎᒋᓪᓗᒍ ᓇᓗᓇᐃᖅᓯᕗᖅ
ᐅᓄᖅᑐᐊᓗᐃᑦ ᓄᒫᓱᓗᐊᖃᑦᑕᕐᓂᖏᓐᓂᒃ ᐊᒻᒪ ᐃᒻᒥᓃᕐᓂᕐᒥᒃ ᐃᓱᒪᖃᑦᑕᕐᓂᖏᑦ.
ᓄᓇᕗᑦ ᑐᓐᖓᕕᒃᑯᑦ ᓇᓗᓇᐃᖅᓯᕗᑦ ᓄᓇᕗᑦ ᒐᕙᒪᒃᑯᑦ ᐊᒃᓱᕉᓴᒃᖢᑎᒃ
ᐋᖅᑭᒋᐊᖅᓯᓇᓱᒃᑐᑦ ᐃᓱᒪᓕᕆᔾᔪᓯᕐᓄᑦ ᐱᔨᑦᑎᕈᑎᓂᒃ ᐊᒻᒪ ᖃᓄᖅ ᑲᒪᒋᔭᐅᔪᓐᓇᕐᓂᖏᑦ
ᓂᖓᕐᓂᖅ, ᖁᓄᔪᕐᓂᐊᕐᓂᖅ ᐊᒻᒪ ᓱᕈᓰᑦ ᖁᓄᔪᕐᓂᐊᖅᑕᐅᖃᑦᑕᕐᓂᖏᑦ, ᑭᓯᐊᓂᓕ
ᐱᕙᓪᓕᐊᓂᐊᕈᑎᒃ ᐊᕗᖓᐅᔨᓯᒪᔪᓂᒃ ᑐᑭᒧᐊᕈᑎᓂᒃ ᓴᖅᑭᑦᑎᔭᕆᐊᓖᑦ.

ᑕᒪᒃᑯᐊ ᐊᓯᔾᔨᖅᐸᓪᓕᐊᓂᐊᖅᐸᑕ ᐃᓱᒪᓕᕆᓂᒃᑯᑦ ᐊᑲᐅᓐᖏᓕᐅᕈᑏᑦ, ᓂᖃᕐᓂᖅ ᐊᒻᒪ
ᖁᓄᔪᕐᓂᐊᖃᑦᑕᕐᓂᖅ ᑲᐃᕙᑐᐃᓐᓇᕐᒪᑦ ᓴᖅᑭᔭᐃᓐᓇᖅᖢᓂᓗ, ᓯᕗᕚᕇᖕᓂᑦ ᑭᖑᕚᕇᖕᓄᑦ.
ᑕᒪᓐᓇ ᑲᐃᕙᓐᓂᖅ ᓄᖅᑲᖅᑎᑕᐅᔭᕆᐊᓕᒃ ᓵᓐᖓᔭᐅᓗᑎᒃ ᐃᓐᓇᐃᑦ ᑭᓐᖒᒪᔭᖏᑦ,
ᑕᒪᒃᑯᐊ ᑲᒪᒋᔭᐅᒃᐸᑕ ᓱᕈᓰᑦ ᑭᓐᖒᒪᔭᖏᑦ ᐃᓗᓪᓕᖅᓱᖅᑕᐅᓯᒋᐊᕈᓐᓇᕐᒪᑕ,
ᐊᑦᑕᓇᔾᔭᐃᖅᓯᒪᔪᒦᓕᕐᓗᑎᒡᓗ ᐊᒻᒪ ᖃᐅᔨᒪᔭᒥᓃᓪᓗᑎᒃ, ᖃᓄᐃᑦᑐᖃᑲᓪᓚᖕᓂᕐᒥᒃ
ᓴᖅᑭᑦᑐᖃᑲᓪᓚᖃᑦᑕᓐᖏᓪᓗᓂ.  ᑕᒪᒃᑯᐊ ᐊᑐᓗᐊᓐᖑᐊᖅᑐᑦ ᓇᓗᓇᐃᔭᖅᑕᐅᕗᑦ ᖁᓛᓂ.
ᖄᒃᑲᓐᓂᐊᒍᑦ, ᐊᑐᕐᓗᒋᑦ ᓱᕈᓯᐊᓛᖑᓂᖏᓐᓂ ᐱᕙᓪᓕᐊᑎᑕᐅᓂᕐᒥᑦ
ᐃᓕᓐᓂᐊᕆᐅᖅᓴᖅᑎᑕᐅᓂᖏᓐᓄᑦ ᐊᒻᒪ ᐱᔨᑦᑎᕈᑏᑦ ᐱᑕᖃᕆᐊᓖᑦ ᓱᕈᓯᓕᒫᑦ
ᐅᓗᕆᐊᓇᓐᖏᑦᑐᒦᓪᓗᑎᒃ ᐃᓕᓐᓂᐊᕐᕕᖃᖅᑐᐃᓐᓇᐅᔪᓐᓇᕐᓂᐊᕐᒪᑕ.

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦᐃᓄᐃᑦ ᐱᖅᑯᓯᑐᖃᖏᑕ ᐃᓅᖃᑎᒌᒍᓯᖏᑕᓗ ᖃᓄᐃᓕᖓᓕᕐᓂᖓᓄᑦ

ᐅᐃᒍᖓ 2:

ᐃᓄᐃᑦ ᖃᐅᔨᓴᐃᓂᕐᒥ ᐃᓚᒋᔭᐅᖃᑕᐅᔪᒪᓂᖏᑦ  
ᑕᒪᑐᒥ ᐅᓂᒃᑳᓕᐊᑦᑕ ᓇᑉᐸᖓ ᑭᖑᓪᓕᖅ ᑐᕌᖓᓗᐊᖅᑐᖅ ᖃᓄᖅ ᐃᓄᖕᓂᒃ
ᖃᐅᔨᓴᐃᓂᐅᓚᐅᖅᑐᖅ “ᖃᓄᐃᑉᐱᑕᓕᒃᑯᑦ” ᑲᔪᓯᑎᑕᐅᓚᐅᕐᒪᖔᖓ. ᐅᑯᐊ
ᐋᖅᑭᒃᓱᖅᑕᐅᓚᐅᖅᑐᑦ ᒪᓕᒃᑕᐅᓪᓗᑎᒃ ᖃᐅᔨᓴᐃᖃᑕᐅᓚᐅᖅᑐᑦ ᐊᒻᒪ ᓇᓗᓇᐃᔭ -
ᐃᓚᐅᖅᖢᑎᒃ ᖃᐅᔨᓴᐃᓂᐅᑉ ᐱᕙᓪᓕᐊᔾᔪᓯᖏᓐᓂ ᓇᓕᐊᒃ ᑲᔪᓯᑦᑎᐊᓚᐅᕐᒪᖔᖏᑦ, ᐊᒻᒪ
ᓯᕗᓂᒃᓴᑦᑎᓐᓂ ᖃᐅᔨᓴᐃᔪᖃᕐᓂᐊᖅᐸᑦ ᓇᐅᒃᑯᑦ ᐱᐅᓯᒃᑲᓐᓂᕐᕕᒃᓴᖃᕐᒪᖔᖓ.  ᐅᑯᓇᓂ
ᑎᑎᕋᖅᑕᑦ ᓇᓗᓇᐃᔭᐃᓯᒪᖕᒥᔪᑦ ᖃᓄᐃᑦᑐᓂᒃ ᓂᕆᐅᒋᔭᖃᕐᒪᖔᖏᑦ ᖃᐅᔨᓴᖅᑎᓄᑦ
ᖃᐅᔨᓴᐃᕝᕕᖕᓄᓪᓗ ᐃᖅᑲᓇᐃᔭᖃᑎᖃᖃᑦᑕᖅᑐᑦ ᐃᓄᖕᓂᒃ ᐊᒻᒪ ᐃᓄᐃᑦ ᓄᓇᖓᓐᓂ
ᓄᓇᕗᒻᒦᑦᑐᓂᒃ, ᐊᒻᒪ ᑕᐃᒪᐃᓕᐅᕈᑎᒃ, ᐃᑲᔪᖅᓲᑕᐅᓂᐊᕈᓇᖅᑐᖅ ᖃᓄᖅ ᐃᓄᐃᑦ
ᐃᓚᒋᔭᐅᖃᑕᐅᖃᑦᑕᕐᓂᕐᒪᖔᖏᑦ ᖃᐅᔨᓴᐃᓂᐅᑉ ᐱᕙᓪᓕᐊᔾᔪᓯᖏᑦᑎᒍᑦ. ᑕᒪᓐᓇ
ᐊᓯᔾᔨᖅᐸᓪᓕᐊᓂᖅ ᐊᑐᖅᑎᓪᓗᒍ ᐃᓄᐃᑦ ᐃᓚᐅᔭᕆᐊᓖᑦ ᐊᒻᒪ ᐃᓱᒪᓕᐅᖃᑕᐅᓗᑎᒃ
ᖃᐅᔨᓴᐃᓂᐅᑉ ᐱᕙᓪᓕᐊᔾᔪᓯᓕᒫᖏᓐᓂ ᐊᒻᒪ ᓵᑕᒃᓴᐅᓂᖅᓴᐅᓗᑎᒃ ᖃᐅᔨᓴᐃᕝᕕᑦ
ᐃᓄᐃᑦ ᓄᓇᖏᓐᓂ ᖃᐅᔨᓴᐃᓂᐊᕈᑎᒃ ᐊᒻᒪ ᓱᓕᑦᑎᐊᕐᓂᐊᖅᐸᑦ ᖃᐅᔨᓴᖅᑕᖏᑦ.
ᑕᒪᓐᓇ ᓴᓐᖏᓂᕐᒥᒃ ᓇᓕᒨᒌᓕᖅᑎᑦᑎᕙᓪᓕᐊᓂᖅ ᐊᑐᖅᑕᐅᕙᓪᓕᐊᓕᕇᖅᑐᖅ 
ᐊᒥᓱᓂ ᓄᓇᖃᖅᑳᖅᓯᒪᔪᑦ ᓄᓇᓕᖁᑎᖏᓐᓂ ᐊᒻᒪ ᐱᐅᓯᓐᖑᖅᐸᓪᓕᐊᓪᓗᓂ
ᐊᔾᔨᐅᓐᖏᑦᑑᑎᑕᐅᔪᓐᓃᖅᖢᓂ ᓄᓇᖃᖅᑲᖅᓯᒪᔪᓂᒃ ᐃᓚᐅᑎᑦᑎᓂᖅ ᖃᐅᔨᓴᐃᓂᕐᓂ. 

ᐊᕐᕌᒍᑦ ᖁᓕᑦ ᖄᖏᖅᓯᒪᔪᓂ ᐱᕙᓪᓕᐊᕈᓘᔭᖅᑐᖅ ᖃᓄᖅ ᖃᐅᔨᓴᖅᑏᑦ 
ᖃᐅᔨᓴᐃᕝᕖᓪᓗ ᐃᓄᐃᑦ ᓄᓇᓕᖏᓐᓂᒃ ᑎᒥᖁᑎᖏᓐᓂᒡᓗ ᐃᓚᐅᑎᑦᑎᖃᑦᑕᕐᓂᖏᑦ
ᖃᐅᔨᓴᐃᓂᖅᑕᖃᖅᑎᓪᓗᒍ, ᑭᓯᐊᓂᓗ ᑕᐃᒪᐃᒃᑲᓗᐊᖅᑎᓪᓗᒍ ᐱᐅᓯᒋᐊᕐᕕᒃᓴᖃᖅᑐᖅ
ᓱᓕ.  ᑕᒪᑐᒪᓂ ᐅᖃᐅᓯᕆᔭᑦᑎᓐᓂ ᖃᓄᖅᑑᕈᑎᒃᓴᓂᒃ ᐅᖃᐅᓯᖃᕐᓂᐊᖅᑐᒍᑦ
ᐱᐅᓯᒋᐊᕈᑎᒃᓴᓂᒃ, ᑲᑕᒃᑎᑦᑎᓇᓱᓐᖏᖢᑕᓗ ᖃᐅᔨᓴᐃᓂᖅ, ᖃᐅᔨᓴᐃᔩᑦ ᐊᒻᒪ
ᖃᐅᔨᓴᐃᕝᕖᑦ ᖃᓄᐃᓕᐅᖃᑦᑕᕐᓂᕕᓂᖏᓐᓂᒃ ᐊᒻᒪ ᐃᓚᒋᔭᐅᖃᑕᐅᓂᖏᓐᓂᒃ

ᓄᓇᕗᒻᒨᖓᔪᓂᒃ ᐱᓕᕆᐊᖃᖅᑎᓪᓗᒋᑦ.  ᖃᐅᔨᓴᐃᓂᖅ ᐊᑐᕐᓗᒍ
ᐃᓕᑉᐹᓪᓕᐅᑎᓪᓚᕆᐊᓘᔪᓐᓇᖅᑐᖅ ᐃᓄᖕᓄᑦ ᓄᓇᓕᖏᓐᓄᓪᓗ, ᐊᒻᒪ ᐊᑐᐊᒐᓕᐅᖅᑎᓄᑦ
ᑐᓴᐅᒪᔾᔪᑎᑖᕆᔭᐅᔪᓐᓇᖅᖢᑎᒃ, ᐊᑐᐊᒐᓕᐅᖅᑏᑦ ᐃᓱᒪᓕᐅᖃᑦᑕᕐᒪᑕ ᐃᓄᐃᑦ
ᐃᓅᓯᖏᓐᓂᒃ ᐊᒃᑐᐃᓂᖃᕐᓂᐊᖅᑐᓂᒃ.  ᓄᓇᕗᑦ ᑐᓐᖓᕕᒃᑯᑦ ᐃᓕᓴᖅᓯᓯᒪᖕᒥᔪᑦ ᐃᓄᐃᑦ
ᐱᐅᓂᖅᓴᒧᑦ ᐊᑐᖔᓕᕈᓐᓇᕐᓂᖏᓐᓂᒃ ᖃᐅᔨᓴᐃᓂᐅᓚᐅᖅᑐᑦ ᐱᔾᔪᑎᒋᓪᓗᒋᑦ, ᐃᓄᐃᑦ
ᓄᓇᓕᖏᓪᓗ ᐃᓚᐅᑎᑕᐅᒃᐸᑕ ᖃᐅᔨᓴᖅᑕᑦ ᖃᓄᐃᓕᖓᓂᐊᕐᒪᖔᖏᑦ, ᖃᐅᔨᓴᐃᓂᐅᑉ
ᐱᕙᓪᓕᐊᔾᔪᓯᖏᑦ ᐊᒻᒪ ᖃᓄᖅ ᐃᓄᖕᓄᑦ ᓄᓇᓕᖁᑎᖏᓐᓄᓪᓗ ᑐᕌᖓᔪᑦ ᑐᓴᐅᒪᔾᔪᑏᑦ
ᐊᑐᖅᑕᐅᓂᐊᕐᒪᖔᖏᑦ.  ᐃᓄᐃᑦ ᖃᐅᔨᓴᐃᓂᕐᒥ ᐃᓚᐅᒃᐸᑕ ᖃᐅᔨᓴᐃᓂᒃᑯᑦ ᖃᐅᔨᔭᐅᔪᑦ
ᐊᑑᑎᖃᕐᓂᖅᓴᐅᓂᐊᖅᑐᑦ ᓄᓇᓕᖕᓄᑦ ᐊᒻᒪ ᐊᑐᐊᒐᓕᐅᖅᑎᓄᑦ, ᑕᐃᒪᐃᑉᐸᓪᓗ
ᐱᐅᓂᖅᓴᒃᑯᑦ ᐊᒃᑐᖅᑕᐅᓂᐊᖅᖢᑎᒃ ᐃᓅᓯᖃᑦᑎᐊᕐᓂᖅ ᐋᓐᓂᐊᖃᕐᓇᓐᖏᓐᓂᓕᕆᓂᕐᓗ
ᐃᓄᐃᑦ ᓄᓇᓕᖁᑎᖏᓐᓂ.

ᖃᐅᔨᓴᐃᓂᐅᑉ ᖃᐅᔨᓴᐃᔩᓪᓗ
ᖃᓄᐃᓕᐅᖃᑦᑕᓚᐅᖅᓯᒪᓂᖏᑦ ᓄᓇᕗᒻᒥ
ᐅᓄᖅᑐᐃᖅᓱᓗᐊᖅ, ᖃᐅᔨᓴᐃᔩᑦ ᐊᒻᒪ ᓄᓇᖃᖅᑳᖅᓯᒪᔪᑦ ᐊᒻᒪ ᓄᓇᓕᖏᑦ
ᖃᐅᔨᓴᖅᑕᐅᑎᓪᓗᒋᑦ ᖃᐅᔨᓴᐃᔩᑦ ᓲᖑᓗᐊᖃᑦᑕᖅᓯᒪᔪᑦ.  ᑕᐃᒪᐃᓕᖓᑎᓪᓗᒍ,
ᐃᓅᓐᖏᑦᑐᑦ ᖃᐅᔨᓴᐃᔩᑦ ᖃᐅᔨᓴᐃᕝᕖᓪᓗ ᐃᑲᔫᓯᐊᕐᓂᖅᓴᕐᔪᐊᕌᓘᔪᑦ ᖃᐅᔨᓴᓚᐅᖅᑕᒥᒍᑦ
ᐃᓄᖕᓂᒃ ᓄᓇᓕᖕᓂᒡᓗ, ᐱᐅᓯᕚᓪᓕᓐᖏᖢᑎᒃ ᑕᐃᒃᑯᐊ ᖃᐅᔨᓴᖅᑕᐅᓚᐅᖅᑐᑦ ᐃᓅᓯᒃᑯᑦ
ᐋᓐᓂᐊᖃᕐᓇᓐᖏᓐᓂᓕᕆᓂᒃᑯᓪᓗ.  ᓄᓇᕐᔪᐊᓕᒫᖅ ᑕᑯᓐᓇᖅᖢᒍ ᐃᓄᐃᑦ ᖃᐅᔨᓴᖅᑕᐅ -
ᓯᒪᓂᑰᓂᖅᐹᖑᔪᑦ, ᐃᓅᓯᓕᒫᖏᑦ ᖃᓄᐃᑦᑐᑐᐃᓐᓇᐃᑦ ᑎᑎᕋᐅᑕᐅᓯᒪᓪᓗᑎᒃ ᐊᒻᒪ

ᓄᓇᓕᓐᓂ ᖃᐅᔨᓴᖅᑎᓄᑦ ᐃᑲᔪᖅᑎ ᐅᓖᐱᑲ ᐃᑭᓪᓗᐊᖅ ᑕᑯᔭᐅᓂᐊᖅᑐᓂᒃ ᑲᒪᔨᒋᔭᐅᔪᖅ ᖁᕐᓗᖅᑐᖅ, ᓄᓇᕗᒻᒥ.

ᑯᒪᐃᔭᖅᑕᐅᑦᑎᐊᖅᓯᒪᓪᓗᑎᒃ ᐃᓅᓐᖏᑦᑐᓄᑦ ᖃᐅᔨᓴᐃᔨᓄᑦ.  ᖃᐅᔨᓴᖅᑕᐅᓯᒪᓂᑯᑦ
ᖃᓄᖅ ᐃᓄᐃᑦ ᕿᑐᕐᖓᒥᓂᒃ ᐱᕈᖅᓴᐃᖃᑦᑕᕐᒪᖔᖏᑦ ᐊᒻᒪ ᖃᓄᖅ
ᓄᓕᐊᕈᓯᖃᕐᒪᖓᖏᑦ, ᖃᓄᕐᓗ ᐊᖑᓇᓱᒃᐸᖕᒪᖔᖏᑦ ᐊᒻᒪ ᓂᕿᒃᓴᓕᐅᕈᓯᖏᑦ, ᐊᒻᒪ
ᑮᓇᐅᔭᖃᖅᑎᑕᐅᑦᑎᐊᖃᑦᑕᖅᖢᑎᒃ ᐊᒥᓱᑦ ᐃᓄᓐᖏᑦᑐᑦ ᖃᐅᔨᓴᐃᔩᑦ ᐊᒻᒪ ᖃᐅᔨᓴᐃᕝᕖᑦ.

ᐃᓄᐃᑦ ᓄᓇᓕᖏᑦ ᓵᓚᐅᓕᓲᖑᔪᑦ ᖃᐅᔨᓴᐃᔨᓄᑦ ᖃᐅᔨᓴᐃᕝᕕᖕᓄᓪᓗ
ᐊᑕᐅᓯᐅᓐᖏᑦᑐᓂᒃ ᐱᔾᔪᑎᖃᖅᖢᑎᒃ.  ᓴᖅᑭᔮᕐᓂᖅᐹᖑᔪᖅ ᓄᓇᕗᒻᒥ
ᖃᐅᔨᓴᐃᓂᐅᓂᐊᖅᑐᑦ ᓯᓚᑖᓃᓱᖓᖅᖢᑎᒃ ᐋᖅᑭᒃᓱᖅᑕᐅᕙᒌᓲᑦ, ᐊᒻᒪ ᐃᓄᓐᖏᑦᑐᓄᑦ
ᑎᑭᓚᐅᑲᑐᐃᓐᓇᖅᑐᓄᑦ ᖃᐅᔨᓴᖅᑕᐅᓕᖅᖢᑎᒃ, ᐱᖅᑯᓯᒥᖕᓂᒃ ᐊᑐᖅᖢᑎᒃ
ᑐᑭᑖᖅᑎᑦᑎᓕᖅᖢᑎᒃ ᐊᒻᒪ ᑐᓴᖅᑕᓂ ᐋᖅᑭᒃᓱᒃᑲᓐᓂᖅᖢᒋᑦ ᓄᓇᓕᖕᓂ
ᐃᓄᖕᓂᓐᖔᖅᑐᕕᓃᑦ.  ᑕᒪᓐᓇᐅᒐᓗᐊᖅᑎᓪᓗᒍ, ᐃᓄᐃᑦ ᓄᓇᓕᖁᑎᖏᑦ
ᖃᐅᔨᓴᖅᑕᐅᖃᑦᑕᕆᐊᓖᑦ ᐊᑐᐊᒐᓕᐅᖅᑏᑦ ᑐᓴᖅᑎᑕᐅᔪᓐᓇᕐᓂᐊᕐᒪᑕ
ᐊᓯᔾᔨᕐᓂᖅᑕᖃᕆᐊᖃᕐᓂᕐᒥᒃ ᐱᐅᓂᖅᓴᒧᑦ ᓴᖑᔾᔪᑕᐅᔪᓐᓇᖅᑐᓄᑦ ᐊᑐᖅᑕᐅᓂᐊᕐᒪᑕ.

ᐃᓄᐃᑦ ᐅᓄᕐᓂᖅᓴᑦ ᐃᓕᓐᓂᐊᕐᕕᐊᓗᖕᒥ ᐱᔭᕇᓐᖏᖢᑎᒃ ᓄᖅᑲᖃᑦᑕᕐᓂᖏᑦ
ᐱᔾᔪᑎᒋᓪᓗᒍ, ᐅᓄᓐᖏᑦᑐᑦ ᐃᓄᐃᑦ ᓄᓇᖓᓐᓂᕐᒥᐅᑦ ᖃᐅᔨᓴᐃᓂᕐᒧᑦ ᑐᕌᖓᔪᓂᒃ
ᓴᓇᕐᕈᑎᖃᓐᖏᑦᑐᑦ ᐱᓕᒻᒪᒃᓯᒪᐅᓐᖏᑦᑐᓪᓗ.  ᑕᐃᒪᐃᓐᓂᖓᓄᑦ, ᐅᓄᖅᑐᑦ ᐃᓄᐃᑦ
ᐊᔪᕋᓱᒋᔭᐅᔪᑦ ᖃᐅᔨᓴᐃᓂᕐᒧᑦ ᑐᕌᖓᔪᓂᒃ ᖃᐅᓴᐃᔾᔪᑎᒃᓴᓂᒃ ᑐᒃᓯᕋᐅᓯᐅᕐᓂᕐᒥᒃ,
ᖃᐅᔨᓴᐃᓃᑦ ᖃᓄᖅ ᐊᑐᓕᖅᑎᑕᐅᓂᐊᕐᒪᖔᖏᓐᓂᒃ ᐊᐅᓚᑦᓯᔨᐅᔪᓐᓇᕐᓂᕐᒥᒃ
ᐅᕝᕙᓘᓐᓃᑦ ᖃᐅᔨᓴᐃᔩᑦ ᐱᔭᒃᓴᖅᑖᕆᓯᒪᔭᒥᖕᓂᒃ ᓱᓕᓂᕐᒨᖓᔪᓂᒃ ᐊᑐᕈᓐᓇᕐᒪᖔᖏᑦ
ᐃᓄᖕᓄᑦ ᓄᓇᓕᖕᓄᓪᓗ.  ᑕᐃᒪᐃᓐᓂᖓᓄᑦ, ᐃᓄᐃᑦ ᖃᐅᔨᒪᔪᑦ ᖃᓄᖅ ᖃᐅᔨᓴᐃᓂᕕᓃᑦ
ᐃᑲᔪᕈᓐᓇᕐᓂᖏᓐᓂᒃ ᐋᓐᓂᐊᖃᕐᓇᓐᖏᓐᓂᓕᕆᓂᕐᒧᑦ, ᑭᓯᐊᓂᓗ ᑕᐃᒪᐃᒃᑲᓗᐊᖅᑎᓪᓗᒍ
ᐃᒡᓗᖔᖓᓅᓕᕈᓐᓇᖅᖢᓂ ᐊᖅᓵᖅᑕᐅᓗᑕᓗ ᖃᐅᔨᓴᐃᓂᐅᓚᐅᖅᑑᑉ ᐱᐅᓂᖅᓴᒧᑦ
ᐊᑐᖅᑕᐅᔪᓐᓇᕐᓂᖏᓐᓂᒃ.

ᐅᐃᒍᖓ 2 ᐅᑯᓇᓂ ᐅᓂᒃᑲᓂ ᑕᒪᒃᑯᓂᖓ ᐅᓂᒃᑲᐅᓯᓕᒃ ᐊᒻᒪ ᐃᓱᒫᓘᑎᒋᔭᐅᔪᓂᒃ
ᖃᐅᔨᓴᐃᓂᐅᓚᐅᖅᑑᑉ ᐃᓗᓕᖏᓐᓃᑦᑐᓂᒃ, ᐊᒻᒪ ᓇᓗᓇᐃᔭᐃᓯᒪᓪᓗᑎᒃ ᓄᓇᕗᑦ
ᑐᓐᖓᕕᒃᑯᑦ ᖃᓄᐃᑦᑐᓂᒃ ᓂᕆᐅᒋᔭᖃᕐᒪᖔᖏᑦ ᖃᐅᔨᓴᐃᔨᓂᑦ ᐊᒻᒪ ᖃᐅᔨᓴᐃᕝᕕᖕᓂᑦ
ᓯᕗᒧᐊᒃᐸᓪᓕᐊᓂᐊᖅᑎᓪᓗᒋᑦ.

ᖃᓄᐃᑉᐱᑕᓕᒃᑯᑦ ᖃᐅᔨᓴᐃᓂᐅᓚᐅᖅᑐᖅ:
ᑭᓱᑦ ᑲᔪᓯᑦᑎᐊᓚᐅᖅᐸᑦ?
ᐅᑯᓇᓂ ᐊᒡᒍᖅᑐᖅᓯᒪᓂᕐᓂ, ᖃᓄᐃᑉᐱᑕᓕᒃᑯᑦ ᖃᐅᔨᓴᐃᓂᐅᓚᐅᖅᑑᑉ
ᑲᔪᓯᑦᑎᐊᕐᓂᕆᓚᐅᖅᑕᖏᑦ ᑐᖓᐅᑦᑎᓂᕆᓚᐅᖅᑕᖏᓪᓗ ᐅᖃᐅᓯᕆᔭᐅᓪᓗᐊᑕᕐᓂᐊᖅᑐᑦ.
ᑕᐃᒪᐃᓕᐅᕈᑎᒃ, ᓄᓇᕗᑦ ᑐᓐᖓᕕᒃᑯᑦ ᓇᓗᓇᐃᖅᓯᔪᓐᓇᕐᓂᐊᖅᑐᑦ ᖃᓄᖅ ᖃᐅᔨᓴᐃᓃᑦ
ᐃᑲᔫᑎᖃᕐᓂᖅᓴᐅᔪᓐᓇᕐᓂᐊᕐᒪᖔᖏᑦ ᐃᓄᐃᑦ ᓄᓇᓕᖁᑎᖏᓐᓂᒃ.

ᐸᕐᓈᕆᔭᐅᓂᖓᓂᑦ ᐊᑐᓕᖅᑎᑕᐅᓂᖓᓄᑦ,  ᖃᓄᐃᑉᐱᑕᓕ ᐃᓄᖕᓂᒃ ᖃᐅᔨᓴᐃᓂᖅ
ᑲᔪᓯᑦᑎᐊᓚᐅᖅᑐᖅ. ᓄᓇᕗᒻᒥ ᑐᑭᒧᐊᒃᑎᑦᑎᔩᑦ ᑲᑎᒪᔨᕋᓛᖏᑦ ᐃᒃᓯᕚᖅᑎᖃᓚᐅᖅᐳᑦ
ᓄᓇᕗᑦ ᑐᓐᖓᕕᒃᑯᓐᓂᒃ, ᓄᓇᕗᑦ ᒐᕙᒪᒃᑯᑦ, ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᖏᓐᓂᒃ 
ᐊᒻᒪ ᖃᐅᔨᓴᖅᑎᓪᓗᐊᑕᐅᓚᐅᖅᖢᑎᒃ ᒍᕇᔅᐃᒡᓚᓐ ᐊᒻᒪ ᑭᐅ ᔭᖕ. ᑲᑎᒪᔨᕋᓛᑦ
ᐃᖅᑲᓇᐃᔭᖃᑎᒌᓚᐅᖅᑐᑦ ᐊᖏᔪᐊᓗᖕᒥᒃ ᐱᔭᕐᓂᓐᖏᑦᑐᒥᒃ ᐱᓕᕆᐊᖃᕐᓂᐊᕋᒥᒃ 
ᐊᒻᒪ ᐃᓱᓕᕝᕕᖓ ᑕᐃᑲᑦᑎᐊᖑᓂᐊᖅᖢᓂ.  ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᖏᑦ
ᐃᒃᓯᕚᕐᕕᐅᕗᑦ ᓄᓇᕗᒻᒥᐅᑦ ᓄᓇᓕᖏᑦᑕ ᒪᐃᔭᖏᑦ, ᓄᓇᓕᖏᑦᑕ ᖃᐅᔨᓴᖅᑕᐅᔪᒪᓂᖓ
ᐊᑐᓂ ᒪᐃᔭᓄᑦ ᐅᐸᒃᑕᐅᓂᐊᖅᑐᓄᑦ ᐊᖏᖅᑕᐅᔭᕆᐊᖃᓚᐅᖅᖢᑎᒃ, ᐅᓂᒃᑲᐅᔾᔭᐅ -
ᕋᓂᑐᐊᕋᒥᒃ ᖃᐅᔨᓴᐃᓂᖅ ᖃᓄᐃᓕᖓᓂᐊᕐᒪᖔᖓ ᐃᒡᓚᒧᑦ ᐊᒻᒪ ᔭᖕᒧᑦ ᕕᕗᐊᕆ
2007-ᖑᑎᓪᓗᒍ.  ᔫᓂ 2007-ᒥ, ᑕᓐᓇ ᖃᐅᔨᓴᐃᓂᐅᔪᒪᔪᖅ ᓚᐃᓴᑖᖅᑎᑕᐅᓚᐅᖅᓯᒪᔪᖅ
ᓄᓇᕗᒻᒥ ᖃᐅᔨᓴᐃᔩᑦ ᑎᒥᖁᑖᓄᑦ, ᒪᒋᐊᓪ ᓯᓚᑦᑐᖅᓴᕐᕕᒡᔪᐊᖓᓐᓄᑦ ᐊᖏᖅᑕᐅᓚ -
ᐅᖅᑳᖅᑎᓪᓗᒍ, ᐊᒻᒪ ᒪᒋᐅᓪ ᐊᒻᒪ ᓄᓇᓖᑦ ᐊᖏᕈᑎᓂᒃ ᐊᑕᐅᓯᐅᓐᖏᑦᑐᓂᒃ
ᐊᑎᓕᐅᕆᓪᓗᑎᒃ ᐊᒻᒪ ᕼᐋᒻᓚᒃᑯᑦ ᐊᑐᓂ ᐊᑎᓕᐅᕆᒋᓪᓗᑎᒃ. 81 

ᐊᐱᖅᑯᑎᕕᓃᑦ ᑲᑎᖅᓱᖅᑕᐅᓂᕕᓂᖏᓐᓂᑦ ᑕᑯᓐᓇᖅᖢᒍ, ᓄᓇᕗᒻᒧ ᑐᕌᖓᔪᑦ
ᖃᓄᐃᑉᐱᑕᓕ ᐃᓄᖕᓂᒃ ᖃᐅᔨᓴᐃᓂᖅ ᑲᔪᓯᑦᑎᐊᓚᐅᖅᑐᖅ. ᖃᓄᐃᑉᐱᑕᓕ ᐃᓄᖕᓂᒃ
ᖃᐅᔨᓴᐃᓂᒃᑯᑦ ᑲᑎᖅᓱᖅᑕᑦ ᑐᓴᐅᒪᔾᔪᑏᑦ ᐊᒥᓱᕐᔪᐊᒻᒪᕆᐊᓘᓚᐅᖅᑐᑦ, ᐊᒻᒪ
ᑲᑎᖅᓱᖅᑕᐅᑦᑎᐊᕋᒥᒃ, ᓄᓇᕗᒻᒥ ᐃᓄᐃᑦ ᖃᓄᐃᓕᕐᒪᖔᖏᑕ ᐃᓚᖓᒍᑦ
ᓇᓗᓇᐃᖅᓯᓚᐅᖅᑐᖅ.  ᑕᒪᒃᑯᐊ ᑲᑎᖅᓱᖅᑕᐅᔪᑦ ᐊᒃᓱᐊᓗᒃ ᐃᑲᔫᑎᖃᕈᓐᓇᖅᑐᑦ
ᑐᑭᓯᒃᑲᓐᓂᕐᓂᐊᕋᑦᑕ ᓇᐅᒃᑯᑦ ᐱᔭᕐᓂᓐᖏᓐᓂᖃᕐᒪᖔᖓ ᐋᓐᓂᐊᖃᕐᓇᓐᖏᑦᑐᓕᕆᓂᖅ,
ᐊᒻᒪ ᐅᖁᒪᐃᓐᓂᓂᐊᖅᑎᒃᑯᓐᓄ ᐊᑐᐊᒐᓕᐅᖅᑎᑦ ᑐᓴᖅᑎᓪᓗᑎᒃᑯᑦ ᐊᒻᒪ ᐋᖅᑭᒋᐊᕐᓗᒍ
ᐋᓐᓂᐊᖃᕐᓇᓐᖏᓐᓂᓕᕆᓂᖅ ᓄᓇᕗᒻᒥ.  ᐃᓚᖓᒍᑦ ᑕᒪᓐᓇ ᐱᕙᓪᓕᐊᓕᕇᖅᑐᖅ.
ᓄᓇᕗᑦ ᒐᕙᒪᒃᑯᓐᓄᑦ ᐃᓅᓕᓴᐃᔨᓄᑦ ᑲᒪᔨᐅᔪᖅ ᔨᐅᕈᑏᓐ ᐋᔅᐳᐊᓐ ᐅᕙᑦᑎᓐᓄᑦ
ᐅᖃᓚᐅᖅᑐᖅ ᖃᓄᖅ ᖃᓄᐃᑉᐱᑕᓕᒃᑯᑦ ᑐᓴᐅᒪᔾᔪᑏᑦ ᑲᑎᖅᓱᖅᑕᑦ ᐱᔾᔪᑎᓖᑦ
ᓂᕿᑭᒃᓴᕐᓂᕐᒧᑦ ᐊᑐᖅᑕᐅᓪᓗᑎᒃ ᐋᖅᑭᒃᓯᓚᐅᖅᑐᑦ ᓄᓇᕗᒻᒥ ᓂᕿᖃᑦᑎᐊᕐᓂᕐᒧᑦ
ᑲᑐᔾᔨᖃᑎᒌᖏᓐᓂᑦ ᔫᓂ 2012-ᖑᑎᓪᓗᒍ, ᒪᑭᒪᓂᐅᓂᕋᖅᑕᐅᔫᑉ ᐸᕐᓇᐅᑎᖏᓐᓄᑦ
ᐃᓚᒋᔭᐅᖃᑕᐅᓪᓗᓂ ᐊᒃᖢᓂᖅ ᐸᓚᖅᓯᒃᑲᓐᓂᕐᓂᐊᕐᒪᑦ.  ᐅᖃᓚᐅᕐᒥᔪᖅ 
ᑕᐃᒃᑯᐊ ᑐᓴᐅᒪᔾᔪᑏᑦ ᐱᔾᔪᑎᓖᑦ ᖁᐃᓂᓗᐊᕐᓂᕐᒧᑦ ᐅᖁᒪᐃᓗᐊᕐᓂᕐᒧᓪᓗ 
ᐊᑐᖅᑕᐅᖕᒥᔪᑦ ᐊᑐᐊᒐᓕᐅᖅᐸᓪᓕᐊᑎᓪᓗᒋᑦ ᐊᓐᓂᐊᖑᐃᓐᓇᐅᔭᓕᕐᓂᕐᒥᒃ
ᐊᑐᓐᖏᓐᓂᖅᓴᐅᓕᕈᑕᐅᓂᐊᕐᒪᑕ.82

ᓄᑕᖅᑲᕗᒻᒥᒃ ᑕᐃᔭᐅᔪᖅ ᓱᕈᓯᕐᓅᖓᔪᓂᒃ ᖃᕆᓴᐅᔭᕐᓄᑦ ᐃᓕᐅᖅᑲᐃᓂᖅ
ᐆᒃᑑᑎᑦᑎᐊᕙᐅᒋᕗᖅ ᑕᒪᒃᑯᐊ ᐸᐃᑉᐹᕈᔪᐃᑦ ᖃᓄᖅ ᐊᑐᖅᑕᐅᓂᖏᑦ ᑕᑯᓐᓇᖅᖢᒋᑦ.
ᖃᓄᐃᑉᐱᑕᓕᒃᑯᑦ ᖃᕆᓴᐅᔭᒃᑰᖅᑎᑕᐅᓯᒪᔪᑦ ᐊᒻᒪ ᓄᓇᕗᒻᒥ ᐃᓄᐃᑦ ᓱᕈᓯᖏᑦᑕ
ᖃᐅᔨᓵᖑᓚᐅᕐᓂᖏᓐᓂᓐᖔᖅᑐᑦ, ᐊᑐᖅᑕᐅᓪᓗᑎᒃ ᓄᓇᕗᑦ ᒐᕙᒪᒃᑯᑦ ᓄᑕᖅᑲᕗᑦ
ᓱᕈᓯᕐᓅᖓᔪᓂᒃ ᖃᕆᓴᐅᔭᒃᑯᑦ ᐃᓕᐅᖅᑲᐃᕙᓪᓕᐊᓕᓚᐅᖅᐳᑦ.  ᖃᕆᓴᐅᔭᒃᑰᖅᑎ -
ᑕᐅᓯᒪᓪᓗᑎᒃ ᐃᓗᓕᖃᐅᓗᐊᓐᖑᐊᖅᑐᑦ ᐊᓈᓇᒋᔭᑦ ᐊᒻᒪ ᕿᑐᕐᖓᖏᑦᑕ ᖃᓄᐃᓐᓂᖏᑦ,
ᐱᒋᐊᕐᕕᖃᖅᖢᑎᒃ ᓇᔾᔨᐊᕆᔭᐅᓂᖏᓐᓂᑦ ᐃᓕᓐᓂᐊᕆᐅᖅᓴᕆᐊᕐᓂᖏᓐᓄᑦ, ᐊᒻᒪ
ᑕᐃᒪᓐᓇ ᑲᑎᓱᖅᑕᐅᖑᔭᖅᖢᑎᒃ ᐃᓅᓕᓴᐃᔩᑦ ᓄᑕᕋᓛᕐᓂᒃ ᓱᕈᓯᕐᓂᒡᓗ ᑲᒪᔨᐅᔪᑦ
ᑐᑭᓯᐅᒪᑦᑎᐊᕐᓂᖅᓴᐅᓂᐊᖅᑐᑦ ᑭᓱᒥᒃ ᐱᔾᔪᑎᖃᖅᖢᑎᒃ ᐋᓐᓂᐊᑖᖃᑦᑕᕐᒪᖔᖏᑦ ᓱᕈᓰᑦ
ᓄᑕᕋᓛᓪᓗ.  ᓚᐅᕋ ᐋᕐᕗ, ᐳᕆᑎᔅ ᑲᓚᒻᐱᐊᒥ ᐄᔭᒐᕐᓂᒃ ᓴᓇᕕᖕᒥ ᐃᖅᑲᓇᐃᔭᖅᑐᖅ 
ᐊᒻᒪ ᐃᖅᑲᓇᐃᔭᖃᑎᖓ ᕕᒃᑑᕆᐊᑉ ᓯᓚᑦᑐᖅᓴᕐᕕᒡᔪᐊᖓᓐᓂ ᐃᖅᑲᓇᐃᔭᖅᑐᖅ,
ᐃᖅᑲᓇᐃᔭᖃᑎᖃᓚᐅᖅᑐᑦ ᓄᓇᕗᑦ ᒐᕙᒪᒃᑯᖏᓐᓂ ᐃᓄᓕᓴᐃᔨᑦ ᑲᒪᔨᖓᓐᓂᒃ 
ᑕᒪᓐᓇ ᓄᑕᖅᑲᕗᒻᒥᒃ ᑕᐃᔭᐅᔪᖅ ᐋᖅᑭᒃᓱᖅᑕᐅᕙᓪᓕᐊᓕᖅᑎᓪᓗᒍ.  ᑕᒪᓐᓇ
ᐋᖅᑭᒃᓱᖅᑕᐅᕙᓪᓕᐊᕗᖅ ᐃᓚᐅᑎᑦᑎᓪᓗᑎᒃ ᐃᓚᓕᐅᔾᔨᓯᒪᓪᓗᑎᒡᓗ ᐱᕙᓪᓕᐊᔪᓂᒃ.
ᐋᕐᕗ ᑕᒪᑐᒪ ᒥᒃᓵᓄᑦ ᐊᐱᖅᓱᖅᑕᐅᓕᕋᒥ, ᐅᓂᒃᑳᓚᐅᖅᑐᖅ ᖃᓄᖅ ᖃᓄᐃᑉᐱᑕᓕᒃᑯᑦ
ᐸᐃᑉᐹᑦ ᑲᑎᖅᓱᖅᑕᐅᓚᐅᖅᑐᑦ ᐃᑲᔪᕐᓂᖃᓚᐅᕐᒪᖔᖏᑦ ᓄᑕᖅᑲᕘᓂᕋᖅᑕᐅᔪᖅ
ᐋᖅᑭᒃᓱᖅᑕᐅᕙᓪᓕᐊᓕᕐᒪᑦ:

ᑐᑭᓯᑦᑎᐊᕐᓂᐊᕈᑦᑕ ᑭᓱᑦ ᐱᒻᒪᕆᐅᓂᖅᐹᖑᓂᐊᕐᒪᖔᖏᑦ ᓄᑕᖅᑲᕘᓂᕋᖅᑕᖅ
ᖃᕆᓴᐅᔭᒃᑰᖅᑎᑕᐅᓂᖏᑦ, ᐃᓄᖕᓂᒃ ᖃᐅᔨᓴᐃᓂᖅ ᐊᒃᓱᐊᓗᒃ
ᐃᑲᔪᕐᓂᖃᕐᓂᐊᖅᑐᖅ.  ᐆᒃᑑᑎᒋᓪᓗᒍ, ᐊᐱᕆᓚᐅᖅᓯᒪᓇᔭᓐᖏᑦᑐᒍᑦ ᐊᑖᑕᖓ
ᖃᓄᑎᒋ ᐊᖏᑎᒋᖕᒪᖔᖓᓂᒃ ᐊᒻᒪ ᖃᔅᓯᓂᒃ ᐅᖁᒪᐃᓐᓂᖃᕐᒪᖔᖓ, ᑭᓯᐊᓂᓕ
ᑐᑭᓯᓇᓱᓕᖅᖢᑕ ᐃᓄᖕᓂᒃ ᓱᕈᓯᕐᓂᒃ ᓱᖕᒪᑦ ᖁᐃᓂᓗᐊᖃᑦᑕᕐᒪᖔᖏᓐᓂᒃ 
ᑕᒪᓐᓇ ᑐᑭᓯᓕᑕᐃᓐᓇᓚᐅᖅᑕᕗᑦ, ᐊᓈᓇᑐᐊᕆᓐᖏᑕᖓ ᑭᓯᐊᓂ
ᐊᐱᖅᑯᑎᒋᓗᒎᔭᕆᐊᓕᒃ.83 

ᐋᕐᕗ ᐅᓂᒃᑲᐅᓯᖃᓕᓚᐅᕐᒥᔪᖅ ᖃᓄᐃᑉᐱᑕᓕᒃᑯᑦ ᑲᑎᖅᓱᖅᑕᐅᓚᐅᖅᑐᑦ ᓇᐅᒃᑯᑦ
ᐃᑲᔪᕐᓂᖃᕐᓂᖏᓐᓂᒃ ᑐᑭᓯᒃᑲᓐᓂᕋᓱᒃᑎᓪᓗᑕ ᐃᓄᐃᑦ ᖃᓄᐃᓕᕐᒪᖔᖏᓐᓂᒃ.
ᐊᔾᔨᒌᓐᖏᑦᑐᓄᑦ ᐋᓐᓂᐊᖃᕐᓂᓕᕆᓂᕐᒥᒃ ᐊᒃᑐᐃᓂᓖᑦ ᐅᓄᖅᑐᑦ ᖃᓄᖅ
ᑲᑎᓐᖓᓂᖃᕐᒪᖔᖏᑦ ᑐᑭᓯᒃᑲᓐᓂᕐᓇᖅᑐᖅ ᓱᖕᒪᑦ ᑕᐃᒪᐃᓕᖓᖕᒪᖔᖏᑦ.  ᐋᕐᕗ
ᖃᐅᔨᓴᐃᓂᖓ ᓵᓐᖓᓪᓗᐊᓚᐅᖅᑐᖅ ᐊᐅᒋᒃᓴᐅᑎᑐᖃᑦᑕᕐᓂᖏᓐᓂᒃ ᓇᔾᔨᔪᑦ ᐊᒻᒪ
ᐊᒫᒪᒃᑎᑦᑎᔪᑦ.  ᐊᐅᒋᒃᓴᐅᑦ ᐱᕈᖅᑐᓂᓐᖔᖅᐳᑦ ᓂᕿᓂᑦ, ᓲᕐᓗ ᐳᕌᑲᓕ, ᔅᐱᓇᑦᔅ ᐊᒻᒪ
ᑯᐊᓐᓃᑦ, ᑕᒪᒃᑯᐊ ᐃᑲᔫᑕᐅᒃᑲᓐᓂᖃᑦᑕᕐᒪᑕ ᓇᔾᔨᐊᑦ ᖃᓄᐃᓐᖏᓐᓂᖏᓐᓄᑦ.  ᐋᕐᕗ
ᐅᕙᑦᑎᓐᓄᑦ ᐅᖃᓚᐅᕐᒥᔪᖅ ᑐᑭᓯᒃᑲᓐᓂᓚᐅᕐᓂᕐᒥᓂᒃ ᓯᒡᒐᓕᐊᖅᑐᖃᑦᑕᕐᓂᐅᑉ ᒥᒃᓵᓄᑦ
ᐊᒻᒪ ᓂᕿᖃᑦᑎᐊᖃᑦᑕᓐᖏᓐᓂᖅ ᓇᔾᔨᔪᑦ ᐊᒻᒪ ᑐᑭᓯᒃᑲᓐᓂᖅᖢᓂ ᖃᓄᖅ ᐊᐅᒋᒃᓴᐅᑏᑦ
ᐃᑲᔪᖃᑦᑕᕐᒪᖔᖏᑦ:

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦᐃᓄᐃᑦ ᐱᖅᑯᓯᑐᖃᖏᑕ ᐃᓅᖃᑎᒌᒍᓯᖏᑕᓗ ᖃᓄᐃᓕᖓᓕᕐᓂᖓᓄᑦ

12
11

13
12

ᐊᕐᓇᐃᑦ ᓯᒡᒐᓕᐊᖅᑐᑯᑖᖕᓂᖅᓴᑦ ᐊᐅᒋᒃᓴᐅᑎᖃᓐᖏᓐᓂᖅᓴᐅᔪᑦ ᐊᐅᖕᒥᓂᑦ.
ᓯᒡᒐᓕᐊᖅᑐᕐᓂᖅ ᑕᒪᒃᑯᓂᖓ ᐃᔅᓴᒃᑕᐅᕙᓪᓕᐊᓂᖏᓐᓂᒃ ᓄᖅᑲᐅᒥᑎᑦᑎᓲᖅ 
ᐊᒻᒪ ᑕᒪᓐᓇ ᐃᑲᔪᕐᓂᖃᓪᓚᕆᖕᓂᐊᖅᖢᓂ ᐋᓐᓂᐊᖃᖅᑕᐃᓕᒪᓂᕐᒥᒃ
ᓴᖅᑭᔮᖅᑎᑦᑎᒃᑲᓐᓂᕋᓱᓕᕈᑎᒃ… ᐊᒻᒪ ᐊᕐᓇᐃᑦ ᓂᕿᒃᓴᖃᑦᑎᐊᖃᑦᑕᓐᖏᑦᑐᑦ—
ᑕᐃᒪᐃᑎᓪᓗᒍ ᑐᑭᖃᖅᐳᖅ ᐊᕐᓇᐃᑦ ᐱᓇᓱᐊᕈᓯᐅ ᐃᓗᐊᓂ ᐅᕝᕙᓘᓐᓃᑦ
ᑕᖅᑭᐅᑉ ᐃᓗᐊᓂ ᖃᐅᑕᒫᖅ ᓂᕿᖃᐃᓐᓇᕈᓐᓇᖃᑦᑕᓐᖏᑦᑐᑦ
ᓂᕿᑖᕈᑎᒃᓴᖃᐃᓐᓇᖃᑦᑕᓐᖏᖢᑎᒡᓗ—ᐊᕐᓇᐃᑦ ᓂᕿᖃᐃᓐᓇᖃᑦᑕᓐᖏᑦᑐᑦ
ᐊᐅᒋᒃᓴᐅᑎᖃᓐᖏᓐᓂᖅᓴᐅᖕᒥᔪᑦ.  ᑕᐃᒫᑐᐃᓐᓇᖅ ᓂᕿᖃᑦᑎᐊᕆᐊᖃᕐᓂᖅ
ᐊᒃᓱᐊᓗᒃ ᐱᕐᔪᐊᖑᔪᖅ, ᐊᒻᒪ ᓂᕿᑦᑎᐊᕙᖕᓂᒃ ᓂᕆᖃᑦᑕᕆᐊᖃᕐᓂᖏᑦ 
ᐊᕐᓇᐃᑦ ᓇᔾᔨᔪᑦ. 84

ᓄᑕᖅᑲᕗᒻᒥᒃ ᑕᐃᔭᐅᔪᖅ ᐆᒃᑑᑎᑦᑎᐊᕙᐅᕗᖅ ᖃᓄᖅ ᖃᐅᔨᓴᐃᓂᕕᓃᑦ
ᐊᑐᖅᑕᐅᔪᓐᓇᕐᓂᖏᓐᓂᒃ ᐊᑐᐊᒐᓕᐅᕐᓂᕐᒧᑦ, ᐊᒻᒪ ᐋᕐᕘᑉ ᖃᐅᔨᓴᐃᖏᓐᓇᕐᓂᖓ
ᑕᒪᒃᑯᓄᖓ ᐊᑐᖅᑕᐅᕙᓪᓕᐊᔪᓐᓇᖅᑐᑦ.  ᑭᓯᐊᓂᓕ ᓇᓗᔪᒍᑦ ᑕᒪᓐᓇ ᓄᑕᖅᑲᕗᒻᒥᒃ
ᑕᐃᔭᐅᔪᖅ ᓯᕗᓂᒃᓴᑦᑎᓐᓂ ᑲᔪᓯᑎᑕᐅᖏᓐᓇᕐᓂᐊᕐᒪᖔᖓᓂᒃ.

ᑎᑎᖅᑲᖁᑎᖏᑦ ᐊᑐᖅᖢᒋᑦ, ᖃᓄᐃᑉᐱᑕᓕᒃᑯᑦ ᖃᐅᔨᓵᕕᓂᕐᓅᖓᔪᑦ
ᓇᐃᒡᓕᑎᖅᓯᒪᔪᑦ ᐅᓂᒃᑳᑦ ᐅᖃᓕᒫᒐᓕᐊᕆᔭᐅᒐᒥᒃ ᐋᖅᑭᒃᓱᖅᓯᒪᑦᑎᐊᓚᐅᖅᑐᑦ 
ᐊᒻᒪ ᓴᖅᑭᑕᐅᓚᐅᖅᖢᑎᒃ ᐊᔾᔨᒌᓐᖏᑦᑐᐊᓗᐃᑦ ᓄᐊᑕᕕᓃᑦ ᐊᒻᒪ
ᑐᑭᓯᓇᖅᓯᑎᑦᑎᐊᓚᐅᖅᖢᑎᒃ. ᐅᑯᐊ ᐅᓂᒃᑳᑦ ᐃᓚᖃᖅᑐᑦ ᐃᓄᐃᑦ
ᖃᐅᔨᓴᖅᑕᐅᓂᕕᓂᖏᓐᓂᒃ ᖃᓄᐃᑉᐱᑕᓕᒃᑯᑦ, ᓄᓇᕗᒻᒥ ᓄᓇᓕᖕᓄᑦ ᐃᒻᒥᒧᓪᓗ
ᐃᓅᑦᑎᐊᕐᓂᕐᒧᑦ ᖃᐅᔨᓴᐃᓂᖅ, ᓄᓇᕗᒻᒥ ᓱᕈᕐᓇᐅᑏᑦ ᖃᐅᔨᓴᖅᑕᐅᓂᖏᑦ,
ᓴᖅᑭᑕᐅᓚᐅᖅᖢᑎᒃ ᒪᐃ 2010-ᒥ, ᔫᓂ 2012-ᒥ ᐊᒻᒪ ᐊᒋᓯ 2011 ᐊᐅᒡᒍᓯᒥ.

ᐃᓄᐃᑦ ᖃᐅᔨᓴᖅᑕᐅᓂᖏᑦ
ᖃᓄᐃᑉᐱᑕᓕᒃᑯᑦ: ᓇᐅᒃᑯᑦ
ᐱᐅᓯᒋᐊᖅᑕᐅᔪᓐᓇᖅᐸᑦ?
ᖁᓕᑦ ᐅᖓᑖᓂ ᓯᕗᓪᓕᖅᐹᖅᓯᐅᑎᓂᒃ ᑎᑎᕋᕆᐊᕐᖓᓚᐅᕋᓗᐊᖅᖢᑎᒃ,
ᑐᑭᓯᐅᒪᖃᑎᒌᖕᓂᕐᒧᑦ ᐊᖏᕈᑏᑦ, ᖃᓄᐃᑦᑐᓂᒃ ᓂᕆᐅᖕᓂᖃᕐᓂᐊᕐᒪᖔᖏᑦ,
ᐃᓱᓕᐅᕈᓯᐅᓂᐊᖅᑐᑦ, ᐊᒻᒪ ᑲᑎᒪᔨᕋᓛᑦ ᐊᑐᓂ ᖃᓄᐃᑦᑐᓂᒃ ᐱᔭᒃᓴᖃᕐᓂᐊᕐᒪᖔᖏᑦ
ᓇᓗᓇᐃᖅᑕᐅᓚᐅᕋᓗᐊᖅᖢᑎᒃ ᑖᒃᑯᐊ ᐊᑎᓕᐅᖅᑕᐅᓚᐅᖅᓯᒪᓐᖏᑦᑐᑦ.
ᐊᑎᓕᐅᖅᓯᒪᔪᖃᓚᐅᕐᓂᖓᓂᒃ ᑐᑭᓯᐅᒪᖃᑎᒌᖕᓂᕐᒧᑦ ᐊᖏᕈᑎᓂᒃ,
ᓇᓗᓈᕿᓂᖅᑕᖃᓕᓚ ᐅᖅᑐᖅ ᑲᑎᒪᔨᕋᓛᖑᖃᑕᐅᔪᑦ ᖃᓄᐃᑦᑐᓂᒃ ᐱᔭᒃᓴᖃᐅᕐᓂ -
ᐊᕐᒪᖔᖏᑦ ᐊᒻᒪ ᖃᓄᖅ ᐃᓄᐃᑦ ᖃᐅᔨᓴᖅᑕᐅᓂᕕᓂᖏᑦ ᖃᓄᐃᑉᐱᑕᓕᒃᑯᑦ
ᑲᑎᖅᓱᖅᑕᕕᓂᖏᑦ ᐊᑐᖅᑕᐅᓂᐊᕐᒪᖔᖏᑦ ᐊᒻᒪ ᒪᑐᐃᖓᓐᖏᓗᐊᓚᐅᖅᖢᑎᒃ.
ᑐᑭᓯᐅᒪᖃᑎᒌᖕᓂᕐᒧᑦ ᐊᖏᕈᑏᑦ ᐊᒃᓱᐊᓗᒃ ᐊᑑᑎᖃᖅᐳᑦ ᓇᓗᓇᐃᔭᐃᑎᓪᓗᒋᑦ ᖃᓄᖅ
ᐃᓱᒪᓕᐅᕈᓯᖅ ᐊᑐᖅᑕᐅᓂᐊᕐᒪᖔᖓ ᖃᐅᔨᓴᐃᔨᒋᔭᐅᓂᐊᖅᑐᓄᑦ, ᐊᒻᒪ ᐃᓚᒋᔭᐅᖃᑕᐅᔪᑦ
ᖃᓄᐃᓕᐅᖅᑎᐅᓂᐊᕐᒪᖔᖏᑦ ᖃᓄᐃᑦᑐᓂᒡᓗ ᐱᔭᒃᓴᖃᐅᕐᓂᐊᕐᒪᖔᖏᑦ.
ᐊᑎᓕᐅᖅᓯᒪᔪᓂᒃ ᑐᑭᓯᐅᒪᖃᑎᒌᖕᓂᕐᒧᑦ ᐊᖏᕈᑎᑕᖃᓐᖏᓐᓂᖓᓄᑦ ᖃᓄᐃᑦᑐᓂᒃ
ᓂᕆᐅᒋᔭᖃᕐᓂᐊᕐᒪᖔᑦ ᓇᓗᓇᖅᓯᓚᐅᖅᑐᖅ, ᐊᒻᒪ ᑭᑭᑕᐅᓯᒪᔪᑦ ᐊᑖᒍᑦ
ᓇᓗᓇᐃᔭᖅᑕᐅᒃᑲᓐᓂᕐᓂᐊᖅᑐᑦ ᐅᑯᑎᒎᓇᖅ.

ᑐᑭᓯᐅᒪᖃᑎᒌᖕᓂᕐᒧᑦ ᐊᖏᕈᑏᑦ ᐊᑎᓕᐅᖅᑕᐅᓚᐅᖅᐸᑕ ᓴᖅᑭᔮᕐᓂᖅᓴᐅᓂ -
ᐊᓚᐅᕋᓗᐊᖅᑐᑦ ᐊᒻᒪ ᑲᑐᔾᔨᓗᑎᒃ ᖃᐅᔨᓴᖅᑕᕕᓂᕐᓂᒃ ᕿᒥᕐᕈᓇᖕᓂᐊᓚᐅᖅᑐᑦ
ᓯᓚᑦᑐᕐᓴᖅᕖᑦ ᐊᒻᒪ ᓄᓇᕗᑦ ᑐᓐᖓᕕᒃᑯᑦ.  ᐆᒃᑐᑎᒋᓗᒍ, ᓄᑕᐅᓂᖅᐹᖅ ᓯᕗᓪᓕᖅᐹᖅᓯᐅᑦ
ᑐᑭᓯᐅᒪᖃᑎᒌᖕᓂᕐᒧᑦ ᐊᖏᕈᑏᑦ ᓇᓗᓇᐃᖅᓯᓯᒪᑦᑎᐊᓚᐅᖅᑐᑦ ᑲᑎᒪᔨᕋᓛᑦ ᖃᓄᖅ
ᐃᓱᒪᓕᐅᕈᑎᖃᖃᑦᑕᕐᓂᐊᕐᒪᖔᖏᑦ ᐱᔾᔪᑕᐅᑎᓪᓗᒋᑦ ᖃᐅᔨᓴᐃᓂᕐᒨᖓᔪᑦ ᐸᐃᑉᐹᑦ
ᓯᐊᒻᒪᒃᑎᖅᑕᐅᓂᐊᕐᒪᖔᖏᑦ ᐊᒻᒪ ᖃᓄᖅ ᓴᖅᑭᑕᐅᓂᐊᕐᒪᖔᖏᑦ, ᑲᑎᒪᔨᕋᓛᓪᓗ
ᓯᕗᕐᖓᓂ ᐊᖏᖅᓯᖅᑳᖃᑦᑕᕆᐊᖃᖅᖢᑎᒃ ᐅᖃᓕᒫᑦ ᐅᖃᐅᓯᕆᔭᐅᓂᐊᖅᑐᓪᓗ
ᓯᐊᒻᒪᒃᑎᖅᑕᐅᓚᐅᓐᖏᓐᓂᖏᓐᓂ.  ᖃᐅᔨᓵᕕᓃᑦ ᖃᓄᖅ ᓯᐊᒻᒪᒃᑎᖅᑕᐅᓂᐊᕐᒪᖔᖏᑦ

ᒪᓕᒐᖅᑎᒎᖓᕆᐊᓕᒃ ᓱᓕᑦᑎᐊᖅᑐᒃᑯᑦ ᐊᐅᓚᑕᐅᓂᐊᕐᒪᑕ ᓄᓇᖃᖅᑳᖅᓯᒪᔪᑦ
ᓄᓇᓕᖁᑎᖏᑦ ᖃᐅᔨᓴᖅᑕᐅᑎᓪᓗᒋᑦ.  ᖃᐅᔨᓴᐃᓂᕕᓃᑦ ᕿᒥᕐᕈᔭᐅᔾᔪᑎᒃᓴᖏᓐᓂᒃ
ᒪᓕᒐᖃᓐᖏᓐᓂᕐᒧᑦ ᐊᒻᒪ ᑐᑭᓯᐅᒪᖃᑎᒌᖕᓂᕐᒧᑦ ᐊᖏᕈᑎᖃᓐᖏᑎᓪᓗᒍ
ᓴᖅᑭᔮᖅᑎᑕᐅᓂᖏᑦ ᖃᓄᐃᓕᖓᓂᐊᕐᒪᖔᖏᑦ ᓇᓗᓇᓚᐅᖅᑐᖅ
ᐊᔾᔨᒌᓐᖏᓗᐊᓚᐅᕐᒪᑕᓗ, ᓄᓇᕗᑦ ᑐᓐᖓᕕᒃᑯᓐᓄᑦ ᕿᒥᕐᕈᔭᐅᓂᐊᕐᓂᖏᑦ
ᐊᖏᖅᑕᐅᓂᐊᕐᓂᖏᓪᓗ ᑎᑭᒻᒪᑕ.

ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᖏᑦ ᓄᖅᑲᓚᐅᖅᑐᑦ ᐃᓄᐃᑦ ᖃᐅᔨᓴᖅᑕᐅᓂᖏᑦ
ᖃᓄᐃᑉᐱᑕᓕ ᑲᔪᓯᓂᖓ ᐊᑯᓐᓂᖅᓱᑐᐃᓐᓇᓕᖅᑎᓪᓗᒍ ᐊᒻᒪ ᑕᒪᓐᓇ
ᐊᒃᑐᐃᓂᕐᓗᖕᓂᖃᓚᐅᖅᖢᑎᒃ ᓴᖅᑭᑦᑐᑦ ᑭᖑᓪᓖᑦ ᐱᔾᔪᑎᒋᓪᓗᒋ. ᓄᓇᕗᒻᒥ ᓄᓇᓖᑦ
ᑲᑐᔾᔨᖃᑎᒌᖏᓐᓄᑦ ᐊᖓᔪᖅᑳᖅ ᓄᖅᑲᕐᒪᑦ 2008-ᒥ ᓯᕗᒃᑲᖅᑕᖅᑎᖃᕈᓐᓃᑳᓪᓚᓚᐅᖅᑐᖅ
ᐊᒻᒪ ᑖᔅᓱᒪ ᐃᓂᖓ ᐃᓐᓄᒃᑕᐅᔪᓐᓇᐃᓪᓕᐅᖅᑲᓚᐅᖅᖢᓂ. ᑲᑎᒪᔨᕋᓛᖑᖃᑕᐅᔪᖅ
ᑐᑭᒧᐊᒃᑎᒋᔭᐅᓚᐅᕐᓂᖓ ᓄᓇᓕᖕᓂ ᐊᐅᓚᑦᑕᕆᐊᓕᖕᓂᒃ, ᓄᓇᕗᒻᒥ ᓄᓇᓖᑦ
ᑲᑐᔾᔨᖃᑎᒌᖏᑦ ᖃᐅᔨᓴᐃᔩᑦ ᑐᓴᐅᒪᔾᔪᑎᓕᕆᓂᕐᒧᑦ ᑐᕌᖓᔪᓄᑦ ᐃᑲᔪᕐᓂᐊᕋᓱᒋ -
ᔭᐅᓚᐅᖅᑐᖅ ᐃᓄᐃᑦ ᖃᐅᔨᓴᖅᑕᐅᓂᖏᑦ ᖃᓄᐃᑉᐱᑕᓕᒃᑯᑦ ᐱᔭᕇᖅᑕᐅᒃᐸᑦ.85
ᖃᐅᔨᓴᐃᔾᔪᓰᑦ ᑲᔪᓯᑦᑎᐊᓐᖏᑦᑐᑐᑦ, ᑐᓴᐅᒪᔾᔪᑎᓕᕆᔾᔪᑏᑦ ᐋᖅᑭᒃᑕᐅᕙᓪᓕᐊᓕᓚᐅᖅᓯᒪᔪᑦ
2008-ᒥ, ᐃᓄᐃᑦ ᖃᐅᔨᓴᖅᑕᐅᓂᖓ ᖃᓄᐃᑉᐱᑕᓕᒃᑯᑦ ᐱᒋᐊᖅᓯᒪᓕᖅᑎᓪᓗᒍ.  ᓄᓇᕗᒻᒥ
ᓄᓇᓖᑦ ᑲᑐᔾᔨᖃᑎᒌᖏᑦ ᑲᑎᒪᔨᕋᓛᓂᑦ ᓄᖅᑲᕐᒪᑦ ᓇᓗᓇᖅᓯᑳᓪᓚᓚᐅᖅᑐᖅ ᑲᑎᒪᔨᕋᓛᑦ
ᖃᓄᐃᑦᑐᓂᒃ ᐱᔭᒃᓴᖃᐅᕐᓂᐊᕐᒪᖔᖏᓐᓂᒃ ᐊᒻᒪ ᑐᓴᐅᒪᔾᔪᑎᓕᕆᓂᕐᒧᑦ ᑐᑭᒧᐊᕈᑏᑦ
ᐱᔭᕇᖅᑕᐅᓚᐅᖅᓯᒪᓐᖏᖢᑎᒃ.

ᐃᓄᐃᑦ ᖃᐅᔨᓴᖅᑕᐅᓂᖏᑦ ᖃᓄᐃᑉᐱᑕᓕᒃᑯᑦ ᑎᑎᖅᑲᖁᑎᖏᑦᑕ
ᑐᑭᓕᐊᕆᔭᐅᓂᖏᑦ, ᐊᐅᓚᑕᐅᓂᖏᑦ ᐊᒻᒪ ᓯᐊᒻᒪᒃᑎᖅᑕᐅᓂᖏᑦ ᓄᓇᓕᖕᓄᑦ
ᐱᐅᓯᑎᑕᐅᒃᑲᓐᓂᕈᓐᓇᓚᐅᖅᑐᑦ. ᖃᐅᔨᔭᕕᓃᑦ ᑎᑎᖅᑲᓐᖑᖅᑎᑕᐅᓪᓗᑎᒃ ᓴᖅᑭᑕᐅᕙᒃᐳᑦ
ᖃᐅᔨᓴᐅᑎᕕᓂᒃᑯᑦ ᖃᓄᐃᑦᑐᓂᒃ ᖃᐅᔨᓚᐅᕐᒪᖔᖏᑦ ᐊᒻᒪ ᑐᓂᐅᖅᑲᖅᑕᐅᓕᖅᖢᑎᒃ
ᖃᐅᔨᓴᐃᖃᑕᐅᓚᐅᖅᑐᓄᑦ.  ᑕᒪᓐᓇ ᐊᑐᓕᖅᑎᓪᓗᒍ ᓄᓇᓖᑦ ᐃᑲᔫᓯᐊᖃᑦᑕᖅᐳᑦ
ᖃᐅᔨᓴᐃᓂᕐᒥ ᐃᓚᐅᓚᐅᕐᓂᕐᒥᒍᑦ.  ᑐᑭᓯᐅᒪᖃᑎᒌᖕᓂᕐᒧᑦ ᐊᖏᕈᑏᑦ ᓇᓗᓇᐃᔭ -
ᐃᓯᒪᒡᒍᔪᑦ ᖃᓄᐃᑦᑐᓂᒃ ᐱᔭᒃᓴᖃᐅᕐᓂᐊᕐᒪᖔᖏᑦ ᖃᓄᐃᓕᐅᖅᑎᐅ ᓂᐊᕐᒪᖔᖏᓪᓗ
ᐃᓚᒋᔭᐅᖃᑕᐅᔪᓕᒫᑦ ᑕᒪᒃᑯᐊ ᑐᓴᐅᒪᔾᔪᑏᑦ ᑐᓂᐅᖅᑲᖅᑕᐅᓕᑎᓪᓗᒍ< ᓲᕐᓗ
ᐱᓕᕆᐊᖑᔪᒧᑦ ᐃᓚᒋᔭᐅᔪᓕᒫᑦ ᓯᕗᕐᖓᓂ ᐊᖏᖅᓯᖅᑳᕆᐊᖃᕐᓗᑎᒃ ᖃᐅᔨᓴᐅᑎᕕᓃᑦ
ᐅᓂᒃᑳᓕᐊᕆᔭᐅᓂᐊᖅᑎᓪᓗᒋᑦ ᐅᖃᐅᓯᐅᓂᐊᖅᑎᓪᓗᒋᓪᓘᓐᓃᑦ.  ᖃᐅᔨᓴᐃᓂᒃᑯᑦ
ᖃᐅᔨᔭᕕᓃᑦ ᑎᑎᕋᖅᑕᐅᓯᒪᓕᖅᖢᑎᒃ ᑕᖅᑲᐅᓐᖓᖅᑕᐅᒡᒍᕗᑦ, ᐅᖃᒻᒥᑕᖅᓯᒪᓐᖏᖢᑎᒃ
ᑭᒃᑯᑐᐃᓐᓇᕐᓄᑦ ᐅᖃᓕᒫᖅᑕᐅᔪᓐᓇᕐᓂᐊᕐᒪᑕ, ᐊᒻᒪ ᕿᒥᕐᕈᓇᒃᑕᐅᓪᓗᑎᒃ
ᑎᑎᕋᐅᓯᐅᓪᓗᑎᒡᓗ ᐃᓕᓐᓂᐊᕈᑎᒃᓴᓂ.  ᖃᐅᔨᓴᐃᔩᑦ ᓄᓇᖃᖅᑳᖅᓯᒪᔪᓂ ᖃᐅᔨᓴᐃᔪᑦ
ᓄᓇᓕᖕᓄᑦ ᐅᑎᖃᑦᑕᖅᑐᑦ ᑕᐃᒃᑯᐊ ᖃᐅᔨᓵᕕᓂᖏᑦ ᓄᓇᓖᑦ ᑐᑭᓯᑎᑕᐅᓂᐊᕐᒪᑕ
ᖃᓄᐃᑦᑐᓂᒃ ᖃᐅᔨᓚᐅᕐᒪᖔᖏᑦ ᐊᒻᒪ ᓄᓇᓖᑦ ᐊᐱᖅᑯᑎᒃᓴᖃᐅᖅᐸᑕ
ᑭᐅᑦᑕᕆᐊᖅᑐᖅᖢᑎᒃ ᐅᑎᒡᒍᓕᖅᑐᑦ.

ᐱᖓᓱᑦ ᐃᓄᖕᓂᒃ ᖃᐅᔨᓴᐃᓂᐅᓚᐅᖅᑐᑦ ᖃᓄᐃᑉᐱᑕᓕᒃᑯᑦ ᐅᓂᒃᑳᖏᑦ ᑕᐃᔭᐅᔪᑦ
ᖁᓛᓂ ᐊᒻᒪ ᐃᓕᓐᓂᐊᕐᕕᖕᓅᖅᑐᒃᓴᑦ ᑎᑎᖅᑲᑦ ᐃᓗᓕᖃᐅᓚᐅᖅᐳᑦ ᖃᓄᐃᑦᑐᓂᒃ
ᑐᑭᓯᓚᐅᕐᒪᖔᖏᑦ ᐊᒻᒪ ᑕᒪᒃᑯᐊ ᐅᑎᖅᑎᑕᐅᓚᐅᖅᖢᑎᒃ ᓄᓇᕗᒻᒥᐅᓄᑦ.  ᓄᓇᕗᑦ
ᑐᓐᖓᕕᒃᑯᑦ ᐃᓱᒫᓘᑎᖏᑦ ᐱᔾᔪᑎᓖᑦ ᑭᒃᑯᓐᓄᑦ ᑎᑎᖅᑲᖁᑏᑦ ᓇᖕᒥᓂᕆᔭᐅᖕᒪᖔᖏᑦ,
ᐊᑐᐃᓐᓇᕈᖅᑎᑕᐅᓂᖏᑦ ᐊᒻᒪ ᓯᐊᒻᒪᒃᑎᖅᑕᐅᓂᖏᓐᓅᖓᔪᑦ ᐅᑯᐊ ᐊᑖᓂ
ᓇᓗᓇᐃᔭᖅᑕᐅᓯᒪᕗᑦ:

• ᐃᓄᖕᓂᒃ ᖃᐅᔨᓴᐃᓂᐅᓚᐅᖅᑐᑦ ᖃᓄᐃᑉᐱᑕᓕᒃᑯᑦ ᑎᑎᖅᑲᑯᑏᑦ ᓇᖕᒥᓂᕆᔭᐅᕗᑦ
ᑲᑐᑎᒪᔨᕋᓛᖏᑕ ᐃᖅᑲᓇᐃᔭᖃᑎᒋᓚᐅᖅᑕᖏᓐᓄᑦ ᒪᒋᐅᒃᑯᑦ ᓄᓇᖃᖅᑳᖅᓯᒪᔪᑦ
ᓂᕿᑦᑎᐊᕙᓕᕆᔨᖏᓐᓄᑦ ᐊᕙᑎᓕᕆᔨᖏᓐᓄᓪᓗ.  ᒪᒋᐅᓪᑯᑦ ᓇᖕᒥᓂᖃᖅᑐᑐ -
ᐊᖑᕗᑦ, ᐊᑐᐃᓐᓇᖃᖅᐸᑦ ᐊᐅᓚᑦᑎᕗᓪᓗ ᖃᓄᖅ ᑕᒪᒃᑯᐊ ᑎᑎᖅᑲᖁᑏᑦ
ᐊᑐᖅᑕᐅᓂᐊᕐᒪᖔᖏᑦ, ᑕᐃᒪᐃᖏᓐᓇᓚᐅᖅᖢᑎᒡᓗ ᑭᓯᐊᓂ ᐊᒥᖅᑳᖅᑕᐅᓕᕐᒪᑕ
ᓄᓇᕗᑦ ᒐᕙᒪᒃᑯᑦ ᐃᓅᓕᓴᐃᔨᓂᒃ ᑲᒪᔨᖓᓐᓄᑦ ᔨᐅᕈᑏᓐ ᐋᔅᐳᐊᓐᒧᑦ ᐊᐅᒡᒍᓯ
2012-ᒥ.  ᓄᓇᕗᑦ ᑐᓐᖓᕕᒃᑯᑦ ᓱᓕ ᑖᒃᑯᓂᖓ ᐃᓄᖕᓂᒃ ᖃᐅᔨᓴᐃᓂᐅᓚᐅᖅᑐᑦ
ᖃᓄᐃᑉᐱᑕᓕᒃᑯᑦ ᑎᑎᖅᑲᖁᑎᖏᓐᓂᒃ ᐊᑐᐃᓐᓇᖃᕈᓐᓇᓐᖏᑦᑐᑦ.

• ᒪᒋᐅᓪᑯᑦ ᐃᒻᒥᒃᑰᕐᓗᑎᒃ ᐃᓱᒪᓕᐅᕈᓐᓇᖅᐳᑦ ᖃᓄᖅ ᑖᒃᑯᐊ ᐃᓄᖕᓂᒃ
ᖃᐅᔨᓴᐃᓂᐅᓚᐅᖅᑐᑦ ᖃᓄᐃᑉᐱᑕᓕᒃᑯᑦ ᐊᑐᖅᑕᐅᔪᓐᓇᕐᓂᐊᕐᒪᖔᖏᑦ
ᐊᐱᕆᖅᑳᓐᖏᓪᓗᑎᒃ ᑲᑎᒪᔨᕋᓛᓂᒃ, ᐊᒻᒪ ᑕᐃᒪᐃᓐᓂᖓᓄᑦ ᖃᐅᔨᔭᕕᓂᕐᒥᓂᒃ
ᐃᓱᒪᖅᓱᕐᓗᑎᒃ ᓇᒧᑐᐃᓐᓇᖅ ᓯᐊᒻᒪᒃᑎᕆᔪᓐᓇᖅᑐᑦ.

• ᐊᐅᒡᒍᓯ 2012-ᒥ, ᐃᓄᖕᓂᒃ ᖃᐅᔨᓴᐃᓂᐅᓚᐅᖅᑐᑦ ᖃᓄᐃᑉᐱᑕᓕᒃᑯᑦ
ᖃᐅᔨᓴᖅᑎᓪᓗᐊᑕᐅᓚᐅᖅᑐᑦ ᐊᒻᒪ ᖁᓕᑦ ᒪᕐᕉᒡᓗ ᖃᐅᔨᓴᖅᑏᑦ ᐃᓕᓴᖅᑐᓪᓗ
ᐃᓄᖕᓂᒃ ᖃᐅᔨᓴᐃᓂᐅᓚᐅᖅᑐᑦ ᖃᓄᐃᑉᐱᑕᓕᒃᑯᑦ ᖃᐅᔨᓴᖅᑕᕕᓂᕐᓂᒃ
ᑎᑎᕋᖅᓯᒪᓕᖅᑐᑦ 7-ᓂ ᐃᓕᓐᓂᐊᕈᑎᓂ ᐊᒻᒪ ᑲᑎᒪᔨᕋᓛᓂ ᑕᐃᒪᓐᖓᓕᒫᖅ
ᐊᐱᕇᓐᓇᖃᑦᑕᓚᐅᓐᖏᖢᑎᒃ.  ᑲᑎᒪᔨᕋᓛᑦ ᕿᒥᕐᕈᐃᓐᓇᕈᓐᓇᓚᐅᓐᖏᑦᑐᑦ
ᓂᓪᓕᕐᕕᖃᐃᓐᓇᓚᐅᓐᖏᖢᑎᒡᓗ ᑎᑎᖅᑲᕈᖅᑎᑕᐅᓂᐊᓕᕌᖓᑕ, ᐃᓛᓐᓂᒃᑯᓪᓗ
ᖃᐅᔨᑕᐃᓐᓇᖃᑦᑕᓚᐅᖅᖢᑎᒃ ᑭᓯᐊᓂ ᐅᖃᓕᒫᒐᓐᖑᖅᓯᒪᓕᕇᕌᖓᑕ.  ᓄᓇᕗᑦ
ᑐᓐᖓᕕᒃᑯᑦ ᐃᓄᐃᑦ ᐊᑎᖏᓐᓂᒃ, ᐃᓕᓴᖅᑎᑦ ᐃᓚᐅᓪᓗᒋᑦ, ᐃᖅᑲᓇᐃᔮᖃᖅᑐᓂᒃ
ᐃᓄᖕᓂᒃ ᖃᐅᔨᓴᐃᓂᐅᓚᐅᖅᑐᑦ ᖃᓄᐃᑉᐱᑕᓕᒃᑯᑦ ᑎᑎᖅᑲᖁᑎᖏᓐᓂᒃ
ᐱᔪᒪᒐᓗᐊᕐᒪᑕ ᑐᓴᖅᑕᐅᓚᐅᓐᖏᑦᑐᑦ.

• ᓄᓇᕗᒻᒦᑦᑐᑦ ᓄᓇᓖᑦ ᐊᒻᒪ ᐃᓄᖕᓂᒃ ᖃᐅᔨᓴᐃᓂᐅᓚᐅᖅᑐᑦ ᖃᓄᐃᑉᐱᑕᓕᒃᑯᓐᓂ
ᐃᓚᐅᓚᐅᖅᑐᑦ ᐅᖃᖃᑎᖃᓪᓚᕆᒍᓐᓇᖅᓯᓚᐅᓐᖏᑦᑐᑦ ᖃᐅᔨᓴᐃᔨᓂᒃ
ᐱᔾᔪᑎᒋᓪᓗᒋᑦ ᐃᒻᒥᒧᑦ ᑎᒥᖓᑕ ᖃᓄᐃᓐᓂᖓᑕ ᒥᒃᓵᓄᑦ ᐅᕝᕙᓘᓐᓃᑦ 
ᐊᓯᖏᓐᓂᒃ, ᖃᐅᔨᔭᐅᔪᑦ ᓄᓇᓕᖕᓄᑦ ᐅᖃᐅᓯᕆᔭᐅᓚᐅᓐᖏᒻᒪᑕ ᑕᐃᒃᑯᓄᖓ
ᖃᐅᔨᓴᐃᓚᐅᖅᑐᓄᑦ.

ᖃᐅᔨᓴᐃᔩᑦ ᐃᓚᐅᓂᖃᓚᐅᖅᑐᑦ ᐃᓄᖕᓂᒃ ᖃᐅᔨᓴᐃᓂᐅᓚᐅᖅᑐᑦ ᖃᓄᐃᑉᐱᑕᓕᒃᑯᑦ
ᓇᓗᓇᐃᖅᓯᓚᐅᖅᑐᑦ ᑕᒪᒃᑯᓂᖓ ᐃᓚᖏᓐᓂᒃ ᐃᓱᒫᓘᑎᒋᔭᐅᔪᓂᒃ ᖃᐅᔨᒪᓂᕋᖅᖢᑎᒃ.
ᖃᐅᔨᓴᐃᔨᓪᓗᐊᑕᐅᖃᑕᐅᓚᐅᖅᑐᖅ ᑯᐃ ᔭᖕ ᐅᖃᓚᐅᖅᑐᖅ ᓄᓇᓕᖕᓄᐊᖅᑎᖅᑕᐅᓂᖏᑦ
ᑲᒪᒋᔭᐅᔪᒃᓴᐅᑕᐅᓂᕋᖅᖢᓂᒋᑦ ᓄᓇᕗᑦ ᑐᓐᖓᕕᒃᑯᓐᓄᑦ, ᓄᓇᕗᒻᒥ ᓄᓇᓖᑦ
ᑲᑐᔾᔨᖃᑎᒌᖏᓐᓄᑦ ᐊᒻᒪ ᓄᓇᕗᑦ ᒐᕙᒪᒃᑯᓐᓄᑦ: 

ᐊᑕᐅᓯᕐᒥᒃ ᐱᓐᖏᑕᖃᕐᓂᕗᑦ ᓄᓇᓕᖕᓄᑦ ᐊᑐᓂ ᐅᑎᓚᐅᓐᖏᓐᓇᑦᑕ,
ᓄᓇᓕᖕᓄᓪᓗ ᐊᑐᓂ ᐅᐸᒍᓐᓇᓐᖏᖢᑕ ᑕᐃᒪᐃᑦᑐᒥᓇᕋᓗᐊᖅᑎᓪᓗᒍ,
ᐅᓂᒃᑲᕐᕕᒋᔪᒥᓇᐅᒐᓗᐊᕐᒪᑕ.  ᑕᐃᒃᑯᐊ ᐃᖅᑲᓇᐃᔭᖃᑎᒋᓚᐅᖅᑕᕗᑦ
ᑕᐃᒪᐃᓕᐅᖅᑎᒋᓂᐊᖅᑕᕗᑦ.  ᑭᓯᐊᓂᓕ ᐃᓄᕕᐊᓗᓗᖕᓂ, ᐊᑕᐅᓯᐅᓐᖏᑦᑐᓄᑦ
ᑲᑎᒪᓂᕐᓄᑦ ᐅᐸᒍᓐᓇᖅᓯᓚᐅᖅᑐᒍᑦ ᐃᓅᕕᖕᒥ, ᐊᒻᒪ ᐃᓄᖕᓂᒃ ᓄᓇᓕᖕᒥᐅᓂᒃ
ᑎᑭᑎᑦᑎᓚᐅᖅᖢᑕ ᐅᓂᒃᑳᓕᐊᑦᑕ ᒥᒃᓵᓄᑦ ᓈᓚᖃᑕᐅᔪᓐᓇᕐᓂᐊᕐᒪᑕ,
ᑕᐃᒪᐃᑦᑐᓐᓇᖅᓯᓚᐅᖅᖢᑕᓗ ᐅᓄᓐᖏᑦᑐᑯᓘᖕᒪᑕ ᑕᐅᕙᓂ ᓄᓇᓕᖏᑦ.86

ᒪᒋᐅᓪᑯᓐᓂ ᐃᖅᑲᓇᐃᔭ.ᖅᑐᖅ ᕼᐃᐅᓪᒐ ᓴᐅᑦᓂ ᑕᐃᒪᓐᓇᐸᓗᑐᐃᓐᓇᖅ ᐅᖃᓚᐅᕐᒥᔪᖅ: 

ᐃᒪᐃᓐᓂᐊᕐᓂᕋᖅᓯᒪᔪᖃᖅᑰᓚᐅᖅᑐᖅ ᖃᓄᖅ ᑕᒪᒃᑯᐊ ᑐᓴᐅᒪᔾᔪᑏᑦ
ᑐᓂᐅᖅᑲᖅᑕᐅᓂᐊᕐᒪᖔᖏᑦ—ᑭᓇᑭᐊᖅ—ᐊᒻᒪ ᓄᓇᓖᑦ ᓂᕆᐅᖅᑰᓚᐅᕋᓗᐊᖅᑐᑦ
ᑕᐃᒃᑯᐊ ᖃᐅᔨᓴᖅᑎᓪᓗᐊᑕᐅᓚᐅᖅᑐᑦ ᐊᒻᒪ ᖃᐅᔨᓴᐃᔨᐅᓚᐅᖅᑐᑦ ᓄᓇᓕᖕᓄᑦ
ᐅᑎᕐᓂᐊᕋᓱᒋᔭᐅᓪᓗᑎᒃ ᐅᓂᒃᑳᕆᐊᖅᑐᓕᕐᓗᑎᒃ ᖃᓄᐃᑦᑐᓂᒃ ᖃᐅᔨᓚᐅᕐᒪᖔᖅ.
ᑕᐃᒪᐃᓕᖓᒃᐸᑦ ᐱᐅᓇᔭᖅᑐᖅ - ᑭᓯᐊᓂᓗ ᑕᐃᒪᐃᒃᑲᓗᐊᖅᑎᓪᓗᒋᑦ, ᐸᕐᓈᕆᔭᕆᐊᓖᑦ
ᐊᒻᒪ ᑮᓇᐅᔭᖅᑐᕐᓂᖓ ᑕᒪᔾᔭᐅᔪᖅ - ᑮᓇᐅᔭᖃᕐᓂᕐᒧᑦ ᐅᑎᑐᐃᓐᓇᖅᑰᓚᐅᖅᓯᒪᔪᖅ…
ᖃᐅᔨᒪᔪᖓ ᓄᓇᓖᑦ ᖁᕕᐊᖃᑦᑕᕐᓂᖏᓐᓂᒃ ᖃᐅᔨᓴᐃᓚᐅᖅᓯᒪᔪᖅ ᓄᓇᖏᓐᓄᑦ
ᐅᑎᕌᖓᑕ… ᑕᐃᒪᓐᓇᐃᒃᑯᐊ ᐱᐅᒃᓴᖅᑰᓚᐅᖅᓯᒪᓐᖏᑦᑐᑦ ᖃᐅᔨᓴᐃᓂᖅ ᐱᔾᔪᑎᒋᓪᓗᒍ.
ᐅᖃᓕᒫᒐᖅ ᑎᑭᓐᓇᒥ ᖁᓕᕈᐊᕐᒧᐊᖅᑕᐅᓪᓗᓂ.  ᑕᒪᓐᓇ ᐃᓱᒪᒋᔭᕆᐊᖃᖅᑕᕗᑦ ᖃᓄᖅ
ᐋᖅᑭᒃᑕᐅᓯᒪᖃᑦᑕᕐᓂᐊᕐᒪᖔᖓ ᓯᕗᓂᒃᓴᑦᑎᓐᓂ ᐊᒻᒪ ᐅᖃᐅᓯᕆᔭᐅᓗᓂ ᖃᐅᔨᓴᐃᔨᓄᑦ:
‘ᖃᐅᔨᔭᑎᑦ ᖃᓄᖅ ᓄᓇᑦᑎᓐᓄᑦ ᐅᑎᖅᑎᑕᐅᓂᐊᖅᐸᑦ?’87

ᑐᕇᓯ ᒑᓗᕗᐃ, ᒫᓂᑑᐸᐅ ᓯᓚᑦᑐᖅᓴᕐᕕᖓᓂ ᐃᑦᑕᕐᓂᓴᓕᕆᔨᑦ ᐊᖓᔪᖅᑳᖓᓐᓄᑦ
ᑐᖏᓕᕆᔭᐅᔪᖅ, ᑎᑎᕋᖃᑕᐅᓚᐅᖅᓯᒪᔪᖅ ᓄᓇᕗᒻᒥ ᓄᓇᓖᑦ ᐃᓄᐃᓪᓗ

ᐃᓅᓯᖃᑦᑎᐊᕐᓂᖏᑦᑕ ᓇᐃᒡᓕᑎᖅᓯᒪᔪᑦ ᐅᓂᒃᑳᖏᓐᓂᒃ, ᑎᑎᕋᖃᑎᖃᖅᖢᓂ ᓴᐅᑦᓂᒥᒃ.
ᐊᐱᕆᔭᐅᒐᒥ ᖃᓄᖅ ᐃᓄᖕᓂᒃ ᖃᐅᔨᓴᐃᓂᐅᓚᐅᖅᑐᑦ ᖃᓄᐃᑉᐱᑕᓕᒃᑯᑦ
ᐱᐅᓯᒋᐊᖅᑕᐅᔪᓐᓇᕐᒪᖔᖅ, ᒐᓗᕖ ᓇᓗᓇᐃᖅᓯᓚᐅᖅᓯᒪᔪᖅ ᖃᐅᔨᓴᖅᑐᕕᓃᑦ
ᖃᐅᔨᔭᒥᓂᒃ ᓄᓇᓕᖕᓄᑦ ᐅᑎᖅᑎᑦᑎᖃᑦᑕᕆᐊᖃᕐᓂᖏᓐᓂᒃ: 

ᐊᑕᐅᓯᖅ ᖃᓄᖅᑑᕈᑕᐅᔪᓐᓇᖅᑐᖅ ᐃᒫᒃ, ᓯᕗᓂᒃᓴᒥ ᖃᓄᐃᑦᑐᑐᐃᓐᓇᕐᓂ
ᐃᓚᐅᔪᒪᒍᑦᑕ ᖃᐅᔨᓴᕐᕕᕕᓂᑦᑎᓐᓄᑦ ᐅᑎᖃᑦᑕᕆᐊᖃᖅᑐᒍᑦ ᐅᓂᒃᑳᕐᓗᑕᓗ,
ᓇᓗᓇᐃᔭᐃᓗᑕ ᖃᓄᐃᑦᑐᓂᒃ ᖃᐅᔨᓚᐅᕐᒪᖔᑦᑕ ᐊᒻᒪ ᐊᑕᐅᓯᐊᑐᐃᓐᓇᕐᓗᒍ
ᐅᖃᐅᓯᕆᓐᖏᓪᓗᒍ, ᐊᒻᒪ ᐃᓄᐃᑦ ᐊᐱᖅᑯᑎᒃᓴᓖᑦ ᐊᐱᖅᓱᕈᓐᓇᕐᕕᖃᖅᑎᓪᓗᒋᑦ.
ᑕᐃᒪᐃᓕᐅᓯᓐᓈᕐᓗᑕ ᑎᑎᖅᑲᖁᑎᕗᑦ ᐃᓚᒃᑲᓐᓂᕈᓐᓇᖅᑕᕗᑦ.  ᐃᓄᐃᑦ
ᓂᓪᓕᕈᓐᓇᕐᕕᖃᖅᑎᓪᓗᒋᑦ ᖃᐅᔨᓚᐅᖅᑕᑦᑕ ᒥᒃᓵᓅᖓᔪᓂᒃ, ᐊᒻᒪ ᑕᒪᒃᑯᐊ
ᑐᓴᖅᑕᕗᑦ ᒪᓕᒡᓗᒋᑦ ᖃᓄᐃᓕᐅᒃᑲᓐᓂᕐᓂᐊᕐᓂᑦᑎᓐᓂᒃ ᑐᑭᓯᕝᕕᒋᔪᓐᓇᖅᑕᕗᑦ.88

ᒑᓗᕖ, ᓱᕈᓰᑦ ᖁᐃᓂᓗᐊᕐᓂᖏᓐᓂᒃ ᖃᐅᔨᓴᐃᓚᐅᖅᑐᖅ, ᐅᖃᓚᐅᖅᑐᖅ 
ᓄᓇᓕᖕᓂ ᖃᐅᔨᔭᕕᓂᕐᓂᒃ ᐅᖃᐅᓯᖃᖅᖢᓂ ᖃᐅᔨᓴᐃᓂᕐᒨᖓᔪᑦ ᑐᓴᐅᒪᔾᔪᑏᑦ
ᑐᑭᓯᓇᖅᓯᒃᑲᓐᓂᕐᓂᕋᖅᖢᓂᒋᑦ.  ᒑᓗᕖ ᐃᖃᓗᖕᓂ ᑲᑎᑎᑦᑎᓚᐅᖅᓯᒪᔪᖅ
ᐅᖃᐅᓯᖃᕆᐊᖅᑐᖅᖢᑎᒃ ᖁᐃᓂᓗᐊᖅᑐᓂᒃ/ᐅᖁᒪᐃᓗᐊᖅᑐᓂᒃ ᑭᒡᓕᓯᓂᐊᕐᓂᑯᕕᓂᕐᓂᒃ
ᖃᐅᔨᓴᖅᑕᐅᑎᓪᓗᒋᑦ ᐃᓄᐃᑦ ᓱᕈᓰᑦ.  ᐃᓐᓇᐃᑦ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ
ᐊᒻᒪ ᓄᓇᓕᖕᓂ ᐋᓐᓂᐊᖃᕐᓇᓐᖏᓐᓂᓕᕆᓂᕐᒧᑦ ᑭᒡᒐᖅᑐᐃᔩᑦ ᐃᓚᐅᓚᐅᖅᓯᒪᔪᑦ.
“ᐅᖃᓚᐅᖅᓯᒪᔪᑦ ᐅᓄᓐᖏᓐᓂᕋᖅᖢᓂᒋᑦ ᖁᐃᓂᓗᐊᖅᑐᑦ ᓱᕈᓯᕐᓂ, ᑭᓯᐊᓂᓗ ᑕᒪᓐᓇ
ᑕᒻᒪᖅᓴᐅᑕᐅᔪᓐᓇᖅᑐᖅ ᐱᔾᔪᑕᐅᑎᓪᓗᒋᑦ ᖃᔅᓯᐅᖕᒪᖔᖏᑦ ᓱᕈᓰᑦ ᖁᐃᓂᓗᐊᖅᑐᑦ
ᐅᖁᒪᐃᓗᐊᖅᑎᓪᓗ ᐊᒻᒪ ᖃᓄᐃᑦᑐᓂᒃ ᐋᓐᓂᐊᑖᕈᓐᓇᕐᒪᖔᖏᑦ ᑕᐃᒪᐃᑦᑑᑎᓪᓗᒋᑦ.
ᓴᓇᕐᕈᑎᕗᑦ ᐊᑲᐅᓐᖏᓕᐅᕈᑕᐅᖅᑰᖅᑐᑦ,” ᑕᐃᒪᓐᓇ ᒑᓗᕖ ᐅᖃᓚᐅᖅᑐᖅ,
ᐅᖃᐅᓯᖃᖅᖢᓂ ᒥᐊᓕᒐᐃᑦ ᓄᓇᖏᓐᓂ ᓱᕈᓯᓄᑦ ᐆᒃᑐᕋᐅᑕᐅᖃᑦᑕᖅᑐᑦ ᐊᑐᖅᖢᒋᑦ
ᐅᖁᒪᐃᓐᓂᖏᑦ ᐊᖏᓂᖏᓪᓗ.  ᑕᐃᒪᐃᑦᑐᓐᓇᕐᒥᔪᑦ ᐅᖁᒪᐃᓗᐊᖅᑐᑦ
ᖁᐃᓂᓗᐊᖅᑐᓄᓪᓗ ᐅᓂᒃᑲᐅᓯᕆᔭᐅᓚᐅᖅᑐᑦ ᐃᓄᖕᓂᒃ ᖃᐅᔨᓴᐃᓂᐅᓚᐅᖅᑐᑦ
ᖃᓄᐃᑉᐱᑕᓕᒃᑯᓐᓄᑦ: 

ᐃᓐᓇᕐᓅᖓᔪᑦ ᐱᔾᔪᑎᒋᓪᓗᒋᑦ, ᖃᐅᔨᓚᐅᖅᑐᒍᑦ ᐃᓐᓇᐃᑦ ᐃᓄᐃᑦ
ᓇᐃᓐᓂᖅᓴᐅᖕᒪᑕ ᐊᓯᕗᑦ ᑕᑯᓐᓇᖅᖢᒋᑦ ᐊᒻᒪ ᐆᒃᑐᕋᐅᑕᐅᖃᑦᑕᖅᑐᑦ, ᑕᒪᒃᑯᐊᓗ
ᑕᒻᒪᖅᓴᐅᑕᐅᖅᑰᖅᖢᑎᒃ ᖃᐅᔨᓴᐃᔾᔪᑎᒋᓕᕋᑦᑎᒍᑦ ᐃᓄᖕᓂᒃ, ᐊᒻᒪ
ᐅᓄᓗᐊᖅᑎᓕᖅᖢᑎᒃ ᐃᓐᓇᕐᓂ ᖁᐃᓂᓗᐊᖅᑐᑦ ᐆᒃᑐᕋᐅᑎᖃᑦᑎᐊᓐᖏᓗᐊᕐᓂᖅ
ᐱᔾᔪᑎᒋᓪᓗᒍ.89

ᑎᑎᖅᑲᖁᑏᑦ ᑭᒃᑯᓐᓄᑦ ᓇᖕᒥᓂᕆᔭᐅᓂᖏᑦ, ᐊᒻᒪ ᓯᐊᒻᒪᒃᑎᖅᑕᐅᓂᖏᓐᓄᑦ
ᐊᑲᐅᓐᖏᓕᐅᕈᑏᑦ ᐊᑐᓐᖏᑦᑐᓐᓇᓚᐅᖅᑕᕗᑦ ᑐᑭᓯᐅᒪᖃᑎᒌᖕᓂᕐᒧᑦ ᐊᖏᕈᑎᓂᒃ
ᐊᑎᓕᕆᓚᐅᕈᑦᑕ, ᑖᒃᑯᐊ ᓇᓗᓇᐃᖅᓯᓯᒪᑐᐊᖅᐸᑕ ᑲᑎᒪᔨᕋᓛᖑᖃᑕᐅᔪᑦ ᑭᒃᑯᑦ
ᖃᓄᐃᑦᑐᓂᒃ ᐃᖅᑲᓇᐃᔮᖃᕐᓂᐊᕐᒪᖔᖏᑦ ᑕᒪᓐᓇ ᐱᓕᕆᐊᖑᔫᑉ ᐃᓱᓕᕝᕕᖓᓄᑦ
ᑎᑭᓪᓗᒍ.  ᑕᐃᒪᐃᒃᑲᓗᐊᖅᑎᓪᓗᒍ, ᑐᑭᓯᐅᒪᖃᑎᒌᖕᓂᕐᒧᑦ ᐊᖏᕈᑎᑕᖃᓐᖏᒃᑲᓗ -
ᐊᖅᑎᓪᓗᒍ, ᐊᐃᑦᑖᖑᔪᖅ ᑕᐃᒪᐃᑦᑐᖅᑕᖃᓚᐅᕐᒪᑦ ᑲᓇᑕᓕᒫᒧᑦ ᐊᑐᖅᑐᓂᒃ
ᒪᓕᒐᖅᑕᖃᐅᕐᒪᑦ ᓴᐳᒻᒥᐅᓯᖅᓯᓯᒪᔪᓂᒃ ᓄᓇᖃᖅᑳᖅᓯᒪᔪᑦ ᓄᓇᓕᖏᓐᓂᒃ
ᑕᐃᒫᑦᑎᐊᖑᓐᖏᑦᑐᖅ ᖃᐅᔨᓴᖅᑕᐅᖃᑦᑕᖁᔭᐅᓐᖏᖢᑎᒃ.

ᑲᓇᑕᐅᑉ ᒐᕙᒪᒃᑯᖏᑦ ᐱᖓᓱᑦ ᖃᐅᔨᓴᖅᑎᖏᑦ - ᑲᓇᑕᒥ ᐋᓐᓂᐊᖃᕐᓇᓐᖏᓐᓂᓕᕆᓂᕐᒧᑦ
ᖃᐅᔨᓴᖅᑏᑦ, ᑲᓇᑕᒥ ᖃᐅᔨᒪᔪᕐᔪᐊᓄᑦ ᐱᑐᐃᓐᓇᐅᓐᖏᑦᑐᓄᓪᓗ ᖃᐅᔨᓴᖅᑏᑦ ᑲᑎᒪᔨᖏᑦ
ᐊᒻᒪ ᑲᓇᑕᒥ ᐃᓄᓯᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᖃᐅᔨᓴᖅᑏᑦ ᑲᑎᒪᔨᖏᑦ ᑲᑐᔾᔨᓪᓗᑎᒃ
ᑲᓇᑕᓕᒫᒧᑦ ᐊᑐᖅᑐᓂᒃ ᐊᑐᐊᒐᓕᐅᓚᐅᖅᓯᒪᔪᑦ ᐱᔾᔪᑎᓕᖕᓂᒃ ᖃᓄᖅ ᐃᓄᐃᑦ
ᖃᐅᔨᓴᖅᑕᐅᔪᓐᓇᕐᒪᒫᖓᖏᑦ: ᐱᖓᓱᐃᑦ ᖃᐅᔨᓴᖅᑏᑦ ᐊᑐᐊᒐᖓᑦᑕ ᐅᖃᐅᓯᖅᑕᖏᑦ:
ᐃᓄᖕᓂᒃ ᖃᐅᔨᓴᐃᓂᕐᒧᑦ ᖃᐅᔨᓴᐃᑦᑎᐊᕈᑏᑦ. ᑖᓐᓇ ᐊᑐᐊᒐᖅ ᓴᖅᑭᑕᐅᓚᐅᖅᑐᖅ
“ᖃᐅᔨᓴᐃᖃᑦᑕᕐᓂᐊᕐᒪᑕ ᒪᓕᒪᒐᓂᒃ ᖃᐅᔨᓴᑦᑎᐊᕐᓂᕐᒨᖓᔪᓂᒃ ᐱᐅᓂᖅᐹᓂᒃ
ᐊᑐᖃᑦᑕᕐᓂᐊᕐᒪᑕ.” 90 ᐊᑐᐊᒐᖅ ᐅᖃᐅᓯᖃᖅᑐᖅ ᖃᓄᖅ ᖃᐅᔨᓴᖅᑕᐅᖃᑦᑕ -
ᕈᓐᓇᕐᒪᖔᖏᑦ ᓄᓇᖃᖅᑳᖅᓯᒪᔪᑦ ᓄᓇᓕᖏᑦ, ᐃᓚᖃᖅᖢᑎᒃ ᖃᐅᔨᔭᐅᔪᑦ ᖃᓄᖅ

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦᐃᓄᐃᑦ ᐱᖅᑯᓯᑐᖃᖏᑕ ᐃᓅᖃᑎᒌᒍᓯᖏᑕᓗ ᖃᓄᐃᓕᖓᓕᕐᓂᖓᓄᑦ

13
12

ᑐᑭᓕᐅᖅᑕᐅᖃᑦᑕᕐᒪᖔᖏᑦ ᐊᒻᒪ ᖃᐅᔨᔭᐅᔪᑦ ᖃᓄᖅ ᓯᐊᒻᒪᒃᑎᖅᑕᐅᖃᑦᑕᕈᓐᓇᕐᓂᖏᑦ.
ᒪᕐᕈᐃᓪᓗᐊᑖᖕᓂᖅ ᒪᓕᒐᖅᑕᖃᖅᑐᖅ ᐅᑯᓄᖓ ᐅᖃᐅᓯᕆᔭᑦᑎᓐᓄᑦ ᐊᑐᖅᑐᓂᒃ:

• ᖃᐅᔨᓴᐃᔩᑦ ᐃᓚᐅᑎᑦᑎᖃᑦᑕᓪᓗᐊᖅᑐᑦ ᓄᓇᓕᖕᒥᖕᓂᒃ ᑭᒡᒐᖅᑐᐃᔨᓂᒃ 
ᑲᑐᔾᔨᓗᑎᒃ ᖃᐅᔨᓴᐃᓂᖃᖃᑦᑕᕐᓂᐊᒪᕐᑕ ᐊᒻᒪ ᐃᓚᐅᑎᑕᐅᖃᑦᑕᕐᓗᑎᒃ
ᑲᑎᖅᓱᖅᑕᑦ ᑐᑭᓕᐊᕆᔭᐅᓕᕌᖓᑕ ᐊᒻᒪ ᕿᒥᕐᕈᓇᓕᕌᖓᑕ ᑐᑭᓯᔭᐅᔪᓂᒃ,
ᑕᐃᒪᐃᓕᐅᖃᑦᑕᕐᓗᑎᒡᓗ ᑭᖑᓪᓕᖅᐹᖅᓯᐅᑏᑦ ᐅᓂᒃᑳᑦ ᓴᖅᑭᓚᐅᓐᖏᓐᓂᖏᓐᓂ,
ᐊᒻᒪ ᐅᖃᓕᒫᒐᓐᖑᖅᑎᑕᐅᓂᐊᖅᑐᓕᒫᑦ ᕿᒥᕐᕈᓇᒃᑕᐅᕌᓂᓚᐅᓐᖏᓐᓂᖏᓐᓂ.

• ᖃᐅᔨᓴᐃᔩᑦ ᐊᒻᒪ ᓄᓇᓖᑦ ᑐᑭᓯᖃᑎᒌᒋᐊᓖᑦ ᖃᐅᔨᓴᐃᓂᒃᑯᑦ ᖃᐅᔨᔭᐅᔪᑦ
ᓇᓕᐊᒃ ᐃᓄᒃᑎᑑᓕᖅᑎᑕᐅᓂᐊᕐᒪᖔᖏᑦ ᐊᒻᒪ ᐅᖃᒻᒥᑕᒃᓯᒪᓐᖏᑦᑐᓂᒃ
ᓇᐃᒡᓕᑎᖅᓯᒪᔪᓂᒃ ᐅᖃᓕᒫᓕᐅᕐᓗᑎᒃ ᐅᕝᕙᓘᓐᓃᑦ ᓄᓇᓕᖕᒥᐅᓄᑦ
ᐅᖃᐅᓯᒃᑯᑐᐃᓐᓇᖅ ᐅᓂᒃᑳᕆᐊᖅᑐᖅᓗᑎᒃ, ᑕᒪᒃᑯᐊ ᖃᐅᔨᓴᐃᓂᒃᑯᑦ 
ᖃᐅᔨᔭᐅᔪᑦ ᓄᓇᓕᖕᓄᑦ ᐊᑐᐃᓐᓇᕈᖅᑎᑕᐅᔪᓐᓇᕐᓂᐊᕐᒪᑕ. 

ᓇᖕᒥᓂᕆᔭᐅᓂᖏᑦ, ᐊᐅᓚᑕᐅᓂᖏᑦ, ᐊᑐᐃᓐᓇᐅᓂᖏᑦ ᐸᐸᑕᐅᔪᓐᓇᕐᓂᖏᓐᓄᓪᓗ
ᒪᓕᒐᑦ (OCAP) ᓇᓗᓇᐃᖅᓯᓯᒪᖕᒥᕗᑦ ᓴᓐᖏᒃᑲᓐᓂᖅᑐᓂᒃ ᒪᓕᒐᖅᑕᖃᕐᓂᖓᓂᒃ
ᖃᐅᔨᓴᐃᑦᑎᐊᖃᑦᑕᕐᓂᕐᒨᖓᔪᓂᒃ ᐊᑐᖅᑕᐅᓚᐅᖅᓯᒪᔪᓂᒃ ᐃᓄᐃᑦ ᖃᐅᔨᓴᖅᑕᐅᓂᖏᓐᓄᑦ
ᖃᓄᐃᑉᐱᑕᓕᒃᑯᑦ ᖃᐅᔨᓴᐃᔨᖏᓐᓄᑦ.  ᓇᖕᒥᓂᕆᔭᐅᓂᖏᑦ, ᐊᐅᓚᑕᐅᓂᖏᑦ,
ᐊᑐᐃᓐᓇᐅᓂᖏᑦ ᐸᐸᑕᐅᔪᓐᓇᕐᓂᖏᓐᓄᓪᓗ ᒪᓕᒐᑦ ᓴᖅᑭᑕᐅᕐᖓᓚᐅᖅᓯᒪᔪᑦ 1998-ᒥ
ᓄᓇᖃᖅᑳᖅᓯᒪᔪᑦ ᐊᒻᒪ ᐃᓄᐃᑦ ᐊᕕᒃᑐᖅᓯᒪᔪᓂ ᖃᐅᔨᓴᖅᑕᐅᕐᖓᕐᒪᑕ. 91 ᐃᓄᖕᓂᒃ
ᖃᐅᔨᓴᐃᓂᐅᓚᐅᖅᑐᖅ ᖃᓄᐃᑉᐱᑕᓕᒃᑯᑦ ᖃᐅᔨᓴᐃᔨᓪᓗᐊᑕᖓᑦ ᑯᐃ ᔭᖕ
ᑎᑎᕋᖅᑎᐅᓚᐅᖅᑐᖅ ᑕᒪᑐᒥᖓ, ᐱᓕᕆᐊᖅ ᑐᓐᖓᕕᓕᒃ ᓇᖕᒥᓂᕆᔭᐅᓂᖏᑦ,
ᐊᐅᓚᑕᐅᓂᖏᑦ, ᐊᑐᐃᓐᓇᐅᓂᖏᑦ ᐸᐸᑕᐅᔪᓐᓇᕐᓂᖏᓐᓄᓪᓗ ᒪᓕᒐᖏᓐᓂᒃ
ᐱᔾᔪᑕᐅᑎᓪᓗᒋᑦ.92

ᓇᖕᒥᓂᕆᔭᐅᓂᖏᑦ, ᐊᐅᓚᑕᐅᓂᖏᑦ, ᐊᑐᐃᓐᓇᐅᓂᖏᑦ ᐸᐸᑕᐅᔪᓐᓇᕐᓂᖏᓐᓄᓪᓗ
ᒪᓕᒐᑦ ᓯᕗᓪᓕᐅᓪᓗᓂ ᐊᑐᖅᑐᒃᓴᓐᖑᖅᑎᑕᐅᓚᐅᖅᑐᖅ ᖃᐅᔨᓴᐃᓂᕐᓄᑦ ᖃᐅᔨᓴᐃᔨᓄᓪᓗ
ᓄᓇᖃᖅᑳᖅᓯᒪᔪᑦ ᓄᓇᓕᖕᓂ ᖃᐅᔨᓴᐃᓂᐊᖅᑐᓂᒃ “ᓄᓇᖃᖅᑳᖅᓯᒪᔪᑦ
ᐱᔪᓐᓇᐅᑎᖃᕐᒪᑕ ᓂᐱᖏᑦ ᑐᓴᖅᑕᐅᔪᓐᓇᖁᓪᓗᒋᑦ ᐊᒻᒪ ᐊᐅᓚᑦᓯᔪᓐᓇᖁᓪᓗᒋᑦ
ᖃᐅᔨᓴᐃᓂᕐᓂᒃ, ᐊᒻᒪ ᐃᓱᒪᓕᐅᕈᑎᖃᕐᓗᑎᒃ ᖃᓄᖅ ᑕᒪᒃᑯᐊ ᖃᐅᔨᓴᐅᑎᓄᑦ
ᐃᓱᒪᓕᐅᕈᑏᑦ ᖃᓄᐃᓕᖓᓂᐊᕐᒪᖔᑕ ᓄᓇᓕᖏᑦ ᐱᔾᔪᑕᐅᑎᓪᓗᒋᑦ.93
ᓇᖕᒥᓂᕆᔭᐅᓂᖏᑦ, ᐊᐅᓚᑕᐅᓂᖏᑦ, ᐊᑐᐃᓐᓇᐅᓂᖏᑦ ᐸᐸᑕᐅᔪᓐᓇᕐᓂᖏᓐᓄᓪᓗ
ᒪᓕᒐᑦ ᑐᓐᖓᕕᖏᑦ ᐃᒪᐃᓕᖓᕗᑦ:94

• ᓇᖕᒥᓂᕆᔭᐅᓂᖏᑦ: ᐱᔾᔪᑎᖃᖅᐳᖅ ᐃᖅᑭᓖᑦ ᓄᓇᖓᑦᑕ ᐱᖅᑯᓯᑐᖃᖅᑎᒍᑦ
ᖃᐅᔨᒪᔭᑐᖃᖏᑦ/ᑎᑎᖅᑲᖁᑎᖏᑦ/ᑐᓴᐅᒪᔾᔪᑎᖏᑦ.  ᑖᒃᑯᐊ ᑐᓐᖓᕖᑦ
ᐅᖃᖅᓯᒪᔪᑦ ᓄᓇᓕᒃ ᐅᕝᕙᓘᓐᓃᑦ ᑎᒥᐅᔪᖅ ᓇᖕᒥᓂᖅ ᑐᓴᐅᒪᔾᔪᑎᒥᓂᒃ
ᑲᑎᖅᓱᐃᔪᓐᓇᖅᑐᖅ ᓲᕐᓗ ᐃᓄᖕᒧᑦ ᐊᑕᐅᓯᕐᒧᑦ ᑐᕌᖓᔪᑐᑦ ᑲᒪᒋᔭᐅᓪᓗᑎᒃ.
ᐊᔾᔨᒋᓐᖏᒻᒥᔭᖓ ᐸᐸᑦᓯᓂᕐᒥᑦ.

• ᐊᐅᓚᑕᐅᓂᖏᑦ: ᐃᖅᑭᓖᑦ ᐊᐅᓚᑦᓯᔨᐅᓂᖏᑦ, ᓄᓇᖏᑦ ᐊᒻᒪ ᑭᒡᒐᖅᑐᐃᔨᖏᑦ,
ᐱᔪᓐᓇᐅᑎᖃᖅᐳᑦ ᖃᐅᔨᓴᐃᓂᓕᒫᒥ ᐊᑐᖅᑕᕕᓃᑦ ᐊᒻᒪ ᑐᓴᐅᒪᔾᔪᑏᑦ
ᐊᐅᓚᑕᐅᓂᖏᓐᓂᒃ ᓇᖕᒥᓂᖃᖅᐳᑦ ᐊᒃᑐᐃᓂᖃᕐᓂᐊᖅᐸᑕ ᑖᒃᑯᓂᖓ.  ᐃᖅᑯᓖᑦ
ᖃᐅᔨᓴᐃᓂᕐᓂᒃ ᐊᐅᓚᑦᓯᔪᓐᓇᖅᐳᑦ ᐃᓘᓐᓇᓕᒫᖓᓂ ᐱᒋᐊᕐᓂᖓᓂ ᐃᓱᐊᓄᑦ.
ᐊᐅᓚᑦᓯᔪᓐᓇᕆᕗᑦ ᓴᓇᕐᕈᑎᒋᓂᐊᖅᑕᖏᓐᓂᒃ ᐊᒻᒪ ᕿᒥᕐᕈᓇᕈᓯᕐᓂᒃ,
ᒪᑭᒪᐅᑎᒋᓂᐊᖅᑕᖏᑦᑕ ᐋᖅᑭᒃᓱᖅᑕᐅᓂᖏᓐᓂᒃ, ᐸᐃᑉᐹᑦ ᐊᐅᓚᑕᐅᓂᖏᓐᓂᒃ
ᐊᒻᒪ ᐊᓯᖏᓐᓂᒃ.

• ᐊᑐᐃᓐᓇᐅᓂᖏᑦ: ᐃᖅᑭᓖᑦ ᐊᑐᐃᓐᓇᖃᕆᐊᓖᑦ ᑐᓴᐅᒪᔾᔪᑎᓂᒃ ᐊᒻᒪ
ᑲᑎᖅᓱᖅᑕᐅᓯᒪᔪᕕᓂᕐᓂᒃ ᐃᒻᒥᒨᖓᒃᐸᑕ ᐊᒻᒪ ᓄᓇᓕᖏᓐᓅᖓᒃᐸᑕ, ᖃᐅᔨᓴᐃᓂᖅ
ᓇᓃᓚᐅᕋᓗᐊᕐᓂᖓ ᐃᓱᒪᒋᓐᖏᓪᓗᒍ.  ᐅᖃᖅᓯᒪᖕᒥᔪᑦ ᐃᖅᑭᓖᑦ ᓄᓇᓕᖏᑦ

ᑎᒥᖁᑎᖏᓪᓗ ᐱᔪᓐᓇᐅᑎᖃᕐᓂᕋᖅᑕᐅᓪᓗᑎᒃ ᐊᐅᓚᑦᓯᔪᓐᓇᕐᓂᕐᒥᒃ ᐊᒻᒪ
ᐃᓱᒪᓕᐅᕈᑎᖃᕈᓐᓇᕐᓂᕐᒥᒃ ᑲᑎᖅᓱᖅᑕᐅᓯᒪᔪᑦ ᑎᑎᖅᑲᑦ ᐱᔾᔪᑎᒋᓪᓗᒋᑦ.
ᑕᐃᒪᐃᑦᑐᓐᓇᖅᑐᑦ, ᒪᓕᒐᑦ ᐋᖅᑭᒃᓱᖅᑕᐅᓯᒪᒃᐸᑕ ᐊᒻᒪ ᒪᓕᒋᐊᓕᖕᓂᒃ
ᐊᑐᖅᑕᐅᖃᑦᑕᕆᐊᓕᖕᓂᒃ.

• ᐸᐸᑕᐅᔪᓐᓇᕐᓂᖏᑦ: ᓇᖕᒥᓂᖃᕐᓂᖅ ᓇᓗᓇᐃᖅᓯᑎᓪᓗᒍ ᖃᓄᖅ ᐃᓄᐃᑦ ᐊᒻᒪ
ᑎᑎᖅᑲᖁᑎᒋᔭᐅᔪᑦ ᐱᓕᕆᐊᖑᖃᑦᑕᕐᓂᐊᕐᒪᖔᖏᑦ ᒪᓕᒐᖅᑎᒍᑦ, ᐱᓯᒪᓂᖅ
ᐸᐸᑦᓯᓂᕐᓘᓐᓃᑦ ᑐᑭᑖᖅᑎᑦᑎᒃᑲᓐᓂᖅᑐᖅ.  ᓇᖕᒥᓂᖃᕐᓂᕐᒥᒃ
ᐱᔾᔪᑎᖃᓐᖏᒃᑲᓗᐊᖅᑎᓪᓗᒋᑦ ᐸᐃᑉᐹᓂᒃ ᐸᐸᑦᓯᓂᖅ ᑐᑭᑖᖅᑎᑕᐅᔪᓐᓇᖅᐳᖅ
ᑭᒃᑯᓐᓄᑦ ᑕᒪᒃᑯᐊ ᐸᐃᑉᐹᑦ ᐱᒋᔭᐅᓂᖏᓐᓂᒃ ᐊᒻᒪ ᑭᒃᑯᓐᓄᑦ
ᓴᐳᒻᒥᐅᓯᖅᑕᐅᓯᒪᓂᖏᓐᓂᒃ.  ᐸᐃᑉᐹᑦ ᑲᑎᖅᓱᒐᑦ ᐊᑕᐅᓯᕐᒧᑦ ᓇᖕᒥᓂᕆᔭᐅᒃᐸᑕ
ᐊᒻᒪ ᐊᓯᖏᓐᓄᑦ ᐸᐸᑕᐅᒃᐸᑕ, ᑕᐃᒪ ᒪᓕᒐᓂᒃ ᓯᖁᒥᑦᑎᔪᓐᓇᕐᓂᖅ
ᐊᑐᕐᓂᕐᓗᖕᓂᕐᓘᓐᓃᑦ ᓴᖅᑭᑐᐃᓐᓇᕆᐊᖃᓕᖅᐳᖅ.  ᑕᒪᓐᓇ
ᐱᕐᔪᐊᖑᓗᐊᓐᖑᐊᖅᑐᖅ ᑕᑎᒌᒍᓐᓇᓐᖏᕐᐸᑎᒃ ᓇᖕᓂᓕᒃ ᐊᒻᒪ ᐸᐸᑎᓯᔪᖅ.

ᓇᖕᒥᓂᕆᔭᐅᓂᖏᑦ, ᐊᐅᓚᑕᐅᓂᖏᑦ, ᐊᑐᐃᓐᓇᐅᓂᖏᑦ ᐸᐸᑕᐅᔪᓐᓇᕐᓂᖏᓐᓄᓪᓗ 
ᒪᓕᒐᑦ ᑐᓐᖓᕕᖏᑦ ᐃᓱᒪᖅᓲᑕᐅᕗᑦ ᐃᖅᑭᓖᑦ ᓄᓇᓕᖏᓐᓄᑦ, ᐊᒻᒪ ᓄᓇᓖᑦ
ᓄᓇᓕᑐᐃᓐᓇᕐᒥᓄᑦ ᐊᑐᖅᑐᒃᓴᓂᒃ ᒪᓕᒐᓕᐅᕈᓐᓇᖅᑐᑦ ᐊᑐᖅᑕᐅᖃᑦᑕᕐᓂᐊᖅᑐᓂᒃ
ᖃᐅᔨᓴᐃᓂᕐᓄᑦ ᐊᒻᒪ ᐱᕙᓪᓕᐊᔾᔪᓯᕆᔭᐅᓂᐊᖅᑐᓄᑦ.  ᑕᐃᒃᑯᐊ ᐱᖓᓱᐃᑦ ᒐᕙᒪᑦ
ᐊᑐᐊᒐᖏᑦᑕ ᐅᖃᐅᓯᖅᑕᖏᑦ ᐊᒻᒪ ᓇᖕᒥᓂᕆᔭᐅᓂᖏᑦ, ᐊᐅᓚᑕᐅᓂᖏᑦ,
ᐊᑐᐃᓐᓇᐅᓂᖏᑦ ᐸᐸᑕᐅᔪᓐᓇᕐᓂᖏᓐᓄᓪᓗ ᒪᓕᒐᖏᑦᑎᒍᑦ, ᓇᓗᓇᕈᓐᓃᓚᖅᑐᖅ
ᑲᑎᒪᔨᕋᓛᓄᑦ ᐃᓚᒋᔭᐅᖃᑕᐅᔪᑦ ᑐᖓᐅᑦᑎᓚᐅᕐᓂᖏᓐᓂᒃ ᒫᓐᓇ ᒪᓕᒐᐅᓕᖅᑐᓂᒃ,
ᑲᓇᑕᒥ ᐊᑐᖅᑕᐅᔪᓂᒃ ᓄᓇᖃᖅᑳᖅᓯᒪᔪᓂᑦ ᓄᓇᓕᖕᓂ ᖃᐅᔨᓴᐃᓂᖅ ᐱᔾᔪᑎᒋᓪᓗᒍ.
ᑕᒪᒃᑯᐊ ᑐᖓᐅᑦᑎᓃᑦ ᐅᔾᔨᕐᓇᓗᐊᓐᖑᐊᖅᑐᑦ ᐃᓕᓐᓂᐊᖅᑏᑦ ᐃᓚᒋᔭᐅᖃᑕᐅᔪᑦ
ᒪᓕᒐᖃᖅᑎᑦᑎᑎᓪᓗᒋᑦ ᖃᓄᖅ ᐃᓄᐃᑦ ᖃᐅᔨᓴᖅᑕᐅᓚᐅᕐᓂᖏᑦ ᖃᓄᐃᑉᐱᑕᓕᒃᑯᑦ
ᐸᐃᑉᐹᑦ ᐱᔭᐅᔪᓐᓇᕐᒪᖔᖏᑦ ᐊᑐᖅᑕᐅᔪᓐᓇᕐᒪᖔᖏᓪᓗ ᐱᔭᐅᓯᒪᓕᕋᒥᒃ, ᐊᒻᒪ ᖃᓄᖅ
ᑕᒪᒃᑯᐊ ᖃᐅᔨᔭᕕᓃᑦ ᓯᐊᒻᒪᒃᑎᖅᑕᐅᓂᐊᕐᒪᖔᖏᑦ ᓄᓇᓕᖕᓄᑦ ᐅᑎᖅᑎᑕᐅᑎᓪᓗᒋᑦ.

ᐊᓛᔅᑲᒥ ᐃᖅᑭᓖᑦ ᐋᓐᓂᐊᖃᕐᓇᓐᖏᑦᑐ -
ᓕᕆᓂᕐᒧᑦ ᑲᑎᒪᔨᖏᑦ:  ᖃᐅᔨᓵᕕᓂᕐᓂᒃ
ᕿᒥᕐᕈᓂᕐᒧᑦ ᐊᑐᕈᒥᓇᕐᓂᖅᐹᑦ
ᓄᓇᖃᖅᑳᖅᓯᒪᔪᑦ ᓄᓇᓕᖁᑎᖏᑦ ᐊᒻᒪ ᑎᒥᖁᑎᖏᑦ ᐊᖏᖅᓯᓯᒪᓐᖏᑯᑖᒃᑐᑦ
ᓲᖑᓗᐊᖃᑦᑕᕐᓂᕋᐃᔪᓂᒃ ᓄᓇᖃᖅᑳᖅᓯᒪᔪᑦ ᓄᓇᓕᖕᓐᓂ ᖃᐅᔨᓴᐃᔪᖃᖅᑎᓪᓗᒍ 
ᐊᒻᒪ ᓇᖕᒥᓂᖅ ᖃᐅᔨᓴᐃᓂᕐᒧᑦ ᐊᑐᖅᑐᒃᓴᓂᒃ ᐊᑐᐊᒐᓂᒃ ᐋᖅᑭᒃᓱᐃᕙᓪᓕᐊᓕᖅᑐᑦ.
ᑖᒃᑯᐊ ᐊᑐᐊᒐᑦ ᓄᓇᖃᖅᑳᖅᓯᒪᔪᑦ ᓄᓇᓕᖁᑎᖏᓐᓂᒃ ᓇᓕᒧᒌᓕᖅᑎᑦᑎᓇᓱᐊᖅᑐᑦ
ᖃᐅᔨᓴᐃᔨᓄᑦ ᐊᒻᒪ ᓵᓚᐅᓗᐊᕈᓐᓃᕈᑎᒃᓴᓂᒃ ᒪᓕᒐᓂᒃ ᐃᓕᐅᖅᑲᐃᓪᓗᑎᒃ.  ᐱᖓᓱᐃᑦ
ᑲᑎᒪᔩᑦ ᐊᑐᐊᒐᖓᑦᑕ ᐅᖃᐅᓯᖅᑕᖏᑦᑎᑐᑦ ᐊᒻᒪ ᓇᖕᒥᓂᕆᔭᐅᓂᖏᑦ, ᐊᐅᓚᑕᐅᓂᖏᑦ,
ᐊᑐᐃᓐᓇᐅᓂᖏᑦ ᐸᐸᑕᐅᔪᓐᓇᕐᓂᖏᓐᓄᓪᓗ ᒪᓕᒐᖏᑦᑎᑐᑦ, ᖃᐅᔨᓴᐃᔩᑦ
ᐃᑲᔫᓯᐊᖅᑐᑐᐊᖑᔭᕆᐊᖃᕈᓐᓃᖅᑐᑦ ᖃᐅᔨᓴᐃᓂᒃᑯᑦᑯ ᐊᒻᒪ ᐅᖃᓕᒫᓕᐅᖅᑎᐅᓂᒃᑯᑦ
ᑲᑎᒪᔪᓂᓪᓗ ᐅᖃᓪᓚᒃᑎᑐᐃᓐᓇᐅᓂᒃᑯᑦ ᓄᓇᖃᖅᑳᖅᓯᒪᔪᑦ ᓄᓇᓕᖏᓐᓂᒃ
ᐱᔾᔪᑎᖃᕐᓗᑎᒃ ᑖᒃᑯᐊᓴᐃᓐᓇᐃᑦ ᓄᓇᓖᑦ ᐃᓱᒪᓕᐅᖅᑎᐅᖃᑕᐅᓐᖏᑎᓪᓗᒋᑦ ᖃᓄᖅ
ᑕᒪᒃᑯᐊ ᐸᐃᑉᐹᑦ ᐊᑐᖅᑕᐅᔪᓐᓇᕐᒪᖔᖏᑦ ᓯᐊᒻᒪᒃᑎᖅᑕᐅᖃᑦᑕᕈᓐᓇᕐᒪᖔᖏᓪᓗ,
ᐅᕝᕙᓘᓐᓃᑦ ᐃᖅᑲᓇᐃᔭᖃᑎᖃᕈᓐᓇᕐᓂᐊᕐᒪᖔᖏᑦ ᖃᐅᔨᓴᐃᔨᓂᒃ ᑕᒪᓐᓇ
ᖃᐅᔨᓴᐅᑕᐅᓂᐊᖅᑑᑉ ᐱᕙᓪᓕᐊᔾᔪᓯᖓ ᐊᑐᖅᑕᐅᑎᓪᓗᒍ.  ᐊᑖᓂ ᐅᓂᒃᑲᐅᓯᖃᕐᓂ -
ᐊᖅᑐᒍᑦ ᐊᓛᔅᑲᒥ ᖃᐅᔨᓴᐃᓂᕐᒧᑦ ᐊᑐᐊᒐᓕᐊᕕᓂᕐᒥᒃ, ᑖᓐᓇ ᖃᓄᖅᑑᒃᑲᓐᓂᕈ -
ᑎᑦᑎᐊᕙᐅᖕᒪᑦ ᖃᓄᖅ ᓄᓇᖃᖅᑳᖅᓯᒪᔪᑦ ᓄᓇᓖᑦ ᐱᔪᓐᓇᐅᑎᒥᖕᓂᒃ ᐊᑐᕐᒪᖔᖏᑦ 
ᐊᒻᒪ ᖃᓄᖅ ᐃᓚᐅᖃᑕᐅᑦᑎᐊᕈᓐᓇᕐᒪᖔᖏᑦ ᖃᐅᔨᓴᐃᓂᒃᑯᑦ.

ᐊᓛᔅᑲᒥᐅᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑲᑎᒪᔨᖏᑦ ᑐᑦᑕᕐᕕᖃᖅᐳᑦ ᐋᓐᑯᕆᑦᔅ,
ᐊᓛᔅᑲᒥ, ᐊᒻᒪ ᐊᑐᐊᒐᓕᐅᖅᓯᒪᓪᓗᑎᒃ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑐᕌᖓᔪᑦ

ᖃᐅᔨᓴᐅᑏᑦ ᕿᒥᕐᕈᔭᐅᖃᑦᑕᕆᐊᖃᕐᓂᖏᓐᓂᒃ ᐃᖅᑭᓖᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ
ᑎᒥᖁᑎᖏᓐᓄᑦ.  ᑖᓐᓇ ᐊᑐᐊᒐᖅ ᐆᒃᑑᑎᑦᑎᐊᕙᐅᕗᖅ ᓄᓇᖃᖅᑳᖅᓯᒪᔪᑦ 
ᑎᒥᖁᑎᖏᑦ ᑲᒪᔨᐅᓂᐊᕐᒪᑕ ᐊᒻᒪ ᓄᓇᓖᑦ ᐊᑦᑕᓇᔾᔭᐃᖅᑕᐅᓯᒪᓗᑎᒃ ᓂᕆᐅᒋᔭᖏᓪᓗ
ᓴᐳᒻᒥᐅᓯᖅᑕᐅᓯᒪᓗᑎᒃ ᖃᐅᔨᓴᐃᓂᕐᓂ, ᐃᓄᒃ ᐃᓚᐅᔫᑉ ᐊᑦᑕᓇᔾᔭᐃᖅᑕᐅᓯᒪᔪᑐ -
ᐊᖑᖏᓪᓗᓂ ᐊᒻᒪ ᓂᕆᐅᒋᔭᖏᑦ.  ᒪᒃᐱᒐᓂ ᐅᑯᐊ ᑭᖑᓪᓕᖏᓐᓂ, ᑖᓐᓇ ᐊᑐᐊᒐᖅ
ᕿᒥᕐᕈᔭᐅᑦᑎᐊᖅᐳᖅ ᒪᓕᒃᓯᒪᖕᒪᑦ ᓄᓇᕗᑦ ᑐᓐᖓᕕᒃᑯᑦ ᑕᑯᔪᒪᔭᖏᓐᓂᒃ ᐊᒻᒪ
ᖃᐅᔨᓵᕕᓃᑦ ᖃᓄᖅ ᕿᒥᕐᕈᔭᐅᖃᑦᑕᕐᓂᐊᕐᒪᑕ ᐃᓄᐃᑦ ᓄᓇᓕᖁᑎᖏᑦ ᐃᓄᐃᓪᓗ 
ᐊᑐᓂ ᓴᐳᒻᒥᐅᓯᖅᑕᐅᓯᒪᔪᐃᓐᓇᐅᓗᑎᒃ.  ᖃᓄᐃᓕᖓᓂᐊᕐᒪᖔᑦ ᓴᖅᑭᑎᓐᓂᐊᖅᑕᕗᑦ
ᐊᑐᖅᑕᐅᓂᐊᖅᑎᓪᓗᒋᑦ ᖃᐅᔨᓴᖅᑕᕕᓃᑦ ᕿᒥᕐᕈᓇᒃᑕᐅᔾᔪᓯᕆᓂᐊᖅᑕᖏᑦ, ᐊᒻᒪ ᑖᓐᓇ
ᓯᕗᓪᓕᐅᓂᐊᖅᖢᓂ ᖃᐅᔨᓴᖅᑕᕕᓃᑦ ᕿᒥᕐᕈᔭᐅᔾᔪᓯᖏᑦ ᐊᒻᒪ ᖃᓄᖅ ᑲᑐᔾᔨᖃᑎᒌᖕᓂᖅ
ᐊᑐᖅᑕᐅᓂᐊᕐᒪᖔᖓ.

ᑖᒃᑯᐊ ᑲᑎᒪᔩᑦ ᐊᐅᓚᑦᓯᖃᑦᑕᖅᑐᑦ ᐊᓛᔅᑲᒥ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ
ᐱᔨᑦᑎᕈᑎᓂᒃ ᐊᓛᔅᑲᒥᐅᑦ ᓄᓇᖃᖅᑳᖅᓯᒪᔪᓄᑦ ᐊᑐᖅᑐᓕᒫᓂᒃ.  ᑖᒃᑯᐊ ᑲᑎᒪᔨᑦ
ᐃᒃᓯᕚᖅᑎᖃᖅᐳᑦ ᓄᓇᖃᖅᑳᖅᓯᒪᔪᓂᒃ ᐊᒻᒪ ᑮᓇᐅᔭᓕᐅᕋᓱᐊᖅᑎᐅᓐᖏᑦᑐᓂᒃ ᑎᒥᓂᒃ
ᐊᐅᓚᑦᓯᔨ ᐅᖃᑦᑕᖅᑐᓂᒃ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᔨᑦᑎᕈᑎᓂᒃ ᐊᓛᔅᑲᒥ
ᐱᖅᑯᓯᖃᑎᒌᓐᖏᑦᑐᑦ ᐊᕕᒃᑐᖅᓯᒪᓂᖏᓐᓂ, ᐊᒻᒪ ᐋᓐᑯᕆᑦᓯᒥ (ᐊᓛᔅᑲᒥ ᐊᖏᓂᖅᐹᖅ
ᓄᓇᓕᐸᐅᔭᖅ) ᐃᓅᓕᓴᐃᓂᓕᕆᓂᖏᑦ ᐊᐅᓚᑕᐅᔪᑦ ᐊᓛᔅᑲᒥ ᓄᓇᖃᖅᑳᖅᓯᒪᔪᑦ
ᐋᓐᓂᐊᕕᐊᓂ.

ᐊᑐᓂ ᐊᕕᒃᑐᖅᓯᒪᔪᓂ ᐃᓅᓕᓴᐃᔨ ᐱᖅᑯᓯᑐᖃᖅᑎᒍᑦ ᕿᒥᕐᕈᓇᒍᓯᖃᖅᑐᑦ
ᖃᐅᔨᓴᖅᑕᐅᔪᒪᔪᑦ ᐱᔾᔪᑕᐅᑎᓪᓗᒋᑦ ᐊᕕᒃᑐᖅᓯᒪᔪᖁᑎᒥᖕᓂ.  ᐆᒃᑑᑎᒋᓗᒍ, ᔫᑳᓐ-
ᑯᔅᑯᒃᕗᐃᒃᑯᑦ ᐋᓐᓂᐊᖃᕐᓇᓐᖏᑦᑐᓕᕆᔨᖏᑦ ᑲᒪᔨᐅᕗᑦ ᐊᓛᔅᑲᐅᑉ ᓂᒋᖅᐸᓯᖏᓐᓃᑦᑐᓂ,
ᐊᒻᒪ ᖃᐅᔨᓴᐃᔪᒪᓂᕐᒧᑦ ᑐᒃᓯᕋᐅᑎᓂᒃ ᕿᒥᕐᕈᔨᐅᓪᓗᑎᒃ ᓄᓇᖁᑎᖏᓐᓂ ᖃᐅᔨᓴᐃᔪ -
ᒪᔪᖃᖅᑎᓪᓗᒍ.  ᖃᐅᔨᓴᐃᔪᒪᔾᔪᑦ ᕿᒥᕐᕈᔭᐅᔭᕆᐊᓕᒃ ᐊᒻᒪ ᐊᖏᖅᑕᐅᓗᓂ ᐊᓛᔅᑲᒧᑦ
ᕿᒥᕐᕈᔩᑦ ᑲᑐᑎᒪᔨᖏᓐᓄᑦ (ᑲᓇᑕᒥ ᖃᐅᔨᓴᐃᑦᑎᐊᕐᓂᕐᒧᑦ ᑲᑎᒪᔩᑦ ᐊᔾᔨᖏᑦ).
ᐊᔾᔨᒌᓐᖏᑦᑐᑦ ᕿᒥᕐᕈᔾᔪᓰᑦ ᓇᓗᓇᐃᔭᖅᑕᐅᓯᒪᕗᑦ ᐊᑖᓂ ᑐᑭᓯᓇᖅᓯᒃᑲᓐᓂᕐᓂᐊᕐᒪᑦ, 
ᐊᒻᒪ ᑭᖑᓂᑦᑎᐊᒍᑦ ᐅᖃᐅᓯᕆᔭᐅᒃᑲᓐᓂᓕᖅᖢᑎᒃ:

• ᖃᐅᔨᓴᐃᔩᑦ ᒪᕐᕉᖕᓄᑦ ᐊᒻᒪ ᐃᓛᓐᓂᒃᑯᑦ ᐱᖓᓱᓄᑦ ᐊᖏᖅᑕᐅᔭᕆᐊᖃᖅᐳᑦ
ᐊᓛᔅᑲᒧᑦ, ᐊᕕᒃᑐᖅᓯᒪᔪᓂ ᐊᒻᒪ ᓄᓇᓕᖕᓂ ᖃᐅᔨᓴᐃᔪᒪᒍᑎᒃ ᐊᓛᔅᑲᒥᐅᑦ
ᓄᓇᖃᖅᑳᖅᑐᖁᑎᖏᓐᓂᒃ.  ᑕᒪᓐᓇ ᕿᒥᕐᕈᓇᖕᓂᖅ ᐃᒪᐃᓕᖓᓪᓗᓂ
ᐱᕙᓪᓕᐊᓂᖃᓲᖑᕗᖅ:

1) ᐊᓛᔅᑲᒥ ᖃᐅᔨᓴᐃᔪᒪᔾᔪᑎᑦ ᕿᒥᕐᕈᔭᐅᔭᕆᐊᖃᖅᐳᑦ ᐊᖏᖅᑕᐅᓗᑎᒡᓗ
ᐊᓛᔅᑲᒥ ᕿᒥᕐᕈᔩᑦ ᑲᑎᒪᔨᖏᓐᓄᑦ (AAIRB).  

2) ᑐᒃᓯᕋᐅᑦ ᐊᖏᖅᑕᐅᒃᐸᑦ ᐊᓛᔅᑲᒥ ᕿᒥᕐᕈᔩᑦ ᑲᑎᒪᔨᖏᓐᓄᑦ,
ᐊᐅᓪᓚᖅᑎᑕᐅᕗᖅ ᑲᒪᔨᐅᓂᐊᖅᑐᓄᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ
ᑎᒥᓐᖑᖅᑎᑕᐅᔪᒧᑦ ᖃᐅᔨᓴᐃᕕᐅᓂᐊᖅᑐᒥᒃ ᑲᒪᔨᐅᔪᓄᑦ, ᑐᒡᓕᐊᓂ
ᕿᒥᕐᕈᓇᒃᑕᐅᔪᓐᓇᕐᓂᐊᕐᒪᑦ.

3) ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑎᒥᖁᑎᒋᔭᐅᔪᒧᑦ ᐊᖏᖅᑕᐅᒃᐸᑦ,
ᖃᐅᔨᓴᐃᔪᒪᔾᔪᑏᑦ ᕿᒥᕐᕈᓇᒃᑕᐅᖅᑳᕈᓐᓇᕐᒥᔪᑦ ᓄᓇᓖᑦ ᒐᕙᒪᖁᑎᖏᓐᓄᑦ,
ᐃᓱᒪᖅᓱᖅᑎᑕᐅᓪᓗᑎᒡᓗ ᐃᓚᐅᓐᖏᑦᑑᔪᓐᓇᕐᓂᕐᒥᒃ.

• ᐊᓛᔅᑲᒥ ᐊᒃᑐᖅᑕᐅᓂᐊᕐᓂᕐᒧᑦ ᕿᒥᕐᕈᔩᑦ ᑲᑎᒪᔨᖏᑦ ᐊᐅᓚᑕᐅᑦ ᐃᖅᑭᓖᑦ
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᖏᓐᓄᑦ ᐊᒻᒪ ᐃᑲᔪᖃᑦᑕᖅᖢᑎᒃ ᐃᓄᐃᑦ
ᓴᐳᒻᒥᐅᓯᖅᑕᐅᓯᒪᑦᑎᐊᕋᓗᐊᕐᒪᖔᖏᑦ ᐊᑦᑕᓇᔾᔭᐃᖅᑕᐅᓯᒪᒐᓗᐊᕐᒪᖔᖏᓪᓗ ᐊᒻᒪ
ᖃᐅᔨᓴᐃᓂᒃᑯᑦ ᐱᔪᓐᓇᐅᑎᖏᑦ ᐊᑐᖅᑕᐅᑦᑎᐊᕋᓗᐊᕐᒪᖔᖏᑦ.  ᐊᕕᒃᑐᖅᓯᒪᔪᓂ
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑎᒥᖁᑎᖏᑦ ᐊᒻᒪ ᓄᓇᓖᑦ ᒐᕙᒪᖏᑦ
ᕿᒥᕐᕈᓇᒍᓯᖏᑦ ᐊᑐᖅᑕᐅᓲᖑᕗᑦ ᐊᓛᔅᑲᒥ ᓄᓇᖃᖅᑳᖅᓯᒪᔪᑦ ᓄᓇᓕᖁᑎᖏᑦ
ᐊᑦᑕᓇᔾᔭᐃᖅᑕᐅᓯᒪᓂᐊᕐᒪᑕ ᐊᒻᒪ ᖃᐅᔨᓴᐃᓂᒃᑯᑦ ᐱᔪᓐᓇᐅᑎᖏᑦ
ᐊᑐᖅᑕᐅᓂᐊᕐᒪᑕ.

ᓄᓇᓕᓐᓂ ᖃᐅᔨᓴᖅᑎᓄᑦ ᐃᑲᔪᖅᑎ ᐳᓃᔅ ᐊᒡᒐᒃ ᐊᐱᖅᓱᕆᐊᖅᑐᕐᓯᒪᔪᖅ ᐊᖏᕐᕋᒧᑦ ᐃᓄᐃᑦ ᐃᓗᓯᖏᓐᓂᒃ ᖃᐅᔨᓴᖅᑕᐅᓂᖏᓐᓂ.

• ᖃᐅᔨᓴᐃᔪᒪᔾᔪᑏᑦ ᕿᒥᕐᕈᔭᐅᓯᒪᔪᑦ ᐊᖏᖅᑕᐅᔪᓪᓗ ᐊᓛᔅᑲᒥ ᐊᒃᑐᖅᑕᐅᓂᐊᕐᓂᕐᒧᑦ
ᕿᒥᕐᕈᔩᑦ ᑲᑎᒪᔨᖏᓐᓄᑦ ᐊᖏᖅᑕᐅᓐᖏᒃᑯᑎᒃ ᐊᕕᒃᑐᖅᓯᒪᔪᑦ
ᐋᓐᓂᐊᖃᕐᓇᓐᖏᑦᑐᓕᕆᔨᖏᓐᓄᑦ ᑲᔪᓯᔪᓐᓇᓐᖏᑦᑐᑦ.  ᐊᕕᑐᖅᓯᒪᔪᑦ
ᑎᒥᖁᑎᖏᓐᓄᑦ ᐊᖏᖅᑕᐅᒐᓗᐊᖅᐸᑕ, ᓄᓇᓖᑦ ᖃᐅᔨᓴᖅᑕᐅᔪᒪᔪᑦ ᓱᓕ
ᐋᒃᑳᕈᓐᓇᖅᑐᑦ ᐃᓚᐅᔪᒪᓐᖏᓪᓗᑎᒃ.

• ᐃᖅᑭᓖᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑎᒥᖁᑖ ᖃᐅᔨᓴᐃᔪᒪᔾᔪᑎᓂᒃ
ᐊᖏᖅᓯᒃᐸᑕ, ᓇᓗᓇᐃᖅᓯᕗᑦ ᖃᓄᐃᑦᑐᓂᒃ ᓂᕆᐅᖕᓂᖃᕐᓂᐊᕐᓂᕐᒥᖕᓂᒃ
ᕿᒥᕐᕈᔭᐅᓂᐊᓕᖅᑎᓪᓗᒋᑦ ᐊᖏᖅᑕᐅᓂᐊᖅᑎᓪᓗᒋᓪᓗ ᖃᐅᔨᓵᕆᓚᐅᖅᑕᖏᑦᑕ
ᑎᑎᖅᑲᖁᑎᖏᑦ ᐊᒻᒪ/ᐅᕝᕙᓘᓐᓃᑦ ᑲᑎᒪᕐᔪᐊᕈᑕᐅᓂᐊᕐᒪᖔᖏᑦ ᑖᓐᓇ 
ᑎᑎᖅᑲᖅ ᑐᓐᓂᖅᑯᑕᐅᓚᐅᓐᖏᓐᓂᖓᓂ ᐅᖃᓕᒫᒐᓕᐅᖅᑎᓄᑦ ᐅᕝᕙᓘᓐᓃᑦ
ᑲᑎᒪᕐᔪᐊᕐᓂᐅᓂᐊᖅᑐᒧᑦ.  ᑐᑭᓯᐅᒪᖃᑎᒌᖕᓂᕐᒧᑦ ᐊᖏᕈᑎᓂᒃ
ᐱᑕᖃᓐᖏᒃᑲᓗᐊᖅᑎᓪᓗᒍ, ᖃᐅᔨᓴᖅᑏᑦ ᓯᕗᓂᒃᓴᒥ ᖃᐅᔨᓴᐃᔪᒪᔪᑦ ᒪᓕᒐᓂᒃ
ᓯᖁᒥᑦᑎᑦᑕᐃᓕᒪᖃᑦᑕᖅᐳᑦ ᐋᖅᑭᐅᒪᑦᑎᐊᕋᓱᖃᑦᑕᖅᐳᓪᓗ ᑖᒃᑯᓄᖓ ᐃᖅᑭᓖᑦ
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑎᒥᖁᑖᓄᑦ ᐊᒻᒪ ᓄᓇᓖᑦ ᒐᕙᒪᖏᓐᓄᑦ.

ᑐᑭᓯᒃᑲᓐᓂᕈᓐᓇᕐᓂᐊᕈᑦᑕ ᑖᒃᑯᐊ ᑲᑎᒪᔩᑦ ᐊᑐᐊᒐᖏᓐᓂᒃ ᐊᒻᒪ ᖃᓄᐃᑦᑐᓂᒃ
ᓴᖅᑭᑦᑎᓇᓱᖕᓂᖏᓐᓂ, ᑳᑐᕆᓐ ᑳᓗ, ᖃᐅᔨᓴᐃᔨ ᐋᓐᓂᐊᓯᐅᖅᑎᓄᑦ ᐊᖓᔪᖅᑳᖅ
ᐊᐱᖅᓱᖅᑕᐅᓚᐅᖅᑐᖅ.  ᑳᓗ ᓇᓗᓇᐃᔭᐃᓚᐅᖅᑐᖅ ᑐᖏᓕᕇᒃᓱᖅᑐᓂᒃ ᖃᓄᐃᑦᑐᓂᒃ
ᒪᓕᖃᑦᑕᕐᒪᖔᖏᑦ ᓄᓇᓖᑦ ᐱᔪᒪᔭᖏᑦ ᓴᐳᒻᒥᐅᓯᖅᑕᐅᓯᒪᓂᐊᕐᒪᑕ ᐊᒻᒪ ᐱᕐᔪᐊᖑᓂᖓ
ᓄᓇᓖᑦ ᓴᓐᖏᓂᖅᑖᖅᑎᑕᐅᓯᒪᔭᕆᐊᖃᕐᓂᖏᑦ ᖃᐅᔨᓴᐃᔾᔪᓰᑦ ᑕᒪᒃᑯᐊ
ᐊᑐᖅᑕᐅᑎᓪᓗᒋᑦ:

ᐊᕐᕌᒍᒐᓴᐅᓕᖅᑐᓂ ᐊᒃᑐᖅᑕᐅᓂᐊᕐᓂᕐᒧᑦ ᕿᒥᕐᕈᔩᑦ ᑲᑎᒪᔨᖏᑐᐊᑦᑎᐊᖅ
ᖃᐅᔨᓴᐃᓂᐅᔪᒪᔪᓂᒃ ᐊᖏᖅᓯᔨᐅᖃᑦᑕᓚᐅᖅᓯᒪᔪᑦ, ᐃᓱᒪᒋᔭᐅᓐᖏᖢᑎᒃ
ᓄᓇᓖᑦ ᑲᑎᒪᔨᖏᑦ ᐊᒻᒪ ᐊᐱᕆᔭᐅᓚᓱᓐᖏᖢᑎᒃ ᖃᐅᔨᓴᐃᓂᖅ
ᐱᒋᐊᓚᐅᓐᖏᓐᓂᖓᓂ… ᖃᐅᔨᓴᐃᔩᑦ ᓄᓇᓕᖕᓄᐊᕈᓐᓇᖅᑐᑦ ᖃᖓᑐᐃᓐᓇᖅ
ᓯᕗᕐᖓᓂ ᓂᓪᓕᓚᐅᓐᖏᓪᓗᑎᒃ—ᓄᓇᓖᑦ ᑲᑎᒪᔨᖏᑦ ᐱᓕᕆᒃᑲᐅᒐᒥᒃ
ᖃᐅᔨᔪᒪᖃᑦᑕᓚᐅᖅᑐᑦ ᑭᒃᑯᑦ ᓄᓇᖓᓐᓄᐊᕐᒪᖔᖏᑦ ᑭᒃᑯᓪᓗ
ᐊᐅᓪᓚᓕᕐᒪᖔᖏᑦ… ᐊᐅᓚᑦᓯᔪᒪᓚᐅᖅᑐᑦ ᑕᖅᑲᒃᑯᐊ ᖃᓄᐃᓕᐅᕐᓂᕆᓂ -
ᐊᖅᑕᖏᓐᓂᒃ ᓄᓇᒥᒃᑕ ᐃᓗᐊᓂ.  ᒫᓐᓇ ᑕᐃᒪ ᐱᐅᓯᖅᑕᖃᓕᖅᑐᖅ
ᐃᒪᐃᓕᖓᔪᒥᒃ, “ᐄ, ᖃᐅᔨᓴᐃᓂᐅᓚᐅᖅᑐᒥᒃ ᑕᐃᔅᓱᒥᖓ ᖃᐅᔨᒪᔪᒍᑦ,
ᐃᑲᔪᕐᓂᖃᕈᓈᓗᒃ,’ ᐅᕝᕙᓘᓐᓃᑦ “ᑕᐃᒪᐃᑦᑐᒥᒃ ᖃᐅᔨᓴᐃᓂᕐᒥᒃ
ᐱᑕᖃᓐᖏᒃᑲᓗᐊᖅᐸᑦ ᒫᓐᓇ ᖃᓄᐃᓐᖏᑦᑐᖅ, ᐃᒻᒪᖄ ᓯᕗᓂᒃᓴᑦᑎᓐᓂ,
ᐊᔾᔨᒋᓐᖏᑕᖓᓂᖃᐃ ᐱᓕᕆᐊᖃᕈᑦᑕ’—ᑕᐃᓐᓇ ᖃᐅᔨᓴᖅᑎᓪᓗᐊᑕᐅᓂᐊᖅᑐᖅ
ᐅᖃᖃᑎᒋᔭᐅᔪᓐᓇᖅᑐᖅ ᐊᒻᒪ ᐊᓯᔾᔨᕆᐊᓕᖕᓂᒃ ᐊᓯᔾᔨᖅᓯᓗᑎᒃ.  ᓄᓇᓖᑦ
ᐱᕕᖃᖅᑎᑕᐅᓕᖅᐳᑦ ᖃᓄᖅ ᐃᓱᒪᒋᖕᒪᖔᒃᑯ ᑖᓐᓇ ᖃᐅᔨᓴᐃᓂᐅᔪᒪᔪᖅ.
ᐊᒃᑐᖅᑕᐅᓂᐊᕐᓂᕐᒧᑦ ᕿᒥᕐᕈᔩᑦ ᑲᑎᒪᔨᖏᑦ ᐅᖃᖅᐸᑕ—
ᐊᑦᑕᓇᔾᔭᐃᖅᑕᐅᓯᒪᑦᑎᐊᖅᑐᓂᒃᑯᑦ ᐃᓄᐃᑦ, ᑕᐃᒪᐃᓕᖓᒐᓗᐊᖅᑎᓪᓗᒋᑦ
ᖃᐅᔨᓴᐃᓂᖅᑕᖃᕈᓐᓇᖅᓯᔫᓚᒍᓐᓃᖅᑐᑦ.  ᑖᒃᑯᓄᖓ ᐊᖏᖅᑕᐅᒃᐸᑦ ᑕᐃᒪ
ᓄᓇᓖᑦ ᓯᕗᓕᖅᑎᓐᓄᐊᖅᑕᐅᓂᐊᓕᖅᑐᖅ ᐊᒻᒪ ᑖᒃᑯᓄᖓ ᐃᓱᒪᖅᓲᑕᐅᓪᓗᓂ.
ᑕᐃᒪᐃᓕᖓᑎᓪᓗᒍ ᓄᓇᓖᑦ ᓴᓐᖏᓂᕐᒥᒃ ᑎᒍᒥᐊᖅᐳᑦ.95 

ᐊᑖᓂ ᐊᒡᒍᕐᓂ, ᐅᖃᐅᓯᖃᕐᓂᐊᖅᑐᒍᑦ ᓄᓇᕗᑦ ᑐᓐᖓᕕᒃᑯᑦ ᖃᓄᐃᑦᑐᓂᒃ
ᑕᑯᔪᒪᖕᒪᖔᖏᑦ ᓂᕆᐅᖕᓂᖃᕐᒪᖔᖏᓪᓗ ᖃᐅᔨᓴᐃᓂᖅ ᐊᒻᒪ ᖃᐅᔨᓴᐃᔩᑦ 
ᓄᓇᕗᒻᒦᑦᑐᑦ ᐱᔾᔪᑕᐅᑎᓪᓗᒋᑦ.

ᓄᓇᕗᑦ ᑐᓐᖓᕕᒃᑯᑦ ᓂᕆᐅᒋᔭᖏᑦ
ᖃᐅᔨᓴᐃᔨᓂᑦ ᖃᐅᔨᓴᖅᑎᓂᓪᓗ ᓄᓇᕗᒻᒥ
ᓄᓇᕗᑦ ᑐᓐᖓᕕᒃᑯᑦ ᖃᐅᔨᒪᔪᑦ ᐃᓄᐃᑦ ᑭᓯᐊᓂ ᐃᓕᓐᓂᐊᒃᑲᓐᓂᕈᑎᒃ
ᐱᓕᒻᒪᒃᓴᒃᑲᓐᓂᕐᓗᑎᒡᓗ ᖃᐅᔨᓴᐃᔪᓐᓇᖅᓯᓂᐊᖅᑐᑦ ᓇᖕᒥᓂᖅ ᓄᓇᓕᖕᒥᓄᑦ
ᓄᓇᓕᖕᒥᓂᓪᓗ, ᐊᒻᒪ ᒫᓐᓇ ᑕᐃᒪᐃᓐᖏᓐᓂᖏᓐᓂ ᖃᐅᔨᓴᐃᔨᓂᒃ ᓄᓇᕗᒻᒥᐅ -
ᑕᐅᓐᖏᑦᑐᓂᒃ ᖃᐅᔨᓴᐃᑎᑦᑎᖃᑦᑕᕆᐊᓖᑦ ᐃᓄᐃᑦ ᓄᓇᖏᓐᓂ.  ᑕᒪᓐᓇ 
ᑕᑯᓐᓇᖅᖢᒍ, ᐃᓄᐃᑦ ᑎᒥᖁᑎᖏᑦ, ᓲᕐᓗ ᓄᓇᕗᑦ ᑐᓐᖓᕕᒃᑯᑦ ᑲᑐᔾᔨᖃᑎᒌᖕᓂᒃᑯᑦ
ᖃᐅᔨᓴᐃᖃᑎᖃᖃᑦᑕᕆᐊᓕᒃ ᓇᓕᖅᑯᐊᕇᒡᓗᑎᒃ ᐃᖅᑲᓇᐃᔭᖃᓯᒌᑦ. ᐃᓄᐃᑦ ᐊᒻᒪ
ᓄᓇᖏᑦ ᓴᐳᒻᒥᐅᓯᖅᑕᐅᓯᒪᑦᑎᐊᕐᓂᐊᖅᐸᑕ, ᑲᑐᔾᔨᖃᑎᒌᑦ ᐅᓪᓗᒥ ᐊᑐᓕᖅᑐᓂᒃ
ᐊᑐᐊᒐᓂᒃ ᒪᓕᒐᓂᒡᓗ ᐊᑐᖃᑦᑕᕆᐊᓖᑦ ᐱᔾᔪᑕᐅᑎᓪᓗᒋᑦ ᓄᓇᖃᖅᑳᖅᓯᒪᔪᑦ
ᓄᓇᓕᖏᓐᓂ ᖃᐅᔨᓴᐃᓂᖅ.  ᐃᓄᖕᓄᑦ ᐊᔭᐅᖅᑐᐃᔨᐅᑎᓪᓗᒋᑦ ᓄᓇᕗᒻᒥ, ᓄᓇᕗᑦ
ᑐᓐᖓᕕᒃᑯᑦ ᐃᓱᒫᓘᑎᖃᖅᑐᑦ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓂᒃ ᐃᓄᐃᑦ ᐊᒻᒪ
ᓄᓇᓖᑦ, ᐃᓄᐃᑦ ᖃᐅᔨᓴᖅᑕᐅᓂᐊᖅᑎᓪᓗᒋᑦ.  ᓄᓇᕗᑦ ᑐᓐᖓᕕᒃᑯᑦ ᐅᑯᓂᖓ ᐊᑖᓂ
ᑎᑎᕋᖅᓯᒪᔪᓂᒃ ᐊᑐᕆᐊᖃᕋᓱᒋᓐᓈᔪᑦ ᑕᒪᓐᓇ ᐱᓐᖑᕐᓂᐊᖅᐸᑦ: 

ᓄᓇᕗᑦ ᑐᓐᖓᕕᒃᑯᑦ ᓇᓕᖅᑯᐊᕆᔭᐅᓗᑎᒃ ᖃᐅᔨᓴᐃᓂᕐᒥ ᐃᓚᐅᖃᑦᑕᕆᐊᖃᕐᓂᖏᑦ.
ᓄᓇᕗᑦ ᑐᓐᖓᕕᒃᑯᑦ ᐊᖅᑯᑎᒋᔭᐅᒡᒍᕗᑦ, ᐃᖅᑲᓇᐃᔮᓪᓚᕆᖃᖅᑎᑕᐅᓐᖏᒃᑲᓗᐊᖅᖢᑎᒃ,
ᖃᐅᔨᓴᐃᔨᓄᑦ ᖃᐅᔨᓴᖅᑎᓄᓪᓗ ᐊᑐᐃᓐᓇᖃᖅᑎᑐᑦᑎᔨᐅᓪᓗᑎᒃ ᖃᐅᔨᓴᐃᔪᓐᓇᕐᓂᐊᕐᒪᑕ
ᐃᓄᐃᑦ ᓄᓇᓕᖁᑎᖏᓐᓂ ᐊᒻᒪ ᖃᐅᔨᒪᔨᑕᕆᔭᐅᖃᑦᑕᖅᖢᑎᒃ.  ᓄᓇᕗᑦ ᑐᓐᖓᕕᒃᑯᑦ
ᓇᓕᖅᑯᐊᕆᔭᐅᓗᑎᒃ ᐃᓚᒋᔭᐅᖃᑕᐅᔪᒪᕗᑦ ᖃᐅᔨᓴᐃᓂᖅ ᐱᔾᔪᑎᒋᓪᓗᒍ, ᐱᒋᐊᕈ -
ᑎᖃᕐᓗᓂ ᓄᓇᕗᑦ ᑐᓐᖓᕕᒃᑯᑦ ᖃᐅᔨᓴᐃᓗᑎᒃ ᖃᐅᔨᓴᐃᓂᐊᕐᓂᕐᒧᑦ ᓚᐃᓴᑖᕋᓱᒍᑎᓂᒃ
ᐊᒻᒪ ᖃᐅᔨᓴᐃᔨᓄᑦ ᓂᓪᓕᕈᓐᓇᕐᕕᖃᕐᓗᑎᒃ, ᐃᓱᒪᓕᐅᖅᑎ ᐅᖃᑕᐅᓗᑎᒡᓗ ᖃᓄᖅ
ᖃᐅᔨᔭᐅᔪᑦ, ᐅᖃᓕᒫᒐᓕᐊᕕᓃᑦ ᐊᒻᒪ ᑲᑎᒪᕐᔪᐊᕐᓂᕐᒥ ᐅᖃᐅᓯᐅᓂᐊᖅᑐᑦ ᖃᓄᖅ
ᓯᐊᒻᒪᒃᑎᖅᑕᐅᓂᐊᕐᒪᖔᖏᓐᓄᑦ.

ᓄᓇᕗᑦ ᑐᓐᖓᕕᒃᑯᑦ ᖃᐅᔨᒪᔭᐅᑦᑎᐊᖅᑐᓂᒃ ᖃᐅᔨᓴᐃᔨᓂᒃ ᐅᖃᓕᒫᒐᓕᐅᒃᑲᓂᒡᓗ
ᐃᖅᑲᓇᐃᔭᖃᑎᖃᖃᑦᑕᖅᓯᒪᔪᑦ ᑭᖑᓂᑦᑎᓐᓂ.  ᖃᐅᔨᓴᖅᑕᕕᓃᑦ ᐱᐅᔪᒧᑦ
ᐊᑐᖅᑕᐅᔪᓐᓇᕐᓂᖅᓴᐅᓲᑦ ᓄᓇᓕᖕᓂ ᓲᖑᓗᐊᖅᑐᖃᓐᖏᑎᓪᓗᒍ ᓇᓕᐊᑐᐃᓐᓇᕐᓂᒃ
ᖃᐅᔨᓴᐃᔨᓂᒃ ᓄᓇᓕᖕᓂᓪᓗ.  ᑕᐃᒫᒃ ᓇᓕᖅᑯᐊᕇᒃᑎᓪᓗᒋᑦ, ᑕᐃᒃᑯᐊ ᐃᓚᒋᔭᐅᖃᑕᐅᔪᑦ
ᖃᐅᔨᓴᐃᓂᒃᑯᑦ ᖃᐅᔨᔭᓂᒃ ᑐᑭᓯᑦᑎᐊᒃᑲᓐᓂᕈᒪᓂᖅᓴᐅᓲᑦ ᐊᒻᒪ ᐊᑐᐊᒐᑦ ᖃᓄᐃᑦᑐᑦ
ᐊᓯᔾᔨᕆᐊᖃᕐᒪᖔᖏᑦ ᖃᐅᔨᔭᑦ ᒪᓕᒃᑕᐅᓗᑎᒃ.  ᑕᒪᓐᓇ ᐱᕐᔪᐊᖑᕗᖅ
ᖃᐅᔨᒪᓇᑲᐅᑎᒋᖕᒪᑦ ᖃᐅᔨᓴᐃᔩᑦ ᐊᒻᒪ ᖃᐅᔨᓴᖅᑕᑦ ᑐᓴᐅᒪᖃᑎᒌᑦᑎᐊᕐᓂᐊᕐᒪᑕ, 
ᐊᒻᒪ ᐊᑐᐊᒐᓕᐅᖅᑏᑦ ᓴᓐᖏᓂᖅᑖᖅᑎᑕᐅᓯᒪᓪᓗᑎᒃ ᐊᓯᔾᔨᖅᓯᔪᓐᓇᕐᒪᑕ
ᐱᓕᕆᐊᓐᖑᖅᑎᑕᐅᓯᒪᔪᓂᒃ ᐱᔨᑦᑎᕈᑎᓂᒡᓗ ᐃᑲᔫᑕᐅᒃᑲᓐᓂᕈᓐᓇᖁᓪᓗᒋᑦ ᐃᓄᐃᑦ
ᐋᓐᓂᐊᓐᖏᓐᓂᖏᓐᓄᑦ ᐊᒻᒪ ᐃᓅᓯᖃᑦᑎᐊᕐᓂᖏᓐᓄᑦ.

ᓄᓇᕗᑦ ᑐᓐᖓᕕᒃᑯᓐᓄᑦ ᐃᖅᑲᓇᐃᔭᖅᑎᕕᓂᖅ ᓛᑯᓗᒃ ᕗᐃᓕᐊᒻᓴᓐ ᐹᑐᕆ 
ᑭᑭᑕᐅᓂᕐᒥᒃ ᑐᑭᓯᓇᖅᓯᑎᑦᑎᐊᖅᖢᓂ ᐅᓂᒃᑲᐅᓯᖃᓚᐅᖅᓯᒪᔪᖅ, “ᖃᐅᔨᓴᐃᓂᖅ ᐊᒻᒪ
ᐊᑐᐊᒐᑦ ᐱᔾᔪᑎᒋᓪᓗᒋᑦ ᐃᒪᐃᑦᑐᒥᒃ ᐊᑲᐅᓐᖏᓕᐅᕈᑎᖃᑕᕋᓱᒋᓐᓈᔪᖓ, ᖃᐅᔨᓴᖅᑏᑦ
ᐊᑐᐊᒐᓕᐅᖅᑎᓄᑦ ᐅᖃᓪᓚᖃᑎᖃᕆᐊᒃᓴᖅ ᓇᓗᓪᓗᑎᒃ ᐊᒻᒪ ᐊᑐᐊᒐᓕᐅᖅᑏᑦ
ᖃᐅᔨᓴᐃᔾᔪᑎᑦ ᐸᐃᑉᐹᖏᓐᓂᒃ ᐅᖃᓕᒫᕋᓗᐊᖅᖢᑎᒃ ᑐᑭᓯᓐᖏᑦᑑᔪᓐᓇᖅᑐᑦ
ᑐᑭᓕᐅᕈᓐᓇᓐᖏᑐᐃᓐᓇᕆᐊᖃᖅᖢᑎᒡᓗ.”96

ᑕᒪᓐᓇ ᑭᑭᑦᑎᓂᐅᔪᖅ ᐃᓗᓪᓕᖅᑕᐅᔪᓐᓇᖅᑐᖅ ᓄᓇᖅᑲᑎᒌᑦ ᐃᓚᒋᔭᐅᖃᑕᐅᑦᑎᐊᖅᐸᑕ
ᐊᒻᒪ ᐃᑲᔪᕐᓗᑎᒃ ᖃᐅᔨᓴᐃᔪᖃᖅᑎᓪᓗᒍ, ᐊᒻᒪ ᐃᓄᐃᑦ ᑎᒥᖁᑎᖏᑦ ᒐᕙᒪᓪᓗ
ᑐᑭᓯᐅᒪᑦᑎᐊᖅᐸᑕ ᑭᓱᒥᒃ ᐱᔾᔪᑎᖃᕐᒪᖔᖓ ᑕᒪᓐᓇ ᖃᐅᔨᓴᐃᓂᖅ ᐊᒻᒪ ᑕᒪᒃᑯᐊ
ᐃᒻᒥᒃᑯᑦ ᐅᖃᐅᓯᕆᔭᐅᓗᑎᒃ.  ᖃᐅᔨᓴᐃᔪᖃᑦᑎᐊᖅᑎᓪᓗᒍ ᐊᒻᒪ ᐊᑐᐊᒐᑦ
ᐋᖅᑭᒃᓱᖅᑕᐅᒃᐸᑕ ᑕᒪᒃᑯᐊ ᐊᑐᓕᖅᑎᑕᐅᔪᓐᓇᖁᓪᓗᒋᑦ ᐊᒻᒪ ᐃᓄᐃᑦ ᓂᕆᐅᒋᔭᖏᑦ
ᐃᓚᓕᐅᔾᔭᐅᒃᐸᑕ, ᐃᓅᖃᑎᒌᓕᒫᑦ ᑕᒪᕐᒥᒃ ᐃᑲᔫᓯᐊᕐᓂᐊᖅᑐᑦ.   

ᓄᓇᕗᑦ ᑐᓐᖓᕕᒃᑯᑦ ᓂᕆᐅᖕᓂᖃᖅᐳᑦ ᖃᐅᔨᓴᖅᑏᑦ ᐊᒻᒪ ᖃᐅᔨᓴᐃᕝᕖᑦ
ᐊᑐᕐᓂᐊᕐᓂᖏᓐᓂᒃ ᑭᒃᑯᓕᒫᓄᑦ ᐊᑐᖅᑕᐅᔪᑦ ᒪᓕᒐᖏᓐᓂᒃ ᐊᒻᒪ ᑐᓐᖓᕕᒋᔭᐅᔪᓂᒃ
ᖃᐅᔨᓴᐃᑦᑎᐊᕐᓂᕐᒧᑦ, ᖃᐅᔨᓴᐃᓂᖃᕐᓂᐊᖅᑎᓪᓗᒋᑦ ᓄᓇᖃᖅᑳᖅᓯᒪᔪᑦ
ᓄᓇᓕᖁᑎᖏᓐᓂ. ᐱᓗᐊᕐᓗᒍ, ᓄᓇᕗᑦ ᑐᓐᖓᕕᒃᑯᑦ ᓂᕆᐅᖕᓂᖃᖅᐳᑦ ᖃᐅᔨᓴᐃᔩᑦ
ᐊᒻᒪ ᖃᐅᔨᓴᐃᕝᕖᑦ ᒪᓕᖕᓂᐊᕐᓂᖏᓐᓂᒃ ᐱᖓᓱᐃᑦ ᑲᑎᒪᔩᑦ ᐊᑐᐊᒐᓕᐊᖏᑦᑕ
ᐅᖃᐅᓯᖅᑕᖏᓐᓂᒃ ᖃᐅᔨᓴᐃᑦᑎᐊᕐᓂᕐᒨᖓᔪᓂᒃ ᓄᓇᖃᖅᑳᖅᓯᒪᔪᑦ ᓄᓇᓕᖏᓐᓂ, ᐊᒻᒪ
ᐊᕕᒃᑐᖅᓯᒪᔪᓂ ᐋᓐᓂᐊᖃᕐᓇᓐᖏᓐᓂᓕᕆᓂᕐᒧᑦ ᓇᖕᒥᓂᕆᔭᐅᓂᖏᑦ, ᐊᐅᓚᑕᐅᓂᖏᑦ,
ᐊᑐᐃᓐᓇᐅᓂᖏᑦ ᐸᐸᑕᐅᔪᓐᓇᕐᓂᖏᓐᓄᓪᓗ ᒪᓕᒐᖏᑦᑕ ᑐᓐᖓᕕᖏᓐᓂᒃ.

ᐱᖓᓱᐃᓕᖓᔪᑦ ᑲᑎᒪᔩᑦ ᐊᑐᐊᒐᖏᑦᑕ ᐅᖃᐅᓯᖅᑕᖏᑦ ᐊᒻᒪ ᓇᖕᒥᓂᕆᔭᐅᓂᖏᑦ,
ᐊᐅᓚᑕᐅᓂᖏᑦ, ᐊᑐᐃᓐᓇᐅᓂᖏᑦ ᐸᐸᑕᐅᔪᓐᓇᕐᓂᖏᓐᓄᓪᓗ ᒪᓕᒐᖏᑦᑕ ᑐᓐᖓᕕᖏᑦ
ᓇᓗᓇᐃᖅᓯᓯᒪᑦᑎᐊᖅᐳᑦ ᓇᒥᓕᒫᕐᓗ ᐊᑐᖅᑕᐅᓪᓗᑎᒃ, ᑐᓐᖓᕕᒋᔭᐅᓪᓗᑎᒡᓗ ᓄᓇᕗᑦ
ᑐᓐᖓᕕᒃᑯᑦ ᐃᖅᑲᓇᐃᔭᖃᑎᖃᕐᓂᖏᓐᓂᒃ ᖃᐅᔨᓴᐃᔨᓂᒃ ᖃᐅᔨᓴᐃᕝᕕᓂᒡᓗ.  ᑕᒪᒃᑯᐊ
ᒪᓕᒐᑦ ᑕᑯᒋᐊᒃᑲᓐᓂᕐᓗᒋᑦ, ᐱᕐᔪᐊᖑᓂᖏᑦ ᐊᒻᒪ ᐊᑕᐅᓯᕐᒨᖓᓂᖏᑦ, ᐊᑖᓃᑦᑐᖅ
ᑕᑯᔭᒃᓴᖅ 2 ᑕᑯᒋᐊᕐᓂᐊᖅᐸᐃᑦ.

(9.1) ᐊᒃᑐᖅᑕᐅᓂᐊᑐᐊᖅᐸᑦ ᓄᓇᖃᖅᑳᖅᓯᒪᔫᑉ 
ᓄᓇᓕᐅᑉ ᒪᑭᒪᑦᑎᐊᕐᓂᖓ, ᖃᐅᔨᓴᖅᑏᑦ ᓄᓇᓕᖕᒥᒃ
ᖃᐅᔨᓴᖅᑕᐅᓂᐊᖅᑐᒥᒃ ᐅᖃᖃᑎᖃᖅᑳᕆᐊᓖᑦ.

(9.4) ᓄᓇᓖᑦ ᐃᓚᐅᓂᐊᖅᐸᑕ ᐊᒻᒪ
ᑲᑐᔾᔨᖃᑎᒌᖕᓂᒃᑰᖃᑕᐅᓂᐊᖅᐸᑕ ᖃᐅᔨᓵᖑᔪᖅ
ᐱᔾᔪᑎᒋᓪᓗᒍ, ᖃᐅᔨᓴᖅᑏᑦ ᐊᒻᒪ ᖃᐅᔨᓴᐃᔩᑦ 
ᑲᑎᒪᔨᖏᑦ ᐃᓕᓴᖅᓯᔭᕆᐊᓖᑦ ᓄᓇᖃᖅᑳᖅᓯᒪᔪᑦ
ᑎᒥᖁᑎᖏᓐᓂᒃ...ᓲᕐᓗ ᓄᓇᓕᖕᓂᒃ.

(9.11) ᓄᓇᓕᒃ ᖃᐅᔨᓴᐃᔨᓂᒃ ᖃᐅᔨᓴᐃᔨᓂᒡᓘᓐᓃᑦ
ᐅᖃᖃᑎᖃᖅᓯᒪᒌᖅᐸᑕ ᐊᖅᑯᑎᖃᕐᓗᑎᒃ ᑎᒃᑯᐊᖅᑕᐅ -
ᓯᒪᔪᒥᒃ ᑭᒡᒐᖅᑐᐃᔨᒥᒃ, ᒪᓕᒐᑦ ᐊᒻᒪ ᖃᐅᔨᓴᖅᑎᒧᑦ
ᓄᓇᓕᖕᓄᓪᓗ ᖃᓄᐃᓕᐅᕐᓂᐅᓂᐊᖅᑐᑦ ᐊᖏᕈᑎᑎᒍᑦ
ᓇᓗᓇᐃᖅᑕᐅᖅᑳᕆᐊᖃᖅᐳᑦ ᐃᓱᒪᓕᐅᕈᑎᖃᓚ -
ᐅᓐᖏᓐᓂᕐᒥᓂᒃ ᑭᒃᑯᑦ ᐃᓚᐅᓂᐊᕐᒪᖔᖏᑦ.

(9.12) ᖃᐅᔨᓴᐃᔩᑦ ᐊᒻᒪ ᓄᓇᓖᑦ ᑲᑐᔾᔨᖃᑎᒌᖕᓂᕐᒥᒃ
ᐃᓚᐅᖃᑕᐅᓂᐊᕐᓂᕐᒥᒡᓗ ᓯᕗᓂᒃᓴᖃᕆᐊᓖᑦ
ᓈᒻᒪᒃᓯᓕᖅᓯᒪᓗᒋᑦ ᑕᒪᒃᑯᐊ ᖃᐅᔨᓵᖑᓂᐊᖅᑐᒧᑦ, 
ᐊᒻᒪ ᖃᓄᑎᒋ ᐃᖅᑲᓇᐃᔭᖃᑎᒌᖕᓂᖃᕐᓂᐊᕐᒪᖔᖏᑦ
ᓄᓇᓖᑦ ᐱᔪᒪᔭᖏᑦ ᒪᓕᒃᑕᐅᓗᑎᒃ.

(9.13) ᐊᔪᕐᓇᓐᖏᑦᑕᕌᖓᑦ, ᖃᐅᔨᓴᐃᓂᖅ ᓄᓇᓕᐅᑉ
ᓂᕆᐅᒋᔭᖏᓐᓄᑦ ᓯᕗᓪᓕᐅᑎᓯᒪᔭᖏᓐᓄᓪᓗ
ᓈᒻᒪᒃᓯᓕᖅᑕᐅᔭᕆᐊᓕᒃ, ᓄᓇᓖᑦ ᐃᓚᐅᔪᑦ
ᐃᑲᔫᓯᐊᖅᑖᕐᓗᑎᒃ (ᓲᕐᓗ ᐱᓕᒻᒪᒃᓴᖅᑕᐅᓂᒃᑯᑦ,
ᓄᓇᓕᖕᒥᐅᓂᒃ ᐃᖅᑲᓇᐃᔭᖅᑎᑦᑎᓂᒃᑯᑦ, ᐃᑲᔪᕐᓂᖏᑦ
ᐃᓕᓴᕆᔭᐅᓗᑎᒃ, ᖃᐅᔨᔭᑦ ᓄᓇᓕᖕᓄᑦ ᐅᑎᖅᑎᑕᐅᓗᑎᒃ).

(9.14) ᓴᓇᕐᕈᑎᒃᓴᓄᑦ ᐃᑲᔪᖅᓲᑏᑦ ᓲᕐᓗ ᓄᓇᓕᖕᒥᐅᓂᒃ
ᖃᐅᔨᓴᐃᖃᑕᐅᔪᒃᓴᓂᒃ ᐃᖅᑲᓇᐃᔭᖅᑎᑦᑎᓂᒃᑯᑦ
ᐱᓕᒻᒪᒃᓴᐃᓗᑎᒃ, ᐱᓕᕆᐊᑦ ᐊᐅᓚᑕᐅᓂᖏᑦᑐᑎᒍᑦ,
ᕿᒥᕐᕈᓂᒃᑯᑦ ᐊᒻᒪ ᓇᐅᑦᑎᖅᓱᖅᑎᐅᓂᒃᑯᑦ.

(9.15) ᖃᐅᔨᓴᖅᑏᑦ ᓄᓇᓕᖕᓂᒃ ᐃᓚᐅᑎᑦᑎᔭᕆᐊᓖᑦ,
ᐃᓐᓇᐃᑦ ᐊᓯᖏᓪᓘᓐᓃᑦ ᖃᐅᔨᒪᓇᓱᒋᔭᐅᔪᑦ
ᓄᓇᖅᑲᑎᖏᓐᓄᑦ ᐃᓚᐅᑎᑕᐅᓗᑎᒃ ᖃᐅᔨᓴᐃᓂᖅ
ᐋᖅᑭᒃᓱᖅᑕᐅᓕᖅᑎᓪᓗᒍ ᐊᐅᓚᔾᔭᒃᑕᐅᑎᓪᓗᒍᓗ, ᐊᒻᒪ
ᖃᐅᔨᔭᑦ ᑐᑭᓕᐊᕆᔭᐅᓕᖅᑎᓪᓗᒋᑦ ᐊᑐᕐᓗᒋᑦ
ᐱᖅᑯᓯᑐᖃᕐᒥ ᐊᑐᖅᑕᐅᒡᒍᔪᑦ ᖃᐅᔨᒪᔭᑐᖃᐅᔪᑦ.  

(9.17) ᖃᐅᔨᓴᖅᑏᑦ ᓄᓇᓕᖕᓂᒃ ᑭᒡᒐᖅᑐᐃᔨᓂᒃ
ᑲᑐᔾᔨᖃᑎᖃᕆᐊᓖᑦ ᖃᐅᔨᓴᐃᓂᖅᑕᖃᕐᓂᐊᖅᑎᓪᓗᒍ 
ᐊᒻᒪ ᐃᓚᐅᑎᑕᐅᓗᑎᒃ ᑲᑎᖅᓱᖅᑕᕕᓃᑦ ᑐᑭᖏᑦ
ᐋᖅᑭᒃᓱᖅᑕᐅᕙᓪᓕᐊᓕᖅᑎᓪᓗᒋᑦ ᐊᒻᒪ
ᕿᒥᕐᕈᔭᐅᓕᖅᑎᓪᓗᒋᑦ ᖃᐅᔨᔭᑦ ᑭᖑᓪᓕᖅᐹᖅᓯᐅᑏᑦ
ᐅᓂᒃᑳᑦ ᐱᔭᕇᖅᑕᐅᓚᐅᓐᖏᓐᓂᖏᓐᓂ, ᐊᒻᒪ
ᐅᖃᓕᒫᒐᓕᐊᖑᔪᑦ ᖃᐅᔨᓴᖅᑕᕕᓂᕐᒥᓐᖔᖅᑐᑦ
ᓴᖅᑭᑕᐅᓚᐅᓐᖏᓐᓂᖏᓐᓂ ᕿᒥᕐᕈᔪᓐᓇᕐᕕᖃᕐᓗᑎᒃ.

(9.18) ᓇᖕᒥᓂᕆᔭᐅᓂᐊᕐᓂᖓᓄᑦ ᐱᔪᓐᓇᐅᑎᑖᖅᑎᑦᑎᓂᖅ,
ᐅᕝᕙᓘᓐᓃᑦ ᓚᐃᓴᑖᖅᑎᑦᑎᓂᖅ ᐸᐃᑉᐹᓪᓗ
ᑭᒃᑯᓐᓃᓐᓂᐊᕐᓂᖏᑦ ᓴᖅᑭᑕᓪᓘᓐᓃᑦ
ᖃᐅᔨᓴᖅᑕᐅᓂᕕᓂᕐᒥ, ᓇᓗᓇᐃᖅᑕᐅᓪᓗᐊᖅᑐᑦ
ᐊᖏᕈᑎᑎᒍᑦ (ᑕᐃᒪᐃᑦᑕᕆᐊᖃᖅᐸᑦ) ᖃᐅᔨᓴᐃᓂᖅ
ᐱᒋᐊᖅᑕᐅᓚᐅᓐᖏᓐᓂᖓᓂ. 

ᖃᐅᔨᓴᐃᓂᓕᒫᓄᑦ ᐊᑐᖅᑐᑦ, ᑐᓴᐅᒪᔾᔪᑏᑦ 
ᖃᕆᓴᐅᔭᒃᑯᓪᓗ ᑐᐊᑕᕕᓃᑦ ᐱᔾᔪᑎᓖᑦ ᐃᖅᑭᓖᑦ
ᑲᑐᔾᔨᖃᑎᒌᖏᓐᓄᑦ, ᐊᒻᒪ ᖃᐅᔨᓴᐃᓂᕐᒨᖓᔪᓕᒫᑦ
(ᐃᓚᓕᐅᓪᓗᒋᑦ ᑮᓇᐅᔭᖃᖅᑎᑕᐅᓂᖏᑦ ᕿᒥᕐᕈᔭᐅ -
ᓂᖏᓪᓗ), ᓇᐅᑦᑎᖅᓱᖅᑕᐅᔾᔪᓯᖏᑦ, ᑭᒡᓕᓯᓂᐊᕐᓃᑦ,
ᐱᖅᑯᓯᑐᖃᒃᑯᑦ ᖃᐅᔨᒪᔭᑐᖃᑦ ᐊᒻᒪ ᐊᓯᖏᑦ.

ᓄᓇᓕᒃ ᐅᕝᕙᓘᓐᓃᑦ ᑎᒥᐅᔪᖅ ᓇᖕᒥᓂᓕᒃ 
ᑐᓴᐅᒪᔾᔪᑎᓂᒃ ᓲᕐᓗ ᐃᓄᒃ ᐊᑕᐅᓯᖅ ᐃᒻᒥᒨᖓᔪᓂᒃ
ᑐᓴᐅᒪᔾᔪᑎᓂᒃ ᓇᖕᒥᓂᖃᖅᑐᑎᑐᑦ.  ᑕᒪᓐᓇ
ᓇᖕᒥᓂᖃᕐᓂᐅᕗᖅ ᐸᐸᑦᓯᔨᐅᓂᐅᕗᕐᓘᓐᓃᑦ.

ᐃᖅᑭᓖᑦ, ᓄᓇᓕᖏᑦ ᐊᒻᒪ ᑭᒡᒐᖅᑐᐃᔨᖏᑦ ᑎᒥᐅᔪᑦ
ᐱᔪᓐᓇᐅᑎᑐᖃᖅᐳᑦ ᐱᔪᒪᔪᓐᓇᕐᓂᕐᒥᒃ
ᐊᐅᓚᑦᓯᔪᓐᓇᕐᓂᕐᒥᒡᓗ ᖃᐅᔨᓴᐃᓂᕕᓂᓕᒫᓂᒃ ᐊᒻᒪ
ᑐᓴᐅᒪᔾᔪᑏᑦ ᐊᐅᓚᑕᐅᔾᔪᓯᖏᑦᑕ ᐱᕙᓪᓕᐊᔾᔪᓯᖏᓐᓂᒃ,
ᐊᒃᑐᐃᓂᐊᑐᐊᖅᐸᑕ ᑖᒃᑯᓂᖓ.

ᐃᖅᑭᓖᑦ ᓄᓇᓕᖁᑎᖏᑦ ᑎᒥᖁᑎᖏᓪᓗ
ᐱᔪᓐᓇᐅᑎᖃᖅᐳᑦ ᐊᐅᓚᑦᓯᔪᓐᓴᕐᓂᕐᒥᒃ
ᐃᓱᒪᓕᐅᕈᑎᖃᕈᓐᓇᕐᓂᕐᒥᒡᓗ ᑎᑎᖅᑲᖁᑏᑦ
ᑲᑎᖅᓱᖅᑕᖏᑦ ᑭᒃᑯᓐᓄᑦ ᐱᔭᐅᔪᓐᓇᕐᒪᖔᖏᑦ.

ᓇᖕᒥᓂᖃᖅᑎᐅᓪᓗᑎᒃ, ᐃᖅᑭᓖᑦ ᓄᓇᓕᖁᑎᖏᑦ
ᑎᒥᖁᑎᖏᓪᓗ ᐱᔪᓐᓇᐅᑎᖃᖅᐳᑦ ᐸᐸᑦᓯᔪᓐᓇᕐᓂᕐᒥᒃ
ᑲᑎᖅᓱᖅᑕᕕᓂᕐᓂᒃ ᑐᓴᐅᒪᔾᔪᑎᓂᒃ ᐃᒻᒥᒧᑦ
ᐅᓂᒃᑲᐅᓯᓕᖕᓂᒃ.

ᓇᖕᒥᓂᕆᔭᐅᓂᖏᑦ, ᐊᐅᓚᑕᐅᓂᖏᑦ, ᐊᑐᐃᓐᓇᐅᓂᖏᑦ
ᐸᐸᑕᐅᔪᓐᓇᕐᓂᖏᓐᓄᓪᓗ ᒪᓕᒐᖏᑦ ᐃᑲᔫᑕᐅᔪᓐᓇᖅᐳᑦ
ᒐᕙᒪᒃᑯᓐᓄᑦ, ᖃᐅᔨᓴᖅᑎᓄᑦ, ᐃᖅᑭᓕᖕᓄᑦ ᐊᒻᒪ
ᓄᓇᖏᓐᓄᑦ, ᖃᐅᔨᓴᖅᑎᓄᓪᓗ ᐊᒻᒪ ᑐᓴᐅᒪᔾᔪᑏᑦ
ᐊᐅᓚᑕᐅᔾᔪᓯᖏᑦᑎᒍᑦ.

ᐱᖓᓱᐃᓕᖓᔪᑦ ᑲᑎᒪᔩᑦ ᐊᑐᐊᒐᖏᑦᑕ ᐅᖃᐅᓯᖅᑕᖏᑦ: ᐃᓄᐃᑦ ᖃᐅᔨᓴᖅᑕᐅᑎᓪᓗᒋᑦ ᖃᐅᔨᓴᐃᑦᑎᐊᕆᐊᖃᕐᓂᕐᒧᑦ ᒪᓕᒐᑦ

ᐱᔾᔪᑖ: “ᐊᔪᕐᓇᓐᖏᓐᓂᓕᒫᖓᓄᑦ, ᓄᓇᖃᖅᑳᖅᓯᒪᔪᑦ ᖃᐅᔨᓴᖅᑕᐅᖃᑕᐅᓂᐊᖅᐸᑕ ᐃᖅᑲᓇᐃᔭᖃᑎᒌᑦᑎᐊᕐᓂᕐᒥᒃ ᐱᑕᖃᕐᓂᐊᖁᓪᓗᒍ.  ᐊᒻᒪ ᖃᐅᔨᓴᖅᑏᑦ
ᐃᓚᐅᖃᑕᐅᔪᓪᓗ ᑲᑐᔾᔨᖃᑎᒌᖕᓂᕐᒥᒃ ᐅᖃᖃᑎᒌᖃᑦᑕᕐᓂᕐᒥᒡᓗ ᑕᒪᓐᓇ ᐃᓚᖃᖅᑐᖅ.”

ᑕᑯᔭᒃᓴᖅ 2. ᐱᖓᓱᐃᓕᖓᔪᑦ ᑲᑎᒪᔩᑦ ᐊᑐᐊᒐᖏᑦᑕ ᐅᖃᐅᓯᖅᑕᖏᑦ ᐊᒻᒪ ᓇᖕᒥᓂᕆᔭᐅᓂᖏᑦ 97 ᐊᐅᓚᑕᐅᓂᖏᑦ, ᐊᑐᐃᓐᓇᐅᓂᖏᑦ ᐸᐸᑕᐅᔪᓐᓇᕐᓂᖏᓐᓄᓪᓗ ᒪᓕᒐᖏᑦᑕ
ᑐᓐᖓᕕᖏᑦ98:  ᐃᓗᓕᓪᓗᐊᑕᖏᑦ

ᓇᖕᒥᓂᕆᔭᐅᓂᖏᑦ, ᐊᐅᓚᑕᐅᓂᖏᑦ, ᐊᑐᐃᓐᓇᐅᓂᖏᑦ ᐸᐸᑕᐅᔪᓐᓇᕐᓂᖏᓐᓄᓪᓗ ᒪᓕᒐᑦ:  ᓇᖕᒥᓂᖃᕐᓂᖅ, ᐊᐅᓚᑦᓯᓂᖅ, ᐊᑐᐃᓐᓇᖃᕐᓂᖅ ᐊᒻᒪ ᐸᐸᑦᓯᓂᖅ

ᐱᔾᔪᑖ:  “ᐃᓗᐃᒃᑲᑦ ᓴᐅᓂᒃᓴᖏᑦ ᐋᖅᑭᒃᓱᖅᑕᕕᓃᑦ ᐃᖅᑭᓖᑦ ᑲᑐᔾᔨᖃᑎᒌᖏᓐᓄᑦ, ᐃᓱᒪᒃᓴᖅᓯᐅᖅᑎᓐᖑᕈᓐᓇᕐᓂᐊᕋᒥᒃ ᖃᐅᔨᓴᐃᓂᖅ ᐊᒻᒪ ᑐᓴᐅᒪᔾᔪᑏᑦ
ᐊᐅᓚᑕᐅᓂᖏᑦ ᐱᔾᔪᑎᒋᓪᓗᒋᑦ.”

ᓇᐃᒡᓕᑎᖅᖢᒍ, ᓄᓇᕗᑦ ᑐᓐᖓᕕᒃᑯᑦ ᐃᓚᐅᒃᑲᓐᓂᕐᕕᖃᕈᓐᓇᖅᑐᑦ ᒫᓐᓇ ᖃᐅᔨᓴᐃᔾᔪᑏᑦ
ᕿᒥᕐᕈᔭᐅᔾᔪᓯᖏᑦᑎᒍᑦ, ᒫᓐᓇ ᒪᓕᒐᑦ ᐊᑐᖅᑕᐅᖃᑲᑦᑕᖅᑐᑦ ᖃᐅᔨᓴᐃᔪᒪᓂᕐᒧᑦ
ᓚᐃᓴᑖᕈᑏᑦ ᓇᓗᓇᐃᖅᓯᒪᒃᑲᓐᓂᖅᐸᑕ ᐊᒻᒪ ᑐᒃᓯᕋᐅᑏᑦ ᖃᐅᔨᓴᖅᑕᐅᓂᖏᑦᑎᒍᑦ
ᓂᓪᓕᕈᓐᓇᕐᕕᖃᖅᐸᑕ.  ᑕᐃᒪᐃᓕᐅᖅᐸᑕ ᖃᐅᔨᓴᐃᔩᑦ ᕿᒥᕐᕈᓂᒃᑯᑐᑦ
ᐃᓚᐅᓂᖅᓴᐅᔪᓐᓇᖅᑐᑦ, ᐊᑐᐃᓐᓇᕐᓗᒋᑦ ᓄᓇᕗᒻᒥ ᖃᐅᔨᓴᖅᑏᑦ
ᓚᐃᓴᑖᕈᓐᓇᖅᑎᑦᑎᔾᔪᑎᖏᑦ ᐊᑐᖅᖢᒋᑦ ᖃᐅᔨᓴᐃᔨᕐᔪᐊᑦ ᐱᖁᔭᕐᔪᐊᖓᑦ.

ᓄᓇᕗᒻᒥ ᖃᐅᔨᓴᖅᑏᑦ ᒫᓐᓇ ᒪᓕᒐᖏᑦ ᐱᔾᔪᑎᓖᑦ ᖃᐅᔨᓴᐃᔪᒪᔾᔪᑏᑦ
ᓚᐃᓴᑖᖅᑎᑕᐅᓂᖏᓐᓄᑦ ᐃᓗᓕᑭᑦᑐᑦ, ᑕᒪᓐᓇᓗ ᐱᔭᕐᓂᓐᖏᔾᔪᑕᐅᓪᓗᓂ:
ᖃᐅᔨᓴᐃᓂᕐᒧᑦ ᓚᐃᓴᐃᑦ ᑐᓂᔭᐅᖃᑦᑕᓐᖏᑦᑐᑦ ᖃᐅᔨᓴᖅᑕᐅᔪᒪᔾᔪᑦ ᐃᓅᓯᕐᒧᑦ
ᐊᕙᑎᒧᓪᓘᓐᓃᑦ ᐅᓗᕆᐊᓇᖅᑑᓇᓱᒋᔭᐅᒃᐸᑕ. ᑕᐃᒪᐃᓐᓂᖓᓄᑦ, ᓄᓇᕗᒻᒥ ᖃᐅᔨᓴᖅᑏᑦ
ᐃᓛᓐᓂᓚᐅᓱᖔᓗᑎᒃ ᖃᐅᔨᓴᐃᔪᒪᔾᔪᑎᓂᒃ ᓚᐃᓴᓂᒃ ᑐᓂᓯᓐᖏᓚᐅᖃᑦᑕᖅᑐᑦ.

ᒫᓐᓇ ᖃᐅᔨᓴᖅᑕᕕᓂᕐᒥᒃ ᕿᒥᕐᕈᔾᔪᓰᑦ ᒪᕐᕕᐃᖑᔪᑦ ᓴᓐᖐᒡᓕᒋᐊᕈᑕᐅᓪᓗᑎᒡᓗ
ᓄᓇᕗᒻᒥᐅᓂᒃ ᖃᐅᔨᓴᖅᑎᓄᑦ, ᐊᒻᒪ ᓄᓇᕗᑦ ᑐᓐᖓᕕᒃᑯᑦ ᐊᓯᖏᓪᓗ ᓄᓇᕗᒻᒥ
ᑎᒥᓐᖑᖅᑎᑕᐅᓯᒪᔪᑦ ᐃᓱᒪᓕᐅᕈᑎᖃᕈᓐᓇᓐᖏᖢᑎᒃ ᖃᓄᐃᑦᑐᑦ ᖃᐅᔨᓴᐃᓃᑦ
ᐊᑐᖅᑕᐅᔪᓐᓇᕐᒪᖔᖏᑦ ᓄᓇᓕᖁᑎᖏᓐᓂ.  ᐆᒃᑑᑎᒋᓗᒍ, ᐊᒥᓱᑦ ᓄᓇᓖᑦ
ᑕᑯᒃᑲᓐᓂᓐᖏᒃᑲᓗᐊᕈᑎᒃ ᓂᕿᑭᒃᓴᕐᓂᕐᒨᖓᔪᓂᒃ ᖃᐅᔨᓴᐅᑎᓂᒃ ᖃᓄᐃᒃᓴᓐᖏᑦᑐᑦ,
ᑭᓯᐊᓂᓕ ᑕᐃᒪᐃᑦᑐᑦ ᖃᐅᔨᓴᐃᓃᑦ ᐃᓅᓯᕐᒧᑦ ᐊᕙᑎᒧᓪᓗ ᐅᓗᕆᐊᓇᕈ -
ᑎᖃᓐᖏᓐᓂᖓᓄᑦ ᑲᔪᓯᑎᑕᐅᑐᐃᓐᓇᖃᑦᑕᖅᑐᑦ.

ᓄᓇᕗᑦ ᑐᓐᖓᕕᒃᑯᑦ ᐊᓛᔅᑲᒥᐅᑦ ᕿᒥᕐᕈᓇᕈᓯᖏᑦ ᐊᒥᓱᓄᓪᓗ ᑕᑯᔭᐅᖃᑦᑕᕆ -
ᐊᖃᕈᓯᖏᓐᓂᒃ ᐊᑑᑎᖃᕈᓐᓇᖅᑎᑦᑎᔪᑦ, ᐱᐅᓯᒃᑲᓐᓂᕈᓐᓇᕐᒪᑦ ᓄᓇᕗᒻᒥ ᖃᐅᔨᓴᖅᑏᑦ
ᖃᐅᔨᓴᐃᔪᒪᔾᔪᑎᓂᒃ ᓚᐃᓴᑖᖅᑎᑐᑦᑎᔾᔪᓯᖏᑦ.  ᓄᓇᕗᑦ ᑐᓐᖓᕕᒃᑯᑦ ᐊᒻᒪ 
ᓄᓇᕗᒻᒥ ᓄᓇᓖᑦ ᓴᓐᖏᓂᖃᓐᖏᓗᐊᖅᑐᑦ ᐊᓛᔅᑲᒥᐅᑦ ᓄᓇᓕᖏᑦᑎᒍᑦ, ᑖᒃᑯᐊᓕ
ᓇᓗᓇᐃᖅᓯᔪᓐᓇᕐᒪᑕ ᖃᐅᔨᓴᐃᓂᖅ ᓄᓇᒥᖕᓂ ᑲᔪᓯᑎᑕᐅᓂᐊᕐᒪᖔᖓ ᐅᕝᕙᓘᓐᓃᑦ
ᐋᒃᑲ ᐃᓱᓕᐅᕈᓐᓇᕐᒪᑕ.  ᓄᓇᕗᑦ ᑐᓐᖓᕕᒃᑯᑦ ᐅᖃᖃᑎᒋᔭᐅᖃᑦᑕᕋᓗᐊᖅᑎᓪᓗᒋᑦ,
ᓄᓇᕗᑦ ᑐᓐᖓᕕᒃᑯᑦ ᓄᓇᕗᒻᒥ ᖃᐅᔨᓴᖅᑎᓄᑦ ᐃᓱᒪᓕᐅᖅᑎᖃᖅᑐᑦ ᐃᓄᐃᑦ
ᐱᔾᔪᑕᐅᓪᓗᑎᒃ ᖃᐅᔨᓴᐃᓂᖅᑕᖃᕐᓂᐊᕐᒪᖔᖓ ᐊᒻᒪᓘᓐᓃᑦ ᐃᓄᖕᓄᑦ ᐃᑲᔪᕐᓂᖃᕐᓂ -
ᐊᕐᒪᖔᖓ.  ᓄᓇᕗᑦ ᑐᓐᖓᕕᒃᑯᑦ ᑕᒪᑐᒥᖓ ᐃᒻᒪᓂᓴᖅᑎᑑᓗᐊᕋᓱᒋᓐᓈᔪᑦ, ᐊᒻᒪ
ᐅᒃᐱᕆᔭᖃᖅᖢᑎᒃ ᐃᓄᐃᑦ ᐃᓱᒪᓕᐅᖃᑕᐅᔪᓐᓇᕆᐊᖃᕐᓂᖏᓐᓂᒃ ᐊᒻᒪ ᑕᒪᓐᓇ
ᓴᓐᖏᒃᑎᒋᐊᖅᑕᐅᓐᓂᕆᐊᖃᕋᓱᒋᓪᓗᒍ ᐊᓯᐊᒍᖔᖅ ᖃᐅᔨᓵᖑᔪᒪᔪᑦ ᕿᒥᕐᕈᔾᔪᓯᖏᓐᓂᒃ
ᐊᑐᓕᖅᑎᑦᑎᓗᑎᒃ.  ᐅᔾᔨᕐᓇᓗᐊᓐᖑᐊᖅᑐᖅ ᓄᓇᓖᑦ ᐊᒻᒪ ᐊᕕᒃᑐᖅᓯᒪᔪᓂ
ᐋᓐᓂᐊᖃᕐᓇᓐᖏᓐᓂᓕᕆᓂᕐᒧᑦ ᑎᒥᖁᑎᒋᔭᐅᔪᑦ ᓴᓐᖏᓂᖅᑖᖅᑎᑕᐅᓯᒪᖕᒪᑕ ᐊᒻᒪ
ᓇᖕᒥᓂᖅ ᒪᓕᒐᓕᐊᒥᓂᒃ ᐊᑐᕈᓐᓇᖅᖢᑎᒃ ᕿᒥᕐᕈᓇᒃᑕᐅᓂᐊᖅᑎᓪᓗᒋᑦ ᖃᐅᔨᓵᖑᔪᖅ,
ᕿᒥᕐᕈᔨᓪᓗ ᐊᑐᕈᓐᓇᖅᖢᑎᒃ ᓄᓇᒥᒃᑕ ᐊᔾᔨᐅᓐᖏᓐᓂᖓᑕ ᑭᓐᖒᒪᔭᖏᓐᓂᒃ.  ᐊᓛᔅᑲᒥᐅᑦ
ᓄᓇᖃᖅᑳᖅᑐᖁᑎᖏᑦ ᓴᓐᖏᔪᒥᒃ ᓂᐱᖃᖅᑎᑕᐅᕗᑦ ᑕᒪᑐᒧᖓ ᖃᐅᔨᓴᐃᓂᖅ
ᐱᒋᐊᕐᓂᖓᓂ ᐃᓱᐊᓄᑦ ᑎᑭᓪᓗᒍ, ᐃᓄᐃᓪᓗ ᑕᐃᒪᐃᑦᑐᓂᒃ ᐱᕙᓪᓕᐊᔾᔪᓯᕐᓂᒃ
ᐱᖃᓐᖏᒻᒪᑕ.

ᑕᒪᒃᑯᐊ ᑎᑎᖅᑲᑦ ᓴᓐᖏᓕᖅᐹᓪᓕᐅᑕᐅᕗᑦ ᓄᓇᕗᑦ ᑐᓐᖓᕕᒃᑯᓐᓄᑦ ᐊᒻᒪ ᐊᓯᖏᓐᓄᑦ
ᓄᓇᖃᖅᑳᖅᓯᒪᔪᑦ ᑎᒥᖁᑎᖏᓐᓄᑦ, ᓇᓗᓇᐃᖅᓯᖕᒪᑕ ᓄᓇᖃᖅᑳᖅᓯᒪᔪᑦ ᓄᓇᓕᖁᑎᖏᑦ
ᐃᑲᔪᖅᑕᐅᓂᐊᕐᓂᖏᓐᓂᒃ ᖃᐅᔨᓴᖅᑕᐅᓂᒃᑯᑦ ᐊᒻᒪ ᓇᓕᖅᑯᐊᖃᕐᓂᖏᓐᓂᒃ
ᖃᐅᔨᓴᐃᔨᓂᒃ.

ᓄᓇᕗᑦ ᑐᓐᖓᕕᒃᑯᑦ ᓂᕆᐅᒃᐳᑦ ᖃᐅᔨᓴᐃᔩᑦ ᐊᒻᒪ ᖃᐅᔨᓴᐃᕝᕖᑦ
ᐃᖅᑲᓇᐃᔭᖃᑎᖃᕐᓂᐊᕐᓂᖏᓐᓂᒃ ᓄᓇᕗᑦ ᑐᓐᖓᕕᒃᑯᓐᓂᒃ, ᐋᖅᑭᒃᓱᖅᑕᐅᑎᓪᓗᒋᑦ
ᑐᑭᓯᐅᒪᖃᑎᒌᖕᓂᕐᒧᑦ ᐊᖏᕈᑏᑦ ᐅᕝᕙᓘᓐᓃᑦ ᑲᑐᔾᔨᖃᑎᒌᖕᓂᐊᕐᓂᕐᒧᑦ ᐊᖏᕈᑏᑦ.
ᑐᑭᓯᐅᒪᖃᑎᒌᖕᓂᕐᒧᑦ ᐊᖏᕈᑏᑦ ᐅᕝᕙᓘᓐᓃᑦ ᑲᑐᔾᔨᖃᑎᒌᖕᓂᐊᕐᓂᕐᒧᑦ ᐊᖏᕈᑏᑦ
ᐊᑐᕆᐊᖃᓪᓚᕆᒃᑐᑦ ᓂᕆᐅᖕᓂᖏᑦ ᑭᒃᑯᓪᓗ ᐱᔭᒃᓴᖏᑦ ᑭᒃᑯᓐᓄᑦ ᐱᓕᕆᐊᖑᓂ -
ᐊᕐᒪᖔᖏᑦ ᓇᓗᓇᐃᖅᓯᒪᑲᐅᑎᒋᓂᐊᕐᒪᑕ, ᐊᒻᒪ ᓴᐳᒻᒥᐅᓯᖅᑕᐅᓯᒪᓗᑎᒃ ᐃᓄᐃᑦ ᐊᒻᒪ
ᓄᓇᓕᖏᑦ.  ᐅᓄᖅᑐᐃᖅᓱᓗᐊᕐᓗᑎᒃ, ᓄᓇᕗᑦ ᑐᓐᖓᕕᒃᑯᑦ ᑐᑭᓯᐅᒪᖃᑎᒌᖕᓂᕐᒧᑦ
ᐊᖏᕈᑎᓂᒃ ᐋᔩᕈᑎᖃᖃᑦᑕᖅᓯᒪᔪᑦ ᐊᒻᒪ/ᐅᕝᕙᓘᓐᓃᑦ ᑲᑐᔾᔨᖃᑎᒌᖕᓂᐊᕐᓂᕐᒧᑦ
ᐊᖏᕈᑎᓂᒃ ᖃᐅᔨᓴᖅᑎᓄᑦ ᖃᐅᔨᓴᐃᕝᕕᖕᓄᓪᓗ, ᖃᐅᔨᓴᐃᓂᖅ ᐱᒋᐊᖅᓯᒪᓕᖅᑎᓪᓗᒍ
ᐅᕝᕙᓘᓐᓃᑦ ᐃᓱᓕᓯᒪᓕᖅᑎᓪᓗᒍ. ᑕᐃᒪᐃᑎᓪᓗᒍ ᐅᐃᒪᓇᖅᑐᖃᖃᑦᑕᖅᑐᖅ ᓂᕆᐅᖕᓂᖅ
ᐱᔾᔪᑎᒋᓗᐊᖅᖢᒍ, ᖃᐅᔨᓴᐃᔾᔪᓯᓪᓗ ᐊᔾᔨᒌᒃᑎᑕᐅᖏᓐᓇᖃᑦᑕᓐᖏᖢᑎᒃ, ᐊᒻᒪ
ᐃᔨᖅᓯᓯᒪᔪᖃᐅᓗᐊᖅᖢᓂ.  ᑐᑭᓯᐅᒪᖃᑎᒌᖕᓂᕐᒧᑦ ᐊᖏᕈᑏᑦ ᐊᒻᒪ ᑲᑐᔾᔨᖃᑎᒌᖕᓂ -
ᐊᕐᓂᕐᒧᑦ ᐊᖏᕈᑏᑦ ᐊᑐᖅᑕᐅᓲᖑᕗᑦ ᑐᑭᓯᓇᑦᑎᐊᕐᓂᐊᕐᒪᑕ ᖃᓄᐃᑦᑐᓂᒃ
ᓂᕆᐅᒋᔭᖃᕐᒪᖔᖏᑦ ᐊᒻᒪ ᑭᒃᑯᑦ ᖃᓄᐃᓕᐅᖅᑎᐅᓂᐊᕐᒪᖔᖏᑦ ᖃᐅᔨᓴᐃᓂᖅ
ᐱᒋᐊᓚᐅᓐᖏᓐᓂᖓᓂ, ᐊᒻᒪ ᖃᐅᔨᓴᐃᔾᔪᓰᑦ ᒪᓕᒃᓯᒪᒐᓗᐊᕐᒪᖔᖏᑦ ᓇᒥᓕᒫᖅ
ᐊᑐᖅᑕᐅᔪᓂᒃ ᒪᓕᒐᓂᒃ ᖃᐅᔨᓴᐃᔾᔪᓯᑦᑎᐊᕙᖕᓂᒃ ᐊᑐᕐᓗᑎᒃ ᓄᓇᖃᖅᑳᖅᓯᒪᔪᑦ
ᓄᓇᓕᖁᑎᖏᑦ ᖃᐅᔨᓴᖅᑕᐅᓂᐊᕐᒪᑕ.

ᓄᓇᕗᑦ ᑐᓐᖓᕕᒃᑯᑦ ᐃᓚᐅᓂᖅᓴᐅᔪᒪᕗᑦ ᖃᐅᔨᓴᐃᔪᒪᔾᔪᑏᑦ
ᕿᒥᕐᕈᐊᖅᑕᐅᔪᒃᓴᐅᓕᕌᖓᑕ ᓚᐃᓴᑖᖅᑎᑕᐅᓂᐊᓕᕌᖓᑕᓗ ᓄᓇᕗᒻᒥ
ᖃᐅᔨᓴᐃᔨᒃᑯᓐᓄᑦ. ᐃᓅᓯᓕᕆᓂᕐᒧᑦ ᐋᓐᓂᐊᖃᕐᓇᓐᖏᓐᓂᓕᕆᓂᕐᒧᓪᓗ
ᖃᐅᔨᓴᐃᓂᖅᑕᖃᕈᓐᓇᓐᖏᓚᖅ ᓄᓇᕗᒻᒥ ᑭᓯᐊᓂ ᖃᐅᔨᓴᐃᔪᓐᓇᕐᓂᕐᒧᑦ
ᓚᐃᓴᑖᖅᑎᑕᐅᒍᑎᒃ ᓄᓇᕗᒻᒥ ᖃᐅᔨᓴᐃᔨᒃᑯᓐᓄᑦ.  ᓄᓇᕗᒻᒥ ᖃᐅᔨᓴᐃᔩᑦ
ᐱᔭᒃᓴᖅᑖᖅᑎᑕᐅᓯᒪᕗᑦ ᑐᑭᒧᐊᒃᑎᑦᑎᔨᐅᓂᕐᒥᒃ ᕿᒥᕐᕈᓇᒃᑕᐅᓕᕌᖓᑕ ᖃᐅᔨᓴᐃᓂᕐᒧᑦ
ᓚᐃᓴᑖᕈᒪᔾᔪᑎᑦ ᐊᑐᖅᖢᒍ 1988-ᒥ ᖃᐅᔨᓴᐃᔨᕐᔪᐊᑦ ᐱᖁᔭᕐᔪᐊᖓᑦ ᑲᑎᖅᓱᖅᑕᐅ -
ᓚᐅᖅᓯᒪᔪᖅ ᓄᓇᑦᓯᐊᕐᒧᑦ. ᑐᓐᓂᖅᑯᑕᑦ ᑐᒃᓯᕋᐅᑏᑦ ᓄᓇᓕᖕᓄᑦ ᐊᑐᖅᑐᓄᑦ, ᑎᒥᓄᑦ 
ᐊᒻᒪ ᑎᒥᓐᖑᖅᑎᑕᐅᔪᓄᑦ ᑐᓂᐅᖅᑲᖅᑕᐅᖃᑦᑕᖅᐳᖅ ᖃᐅᔨᓴᖅᑕᐅᓂᐊᕐᒪᑕ ᐊᒻᒪ
ᓂᓪᓕᕐᕕᐅᔪᓐᓇᕐᓂᐊᕐᒪᑕ.  ᑖᒃᑯᐊ ᕿᒥᕐᕈᔩᑦ ᐃᓚᖃᕈᓐᓇᖅᐳᑦ, ᓄᓇᓖᑦ ᑲᑎᒪᔨᖏᑦᑕ
ᑭᒡᒐᖅᑐᐃᔨᖏᓐᓂᒃ, ᐊᖑᓇᓱᒃᑐᓕᕆᔨᒃᑯᓐᓂᒃ, ᓄᓇᑖᕋᓱᐊᕐᓂᒃᑯᑦ ᑎᒥᓐᖑᖅᑎᑕᐅᓯᒪᔪᓂᒃ,
ᐃᓄᐃᑦ ᑲᑐᔾᔨᖃᑎᒌᖏᓐᓂᒃ, ᐅᑭᐅᖅᑕᖅᑐᒥ ᒐᕙᒪᒃᑯᑦ ᐱᓕᕆᕝᕕᖏᓐᓂᒃ, ᒐᕙᒪᒃᑯᑦ
ᑎᒥᖁᑎᖏᓐᓂᒃ, ᓄᓇᓕᖕᓂ ᐃᓕᓐᓂᐊᖅᑐᓕᕆᔩᑦ ᑲᑐᑎᒪᔨᖏᓐᓂᒃ ᐊᒻᒪ ᐊᓯᖏᓐᓂᒃ
ᖃᐅᔨᓵᖑᔪᒪᔪᒧᑦ ᐊᒃᑐᖅᑕᐅᓂᐊᖅᑐᓂᒃ.

ᓄᓇᕗᑦ ᑐᓐᖓᕕᒃᑯᑦ ᐅᓄᕐᓂᖅᓴᓂᒃ ᖃᐅᔨᓴᐃᔪᒪᔾᔪᑏᑦ ᓚᐃᓴᑖᕈᒪᔾᔪᑎᖏᓐᓂᒃ
ᕿᒥᕐᕈᓇᖃᑕᐅᖃᑦᑕᖅᑐᑦ ᑐᓐᓂᖅᑯᑕᐅᖕᒪᑕ ᓄᓇᕗᒻᒥ ᖃᐅᔨᓴᐃᔨᓄᑦ, ᐱᔾᔪᑎᖃᖅᐸᑕᓗ
ᐃᓅᓯᕐᒧᑦ ᐋᓐᓂᐊᖃᕐᓇᓐᖏᓐᓂᓕᕆᓂᕐᒧᓪᓗ, ᑭᓯᐊᓂᓕ ᐱᔪᓐᓇᐅᑎᖃᓐᖏᑦᑐᑦ
ᐋᒃᑳᖅᓯᔪᓐᓇᕐᓂᕐᒥᒃ ᖃᐅᔨᓴᐃᔪᒪᓂᕐᒧᑦ ᓚᐃᓴᑖᕈᓐᓇᐅᑎᓂᒃ (ᓄᓇᕗᒻᒥ ᖃᐅᔨᓴᐃᔩᑦ
ᑐᓂᓯᔪᓐᓇᖅᑐᑦ ᐋᒃᑳᖅᓯᔪᓐᓇᖅᑐᓪᓘᓐᓃᑦ ᓚᐃᓴᑖᕈᒪᔾᔪᑎᓂᒃ ᐊᑐᖅᖢᒍ ᖃᐅᔨᒪᔪᕐᔪᐊᑦ
ᐱᖁᔭᕐᔪᐊᖓᓐᓂᒃ)99 ᓄᓇᕗᑦ ᑐᓐᖓᕕᒃᑯᑦ ᐃᓱᒪᓕᐅᕈᑎᖃᕈᓐᓇᓐᖏᓐᓂᖏᑦ
ᖃᐅᔨᓴᐃᔪᒪᔾᔪᑎᓂᒃ ᐃᓄᐃᑦ ᓄᓇᖏᓐᓃᓐᓂᐊᖅᑐᓂᒃ ᒫᓐᓇ ᓴᓐᖐᒡᓕᒋᐊᕈᑕᐅᕗᑦ
ᑲᑐᔾᔨᖃᑎᒌᒡᓗᑎᒃ ᖃᐅᔨᓴᐃᓂᒃᑯᑦ, ᐊᒻᒪ ᐃᓚᖓᒍᑦ ᐊᑭᕋᖅᑐᕐᓂᐅᓪᓗᓂ ᐱᖓᔪᐃᑦ
ᑲᑎᒪᔩᑦ ᐊᑐᐊᒐᖏᑦᑕ ᐅᖃᐅᓯᖅᑕᖏᓐᓂᒃ ᐊᒻᒪᓇᖕᒥᓂᕆᔭᐅᓂᖏᑦ, ᐊᐅᓚᑕᐅᓂᖏᑦ,
ᐊᑐᐃᓐᓇᐅᓂᖏᑦ ᐸᐸᑕᐅᔪᓐᓇᕐᓂᖏᓐᓄᓪᓗ ᒪᓕᒐᖏᑦᑕ ᑐᓐᖓᕕᖏᑦᑕ ᑐᑭᖏᓐᓂᒃ
ᐅᒃᐱᕆᔭᖏᓐᓂᒡᓗ.

ᑕᑯᔭᒃᓴᖅ 2 ᓄᓐᖒᑖ:  ᓯᕗᓂᒃᓴᑦᑎᓐᓂ
ᐃᓄᐃᑦ ᓂᐱᖃᖃᑕᐅᔪᓐᓇᕐᓂᖏᑦ
ᖃᐅᔨᓴᐃᓂᕐᓂ ᐊᑐᐊᒐᓕᐅᕐᓂᕐᒥᓗ
ᑕᑯᔭᒃᓴᖅ 2-ᒥ ᐅᑯᓇᓂ ᓇᓗᓇᐃᖅᑕᐅᖅᑲᐅᑎᓪᓗᒍ, ᖃᐅᔨᓴᐃᓂᖅ ᐊᑐᖅᑐᓪᓚᕆ -
ᐊᓘᔪᓐᓇᖅᑐᖅ ᐃᓄᐃᑦ ᐅᓪᓗᒥᐅᓕᖅᑐᖅ ᖃᓄᐃᓕᖓᓕᕐᓂᖏᑦ ᐱᔾᔪᑎᒋᓪᓗᒋᑦ, ᐊᒻᒪ
ᐃᓕᓐᓂᐊᖅᑎᑕᐅᔪᓐᓇᕐᓂᖏᑦ ᐃᓄᐃᑦ ᐃᓱᒪᓕᐅᖅᑎᐅᔪᓐᓇᕐᓂᐊᕐᒪᑕ ᐊᒻᒪ ᐃᓅᓯᖓ
ᐱᐅᓯᒃᑲᓐᓂᕐᓂᐊᕐᒪᑦ.  ᐃᓄᐃᑦ ᐊᒻᒪ ᓄᓇᖃᖅᑳᖅᑐᓕᒫᑦ ᐃᓚᐅᖃᑕᐅᓪᓚᕆᒋᐊᓖᑦ
ᖃᐅᔨᓴᐃᓂᕐᒥ ᐃᓱᒪᓕᐅᕈᑕᐅᔪᑦ ᐃᓅᓯᖏᓐᓂᒃ ᐊᒃᑐᐃᓂᖃᓪᓚᕆᖃᑦᑕᕐᒪᑕ
ᐋᓐᓂᐊᖃᕐᓇᓐᖏᓐᓂᓕᕆᓂᖅ ᐃᓅᓯᖃᑦᑎᐊᕐᓂᕐᓗ ᐱᔾᔪᑎᒋᓪᓗᒍ.  ᖃᐅᔨᓴᖅᑕᕕᓃᑦ
ᐊᑐᖅᑕᐅᔪᓐᓇᕐᒥᔪᑦ ᐃᓕᓐᓂᐊᕈᑎᒋᔭᐅᓗᑎᒃ ᐃᓄᖁᑎᑦᑎᓐᓄᑦ, ᓄᓇᖅᑳᑎᒌᑦ
ᑐᑭᓯᒃᑲᓐᓂᕐᓗᑎᒃ ᖃᓄᐃᓕᖓᖕᒪᖔᕐᒥ ᐊᒻᒪ ᓇᔪᖅᑕᖏᑦ ᐊᒻᒪ ᑐᑭᓯᑲᓐᓂᕐᓗᑎᒃ
ᖃᓄᐃᑦᑐᓂᒃ ᐃᓅᓯᕐᒥᒍᑦ ᐊᑐᖔᕈᓐᓇᕐᓂᕐᒥᖕᓂᒃ ᐱᐅᓂᖅᓴᒧᐊᕐᓂᐊᕋᒥᒃ.

ᑭᖑᓂᑦᑎᓐᓂ, ᓄᓇᖃᖅᑳᖅᓯᒪᔪᑦ ᓄᓇᓕᖁᑎᖏᑦ ᓵᓚᐅᓗᐊᕐᒧᑦ
ᖃᓄᐃᓕᐅᕐᓂᕐᓗᒃᑕᐅᖃᑦᑕᓚᐅᖅᓯᒪᔪᑦ ᖃᐅᔨᓴᖅᑎᓄᑦ, ᐃᒻᒥᓂᑐᐊᖅ ᐃᓱᒪᓪᓗᑎᒃ
ᐃᓄᖕᓂᒃ ᖃᐅᔨᓴᐃᖃᑦᑕᓚᐅᖅᓯᒪᖕᒪᑕ.  ᐃᓄᐃᑦ ᖃᐅᔨᓴᖅᑕᐅᓂᖏᑦ ᖃᓄᐃᑉᐱᑕᓕᒃᑯᑦ
ᓇᓗᓇᐃᖅᓯᕗᑦ, ᓱᓕ ᖃᐅᔨᓴᖅᑏᑦ ᐊᑲᕆᔭᐅᓗᐊᕌᓗᖃᑦᑕᓐᖏᑦᑐᑦ ᐃᖕᒥᓂᑐᐊᖅ ᓱᓕ
ᐃᑲᔪᕋᓱᖕᒪᑕ, ᐃᓄᐃᓪᓗ ᖃᐅᔨᓴᐃᓂᕐᒥ ᐃᓚᐅᓂᖅᓴᐅᖃᑦᑕᕆᐊᖃᓕᕐᓂᖏᑦ ᓄᓇᓕᖕᒥᓂ
ᑭᓐᖒᒪᔭᐃᑦ ᑐᑭᓯᒃᑲᓐᓂᕐᓂᐊᕐᒪᔾᔪᒃ. ᐅᑯᐊ ᐅᓂᒃᑳᑦ ᑐᒡᓕᐊᓂ ᐅᐃᒍᑦ ᓇᓗᓇᐃᖅᓯᓇᓱᒃᐳᑦ
ᖃᓄᐃᑦᑑᖕᒪᖔᖏᑦ ᐃᓚᐅᒃᑲᓐᓂᕈᓐᓇᐅᑏᑦ, ᓇᓗᓇᐃᖅᓯᓪᓗᑎᒡᓗ ᖃᓄᖅ
ᓄᓇᖃᖅᑳᖅᓯᒪᔪᑦ ᓄᓇᓕᖁᑎᖏᑦ ᓴᓐᖏᓂᖅᑖᖅᐸᓪᓕᐊᖕᒪᖔᖏᑦ ᖃᐅᔨᓴᐃᓂᕐᒧᑦ
ᐊᑐᐊᒐᖅᑎᒍᑦ ᒪᓕᒐᖅᑎᒍᓪᓗ, ᓇᓗᓇᐃᖅᓯᖕᒪᑕ ᓄᓇᖃᖅᑳᖅᓯᒪᔪᑦ ᓇᓕᖅᑯᐊᕆᔭᐅᓗᑎᒃ
ᖃᐅᔨᓴᐃᓂᕐᓂ ᐃᓚᐅᔪᓐᓇᕐᒪᑕ, ᐱᔪᓐᓇᕐᓂᖃᕐᓗᑎᒡᓗ ᖃᓄᖅ ᑕᒪᒃᑯᐊ ᖃᐅᔨᓴᐅᑏᑦ
ᐊᐅᓚᑕᐅᖃᑦᑕᕐᓂᐊᕐᒪᖔᖏᑦ. ᑕᒪᒃᑯᐊ ᐊᑐᒐᑦ ᑐᑭᒧᐊᕈᑎᓪᓗ, ᐃᓄᐃᑦ ᖃᐅᔨᓴᖅᑕᐅᓂᖏᑦ
ᖃᓄᐃᑉᐱᑕᓕᒃᑯᑦ ᐊᒻᒪ ᓄᓇᕗᒻᒥ ᖃᐅᔨᓴᕈᒪᔾᔪᑏᑦ ᕿᒥᕐᕈᔭᐅᔪᓯᖏᑦᑎᒍᑦ, ᐃᓄᐃᑦ
ᐃᓚᐅᓂᖅᓴᐅᓕᕐᓂᖏᑦ ᓴᐃᓕᒋᐊᓪᓚᖕᓇᖅᑐᖅ ᐊᒻᒪ ᐊᓯᔾᔨᕐᓂᖅᑕᖃᕆᐊᖃᕐᓂᖓᓂᒃ
ᓇᓗᓇᐃᖅᓯᓪᓗᓂ.

ᐊᓯᔾᔨᖅᓯᔭᕆᐊᖃᓕᖅᑐᒍᑦ ᖃᓄᖅ ᖃᐅᔨᓵᖑᓂᕕᓃᑦ ᐃᓄᖕᓅᖓᔪᑦ
ᓴᖅᑭᑕᐅᖃᑦᑕᕈᓯᖏᓐᓂᒃ ᐊᑐᖅᑕᐅᖃᑦᑕᕈᓯᕐᓂᒡᓗ ᖃᐅᔨᓴᐃᔨᓄᑦ ᖃᐅᔨᓴᐃᕝᕕᖕᓄᓪᓗ
ᓄᓇᕗᒻᒧᐊᖃᑦᑕᖅᑐᓄᑦ.  ᓄᓇᕗᑦ ᑐᓐᖓᕕᒃᑯᑦ ᓂᕆᐅᖕᓂᖃᖅᐳᑦ ᖃᐅᔨᓴᐃᔩᑦ
ᖃᐅᔨᓴᐃᕝᕖᓪᓗ ᒪᓕᒐᖅᑎᒍᑦ ᖃᐅᔨᓴᐃᑦᑎᐊᕈᓯᕐᓂᒃ ᐱᑕᖃᕆᐊᖃᓕᕐᓂᖓᓂᒃ
ᐃᖅᑲᓇᐃᔭᕐᓂᐊᖅᑎᓪᓗᒋᑦ ᐃᓄᐃᑦ ᓄᓇᓕᖏᓐᓂ ᐅᑯᑎᒎᓇᖅ.  ᓄᓇᕗᑦ 
ᑐᓐᖓᕕᒃᑯᑦ ᓇᓗᖅᑯᑎᓐᖏᓚᑦ ᑕᒪᒃᑯᐊ ᓂᕆᐅᒋᔭᐅᔪᑦ ᐃᑲᔪᖃᑎᒌᖕᓂᕐᒧᑦ
ᐃᑲᔫᑕᐅᒃᑲᓐᓂᕈᓐᓇᕐᓂᐊᕐᓂᖏᓐᓂᒃ, ᑕᐃᒪᐃᑦᑕᕆᐊᖃᕐᒪᑕ ᓄᓇᕗᑦ ᑐᓐᖓᕕᒃᑯᑦ ᐊᒻᒪ
ᖃᐅᔨᓴᐃᔩᑦ, ᐊᒻᒪ ᐃᓄᐃᑦ ᐃᑲᔫᓯᐊᒃᑲᓐᓂᕐᓗᑎᒃ ᖃᐅᔨᓴᖅᑕᐅᓂᒃᑯᑦ ᐊᒻᒪ ᐃᓄᐃᑦ
ᐱᔾᔪᑕᐅᑎᓪᓗᒋᑦ. 

ᐅᖅᓱᖅᑑᒥᐅᖅ ᓄᓇᓕᓐᓂ ᖃᐅᔨᓴᖅᑎᓄᑦ ᐃᑲᔪᖅᑎ ᓴᐃᒪᓐ ᐅᒃᐸᑯᒃ.

ᐅᐃᒍᖓ I
ᓄᓇᕗᒻᒥ ᐃᓄᐃᑦ ᖃᐅᔨᓴᖅᑕᐅᓂᖏᑦ ᖃᓄᐃᑉᐱᑕᓕᒃᑯᑦ ᖃᐅᔨᔭᓂ ᐱᕐᔪᐊᖑᓂᖅᐹᑦ

ᓂᕿᖃᑦᑎᐊᓐᖏᓐᓂᖅ

70.2 ᐳᓴᓐᑎᑦ ᐃᓄᐃᑦ ᐃᒡᓗᒥᐅᑕᖃᑎᒌᑦ 
ᓂᕿᖃᑦᑎᐊᓐᖏᑦᑐᑦ ᐊᒻᒪ 71.4 ᐳᓴᓐᑎᑦ ᕿᑐᕐᖓᓖᑦ 
ᓂᕿᖃᑦᑎᐊᓐᖏᖢᑎᒃ.100

ᑲᓇᑕᒥᐅᑕᐅᖃᑎᕗᑦ ᑕᑯᓐᓇᖅᖢᒋᑦ 9 ᐳᓴᓐᑎᖏᓐᓇᐃᑦ
ᑲᓇᑕᒥᐅᑕᐃᕿᑦ ᓂᕿᖃᑦᑎᐊᓐᖏᓐᓂᕋᐃᔪᑦ, ᒪᓕᒃᖢᒍ
2004-ᒥ ᑲᓇᑕᒥ ᓄᓇᓖᑦ ᐋᓐᓂᐊᖃᕐᓇᓐᖏᓐᓂᓕᕆᓂᕐᒥᒃ
ᖃᐅᔨᓴᐃᓂᖃᖅᑎᓪᓗᒋᑦ.101

ᐃᓄᐃᑦ ᐃᓐᓇᐃᑦ ᐃᖅᑲᓇᐃᔮᖃᓐᖏᓐᓂᖅ,
ᑮᓇᐅᔭᓕᐅᓐᖏᓗᐊᕐᓂᖅ, ᓂᖀᓪᓗ ᐊᑭᑐᓗᐊᕐᓂᖏᑦ
ᐱᔾᔪᑕᐅᓇᓱᒋᕙᖏᑦ ᓂᕿᖃᑦᑎᐊᓐᖏᓐᓂᕐᒧᑦ.102

ᐃᓄᐃᑦ 78 ᐳᓴᓐᑎᖏᓐᓃᑦᑐᑦ ᓄᓇᕗᒻᒥ
ᐃᖅᑲᓇᐃᔭᕈᓐᓇᖅᐳᑦ ᐊᕐᕌᒍᖏᑦ ᑕᑯᓐᓇᖅᖢᒋᑦ, 
ᑭᓯᐊᓂᓗ 64 ᐳᓴᓐᑎᖏᓐᓇᑯᓗᐃᑦ ᐃᖅᑲᓇᐃᔮᖃᖅᐳᑦ
ᓄᓇᕗᒻᒥ.103

ᑲᓇᑕᓕᒫᕐᒥ, ᑲᓇᑕᒥᐅᑦ ᒪᕐᕉᒃ ᐅᓄᒃᑲᓐᓂᖅᑐᓪᓘᓐᓃᑦ
ᐃᓚᒌᑦ ᑮᓇᐅᔭᓕᐅᖅᐳᑦ $69,850-ᓂᑦ, 
ᓄᓇᕗᒻᒥ ᑮᓇᐅᔭᓕᐊᑦ $62,680-ᐅᑎᓪᓗᒋᑦ,
ᑮᓇᐅᔭᓕᐊᓐᖏᓐᓂᖅᓴᐅᓂᖏᑦ $7,000-ᖏᓐᓃᖢᑎᒃ.104

ᓄᓇᕗᒻᒥ ᐃᒡᓗᒥᐅᑕᐅᖃᑎᒌᑦ ᓂᕿᑖᕈᑎᓂᒃ
ᑮᓇᐅᔭᐃᕈᑎᒋᖃᑦᑕᖅᑕᖏᑦ ᑲᓇᑕᒥᐅᑕᐅᖃᑎᕗᑦ
ᑕᑯᓐᓇᖅᖢᒋᑦ ᐱᖓᓱᐊᖅᑕᓪᓗᐊᖅᐳᑦ ᐅᖓᑖᓄᓪᓗ.105

ᓂᕿᑦᑎᐊᕙᓕᕆᓂᖅ ᓂᕆᖃᑦᑕᕐᓂᕐᓗ

20 ᐳᓴᓐᑎᑦ ᖃᓄᐃᑉᐱᑕᓕᒃᑯᑦ ᖃᐅᔨᓴᖅᑕᑦ 
ᐃᓄᒃᓯᐅᑎᓂᒃ ᐱᐅᒃᓴᕐᓂᖅᓴᐅᓂᕋᓚᐅᖅᑐᑦ, ᐊᒥᐊᒃᑯᖏᑦ
ᑲᑎᖢᒋᑦ ᓂᐅᕕᐊᒃᓴᑦ ᓂᕿᑦ ᐊᒻᒪ ᐃᓄᒃᓯᐅᑏᑦ.106

81 ᐳᓴᓐᑎᑦ ᖃᓄᐃᑉᐱᑕᓕᒃᑯᑦ ᖃᐅᔨᓴᖅᑕᑦ
ᐃᓄᒃᓯᐅᑎᑐᕐᓂᖅᓴᐅᖃᑦᑕᕈᒪᔫᒐᓗᐊᑦ 
ᐱᔪᓐᓇᕈᓂᐅᒃ.107

1999 ᐊᒻᒪ 2008 ᐊᑯᓐᓂᖓᓂ, ᐃᓄᒃᓯᐅᑎᑐᖃᑦᑕᕐᓂᖏᑦ
ᐊᖑᑎᑦ ᐊᕐᓇᐃᓪᓗ ᐊᑦᑎᒃᓯᕙᓪᓕᐊᔪᖅ, ᐊᕐᓇᐃᑦ
ᐃᓄᒃᓯᐅᑎᑐᓐᕈᓐᓃᖅᐸᓪᓕᐊᓂᖅ- ᓴᐅᓪᓗᑎᒃ.108 

ᓱᑲᓖᑦ ᐃᒥᒐᑦ, ᓰᕐᓇᖅᑐᑦ, ᓱᑲᑦ, ᐸᑏᑎᑦ ᐊᒻᒪ 
ᐸᓚᐅᒑᒃᓴᒥᒃ ᓴᓇᓯᒪᔪᑦ ᓂᕆᔭᐅᓗᐊᒃᑲᓐᓂᓕᖅᑐᑦ 
1999 ᐊᒻᒪ 2008 ᐊᑯᓐᓂᖓᓂ.109

59 ᐳᓴᓐᑎᑦ ᐃᓄᐃᑦ ᐅᖁᒪᐃᓗᐊᖅᑐᑦ
ᖁᐃᓂᓗᐊᖅᑐᓪᓘᓐᓃᑦ ᐊᖏᓂᖏᑦ ᒪᓕᒃᖢᒋᑦ.110

ᐅᓪᓗᒥ, ᐃᓄᐃᑦ ᐊᐅᖕᒥᔪᑦ ᓱᑲᖃᓗᐊᕐᓂᖏᑦ ᑲᓇᑕᐅᓄᑦ
ᐊᓐᖑᑎᔪᑦ ᐊᕐᕌᒍᖏᑦᑎᒎᕐᓗᒋᑦ, ᐊᒻᒪ ᐅᓄᖅᓯᕙᓪᓕᐊᓪᓗᑎᒃ
ᓂᕆᕙᒃᑕᖏᑦᑕ ᐊᓯᔾᔨᖅᐸᓪᓕᐊᓂᖏᑦ ᒪᓕᒃᖢᒋᑦ. 111 

ᓄᓇᓕᖕᓂ ᐃᓅᓯᖃᑦᑎᐊᕐᓂᖅ112 

ᐊᒥᓱᑦ ᐃᓄᐃᑦ (69 ᐳᓴᓐᑎᑦ) ᐅᖃᓚᐅᖅᑐᑦ ᓄᓇᓕᖏᑦ
ᓴᐃᒪᑦᑎᐊᕐᓂᕋᖅᖢᓂᔾᔪᒃ ᓴᐃᒪᓂᕋᖅᖢᒍᓘᓐᓃᑦ, 
ᐊᕐᓇᐃᑦ ᐅᓄᕐᓂᖅᓴᑦ (7 ᐳᓇᓐᑎᑦ) ᐊᖑᑎᓂᐅᓐᖓᓂᑦ 
(2 ᐳᓴᓐᑎᑦ) ᐅᖃᖅᖢᑎᒃ ᓄᓇᓕᖏᑦ
‘ᓂᓐᖓᐅᒪᕐᔪᐊᕐᓂᖃᕐᓂᕋᖅᖢᒍ’.

48 ᐳᓴᓐᑎᑦ ᐊᐱᖅᓱᖅᑕᐅᔪᑦ ᐃᒻᒥᓃᕈᒪᓂᕐᒥᒃ
ᐃᓱᒪᓯᒪᓂᕋᖢᑎᒃ ᐃᓄᓯᕐᒥᓂ, ᐃᓚᓕᐅᓪᓗᒋᑦ 14 ᐳᓴᓐᑎᑦ
ᐃᒻᒥᓃᕈᒪᓯᒪᓂᑯᑦ ᑕᖅᑭᑦ 12-ᓂ ᐊᓂᒍᓵᖅᑐᓂ.

31 ᐳᓴᓐᑎᑦ ᐊᕐᓇᐃᑦ ᐊᖑᑎᓂᑦ (25 ᐳᓴᓐᑎᑦ)
ᐅᓄᕐᓂᖅᓴᐅᓂᐅᓴᔪᑦ ᐃᒻᒥᓃᕈᒪᓚᐅᖅᓯᒪᑎᓪᓗᒋᑦ
ᐃᓅᓯᕐᒥᓂ, ᐊᒻᒪ ᑕᐃᒪᐃᑦᑐᑦ 50 ᑐᖔᓂ ᐊᕐᕌᒍᖃᖅᖢᑎᒃ
(34 ᐳᓴᓐᑎᑦ).

41 ᐳᓴᓐᑎᑦ ᐊᐱᖅᓱᖅᑕᐅᔪᑦ
ᖁᓄᔪᕐᓂᐊᖅᑕᐅᓚᐅᖅᓯᒪᓂᕋᖅᑐᑦ ᓱᕈᓯᐅᓂᕐᒥᓂ.

18 ᐳᓴᓐᑎᑦ ᐊᐱᖅᓱᖅᑕᐅᔪᑦ ᐅᖃᓚᐅᖅᑐᑦ
ᖁᓄᔪᕐᓂᐊᖅᑕᐅᓇᓱᒃᓯᒪᓂᑰᓂᕋᓚᐅᖅᑐᑦ, 
ᐊᕐᓇᐃᑦ (27 ᐳᓴᓐᑎᑦ) ᐅᓄᕐᓂᖅᓴᐅᒍᓇᖅᖢᑎᒃ
ᐊᖑᑎᓂᐅᓐᖓᓂᑦ (5 ᐳᓴᓐᑎᑦ) ᖁᓄᔪᕐᓂᐊᕐᓂᒃᑯᑦ
ᖁᓄᔪᕐᓂᐊᖅᑕᐅᓇᓱᖕᓂᑯᓪᓘᓐᓃᑦ. 

50 ᐳᓴᓐᑎᑦ ᐊᐱᖅᓱᖅᑕᐅᔪᑦ ᐅᖃᓚᐅᖅᑐᑦ ᐊᑕᐅᓯᐊᖅᖢᑎᒃ
ᓂᖓᖅᑕᐅᓯᒪᓂᑰᓂᕋᖅᑐᑦ ᐃᓐᓇᐅᓕᖅᑎᓪᓗᒋᑦ, ᐊᕐᓇᐃᑦ
ᓂᖓᖅᑕᐅᒍᓇᕐᓂᖅᓴᐅᓪᓗᑎᒃ ᐊᖑᑎᓂᐅᓐᖓᓂᑦ.

